
Мәшһур язғучи вә драматург Әхмәтжан Ашириниң «Идиқут» тарихий романи-бу узақ жилларниң мевиси. Мәзкүр әсәрдә әдип XIII әсирдики Уйғур-Идиқут дөлити Һәққидә кәләм тәвритиду. Дунияни ағзиға каратқан Чиңғизхандин уйғур Шаһзадиси Баурчук-Арт-Текинңиң өз Вәтинини хану-вәйранчиликтин қандақ килип аман елип қалғанлиғи һәққидә һекайә қилиду. Әсәрдики кәһриманлар мүжәзлири, кәскин вақиәләр, пәқәт уйғур хәлқигә тәәллуқ урпи-адәт, рәсим-қаидиләр интайин чевәрлик билән берилгән вә тәсвирләнгән.

                                                                                                       Заман өтәр, киши туймас,

                                                                                           Адәм балиси мәңгү қалмас.

                                                                                           Маһмут ҚӘШҚӘРИЙ.

БАУРЧУҚ АРТ ТЕКИН

Уйғур-Идиқут дөлитиниң язлиқ пайтәхти, Тәңритеғиниң шималиға жайлашқан қутлуқ Бәшбалиқ шәһиридә, төртинчи айниң бешида, лн күн давамида, наһайити чоң дағ-дуғилиқ билән буд сәйлиси өткүзүләтти. Бәшбалиққа Ханбалиқ, Тонғут, Оржут, Моңғул ханлиқлиридин рәсмий тәклип қилинған. Уйғур әждатлири яшиған Уйғур-Орхон қағанлиғиниң Қакрақурум, Селенга, Хатурбалиқ, жай-маканлирида дилини, тилини йоқатмай маканлап, паналап қалған, шәрқий уйғурларни, шундақла Қәшқәр, Хотән, Қумул ханлиқлиридинму меһманлар чақирилған. Уйғур-Идиқут дөлити чегарисидин хелә жирақта яшаватқан будда диниға ибадәт қилидиған пир устазларму, раһипларму аңлап, уқуп, билип келиватқан алий затларму көп еди. Буд сәйлисини көрүшкә мусулман дөләтлири: Аргу
 Отрар, Бухара, Сәмәрқәнт, Хорәзм, Бәлх, Хорасан, Мавараннәһир, Һират, Бағдат шәһәрлириниң сода арқишлири
 һәм икки күн авал йетипму кәлгән. Азиядин кәлгән меһманлар, атақлиқ, даңлиқ содигәрләр, узун вә әгир боюнлириға һәр хил авазлиқ қоңғурақ есилған төрт йүзгә йеқин ақ арвана, нар-төгилирини Гумати ибадәтханисиниң кәң мәйданиға әкилип чөктүрди. Қорам ташлардәк лапчарап ятқан еғир төгиләр, ағзидин ақ пахтидәк көвүкләрни пурқуветип, арам алғандәк көзлирини жумған еди. Анда-санда пучуқ бурунлирини егиз көтирип, худди лайға охшиған калпуклирини  созуштуруп қойиду. Меһман содигәрләр төгиләр үстидин чүширилгән Оттура Азиядә ишләп чиқирилған һәр хил товарларни алтун-күмүчтин ясалған зебу-зенәт буюмлирини бу йәргә кәлгән меһманларға – Бәшбалиқ турғунлириға  көрситипму, сетипму үлгәргән; Арқиш беши ешәк, атлириға боғуз, йәм, чөп берип, мом яғачларға мәккәм бағлап қоюп, хатиржәм һадуқ чиқармақта еди.  Мусулманлар әшу мәйданда чоғдәк қизил, тотиқушлар әкис етилгән гүлләр билән чирайлиқ безәлгән гиләмләрни йейип қоюп, үстидә бәдәшқан қуруп олтиратти. Улар Бәшбалиқни ағзидин чүшәрмәй махтимақта.

Арқиш беши әждиһа әкис етилгән танғут пиялисидә чай ичип олтирип:

– Уйғурниң Бәшбалиқ шәһири бизниң алтун көрүгимиздә. Бу жуттин ишәшлик өтүмиз. Динимиз охшимиғини билән дилимиз охшаш, – деди.

Бу сөзни башлириға ақ, көк сәллиләр кийгән мусулман содигәрлири болса, қоллирини көксигә қоюшуп:

– Нәқ гәп, муһтәрәм Кәримахун һажим! – дейишти.

Мусулманлар жәйнимазлар селип, намаз оқуватса, бутлар етиқатидикиләр Гумати ибадәтханисида олтирип, раһиплар билән биллә гөзәл, нурлуқ данишмән Бурханларға тик қарап, сиғинмақта еди. Башқа меһманларму Гумати ибадәтханисиға орунлишивататти...

Уйғур дөлитиниң Идиқути батур, тәңриқут Баурчуқ Арт Текин егиз бойлуқ, зор күч-қувәткә егә, ақ үзлүк, қаңша бурун, сақал-бурути қап-қара, һөснидар, улуқ зат еди. У һәр жили буд сәйлисини авал Бәшбалиқта жилиға бир қетим дөләт кеңишини өткүзәтти. Баурчуқ Арт текин мошу дөрән уйғур атлиқ қошунлириниң һәрбий маһаритини көрүш һәққидә буйруқ-пәрман чүшәрди. У пәрманға бенаән бир ярлиқни өз қоли билән йезип чиқти. Идиқут шаһанә қәлими билән ярлиққа нам-шәрипини пүтти. Орда назарәтчиси тутунни чақирди. Тутун қолини көксигә қоюп, баш егип улуқ затниң ағзиға қариди.

– Тамғачини
 чақир! – деди жиддий һаләттә.

– Һазир, жанабий Тәңриқут, чақирай! – дәп чиқип кәтти у. 

Тамғачи Назир, бәәйни ишик алдида күтүп турғандәк, наһайити чапсанла Баурчуқ Арт Текинниң алдиға кирди вә егилип тазим қилди.

– Ярлиққа тамға бесилсун! – деди алдида турған Ярлиқни қолиниң учида көрситип.

Тамғачи кәйничә меңип, ишик түвигичә кәлди, андин бурулуп Идиқутқа тазим қилғач, чиқип кәтти. Баурчуқ Арт Текин әнди алтә нәпири ташқи ишлар Тарқанини, жағундани
 баш иш бәжәргүчи-буйруқчи бегимни өзигә чақирип алдидә, жиддий буйруқ қилди.

– Бу Ярлиқ дөлитимизниң бир пүтүн зиминигә киридиған Қумулдин Манасқичә, муқәддәс Турпандин шәрқий-жәнубий Кәңсудики Дашата Әншиғичә, ғәрбий-жәнубий Бүгүргичә, жәнубий Лопнурғичә болған жай-маканларға тез йәткүзүлсун! – деди һөкүмдар аваз билән Идиқут.

– Ижазәт қилсиңиз! Биз сәпәргә атлансақ, жанабий Идиқут.

Улар баш егип, ордидин чиқип кәттидә, яхши жүгрүк атларға минип, шу күнила йолға раван болди...

Бу қетимқи дөләт кеңишидә асасән наһайити чоң вә жиддий ишларни һәл қилиш зөрүрийити можут болуп, Уйғур-Идиқут дөлити, йәни Қитан ханлиғиға беқинди болуштин ваз кечиш, түзүлгән әһдинамини күчидин қалдуруш, Чиңғизхандин Идиқутқа туғулуватқан жиддий хәтәр-ховуптин қутулушниң әмәлий йолини қараштуруштин ибарәттур.

Шундақла Кеңәштә турпан, Қариғожа, Астаниға икки-үч айда бир жиғилип, Оғузхан Пан Текин, Боко Текин, Ирдиминхан, Арсланхан, Билгә Текинләр кәби сабиқ Идиқутларни чоңқур хатириләп, уларниң роһлириға атап нәзир-чирақ қилиш әнъәнисиму можут еди. Баурчуқ Арт Текин авал-авалисида Көк Тәңригә, Йәр Тәңригә, Қуяш Тәңригә, Ай Тәңригә сиғинип, Уйғур дөләт ханлиқлирини башқурған Идиқутларниму кәң хатириләп өтидиған. Айлиқ, чарәклик кеңәшләрдә болса Идиқут хәлқиниң нопуси қанчә, дөләттә беқиливатқан чарва вә жәңчи атлириниң сани қанчигә йәтти – мана шуларни билип туратти. Батур тәңриқут Баурчуқ Арт Текин шу хил кеңәш мәжлисигә шаирлар, әдәбий тәржиман буддистлар: Апринчур Текин, көл Тарқан, Сиңқу Сәли Тутуң, Кәлимә Кәйши, Фрат Яшри, Ки-Ки Асиғ Тутуң, Чисуя Тутуң охшаш әдипләр әсәрлириниң хәлиқ арисида кәң тарқилишини чоң һалқилиқ мәсилә қилип қоятти. Сәнъәтчиләрни, һүнәрвәнләрни, тибабәтчиләрниму қошуп чақиридиған...

Баурчуқ Арт Текин көплигән диний китапларниму оқуп үгәнгән, чоңқур билик вә саватлиқ Идиқут еди. У: “Ириқ пүтүк”, “Алтун яруқ” вә башқа әсәрләрниму қизиқип оқатти. Сазға бәк амрақ болидиған. У бәрбап
, жигирмә бәш тарлиқ ғоңқа
 қатарлиқ сазларни чалидиған. Хақан уйғур әждатлириниң қәһриманлиқ, батурлуқ һәрикәтлирини яхши биләтти. Уйғур-Идиқут дөлитиниң көп жиллиқ тарихини һәм үгәнгән. Баурчуқ Арт Текин хәнзу, қитан, танғут, моңғул, иран, һинди тиллириниму қетиқинип үгиништин зериккән шаһ әмәс. У һәрбий кийимдә жүрүшни яхши көрәтти. Савут-добулғилар униң зор қамитигә бәкму чирайлиқ яришатти. Баурчуқ Арт Текин икки қолида икки қилич ойниталатти. Маһарәттә таза камаләтлик, жәң сепи түзүшкә камил, чарә-тәдбирдә ақил еди. Парасәт, әқилдин дана еди. Авал пақирап туридиған қуйуч нәйзә тутатти. Кичигидин тартипла атқа миниш, нәйзә қиличвазлиқ биләнла мәшғул болуп даңқи чиққан бүйүк Текинниң вужудида Идиқутни муқәддәс, пакизә дөләт дәп иқрар қилатти. Идиқут шәһириниң ичи-сиртида жүргән бекартәләпләрни һәр жили жазалатти, дәккисини берәтти, паишхана вә ишрәтханиларда әйши-ишрәт қилип жүргәнләрни, қимаханида жан кәчүрүп жүргәнләрни жигирмә пәләқ урғузуп, жуттин сүргүн қилип, қоғлап чиқириветәтти. Бу шаһзадидә һәр қачан әқил-парасәтлик, алий адәмләрни өзигә чақиривелип, әқил-мәслиһәт сорайдиғанадәт можут еди. Ой даириси кәң, вәзийәткә жуқридин қарап иш қилидиған пәйләсоп Текинниң чоң вә муқәддәс ғеми, тәшвиши Уйғур Вәтини еди...

***

Баурчуқ Арт Текин Пануслар йорутқан шаһанә күжә-исриқлар йеқилған алтун қәсирдә олтирип, жиддий ойға чөкти. Баурчуқ Арт Текин интайин узун бармақлирини бир-бирләп аста толғиди вә у бармақлар қарс-қурс қилип қалди. Шу хил һәрикәт, шу хил көрүнүш йүз бәргән чағларда жанабий тәхсирниң қешиға ишәшлик киришкә һеч ким жүръәт қилалматти. Һәтта оң қол мәслиһәтчилири  болған бәшбалиқлиқ Тора Қая, турпанлиқ Тарқан Билгә Буқаларму киришкә әйминәтти вә чөчәтти. Баурчуқ Арт Текинниң мубарәк ақ көңлиму наһайити беарам болди. Шаһниң үстидики савут вә зәнжир чапан астида жүригиниң сәл иштик уруватқанлиғи униңға рошун сезилип туратти: “Товва-истихпар қилмаймән!”, дәп қелин ләвлирини бежирим, үнчидәк аппақ чишлири астиға елип, ат яқилиқ астиңқи иңигини һәрикәткә кәлтүрүп, баятин бери таштәк қаттиқ чишлар петип турған ләвлирини мидирлатти, – сән теч тур! Сән һодуқма! – деди назук жүригигә. – Һәммини билидиғиниң раст. Мән шу чағда кечәю-күндүз сениң билән мәслиһәтләшкинимни унтуп қалдиңму йә? Яқ мән унтумидим. Сән яқ болмайду, ундақ қилма, дәп қолумдики авазлиқ оқ-яни тартивалмиғиниңға һәйранмән? Қолумдики күч-қувәтни йоқитип, әләм қиливәтсәң болматтиму? Сән мениң қайтмас ирадәмни билисәнғу! Мән улуқ болғачқа, сән һәм улуқ!”.

Тәңриқут Баурчуқ Арт Текин жүриги билән әйнә шундақ қәтъий сөзлишивалдидә, йәнә ойини өтүп кәткән қанлиқ пажиәлик вақиәгә елип барди. Текинниң ақ пахтилири чаниғидин чиқип кетәй дәп турған икки көзи чоғдәк йенип, бәәйни добулғини аста-аста көйдүрүвәткәндәк сезиләтти. Униң қелин кирпиклириму икки жүп пақириған көзләрни йепишқа ажизлиқ қилған еди. Идиқутниң қуяш нури әкис етилип турған ақ үзигә, бәәйни бирси бир очум күл яки топа чечивәткәндәк, көкирип, ач қара рәң билән боялғандәк сөп-сөрүн көрүнәтти.

Баурчуқ Арт Текин Идиқут Иән Төмүрниң өлүп кәткән чоң алчисидин
 қалған ялғуз оғли еди. Иән Төмүр оғлиниң батур вә қәйсәр, чидамлиқ болуштәк алаһидиликлирини көрүп, униңдин мәмнун болди.

– Уйғур атлиқ қошунлири сепигә кирсәм! – деди бир күни аттин сәкрәп чүшкән Баурчуқ Хақан дадисиға – у Уйғур Идиқути Иән Төмүр алдиға келип, тиз пүкүп туруп сориди, ялвурди. Униң көзидә нур әкис етиләтти. – Мениң қолумдин һәммә иш келиду! Маңа ишәнсәңлар болиду, дада! – деди қолини көксигә қоюп.

​– Андақ екән мән сени бир синап көрәй! – деди атиси Иән Төмүр иккилинип. – Жүр, қени, һүнириңни көрсәт

Бәшбалиқ даласиға икки атлиқ чиқти, улар орман, чатқаллиқ арисиға кирип кәтти.

– Оқ-я етиш мәшқини көрсәт! – Иән Төмүр Баурчуққа бир тал оқ-я бәрди.

Баурчуқ оқ-яни қолида тутуп туруп:

– Немә қилимән? – дәп сориди.

– Оқтәк учуп кетиватқан әву шуңқарни етип чүширисән. Чүшәрсәң, жәңчи болимән дәп һесаплавәргин сән, оғлум.

Баурчуқ уларниң бешидин учуп өткән шуңқарни етип чүшәрди. Иән Төмүр һәйран болди.

– Апирин! Апирин, оғлум!

Баурчуқ әнди өзигә үгәнгән атни чепип келиветип, оқ-яни етип, нишанға дәл тәккүзди, нәйзивазлиқ, қиличвазлиқ, гүлзә пеқиритиш һүнириниму көрсәтти. Бирақ Иән Төмүр Баурчуққа Уйғур-Идиқут қошуниға кирисән дәп ейтмиди, амма Баурчуқтин бир немини йошурғанлиғини оғли сәзмигән вә уни кейин бирә-тола билди. 

Идиқут Иән Төмүр бир күни туюқсиздин дөләт кеңишини өткүзди. 

– Мән өзәмниң орнумға Тәңриқут Идиқут  қилип оғлум Баурчуқ Арт Текинни қалдуримән! – деди қәтъий һалда.

Пайтәхткә чақирилған Идиқут бәг әмәлдарлири ордида икки күн кәскин талаш-тартиш арқилиқ йеңидин тәхткә чиқидиған Тәңриқутни бәлгүлиди. У Тәңриқут Баурчуқ Арт Текин еди.

Мана шу чағда Баурчуқ Арт Текин: “Немишкә шунчә талаш болди? Немә үчүн дадам Иән Төмүрниң гепи Идиқут бәглири арисида ғул-ғула туғдурди? Йә хәлиқ дадамниң дөләтни башқурушта, һакимлиқ қилишта бәзи ишлири уларниң көңлигә яқмидиму? Бәлкимба, шундақту”, дәп ойлинип қалди.

Дәрһәқиқәт, Идиқут Иән Төмүр Уйғур-Идиқут атлиқ қошунлириниң күчигә ишәнмиди вә қошунларниң санини көпәйтишкә көңүлму бөлмиди. Шуңа у Ғәрбий Қитанларға қаршилиқсиз баш егип, уларға һәр жили интайин көп ясақ төләшкә әһдинамә түзгән еди. Хәлиқ Иән Төмүрниң шу хил һәрикәт-паалийитигә нарази болуп: “Биз Қитанларға беқинмаймиз!”, дәп исиян көтәргән еди. Баурчуқ Арт Текин дадисиниң икки үзлүк мүжәз-хуй-пәйлини билгәчкиму, униң әл-хәлиққә Идиқут болалмайдиғанлиғини, уларниң ғәзивигә учрайдиғанлиғини ичидә сезәтти. Иән Төмүр икки үзлүк, ялақчиларни яхши көридиған, юмшақ һис-туйғуға егә адәм болғачқа, Идиқут тажу-тәхтигә яңливаштин, йәни ариға аз вақит селип, иккинчи аяли алчисидин туғулған кичик оғлини варис қилип тайинлап, Баурчуқ Арт Текинни варислиқтин қалдурди. Ғәзәпләнгән Баурчуқ Арт Текин бу тез йүз бәргән чоң өзгиришниң бешида ким турғанлиғини яхши билди.

– Буни қандақ чүшәнсә болиду? – Баурчуқ Арт Текин ғәзәплинип.

– Бу сениң ишиң әмәс. Мән Идиқут. Өзәм билимән!

– Қейинанам өзгәрттиму пикир-ойлириңни? 

– Бәри бир у сениңму анаң болиду? – деди Иән Төмүр...

Бир күни Идиқут Иән Төмүр оғли Баурчуқни ордиға чақиртти вә ялғуз қобул қилди.

– Жанаблирини йенимға чақириштики мәхсәт, – деди Иән Төмүр салқин вә рәсмий түскә кирип. Бешимға кәлгән бир муһим мәвқә вә мулаһизини билдүрмәк едим, – бир дәқиқә сүкүттин кейин йәнә давам қилди Иән Төмүр.

У қелин зәр йотқан үстидә олтиратти.

– Оғлум, Баурчуқ, сени һазирчә йеңи вәзипигә тәйярлаш пикригә кәлдим. Бу вәзипини мүмкин қәдәр чапсан вә чин дил, сәмимийәт билән қобул қилмақлириға ишинурмән.

– Қандақ вәзипә екән? – сориди Иән Төмүр алдида тиз пүкүп олтарған Баурчуқ беганә хәвәрдин гуманланған һалда.

Идиқут Иән Төмүр Баурчуқниң қилидиған вәзиписини дөләт тәғдиригә чигип, бағлап чүшәндүрди.

– Мән Қитан билән әһдинамә түздүм. Уни сән яхши билисән. Икки дөләт арисида түзүлгән әһдинамиләр көпинчә бузулуп кетиду. Бу чоң пажиә.

– Саңа һәммини ейтайму йә ейтмайму, мәйли ейтсам ейтай, – у тәлмүрүп олтарған Баурчуқ Арт Текингә салқин тикләнди. Андин сөзини давам қилишни тоғра көрди. Бирақ Баурчуқ Арт Текин чидалмай сориди:

– Қандақ вәзипә? – йенип сориди Баурчуқ тәшвишлинип.

– Мән сени Ғәрбий Қитан дөлитигә әвәтимән! Әтә маңисән!

Бу вәзипә Баурчуқ үчүн әсла күтүлмигән шум хәвәр еди. Шуңа Баурчуққа ғәлити тәсир қилди. Тән-тени титирәп кәтти, көзлири ғәмгә толди, қелин қашлири түрүлди. Иән Төмүрниң алдирап шу хил қарарға келишигә немә мәжбурлиғинини билишкә тиришти.

– Дада! – дудуқлиди Баурчуқ Арт Текин өзини туталмай вә орнидин дәс туруп кәтти.

– Мән әлниң дадиси! – чоң гәпни қистуруп сөзлиди Иән Төмүр. – Мән Идиқут! – терикти у. – Биләмсән, мән һөкүмран!

– Бу қарариңизниң әсли мәнасидин кәминилирини агаһландурғайла. Мән буниң идрәк-деригидин бехәвәрмән. Очуқ билгүм келиду.

У Идиқутқа тикилди. Иән Төмүр бу қарашни яқтурмиди вә орнидин турди, кәң вә чирайлиқ орда қобулханисида у яқ-бу яққа меңишқа башлиди.

– Биз, йәни мән, Уйғур Идиқути. Билмәкни истисәң, очуқ ейтай. Сән Ғәрбий Қитан ханлиғиға гөрүгә барисән.

– Гөрүгә? Мәнма? Немишкә мән?
– Һә, гөрүгә! – тәстиқлиди йәнә сөзини. – Сән болсаң, өз балам. Бу дөләтләрниң бир-биригә болған ишәнчиси. Ят киши гөрү болмайду.

Баурчуқ Арт Текинниң нәпәси боғулуп, жүриги қинидин чиқип кәткидәк дүпүлдиди. Бу һаләтни байқиған Идиқут тиғдәк санчип, гепини давамлаштурди:

– Билип қойғин, икки дөләт тәғдири саңа мунасивәтлик. Балилиқ қилма. Қачимән дәп ойлима. Өлтүрүветиду, буни мән ойлап тапмидим. Уйғур Идиқутиға қечип кәлсәң, бу йәрдиму каллаң тениңдин жуда болиду.

– Сән шундақ... Қиңғир адәм! Қиңғирниң қәлбиму, көләңгүсиму қиңғир.

– Бәс! Бәс! – Иән Төмүр гөрү қилип башқисини әвәтәлмигәчкә, оғлиниң бу сөзи үчүн каллисини алалмиди. Буни Баурчуқ Арт Текин рошән сәзди. Амма Иән Төмүргә очуқ ейтқан “қәлбиму, көләңгүсиму қиңғир” дегән гепи униң жүригини тешип өтти, можуди, беарам қилди. Немишкиду әқиллик оғлиниң алдида өзини ақлап сөзлигәнлигини сәзмәйму қалди.

– Гөрүни мән ойлап тапмидим, оғлум, – ғәзәплинип сөзлиди. – Мәндин авалқи Уйғур Идиқут хани Билгә Текин. Қирғизларниң һужумиға булаң-талаң қилишиға учриған Қитанлар Енисей дәрияси бойидин қечип, Бәшбалиқ әтрапиға келип тохтиди. Түс Тайғу башчилиғидики Қитанлар өзиниң ғәрипкә бериш үчүн Уйғур-Идиқут ханлиғиниң зимин-йеридин өткән Түс Тайғуға Билгә Текин 600 ат, 100 төгә, 300 қой йоллуқ тутти. Униңдин башқа балилири, нәврилирини гөрү сүпитидә Түс тайғуға беридиғанлиғини билдүрди.

– Билгә Текин асий! Сән һәм сатқун. Қитан уйғурниң қәст дүшмини. Аман болсам, сениңдин, Қитанлардин өчүмни алимән!

Иән Төмүр сирлиқ күлди:

– Бәшбалиқ билән хошлишип кәт! – деди у кәскин. 

Шу гәп билән чоң оғлидин үмүтини үзүвәткәнлигини Баурчуқ билмиди. 

Баурчуқ Ғәрбий Қитан ханлиғида һаятиниң қандақ өтидиғанлиғини рошән тәсәввур қилалмиғачқа, Бәшбалиқни әнди йенип көрәлмәйсән дегән мәнани очуқ уқтурған Иән Төмүргә балилиқ, яшлиқ һиссиятлири билән яш төкүп, ялвурушқа башлиди:

– Женим дада, мени туғулған йерим Бәшбалиқтин қоғлимиғина! Өз жутумдин жуда қилмиғина!

– Һәргиз. Илажә йоқ! – бешини чайқап деди Иән Төмүр.

– Қарариңдин қайтсаңчу, дада! Мени гөрүгә апам тирик болған болса... Мени гөрүгә... Яқа жутқа... Қитанға әвәтмәттиң, растму? Растму? Немишкә унчуқмайсән?

– Раст, бирақ апаң тирилмәйду. Мениң ишим тирик апаңда болуватиду.

У раст гәпни деди. Шаһзадә Баурчуқ жиғлап-жиғлап тохтиди. Кейин өзини бир уһ тартип басти, бир түрлүк совуп-музлап қалдидә, худди вужудиға яңливаштин күч-қувәт толғандәк, қорқмай мәғрур сөзлиди:

– Мән қәйәрдә болай, мәйли, һәқиқәтни һимайә қилимән! Күрәш қилғиним қилған! Интиқам елишқа һәрикәтни күчәйтимән! – Баурчуқ Арт Текин қәтъийлик билән Иән Төмүрниң үзигә бақти...

Иән Төмүр немишкиду, оғлиниң көзигә тик қаралмай, йәрдин көзини алмай, азирақ жим болуп қалди. Оғлиниң гәплирини аңлимиғандәк, беғәмлик һалитини сәздүрди:

– Қитанға сәндин өзгә һеч ким бармайду, – дәп уни ялғуз ташлап қойдидә, Иән Төмүр чоң сарайниң йәнә бир бөлмисигә кирип, көздин ғайип болди. Шу күни яхши қуралланған Уйғур-Идиқут дөлитиниң көп санлиқ ат қошунлириниң һимайисидә Баурчуқ Арт Текинни Ғәрбий Қитан дөлитигә елип маңди... 
ҚИТАН ЙЕРИДӘ.

Баурчуқ Арт Текинниң Қитан һәққидә билгәнлири: Қитан – көчмә хәлиқ екән. Шәрқий Қитанлар Суң сулалиси қошунлирини тар-мар қипту. Суң сулалиси Қитанларда һәр жили йүз миң сәр күмүч, йүз миң топ ипәк мал ясақ төлигән. Шәрқий Қитанлар Амур-Сунғари дәрияси бойлирида яшайдиған Нужин қәбилисини бойсундурған. Жоржит билән Суң сулалиси иттипақ болуп, икки йүз он жил һөкүмранлиқ қилған Шәрқий Қитанни ағдуруп ташлиған. Шундақ қилип, Шәрқий Қитан тар-мар болған. Шәрқий Қитан шаһзадиси Түс тайғу болса, бир қисим Қитанларни башлап Ғәрипкә қачқан. Түс Тайғу йәни Уйғур-Орхон хақанлиғиниң Хатунбалиқ шәһиригә кәлгән. У өзини Қитан падишаһи дәп жакалиған. Андин Йәнәй дәрияси бойиға барған. У йәрдә қирғизлардин таяқ йегән. Түс Тайғу йәнә қечип, Бәшбалиқ әтрапиға кәлгән. Идиқут Билгә Текин немишкиду гөрүгә нәврисини қошуп қойған. Түс Тайғу аз санлиқ қошуни билән Ғәрипкә қарап жүрүш қилған. Күч топлиған Шәрқий Қараханиларниң қағани Ибраһимхан Қарлуқлар исиянини бастурушқа Түс Тайғудин ярдәм сориған.

Ибраһимханға нисбәтән Түс Тайғу қув вә мәккар екән. Қарлуқлар исиянини бастурушни баһанә қилип, Баласағун билән Қәшқәрни бесивалған. Шәрқий Қараханийлар болса Қитанларға беқинди болуп қалған. Түс Тайғу Сәмәрқәнт, Бухара арисидики “Қәтван” чөлидә Ғәрбий Қараханилар билән Салжуқларниң бирләшмә қошунини бит-чит қилған. Түс Тайғу Ғәрбий Қитан ханлиғи намлиқ дөләтни қурған екән... Мана шундақ...

Баурчуқ Арт Текин Қитанниң жәң вә жаза жүрүшлирини яхши билгәндин кейин: “Қитан тәләйлик дөләт екән. Суң сулалисида бирлик йоқ екән. Шәрқий вә Ғәрбий Қарахани уйғурлирида һәм иттипақ йоқ екән... Уйғур бозәк болуветипту. Түс Тайғуниң йилтизини қийиш керәк” дегән хуласигә кәлди. Шаһзадә Баурчуқ Арт Текин һә дәпла Қитан тиң тиңлиғучилири тәрипидин күчлүк назарәт астиға елинди. Шаһзадиниң қосиғи тоқ, кийими пүтүн болғини билән, көңли йерим, мискин вә роһий чүшкүнлүк һалитидә жүрди. Хақан Түс Тайғу интайин қув вә мәккар , һәсәтхор адәм. У шуниң билән биллә дайим һошияр, тәшвиш ичидә яшатти. Бу қетимқи тәшвиши шаһзадә Баурчуқниң гөрүдә болуп келишидә еди. Түс Тайғу Иән Төмүрниң Баурчуқниң Уйғур-Идиқут тәхтидә олтириду дәп елан қилғанлиғини биләтти. Әнди, мана, Иән Төмүр Баурчуқни гөрүгә әвәтипту. Бу, әлвәттә, аддий жигит әмәс. Ой-парасити рошән екәнлигигә имани кмил болди. Шаһзадә, гөрү жигит – Қитан һәққидә һәммини билишкә һәрикәт қилидиғанлиғи Түс Тағуға мәлум. У гөрү Баурчуқни қатинлиқларға: “Буни тонуп қоюңлар! Биз билән биллә яшайду. Идиқутқа қачса, маңа тутуп әкилиңлар!”, дәп очуқ агаһландурған еди. Шундақ қилип, хан Баурчуқниң пут-қолиға кишән салғанлиғи билән көңли хатиржәм болди. Амма Түс Тайғу Баурчуқни қачуруп қойсичу? У чағда Қитан Идиқутқа жаза жүрүшини қилаламду? Шүбһисиз жәң қилиду. Идиқутниң қошунлири қанчә? Қурал-ярақ – күчи немидин ибарәт? Билип қойған яхши. Тиң тиңлиғучиларни әвәтип, уқуш лазим дегән ойға келип, аңлиқ һәрикәт башлавәткән еди. Бирақ униң жүрәк-қәлбини гуман вә тәшвиш һислири мәккәм оравалғачқа, кечәю-күндүз беарам яшиди. Баурчуқ Түс Тағуниң чүшигә дайим от-йолвас болуп кирәтти. Қум боран уни көмәтти, асманда қуяш көрүнмәтти, ай тутулуп, дуния дәһшәтлик һәсрәт-қайғуға чөкәтти. Түс Тайғу охинип: “Бу қандақ чүш?”, өзигә аста пичирлап қойди...

***

Арида үч жил өтти. Баурчуқ һәммини билди, һәммини үгәнди. Қитанға дегән ғәзәп-нәприти ойғанди: “Бу дост дөләт әмәс, берисән, алимән! Дегән әждиһа ханлиқ екән. Уйғурниң байлиғи Қитанниң шан вә шөһрити, күчи вә қувити екән. Бу хәлиқ раса сәмирипту, ғәзниси байлиққа тошупту. Уйғур-Идиқут дөлити үчүн мундақ мустәқилликниң анисиға миң... Мән Уйғур-Идиқутини мирза қамақтин азат қилимән. Идиқут һакимийитини өз қолумға алимән”, дәп қәсәм яд қилған еди. 

Идиқут Иән Төмүр болса гөрүдики оғли Баурчуқниң һалидин хәвәр елишни унтуп қалди. Шундақ қилип, Баурчуққа дегән атилиқ меһир-шәпқәт, инсаний һиссиятлири түгигәнди. Оғлини у Турпанға, Бәшбалиққа тирик кәлмәйду, униң жәсиди Қитан зиминигә дәпин қилинидә, дәп хатиржәм Уйғур-Идиқутиға һөкүмранлиқ қилип жүрүвәрди. Бирақ Иән Төмүрниң бешини айландурғанлиғи билән, кичик вә яш алчиси бәк хошал болуп, бир кечә ерини қойниға елип, йәнә бир қетим һелә-меһрини ойнатти:

– Тәңриқут егәм, – дәп иссиқ ләвлирини ериниң қулиғиға йеқин әкәлди. Тәңриқут көзини жумуп тиңшиди. – Орда әмәлдарлири Тарқан Билгә Буқа, Тора Қая, Булад Қая вә Тоққуз Тарқанлар  силигә қарши сүйиқәстлик һәрикәтлирини башлавәткән охшайду, – деди ялиңач ерини иссиқ бағриға бесивелип.

Алчисиниң авази силиқ, йеқимлиқ вә мәйин еди.

– Немә дәйдиғансәнду? – қорқуп чөчүп кәтти Иән Төмүр.

Һәсәлдәк чаплашқан хотун-алчисини нери иштиривәтти.

– Ким ейтти? Билгүм келиду!

– Өзлириниң жан көйәр қериндиши!

– Янғунтарму? 

– Һә, шу. 

– Бу гәп қачан болди? 

– Сили о олашқа кәткән күни. Мениң пикримгә қулақ салсиңиз.

– Ейт. Немә қил дәйсән, хотунум!

– Әқиллик адәмләрни қәпәздә тутуш лазим. Һәммә қалаймиқанчилиқниң бешида әшу Тора Қая, Булад Қая, Тарқан Билгә Буқалар туриду. Хаин, сатқунлардин дөләтни тазилимақ – муһим иш. 

– Ойлиниш керәк! – Иән Төмүр бирдин һәрикәт қилимән дәп вәдә-қәсәм қилалмиди. – Уларсиз... дөләт мәслиһәтлири, хәлиқ билидудә.

– Сили ойланғичә, һоқуқтин мәрһум болидила. Өзлирини улар айимайду. Мениму айимайду. Пәйли бузуқ. Күч силиниң қоллирида. Баурчуқ тосун аттәк еди, әйнә Қитанда. Силиниң пәрмани билән әмәлгә ашти, Қорқутуп, тутуш муһим. Қараң “Турпандики Хәйрихсан ибадәтханисида раһиплар қозғилипту. Астана қәбирстанлиғи алдиға башқиму бутханилардин буд көтирип кәлгән вә у йәрдә қонған раһипларни аңлидила! Икки йүз миң раһип ачарчилиқ елан қилип “Идиқут Иән Төмүр йоқалсун!”, дәп дарас тартип ятқан көрүниду. Чегара сақлаватқан аз санлиқ қошун: “Қитанларға өлүм!”, дәп вақирашқан охшайду. Мана йеқинда Бәшбалиқниң өзидила Гумати ибадәтханисидиму раһиплар: “Қитанлар бизниң дүшминимиз!”, дәп намайиш қилған көрүниду. Бу силигә болған сүйиқәстлик болмай, немә? Бу қалаймиқанчилиқни, әлвәттә, Тора Қая, Булад Қая, Тарқан Билгә Буқалар уюштурватиду...

Иән Төмүр әқилликләрни тезла қамаққа алди. Пейиға чүшти. Намайишчилар Иән Төмүрниң қилич, нәйзисидин. жәңчи атлири туяқлиридин һәм қорқмиди, амма бәри бир идиқутлуқларниң қени ериқ сүйидәк ақти, жәсәтләр чигич ағамчидәк мәйип болуп ятатти. Көп адәм жай-жайларда дарға есилди. Қойдәк жугач вә мөмүн Идиқут хәлқини ғул-ғулиға салған, езиқтурған адәмләрни издәш, гуманлиниш, тәптишләш иш-һәрикәтлири жанлинип кәтти. Иән Төмүр шәхсий қошуни билән Тарқан Билә Буқа, Тора Қая, Булад Қая кәби оң қол, сол қол мәслиһәтчилирини тутуп, Орда алдиға һайдап әкәлгән еди. Һәммә әйипни әшу хәлиқ сөйгән әқилдарларға артип-дөңгәп, пут-қоллириға койза, кишән-зәнжир селип, бағлап-матап, қамаққа солиған еди. “Ач тутуңлар! Ачтин өлсун!”, дегән еди Иән Төмүр зиндан бегигә жекип.

Шу чағда Тора Қая жазадин, өлүмдин қорқмай:

– Мән Идиқут жәңчи қошунлири сәрдари. Қитан, қара хитайларға буниңдин кейин баш әгмәймиз! Селиқ төлимәймиз! Қанға – қан, жанға – жан! Баурчуққа шан-шәрәп! Батур Тәңриқут Баурчуқ Арт Текин Уйғур-Идиқути падишаси болсун! – дәп хәлиқ алдида вақириған. Кейин Идиқутта болуватқан қалаймиқанчилиқтин Қитанларму вақип болди. Баурчуқму аңлап, хошал болуп, тәвринип кәтти. Баурчуқ Арт ТекинИдиқутниң улуқ затлири Тора Қая, Булад Қая, Тарқан билгә Буқаларни тез азат қилишниң йоллирини издиди. Йоли бир Баурчуқниң Қитандин қечишиға мунасивәтлик... Сәзгүр Баурчуқ Арт Текин әнди авалқидәк Қитан йеридә әркин жүрүши чәклинип, пейиға дүшмән чүшидиғанлиғини, һәтта учтумтут һаләттә, беши тенидин жуда болуши мүмкин екәнлигини шу чағдила очуқ сәзгәнди.

– Қечиш! Қечиш! Қечиш керәк! – дәтти у сәл һодуқуп. 

Баурчуқ Арт Текинниң кечиси уйқиси, күндүзи арами бузулди. Еғир әһвалниң пат йеқинда йүз беришиниң алдини елиш чарисини ойлаштурди. Уйғур-Идиқут дөлитиниң пажиәлик тәғдириму Баурчуқни наһайити чоңқур ой-тәшвишләргә салди, қәлбини азаплиди.

– Тез! Тез! Чапсан, чапсан! Һәрикәт қилиш керәк! Һәрикәт! – униң ағзидин шу гәп аста чиқмақта еди. – Уйғур, Қитан бир-биригә әнди дүшмән... Қечиш вәзийити қачан болар? 

Баурчуқ вәзийәтни күтти. Амма, тәләйгә яриша, Қитан күзәтчилири Баурчуқни анчила қорғимиған бир пәйт. Қитан хани Идиқуттики қозғилаңни аңлап: “Өзлириниң ички иши, биз әһдинамини чиң тутимиз. Гөрү жигит Баурчуқ Арт Текин бар, әһдинамиму өз күчидә”, дуп гуманланмай, өзини хатиржәм тутуп жүрүвәрди. Қитан ханиниң хатиржәмлигидин Баурчуқ Арт Текин пайдиланди. Пиядә қачса, ишттәк тимисқилап тепивалиду. Баурчуқ Арт Текин мундақ қечиштин ваз кәчти. Ат билән қечиш керәк, ишәшлик. Жүгрүк ат, тулпар атни нәдин тапимән? Бир тулпар бар. Уни Иән Төмүр Түс Тайғуға һәдийә қилған. Идиқутниң ақ қашқа ети. У атни Қитан хани көз қаричуғидәк сақлайдиғанлиғини Баурчуқ Арт Текин наһайити яхши билиду. Уни алаһидә беқип қарайдиғанлиғини өз көзи билән көргән. Баурчуқ Арт Текин башқа атларға минип қечишни мувапиқ көрмиди. Әшу Идиқут, йәни Бәшбалиқтин, өз жутидин кәлгән, ақ қашқа тулпар атқа наһайити чоң ишәнчә вә үмүт бағлиди.

Баурчуқ Арт Текин ат қорасиниң қешиға аста бесип, мөкүнүп кәлдидә, оқ-я вә нәйзә тутқан күзәтчиләрниң иккисини боғуп өлтүрди, қураллирини елип, атни қорадин аста йетәкләп ачиқтидә, әтрапиға қарап-қарап қоюп, атниң бойнини, баш-көзини сийпиди вә:

– Бир саңа ишинимән, дулдулум. Бир саңа ишинимән, тулпарим! Иккимиз жутимиз Бәшбалиққа қачимиз! Аңлаватамсән! – дәп униң қулиғиға аста пичирлиди. У йәнә әтрапқа сәп салди. Һеч ким көрүнмәйду. Баурчуқ Арт Текин атқа чаққан миндидә, қачти. Әтиси қитанлиқлар уни қоғлиди. Изиға чүшүп, издәштүрди, зади тапалмиди. Хәтәрлик вә дәһшәтлик қумлуқлардин өтүп, сусиз чөл-баявандин чиқип, упуққа тутушуп туридиған яп-йешил от-чөп, йешилзарлиқ дала-түзләңләрдин өтүп, Уйғур-Идиқут қишлиқ пайтәхти – Турпан шәһиригиму йетип кәлгән. Баурчуқ Арт Текин Турпандики Хәйриихсан Тилавәт ибадәтханисиға раһип кийимлирини кийивелип кирди вә буда Тәңриқути, пир устаз Атай Салиниң қешиға келип, тазим қилди вә:

– Мән Баурчуқ Арт Текин болимән! Қитандин қечип кәлдим. Мени йошурғин! – деди.

Атай Сали рәһбәрлигидә Турпан раһиплири “Қитанға жаза!”, дәп қозғилаң қилған еди. Баурчуқниң әжайип һошияр қәйсәрлигини көргән будда пир устази Тәңриқут Атай Сали Баурчуқ Арт Текингә қайил болди.

– Һошшәрә, оғлум! Хәлиқ сени күтүватиду. Идиқутни өз қолуңға ал! Мән сени бутханида сақлаймән. Турпанда чоң жәң қошунлирини тәшкилләш лазим, – деди тәвринип. – Түс Тайғу сени қачуруп қоюп, қол қоштуруп теч ятмас. Мениң раһиплирим чоң күч. Уларниң қолиға қурал берип, һәрбий мәшиқ өткүзгин... Түс Тайғуниң Идиқуттики чоң назарәтчиси Шауким һәм аңлиған болса, – азирақ сүкүт сақлиди. – Һәмминиң алдини елиш лазим. Пурсәтни қолдин бәрмәслик муһим... Шаһзадә сениң дадаң Иән Төмүр һазир Бәшбалиқта. Буд сәйлисигә  тәйярлиқ қиливатиду. Сениң бешиңда хәтәр булути туриду. Иән Төмүр сениң униң таж-тәхтини талишидиғиниңни билиду.

– Оң қол Тарқани ким? – сориди Баурчуқ Арт Текин Атай Салидин.

– Өз йеқини, – жавап бәрди пир устази. 

– Хәлиқ райини синаш әмәлдарини демәкчиму сиз?
– Һә, шундақ, шаһзадәм. Янғунтар Тарқан. Идиқутта Янғунтар Тарқанниң һоқуқи кәң. Хәлиқ мәнпийитини ойлиған алий роһлуқ, пак вижданлиқ, зати алий инсанлар зинданда ятиду.

Баурчуқ Арт Текин ойлинип қалди. Атай Сали Баурчуқ Арт Текингә у кетип, йүз бәргән хата-қалаймиқанлиқларниң баш-учини ейтип, чоңқур ойға селип қойди. Һәр һалда Баурчуқ Арт Текин тәрипидин Турпанда уюштурулидиған ләшкәр-қошунлар күч борини арқилиқ, Идиқут Иән Төмүрни тәхттин өрүп чүшириши мүмкин екәнлиги муқәррәр болидиғанлиғини рошән сәзгәчкә вә униң бу һәрикитини қоллиған һалда, Атай Салиниң қандақту бегуна хәлиқниң қан төкүшини халимайдиғанлиғини шаһзадиму сәзгән вә еһтият қилиш охшаш сезими қозғалғанди. Атай Сали Баурчуқ Арт Текинниң һеч немидин қайтмайдиған батур екәнлигини яхши билгәчкә, йәнә агаһландурди:

– Беһөдә қан төкүш, жутни парчилимақтин артуқ гуна йоқ.

Баурчуқ Арт Текин бу очуқ агаһландурушни тоғра чүшәнди.

– Дадамниң хәлиқ ичидә иззәт-һөрмити қандақ? – дәп жиддий соридиу уАтай Салидин.

– Хәлиқ падишаниң йеңи әмәлдарлириға яман көзи билән қарайду. Сән кетип шундақ болди.

– Хәлиқ хаталашмайду! – униң сөзини қоллиди шаһзадә. – Иланға һеч ким өз көксидә жай бәрмәс.

– Идиқут дөлитиниң сабиқ вә садиқ хизмәткарлири... Уларниң Шану-шөһритини, әл ичидики қәдир-қиммитини дәпсәндә қилиш яхши әмәс, шаһзадәм. Сән хәлиқ оғлисән! Хәлиққә пайдилиқ ишлар қилурсән. Ләшкәр вә нөкәрләрни интизамға үгитип, жутниң течлиғи үчүн һәрикәт қил. Бу пикримни мақул тапарсәнму?
– “Атаңниң балиси болма, әл балиси бол”, дегән әмәсму. Әлгә хизмәт қилмақ борчимиздур. Сениң ишәнчәңни ақлаймән! – деди Баурчуқ Арт Текин.

– Һә, сениң шундақ дәйдиғиниңни биләттим, шаһзадәм. 

Шаһзадә Баурчуқ Арт ТекинТурпанда бир ай ичидила йеңи тәшкил қилған ләшкәр-қошунлириниң һәммисини садиқ жигитләр дәп ишинип кәтмиди. Бу һаләт һәрбий мәшиқ жәриянида ениқ болди. Бу, әлвәттә, шаһзадини чоңқур тәшвишләндүрди. “ Баурчуқ Арт Текин қачқун! Икки дөләтни соқуштуруп қойди. Атисидин идиқутлуқ тажи-тәхтини тартивалармиш! Қитанға қарши тақабил туруш мүмкин әмәс! Бу хәдбин шаһзадә! Падиша атисиниң үзини йәргә қаратти. Тола ишинип кәтмәңлар”, дегән зуғуйлуқ вә зәһәрлик гәпләр униң қулиғиға йетип кәлди. Шаһзадиниң ғәзиви қайниди. Мәшиқ қилдуруп, уруш қаидилирини үгитиватқан Идиқут жәңчилиригә мундақ деди:

– Ким маңа ишәнмәйду? – дәп жәңчиләрни бир сәпкә тизип қоюп жиддий сориди.

– Мән! – дәп бир жәңчи сәпниң алдиға чиқти. – Мән саңа, шаһзадәм, ишәнмәймән!

Баурчуқ Арт Текинниң чирайи өзгәрмиди.

– Йәнә ким ишәнмәйду? – сориди.

Һәммә шүк турди. Баурчуқ авазлиқ оқ-яни қолиға елип:

– Мошу авазлиқ оқ-яни кимгә вә немигә қаритипатсам, силәрму қилчә иккиләнмәстин, шу нәрсини нишанлап оқ-ядин оқ үзүңлар. Бу силәрниң маңа болған муқәддәс ишәнчәңлар дәп чүшинимән.

Шаһзадә Баурчуқ Арт Текин Атай Сали мингүзүп қойған тулпар атқа қаритип авазлиқ оқ-ядин оқ үзди.

– Әнди силәрчу? Немишкә қарап турисиләр? – дәп вақириди Баурчуқ Арт Текин. – Сән немишкә атмайсән? – деди һелиқи ишәнмәймән дегән жәңчигә.

У бу атқа оқ-я үзәлмиди вә уни қиялмиди. Буйруқни орунлимиған ялғуз қошун әзасиниң бешини чепип, йәргә домулатти.

– Тарқаңлар! Әтә йәнә Ярғул бойида авазлиқ оқ-я етиш мәшқини давамлаштурмиз, – дәп уларни агаһландурди. – Буниңдин кейин бурунқи орунлимай хилаплиқ қилидиғанларниң тәғдири – өлүм! – дәп қәтъий вә кәскин ейтти. 

– Орунлаймиз! Пәрманлирини орунлаймиз! – деди жәңчиләр көтирәңгү роһта. Шаһзадә Баурчуқ болсаТәңритағ етигидә йәнә мәшиқ өткүзгәнди. Униң алдиға минидиған ат әкәлди. Шаһзадә Баурчуқ атқа минмиди, у көн өтүги билән таш вә қумларни дәссәп, өзини мәғрур тутуп, дадил қәдәм билән Турпанға қарап аста маңди. Йолида у каризларниң бириниң ичигә чүшүп, муздәк вә сүзүк судин жүриги қанғичә ичти вә униңдин чиқип йолини йәнә давам қилди... 

Турпанда бир ай шамал чиқип, шу күни таң сәһәрдә тохтиған еди. Шәһәр тәбиәт апитидин қутулди. Идиқутлуқлар аста-аста йәр асти гәмилиридин чиқип, ишик-деризилири һаңғирқай өйлиригә бала-жақисини елип, хошал-хорамлиқ билән ваң-чуң қилишип кирип кәлмәктә. Муқәддәс Турпан, Астана, Қарағожа шәһәрлири сүзүлүп чиққан қип-қизил таң нурида бөләкчила чирайлиқ көрүнәтти. Тәңритағ етәклиридә учуп-ойниған қумлар бесилип, қуяш нурини емип, теп-теч ухлап ятқандәк сезиләтти. Чиңқи чүштә болса йәр-жаһан от-чоғ болуп кәттидә, Тәңритағ ялқунтаққа айлинип, қумлар бәәйни қип-қизил чоғ-қоқастәк болуп йенип кәтти. Бу Турпан Идиқутида болидиған наһайити қаттиқ иссиқ күнләрниң башланғанлиғидин дерәк берәтти.

Әтигәндә Баурчуқниң алдиға Атай Сали алдираш йетип кәлди. Баурчуқ Арт Текин пир устазни көрүп, иллиқ салам билән қарши алди вә униң сәһәрдә Хәйриихсан-Тилавәт ибадәтханисини ташлап, бу йәргә келиши беһөдә әмәслигшини дәрру сәзди.

– Шаһзадәм, шаһзадәм! – дәп әтрапиға йенип-йенип қарап у, – қошун-ләшкири билән Бәшбалиқтин кәпту.

– Ким у? – сориди қапиғи түрүлүп, жиддий түскә киргән Баурчуқ Арт Текин. У Атай Салиниң икки мүрисигә қолини қойди. – Ейт, ким екән у? 

– Йеңи Баш Тарқан! Янғунтар!

– Демәк, – деди шаһзадә сәвирлик билән. – Бу йәрдә тиң тиңлиғучилар бардә. Мениң кәлгинимни, қошун тәйярлаватқинимни аңлаптудә! 

– Әлвәттә, шаһзадәм. Иән Төмүр зат алийлириға мәлум қилғанлар бар. Янғунтар сени, муһтәрәм шаһзадәм, өлтүрүветәрму? Йә пут-қолуңға кишән селип, һайдап әкитәрму? Сени әкәтсә, кейин мени һәм апирип дарға асиду, тайлиқ.

Баурчуқ Арт Текин өзини еғир-бесиқ тутуп Атай Салиға деди:

– Пир устазим! Сәвир қилғин.

– Йеңи ләшкәрләр саңа толуқ баш әгмиди, билимән.

– Пир устаз! Мән һәммини сезимән. Ләшкәрләрни ахир баш әгдүримән. Һазир улар мени, мән уларни синаватимиз. 

– Хош, немә қилимән? – дәп Атай Сали униң ағзиға қариди вә қолини қоштуруп тиңшиди.

– Сән Хәйриихсан-Тилавәт ибадәтханаңға бар. Мени сориса, ләшкәрлирини елип, Ярғул бойида қапту дегин. Янғунтар халиса, мениң қешимға кәлсун. Шундақ дәп ейт.

– Мақул, ейтсам ейтай, Шаһзадәм! – у мошу йәрдин топ-тоғра Хәйри-Тилавәт ибадәтханисиға кәтти.

Шаһзадә Баурчуқ Арт Текин Турпан-Идиқутниң қурған сепили нерисида бағлири үзүм, шаптула, өрүк билән толған чирайлиқ нәқишләнгән бир өйдә туратти. Шаһзадә у өйдә үстигә йеңи савут, бешиға добулға кийди. Атай Сали һәдийә қилған қини алтун вә рәңму-рәң қиммәт баһа ташлар билән безәлгән, әжайип нәпис сәнъәт нәмуниси билән ясалған қилични белиға бағлиди. Йәнә шундақ чирайлиқ садақни асти. Оқ-ярини тақиди. Қәдәмлирини тетик бесип, һойлиға чиқти вә етиға минди. У Ялқунтағ етигидики ибадәтхана харабилирида, қумтағда, кариз бойлирида қедим вақитларда оқ жайлап жүридиған чарм халтичә!

Безәклик ғарлирида яшайдиған, туюқ миң өйлири, йәни будда ғарлири астидики шох аққан дәрия бойлирида чедир тикип ятқан ләшкәрләрни жиғип, әгәштүрүп, Ярғул шәһәрчисигә башлап әкәлди.

Шаһзадә ләшкәрләрни бүгүн йәнә синап көрди. Ярғул астидики чоң дәрия бойида, чатқаллиқларда, ғар үстидә шаһзадә тәшкиллигән Идиқут қошунлири өз ара қиличвазлиқ, нәйзивазлиқ мәшиқлирини башлавәткән еди. Кейин улар атлиридин йәргә чүшүп, чамбашчилиқ мәшқигә өткәндә, бу йәргә азла ләшкири билән Уйғур-Идиқути Иән Төмүрниң оң қоли Янғунтар Тарқани йетип кәлди.

– Идиқут ләшкәрлири! Мәшиқни һазир тохтитиңлар! Һәммиңлар чатқаллиқтин чиқип, Ярғул дөңигә сәпкә тизилиңлар! – дәп буйруқ қилди Баурчуқ Арт Текин. Янғунтарға салам бәрмәй, өз ләшкәрлир алдида дөңгә чиқип, ат үстидә мәғрур қарап турди. Қошунлар тез сәпкә тизилди. Баурчуқ Арт Текин Бәшбалиқтин кәлгән йочун ләшкәр билән бу йәргә кәлгән кишини тонуштурмиди. Наһайити егиз атқа мингән кичиккинә әмәлдар етини Баурчуқ ләшкәрлири алдидин у яқ-бу яққа чепип өтүп тохтиди:

– Бу зат алийлири Идиқут Тәңриқут, Иән Төмүр сәлтәнәт тажиниң бебаһа гәвһәри Тарқани болиду. Авал ордида Янғунтар болған! – дәп махтиди. Тарқан-вәзир ат үстидә  керилип олтирип, Баурчуқни очуқтин-очуқ ақарәтлиди.

– Мән алий зат Тәңриқут Иән Төмүрниң қутлуқ вә муқәддәс пәрмани билән чиқтим. Баурчуқ Арт Текин алий затниң көңлини рәнжитти. “Баурчуқ оғлум әмәс”, деди Идиқут жанаплири! Бу қарақчи! Бу Қитан билән қедимий достлуғимизни бузған сатқун! Қитан һазир ғәзәптә. Бизгә уруш ачимиз, дәп хәнжирини биләватса керәк. Силәр буниңға ишәнмәңлар! Мән һазир буни тутуп әкитимән. Бәшбалиқта зиндан беши күтүватиду. Зинданда саңа орун бар. Идиқут алийлири, жанабий намидин агаһландуримән! Бизгә жәңчи ләшкәр, қошунниң кериши йоқ! Тарқилиңлар, һәр ким өз ишини қилсун, – деди у Бәшбалиқтин әкәлгән ләшкәрлиригә. – Баурчуқ сатқунни тутуңлар! Хаинни тут! – дәп буйриди.

Икки ләшкәр кишән-зәнжирни қолиға елип, Баурчуқ Арт Текинниң алдиға һүрпийип кәлди.

– Аттин өзәң чүшәмсән? Биз чүширимизму? – дәп зәһәрхәндилик билән кинайә күлди.

Баурчуқ Арт Текин аттин чүшмиди. Тарқанни яман демиди. Азирақ унчуқмай турдидә, қошунлириға қарап:

– Идиқут тәғұдири мошуларниң қолида. Күч-қувитигә, қәйсәр-батурлуғиға, һәқиқий әлниң оғуллириға бағлиқ. Саңа қошун керәк болмиши мүмкин жанабий, Иән Төмүргә һәм. Амма лазим. Зинданда ятқан Тора Қаяға, Булад Қаяға лазим. Ая-ялиңач жүргән әлгә, йеңи Уйғур-Идиқутиға қошун муһим! Саңа агаһландуруп қояйки, әнди Идиқут қочақ әмәс.

– Көк сөзлимә. Әзмигин, сеситма. Чүш аттин, – деди һелиқи иккиси тәрәп-тәрәптин вақирап, авазини көтирип.

Шаһзадә аттин чүшти. Алдида гедийип турған икки ләшкәрниң канайлиридин күчлүк қоли билән шапла тутуп, қаттиқ қисип туттидә, бир пәстин кейин қоювәтти. Улар беһош һалда йәргә дүпла чүшти. Баурчуқ авазлиқ оқ-ясини Тарқанға қаратти. Баурчуқ Тарқанни авазлиқ оқ-яри билән етип өлтүрди. Қалғанлири қорқуп, ат бешини кәйнигә буридидә, қуйруқни хада қилди. Ләшкәрләр:

– Батур Тәңриқут! Баурчуққа апирин! – дәп вақирап, әтрапни чаң кәлтүрди. Нәччә йүз аваз садаси Турпан шәһиридин нери өтүп кәткән еди. Баурчуқ буниңғиму шүкри кәлтүрди.

Баурчуқ шәхсән өзи қурған қошунларниң чоң жасарәт, қәһриманлиқ, жәңгиварлиқ һәрикәтлирини ахири бир күни намайиш қилидиғанлиғиға қәтъий ишинәтти. Әпсуски, уларда һазиркәмдә ундақ һаләтни сәркардар Баурчуқ Арт Текин көрмиди. Шаһзадә әпчиллик билән етиға минди. Андин у қошунларға қарап:

– Вәтәндашлирим! Мән адәм өлтүрдүм! – деди авазини көтирип. Униң авазида қорқунуч байқалматти, йәнә авалқидәк өзини вәзмин тутти. Бирақ чирайи соғ вә сүрлүк еди. – Жанабий Иән Төмүрниң “сәхтәкәт тажиниң бебаһа гәвһәри” – Тарқанниң каллисини тенидин жуда қилдим. Идиқут атам мени кәчүрмәйду. Бәлки Қитанға йәнә палаветәр! Бәлки терәмни шүлүп, саман тиқип, тулум қилар! Жаза көп. Мән йеганә! Бирақ Вәтән вә униң бәхти үчүн һәр бир жан һәр жайда, һәр қачан өзини қурбан қилишқа һазир болмиғи лазим. Мән силәрдин шундақ мәртликни күтимән. Бүгүн мән ана жутум – Бәшбалиққа өзәм тәнһа атлинимән. Амма силәр һошияр болуңлар! Добулға, савут-садақ, оқ-я, нәйзә-қилич, қалқан, ай палтилар билән жүрүңлар! Мубарәк Вәтәнни, Уйғур дөлитини сақлап қелиш – муқәддәс вәзипә. .Нан башқиниң гелидә, кийим башқиниң үстидә. Биз ялиңач, ач! 

Немишкиду, ләшкәрләр униң гепини сусла тиңшиди.

– Әлвида, вәтәндашлирим! – Баурчуқ Арт Текин өзигә қанчә сәвир бәрсиму, улардин айрилиш, бәлки мәңгүгә айрилиш хәтәри жүригини можатти. – Мени әгәшмәңлар!

Ләшкәрләр аң-таң болуп, бир-бирсигә қарашти. Шаһзадә Баурчуқ болса астидики бир-икки қетим қамчилавәтти...

Әтиси у пир устази Атай Сали билән хошлашти. 

– Бешиңда хәтәр бар. Қандақ қутилисән, билмәймән. Идиқут Иән Төмүр ахмақ болғини билән өзигә хас қув вә мәккар адәм. Дилға кәлгән пикирни тил билән ейтқанда, һемишәм еһтият болмақ шәрт. Өлсәңму хәлиқ алдида өлгин. Хәлиқ сени көрсун! Буд худалиримиз қоллиғай сени! – Баурчуқ Арт Текин пир устазиниң сөзини дилиға дәрру қондурди. Уни мәккәм қучақлап, ички һислириниң тәвринишини басалмай, көзлирини жумуп, хелә узақ сүкүт сақлиди вә аста хошлашти.

– Әлвида, пир устазим! Сениң яхшилиғиңни, меһриванлиғиңни унтумаймән!

– Қой әнди, көптүрмә. Яхшилиқни сениңдин күтимән. Бурһан-будлиримиз сени өлүмдин қутулдурғай! Һошияр бол! 

– Йә өлүм, йә көрүм! – дәп ақ қашқа дулдул турпариниң бешини Бәшбалиққа буриди.

Шаһзадә учқан оқтәк көздин ғайип болғанда, Атай Сали:

– Сени өлүмдин қутулдуримиз! – дәп кәйнидин қол шилтиди. – Бизму баримиз! 

Ариға бир күн селип, әтиси әтигәндә, Атай Салиму Баурчуқ Арт Текин тәшкиллигән қошунларни башлап, Бәшбалиққа қарап атланған еди...
СИРЛИҚ ҚОШУН.
Баурчуқ Арт Текин бәш дәрвазилиқ Бәшбалиқ қорғанлирини айлинип жүрмиди. Өзигә тонуш болған падиша кирип чиқидиған ички шәһәр дәрваза алдиға келип тохтиди. Дәрваза күзәтчилири сөрүн бәшири билән қилич-нәйзилирини дәңләп туруп сориди:

– Ким сән?
Баурчуқ чирайини көрсәтти.

– Мән Баурчуқ Арт Текин. Шаһзадә! Немишкә тонумай қалдиңлар? – вақириди у. – Ач дәрвазини!

– Баурчуқ? Баурчуқ Арт Текин кәпту, – қоллиридики нәйзиләртөвән чүшти.

– Сени өлди дәп шум хәвәр әкәлгәнғу чапармән! 

– Өлсәм, тирилдим! – йәнә кинайә күлди у. – Падишаниң алдиға киришим керәк.

– Биздә ундақ киргүзүш һоқуқи йоқ. Дәрваза бегини чақирай.

Яш күзәтчи дәрвазини қия ечип, ичигә кирдидә, аздин кейини дәрваза бегини елип чиқти. Күзәтчиләр унчуқмай турди. Дәрваза беги егиз вә қатаңғур, бешини серип чүшәргән адәм екән. Баурчуқни көрүп, униң диң қашлири түрүлди, көзлири қизирип, ләвлири көкирип кәтти. Униң үзидила әмәс, бәлки пүтүн бәдән әзайида бир қошуқчә қан йоқтәк, бәәйни қуруқ сүйәктәк ақарған соғ вә сүрлүк адәм екән. У Баурчуқниң қолини шапур-шупур тутмақчи болди, лекин шаһзадә чапсанлиқ билән униң соғ вә қаттиқ қолини қеқивәтти. Узун путлири бәдини билән тәңла иштик пеқиришиға Баурчуқму жиддий һәрикәт қилип, пути билән зәрбә бәрди. Дәрваза беги әнди қиличини суғиривалди. Алмас қилич тутқан қолниң жәйнигигә Баурчуқ тезлик билән йәнә қаттиқ тәпти, зәрбидин зиңилдиған жәйнәк титирәп кәтти. Пиликтәк юмшап, қувәттин айрилған алиқан вә бармақлардин алмас қилич йәргә учуп чүшти.

– Бәс! – деди Баурчуқ һүрпийип келиватқан дәрваза бегигә жиддий агаһландуруп. – Мән сениң билән чамбашчилиқ, қиличвазлиқ қилғили кәлмидим. Жанабий алий зат Идиқут дадам Иән Төмүр алдиға кәлдим. Тиңшимайдекәнсән, мейәңни чугуймән. Қени, бар, ейт, киришкә ижазәт қилғай!

Дәрваза беги Баурчуқ Арт Текиндин чөчиди. 

– Һазир, шаһзадәм! Һазир! – униң нәпәси ичигә чүшүп, көзлири алайди. Кәйнигә дажип, ичкиригә кирип кәтти. Дәрваза беги күтмигән вақиәни Идиқут Иән Төмүргә тәпсилий ейтип бәрди. Иән Төмүр, бәәйни чоғ дәссәвалғандәк, чөчүп дәс турдидә, бир немә демәкчи болдию, амма жүригини тутқан пети лассидә олтарди. Бир аздин кейин үзтгә қан меңип, тутулған нәпәслири ечилғандин кейинла, дәһшәтлик аваз билән вақириди:

– Кирсун, немә қарап олтирисән? Чапсан кирсун!

– Хоп, тәхсир!

Дәрваза беги қол қоштуруп чиқип кәтти. 

“Чапармән ялғанчи екән! – дәп ойлиди ғәзәплинип. – У әбләхни тепип, дарға есиш лазим. Һә, дәрһал дарға есип өлтүрүш лазим. Баурчуқниму дарға есип өлтүрүш лазим!”, дәп ич-ичидин дәрғәзәп болди Иән Төмүр. Баурчуқ Арт Текин кирип, ата алдида баш әгди вә тиз пүкүп олтарди. Узақ жим-житлиқтин кейин, Иән Төмүр аста бешини оғлиға бурап, алийип қариведи, оғли дәл мошу дәқиқидә дадисиға сеғинишлиқ һиссиятида қарап тәлмүрүп туратти.

– Сеғиндим сени, дада! – көйүмчанлиқ иллиқ авазда пичирлиди оғли.

– Бәс! – көзлири тиғ болуп қадалди. – Мән сениң атаң әмәс! – у гәпни үзүп ейтивәтти. 

Баурчуқ атисидин меһриванлиқни, мәхпирәтни, шәпқәтни күтмигән, әксичә, жаза, қатил һөкүмни күткән. Униң ойлири айдиңлашти. Қандақла болмисун, Баурчуқ Арт Текин өз атисидин кәчмиди. Вә әбәдил-әбәт кәчмәйду. Бирақ Баурчуқ Арт Текин ичидики дәрт-әләмни, шундақла атисиниң тутқан йоли хәлиқни еғир гирдапқа апиридиғанлиғини очуқ ейтип-баянлашқа күчини жиғди. 

– Мениң гепимни жирма, дада! Ахирқи дидарлишишим, ахирқи сөзүм... Мән өзәмни шир дәп һис қилимән. Сениң оюңчә, бойнумда зәнжир туриду, амма жүригим әсла бой сунмас. Бу аддий һәқиқәт. Һәр адәмниң сиғинидиған муқәддәс дәриғи болидекән. Сениң – қарияғач, рәмити анамниң – яңақ дәриғи... Һә, мениң дәриғим – хәлиқ. Шуниңға сиғинимән... Көңлүм интиқам вә адавәт сақлашқа майил әмәс. Сениң билән дөләт давасини қилишни өз қәдрим үчүн нуқсан дәп билмәймән. Сән мени кәчүрмәйсән, билимән. Хәлиқ сениңдин немини күткән? Биләмсән? Билмәйсән. Хаталиқлар, нуқсанларни түзитәлмисәң жут сени әсла кәчүрмәс. Сән палакәт рәһбири, Идиқути болуп қалғиниңни ойлап көрдүңму? Һәммисини өзгәртиветипсән. Дөләт бешида көвүк мейә әмәлдарлар көпәйгән охшайду.

– Мениң бебаһа гөһәрим Тарқанни көрдүңму? – Баурчуқ Арт Текинниң гәплиригә қулақ салмай олтарған Иән Төмүр оғлиниң сөзини бөлди.

– Көрдүм. Тарқанни мән өлтүрдүм, – Иән Төмүр ишәнмигәндәк көзидин яш чиққичә күлүп кәтти.

– Һа, һа! Паһ! Паһ! У арислан турса... Өлтүргәнмиш! Һеч бир гепиңгә ишәнмәймән. Һәммиси ялған! Һәммиси лап! Лап! Пәқәт Қитандин қачқиниң раст. Қан төкүлидиғини раст.

Баурчуқ Арт Текин сәвирлик билән:

– Инсан үчүн таж киймәк шәрт әмәс. Һә, сән уни сәзмәй келиватисән. Бәлки номус вә виждан саһиби болмақ, жәмийәт алдида өз мәсъулийитини сезиш шәрт. Мән гөрүгә берилдим. Бу мениң үчүн ақарәт! Қачқиним раст. Уларға тақабил туридиған күч-қошун можут. Қитан әнди Идиқутниң дүшмини. Сән әнди Қитан билән йәкму-йәк жәң қилисән... Әнди чақир! Жазалиғучини чақир!

Иән Төмүр унчуқмай униңға қаридидә, зиндан бегини чақирди. У алчаңлап кирдидә, қазандәк қосиғиға икки қолини қоюп, маңлийини пүрүтүрүп, пәрман күтти.

– Баурчуқниң пут-қолини бағла! Зинданға апирип ташла! Әтә әл алдида дарға есилсун! Өзәм қатнишимән, мәнсиз өлтүрүвәтмәңлар. Бу хәтәрлик, сатқун! Еһтият бол! Қечип кәтмисун!

– Хоп, тәхсир! Пәрманлирини бәжиримән! – деди зиндан беги қол қоштуруп. Униң чирайи қарисиға өртилип, көзлири, өлгән калиниң көзидәк, ақ пахтилири чаниғидин чиқип кәткидәк қилди.

– Маң! Алдимға чүш! – дәп Баурчуқниң кәйнигә өтти.

– Дада! Женим дада! – деди Баурчуқ Арт Текин. Хурсән болуп чиқип кетиветип тохтиди, кәйнигә бурулуп, униң бу пәрманиға рази болди. Атай Салиниң пикир-ойи Баурчуқ Арт Текинниң пикир-ойи билән охшаш болди. “Хәп, мениң өлүмүмни Атай Сали, пир устазим көрмәйдиған болдидә, мениң ләшкәрлирим көрседи... Арминим, арзурум шу еди”. 

Иән Төмүр алтун қәмәргә бир қолини тиригән һалда, езилгән, парчиланғандәк болуп, көзлирини қаяққа йошурушни билмәй қалди. Барғансири еғирлашқан, чоңқурлашқан сүкүт һөкүм сүрди. Бу сүкүнат, гоя һәқиқәтниң үстүнлүгини тәстиқлигәндәк, мәнани билдүрүп туратти... 

Әтиси Бәшбалиқ тәбиити сүрлүк көрүнди. Баурчуқ Арт Текинниң пут-қолиға кишән вә койза селинған. Уни дар алдиға икки жаллат һайдап кәлди. Баурчуқ Арт Текинни көрүш үчүн Бәшбалиқ кочилирида, шәһәр қорғанлири үстидә инсан долқунлири гәвдиләнгән. Мана жазалаш вақтиму кәлди. Иән Төмүр хәлиқ алдиға чиқти. Баурчуқ Арт Текинниң көзи қара булуттәк келиватқан ләшкәр-қошунларға чүшти. Өлүмән дәп жиғлимиди, әксичә, хошаллиқтин көзигә яш алди. Ләшкәр алдида Атай сали келивататти. Улар қил ағамчилар саңгилаптурған дар әтрапини қоршавалди. Ләшкәрләрниң добулға, савут, нәйзә, қалқан, ай палтилири қуяш билән Бәшбалиқ һавасида парлайду. Атлири сәвирсизләнгәндәк, башлирини силкип, кишнишип, бир йәрдә туралмай, тепирлашмақта еди. Ләшкәрләрниң көзлири қәһәрлик, үзлири соғ, жиддий еди. Һә, бу қошун – Баурчуқ Арт Текин Турпанда тәшкиллигән сирлиқ қошун. Булар немишкә бу йәрдә? Бу вақиә Иән Төмүрни  һодуқтуруп қойди. Бирақ уларниң келиш сәвәвини Баурчуқни дарға асқандин кейин ениқлашни мақул көрди. Иән Төмүр башла дегәндәк, бешини лиңшитти, зиндан беги сәл илгири чиқип, бу йәргә тәшвишлинип, топланған авам хәлиқ алдида Идиқут пәрманини оқуди. 

– Уйғур-Идиқут дөлитиниң Тәңриқути Иән Төмүр һөкүм қилиду, – дәп һәмминиң жүригини бир можуп алдидә, вақирап оқушқа башлиди: – Қитанлардин қачқан, сатқун, хаин, Идиқутниң Тарқанини өлтүргән қатил Баурчуқ Арт Текин дарға есилип, жазалансун! – дидә имза вә пәрман егисини сәл сүкүнат сақлап оқувәтти. – Идиқут Иән Төмүр имзаси.

Һәммә яқта сүкүт һөкүм сүрди. Һәмминиң көзи Баурчуқ Арт Текингә қадалди. Униң пут-қолидики кишән-койзини бешиға добулға, үстигә зәнжир чапан кийгән икки қатил келип йәшти, қечип кәтмисун дәп бойниға сиртмақ салди. Бешини қара халта билән йепип қойди. Баурчуқ Арт Текин туюқсиздин вақиравәтти:

– Қолумда авазлиқ оқ-ярим йоқ! Болса, бериңларчу?! Өзәмни өзәм нишанға алаттим! Атмамсиләр мени! – деди мәғрур һалда жәңчи ләшкәрләргә хитап қилип. Жәңчи ләшкәрләр бу дөрәнму Баурчуқ Арт Текинниң буйруғини тиңшимиди. Шуңа Баурчуқ Арт Текин өзини өзи өлтүрәлмиди. Әксичә, улар Иән Төмүрни нәччә миң авазлиқ оқ-я билән нишанға алди. 

– Батур Тәңриқу-у-ут! Баурчуқ Арт Текин! Идиқут Баур-ч-у-қ! – дәп вақириди ләшкәрләр. 

Баурчуқ Арт Текинниң бешида қара ниқап туратти. У әтрапта немә болуватқанлиғини техи көрмигән еди. У пәқәт авазлиқ оқ-яларниң авазини аңлидидә, көңли әнсириди. Өзи кәшип қилған авазлиқ оқ-я өзиниң жүригини ағритип тешивәтмиди, мана сап-сақ, икки путида туриду. “Кимни нишанға алғанду?”, дәп тәшвишләнди. Бойниға селинған қилтақ-сиртмақни, үз-көзини япқан қараңғулуқ ниқапни бирси қоли билән йешивататти.

– Һазир! Һазир! – дегән авазидин пир устази Атай Сали екәнлигини тониди.

– Ким өлди? 

– Иән Төмүр! Идиқут!

Баурчуқ Арт Текин ғал-ғал титирәп, худди гөдәкләрдәк, үн селип жиғлавәтти.

– Мениң дадам! Мениң дадамни немишкә өлтүрдүңлар?
– Хәлиқниң һөкүми шундақ! – Атай Сали худди балисидәк бағриға бесип, бөдрә чачлиридин силиқ сийпиди. – Әнди сениң атаңму, анаңму – хәлиқ! – деди униңға тәсалла берип. 

Андақ йәрдә көксигә авазлиқ оқ-ялар санчилған Баурчуқ Арт Текинниң дадиси Идиқут Иән Төмүр дарас тартип ятатти. Униң қешида һеч ким йоқ еди. Баурчуқ Арт Текин титиригән путлири билән һалсиз дәссәп, мәрһум дадисиниң жәсиди йениға барди. У Иән Төмүрниң очуқ қалған көзини бармақлири билән угилап япти. Иән Төмүрниң жәсидини аста көтиривелип, қайғу-һәсрәт отида үзини үзигә яқти. Бағриға мәккәм басти. Баурчуқ Арт Текинниң яшқа толған көзлири бир пәс жумулған еди. Ләшкәрләрниң үч-төрти келип, дарға от қоювәтти. Дар чарсилдап көйүшкә башлиди. Йәнә бир нәччә ләшкәр болса қечип кәткән зиндан бегини тутувелип, пут-қолидин сөрәштүргән һалда, отқа пеқиритип ташлавәтти. Зиндан беги кимгиду ечинишлиқ билән узақ ялвурди, қахшиди, зарлиди, ахир үни өчти. Атай Сали Баурчуқ Арт Текинниң қешиға келип:

– Сәвир қил! Тола қайғуруп кәтмигин. Өз-өзигә гөр колиған адәм бу. Қариғина, жанабий Баурчуқ Арт Текин! – қоли билән көрсәтти. – Бешиңни көтирип, әву яққа қариғина, әйнә келиватиду. 

Баурчуқ Арт Текин бешини көтирип қариди. Келиватқанлар Тора Қая, булад Қая, тарқан Билгә буқа охшаш мөтивәрләр.

– Сениң мәрт вә мәрданә жигитлириң азат қилди, – деди Атай Сали.

Баурчуқ Арт Текин унчуқмиди. Кийимлири житилған, чач, сақал-бурути өсүп, топа рәңгә айланған бегуна инсанлар Баурчуқ Арт Текин билән көрүшүп, униңға ақ көңүл ейтип, тәзийә билдүрди. Әқиллик, данишмән Тора Қая болса:

– Һеч немидин қорқмайдиған Арислан сән! Қәддиң егилмисун! Хәлиқ сени күтти. Өз дәрдиңдин чоң дәрт туриду. У – хәлиқ дәрди. Уларниң азатлиқ, мустәқиллик йолидики дәрди! Биз сениң билән дайим биллә! Биз сениң билән мәғрурлинимиз! – Баурчуқ Арт Текин Тора Қаяниң очуқ вә рошән пикридин бәһриман болди... Һәқиқәтән Идиқут нури униң дилини йорутти...

Идиқут Баурчуқ Арт Текин атиси Иән Төмүрниң жәсидини мәрһум анисиниң йениға, Бәшбалиқ қәбирстанлиғиға әмәс, бәлки башқа йәргә көмүшни көңлигә пүкүп қойди. У уйғур һүнәрвәнлиригә жәсәткә жуңдин көйнәк тоқутти, путиға кигиздин попуш кийдүрүп, әмчи, тевип, доричи, тибабәтчиләрни чақирип, ата сүйигини мәңгүләштүрүш үчүн наһайити яхши мумиялатти. Бирақ дағ-дуғисиз, қедимий мурдилар билән толған Астана-Турпан Идиқутлуғидики қәбирстанлиққа дәпин қилди. Қәбир бешиға қоюлған ташқа: Идиқут иән Төмүр – хәлиқ ғәзивиниң қурвини! – дәп йезилди...

МӘХПИЙ ДӘРТ
Уйғур-Идиқути дөлитигә Идиқут болуп тәхткә олтарған хошал-хоамлиқ мәрасимда Идиқут хәлқи мундақ деди:

– Түрк сулалисидин Идиқут болған хақанимиз, һөкүмдаримиз, егимиз, пухрраниң әмри вә тәңри тайинлиған Иән Төмүр оғли Баурчуқ Арт Текиндин биз разимиз. Тәңри Баурчуқ Арт Текин мәртивисини дайим жуқури көтирип, өмрини раһәт-парағәт ичидә узун қилсун. Униң улуқлуқта тәңдиши йоқ салтанат асасилирини мустәһкәмлисун! Униң пәрман даирилирини кәңәйтсун вә йүсәлдүрсун! Идиқут хәлқи униң беһесап сахавити шарапитидин юлтузлардәк йүксәк бәхит-саадәткә егә болсун! Униң арзу-арманлири әмәлгә ешип, уйғурларни хошал қилғай! Тәңри униң қәһәр-ғәзивигә учриған дүшмәнлирини техиму хар-зар қилсун!

Баурчуқ Арт Текин Уйғур дөлитигә Идиқут болғандин кейин, дөләт һаяти билән йеқиндин тонушуш мәхситидә Идиқутни арилап, чоң сәпәргә чиқти. Идиқутқа Тора Қая, Тарқан Билгә Буқа сәпәрдаш болуп, улар Идиқутниң шәхсий атлиқ күзәтчилири һимайисидә сәпәргә атланди. Турпан хәлқи вә уларниң зимини бир нәччә жилдин бу ян соғ боран, қар-шувурғанни, ямғур-йешинни көрмиди. Язда Идиқутта адәм һәйран қалғидәк күн иссип-қизип кетәтти. Болупму бийил томуз күнлири кишиләр йәр астидики гәмиләрдә турди. Қуш учса, қанити көйди. Шуңа бу тәвәдә жүргән жан-жанивар – бөкән, жәрән, ақ сүсәр, қулан, ява қотаз, буға-марал, қушлардин – бүркүт, лачин, қарчиға, Турпанни айлинип өтидиған, Тәңритағ сүйигә уссап-чаңқап һәммиси йепилип келип, һеч немидин қорқмай, чөчүмәй, иссиқ суға баш чөкүрүп, ичип, жүрәклириниң тәшналиғини қандуралмайвататти. Идиқут Баурчуқ Арт Текин башлиған дөләт әрбаплириму су бойиға келип тохтиди. ЬУларниң мингәт атлириму, ағизлиридин еғиздуруқни чиқармиған болсиму, қулақлирини мидирлитип шорап-шүмәп, тоймай ичивататти. Мана Тәңритағ, йәни Алтунтағ етигидә күн чиқмастин авал беқиливатқан тавақ қуйруқлуқ қара қойларни бу тәрәпкә қарап һайдап келивататти. Суға йеқинлашқанда, чарвичи-чопанлар екәнлигигә көзи чүшти. Идиқут чарвичи-чопанларниң бәлгүси сүпитидә Калавутундин чопанларниң дүмбисигә гүл вә дәрәқләрни кәштиләп қойған екән. Идиқут чопанлири бу исиқларға үгинип қалғачқиму, анчила тәрлимигән. Пәқәт уларниң үзлири қара таштәк пақирап туратти Қоллирида таяқ, мүрилиридә оқ-я. Чопанлар саламлишип, падишаниң сол тәрипидә олтирип, очумиға су елип, үзини жуйди. Беганә адәмләрдин ким силәр, қаяқтин келиватисиләр, дәп сорапму кәтмиди. Улар өз ишини билидиған адил вә тоғра кесәр, ақ көңл, саддә адәмләр еди.

– Уйғур-Идиқути ханлиғиниң падишаси Баурчуқ Арт Текин дегән жигит бопту, растму? Аңдидиңмекин? – дәп сориди чарвичи Идиқутқа қаримай, үз-көзини жуюветип, седин бир-икки очум азғина алдидә, чайқап, йениға төкүветип, гепини давам қилди. – Дадисини өзи өлтүрүпту дәйду. Жүригидә түки бар адәм екән. Дадисини өлтүргини ярашмиған иш. Амма у жигит Қитанға қарши һәрикәт қиливатқан охшайду. Деди-дедигә қариғанда, атиси уни Қитанға гөрүгә әвәтиптекән... Биз қиш-яз мошу Турпан ичигә кирәлмәймиз. Дала, яйлақ, тағ, су бойлирида яшаватқан бәндиләр. 

Баурчуқ Арт Текин һәмралириға ғәзивиңларни бесиңлар дегәндәк, аста бешини еғаңлатти вә күлүп қойди. Тора Қая, Тарқан Билгә Буқа яман ой-пикридин қайтти вә уларму иллиқ чирай көрсәтти. Күзәтчиләр Баурчуқ Арт Текинниң “теч” дегән агаһландурушини чүшинип, қиличлирини қинидин суғирип чиқиралмиди. Баурчуқ Арт Текин көпирәк чопанни тиңшап, андин өзиниң ким екәнлигини билдүрмәкчи болди.

– Қой көп. Беқиш еғир әмәс, бу ишта хапа қилидиған нәрсә бар. Зади дитимға сиғмайду.

– Билишкә боламду? – Идиқут күлүмсирәп, иллиқ чирай көрситип, сәмимий сориди. Чопан орнидин турди вә “беганә йолувчиға” терикип, сәт қариди. 

– Бир Худаға гөш, нан, алтун-күмүч керәк әмәс. Йәрдики Худа, падиша лалмилар алтун-күмүч, гөш, ат..., ипәк... һәммисини алиду, йәйду беномус виждансизлар! Әждиһа! Әзбирайи, Худа, әждиһа! Қара, ука, бу дәйду, дәйдекән, дегән гәп әмәс. Раст гәп. Мән йәтмиш яштин аштим. Өмрүм қой беқиш билән өтүватиду. Баққан мал Қитанларға кетиватиду. Идиқутларниң қосиғи, гели йоқму? Бар. Немишкә улар йемәйду, дәймәна, ука! Биздин қой, Бәшбалиқтин ат алидекән гезәндиләр! Немә үчүн алиду? Немә үчүн бериду? Мана мошу тәрипигә чүшәнмәймән. Мән бу дөрән Қитанға мал бәрмәймән. Бәр дәп қопал девәйләп кәлсә, Туюқ безәклик ғар-сайлириға яки Ярғул сайлириға һайдаветимәндә, мана мән аңлиқ, билип туруп шундақ қилдим, дәп йеңи падиша укамниң алдиға баримән. Ғәзивигә учрап кәтсәм мәйли. Баурчуқ Арт Текин хәлиқ арисида Қитанға дегән тар мунасивәт, чоң ғәзәпниң ойғанғанлиғини мошу турпанлиқ аддий вә адил адәмниң қәлбини йерип чиққан ғәзивини аңлап, интайин хурсән болди. Униң мүрисини аста тутти вә күлүмсиригән һалда деди:

– Қитанға мал бәрмигиниңиз тоғра.

Чопан бу дадил гәп қилған адәмниң ким екәнлигигә қизиқип сориди.

– Ким сиз? Әқиллиқ беганә?

– Мән – Идиқут! Баурчуқ Арт Текин болимән!

У сәкрәп орнидин турди, өзини туталмай, икки ямпишини уруп, ишәнмәстин, қаһқаһлап күлүшкә башлиди. Қойчи тайиғи билән Идиқутни ноқиди.

– Баурчуқ Арт Текинниң садиғисида кәт! Саңа, маңа ундақ бәхит нәдин болсун! Сән деванә, дәрвиштурсән бәлки. Һәй, ахмақ, Идиқут мошундақ жүрәмду? Су бойида, қой арисида, мәндәк бечарә билән сөһбәтлишәмду? Ахмақ. Каллаң болғини билән әқилдин мәһрум екәнсән. Дрәвишлигиңни қил! Әгәр падиша, сәндәк әл арисида жүрсә, хәлиқ турмуш роһини, дәрдини өз көзи билән көрсә, аңлиса, мән сөйгән Идиқут болатти.

Идиқут Баурчуқ Арт Текин сөһбәтдишигә өзиниң һәқиқәтән падиша екәнлигини күч билән ишәндүрәлмәйдиғанлиғиға көзи йәтти. Униң қолини мәккәм қисип:

– Мени язда Бәшбалиқтин, қишта Турпандин издисиңиз таписиз! – дәп хошлашти.

У йәнә ишәнмиди.

– Идиқутта дәрвиш-деваниләр көпийип кәтти. Бәлкимба йәнә мәшәдә учришармиз! – Идиқутни дәрвишкә қияс қилип заңлиқ қилди. У узун чапинини сөрәп, бәш-он қәдәм чамдап берип, атлирини чепип кәткән кишиләр кәйнидин қарап тохтиди:

– Вай, тохта! Шунчилик иллиқ, сәвирлик адәм. Дәрвиш әмәс, содигәр әмәс. Ким болдекин?... Күзәтчилири көп екән! Идиқут дәйдумиш! Яқ, Тилавәт ибадәтханисиға келиватқан беганә раһиплар болуши мүмкин.

Қойчи шундақ жуқури-төвән ойлар ичидә кәң йеңини пулаңлатқа һалда уларниң кәйнидин қарап қалди. 

Беганә, натонуш кишиниң очуқ пикир-мулаһизилири Идиқутниң көңлигә қонди. Бу мәхпий сәпәрдә һәр хил адәмләр учришип, Идиқутниң көңлини ғәш қилип қоюшидин чөчүгән вә оңайсизланған Тора Қая шу хил мәхпий сәпәрни давам қилишниң һажити йоқлуғини аста, һөрмәт билдүрүп, агаһландурди:

– Жанабий алий зат Баурчуқ Арт Текин! – деди рәсмий пишиқдиған һалда. – Мундақ сәпәргә чиқиш падишаһи аләмниң учтумтут арилишини хәлиқ билиши лазим болур. Болмиса, һазирқидәк... чүшәнмәслик йүз берип, сизни... Мән хата әвәтиптимән! Хәлиқ сизниң болғини билән, дүшмән ятларниңки... Мошу тәрипигә ғәм чекурмән!

– Бәзиләр билип, бәзиләр билмәй қалғинимуяхшимекин дәймән, муһтәрәм сәрдар, – деди очуқ чирайи билән. – Қорқуп, чөчүп, тәшвишлинип жүрүп, Идиқутни башқуралмаймән.

Сәрдар Тора Қая чоңқур ойлуқ Текинниң орунлуқ жававиға қайил болғанлиқтин, бу һәқтә пикир-ойини йенип һавалатмиди...

– Йәнә арилап көрәйли, – деди Баурчуқ Арт Текин қизиқип. – Аңлиғандин көргән, қол билән тутқан яхши! – Идиқут роһлинип сөзлиди. 

Астана қәбирстанлиғи йенида турған қәбирстан өйигә қарап маңди. Һәмралири Идиқутниң кәйнидин әгәшти. Баурчуқ Арт Текин наһайити чоң үзүм бараңлиғиниң қешиға кәлгәндә, ақ қашқа етидин сәкрәп чүшти. Шәхсий күзәтчиләр униң етини мом яғачқа бағлиди. Қалған икки дөләт жанаплири Баурчуқ Арт Текинниң кәйнидин кирди. Үзүм бараңлиғиниң сәл нерисида ашлиқ хамини бар екән. Униңда наһайити көп чигә-канап тағарларға буғдай қачилинип, бир чәткә өрдилип догиланған кәң вә узуң үзүм бараңлиғи асти хелила салқин еди. Бараңлиқ асти пак-пакизә сүпирилгән, турған нәрсиләр сәрәмжан, бараңлиқниң бир четидә болса, яғашчилиқ һүниригә аит жабдуқлар еисқлиқ туратти. Бу йәрдә аппақ кийинивалған ақ чачлиқ бовай билән момай тирикчилик билән бәнт болуветипту. Бовай теридин ясалған ғәлвирдә буғдай тазилавататти. Момай болса, атниң қуйруқ вә яйлисидин тоқулған әгләктә ун тасқавататти. Талдин тоқулған қоңур рәң жимбилларда мевиләр, көктатлар туратти. Манта очақта жимбил нан пишиватқан екән. Боғма қапақларда муздәк сулар туратти. Яғачтин ясалған тәңчүктә тасқалмиған аппақ унниң бир чети йерим еди. Қазан бешида терәк дәриғиниң көтигидин дит билән оюлған, дәл оттура қара талниң чивиқлири билән бағланған челәк вә туң челәкләрму бир немиләр билән толтирилип қоюлған екән.

Шәпәқ допа кийгән бовай беганә адәмләрни көрүп, қолидики ғәлвирни азирақ қалған әхләт буғдай үстигә пеқиритип ташлидидә, топа-чаң қоллирини жуюп, узун ақ көйнигиниң етигигә сүртти. Қелин өскән сақал-бурутини сийпиған һалда, егиз вә қамәтлик жигитләргә көз салди. Улар, йәни йочун адәмләр, бовайға қарап, очуқ чирай билән аста чамдап келивататти. Уларниң сәмимий салам-саатидин кейин:

– Силәр қәйәрлик адәмләр? Бу йәргә немә дәп кәлдиңлар? Немә издәп жүрисиләр? – дегән соаллар билән тонушмақчи болди дехан бовай. – Қени, мәрһәмәт, келиңлар, олтириңлар! 

– Мән Бәшбалиқта туғулған, – дәп өзини тонуштурди Баурчуқ Арт Текин, бу дөрән өзини йошурмиди. – Исмим Баурчуқ. Уйғур-Идиқут дөлитиниң Идиқути болимән. Силәрниң турмуш-әһвалиңларни билмәкчи болуп кәлдим.

Баурчуқ Арт Текин сәпәрдаш һәмралирини тонуштурмиди. Улар унчуқмай Баурчуқ Арт Текинниң ағзиға қариди.

Бовай бешини еғаңлитип, көзлирини жумған һалда, қақаһлап күлүп кәтти. Күлкисини басалмай, момайға берип, бир немә деди, момай һәм күлди. Андин у қайтип келип, қап-қара кирлишип кәткән белидики потиға икки қолини қистурди вә :

– Қени, падишаһи аләм, мәрһәмәт, төргә өт, иссиқ нан йә, иссиқ әткән чай ич, – дәп тәклип қилди.

Меһманлар кона чүшәк-көрпиләр үстидә бәдәшқан қувруп олтиришти. 

Ақ яғлиқ таңға момай пакизә апқурларға чөмүчтә чай қуйди вә аста бовайниң қешиға келип, непиз нанларни уштуп, чинилиригә селип қоюшини пичирлап ейтти вә бурулуп аста нери кәтти. Меһманлар бир-биригә қаришивалди. Һәр һалда кона адәт бойичә, Тарқан Билгә Буқа чайдин азирақ сүмирип ичти. Баурчуқ Арт Текин Тарқандин кейин ичишкә башлиди. Улар көңүллүк олтарди. Бовай мән Идиқут дегән жигиткә тиклинип қарап олтиратти вә дәрһал беши туманлиқ ойлар билән бәнт болди. 

“Идиқутмиш! Падишамиш! Алтун тажни сән һәм арман қилисәнкән. Таж-тәхт, падишалар һәққидә көп оқуған болушуң керәк. Худаниң йеридә кимләр туғулмайду дәйсән. Бирақ өзәңни вә өзгиләрни алдима дә!”, бовайниң көзи меһманларға қадалған еди. Баурчуқ Арт Текинниң Идиқут екәнлигигә бу һәм ишәнмиди. Нураний бовай гәпни өзидин башлиди:

– Маңа қерилиқ йәтти, тенимдин күч-қувәт кәттию, шүкри, қулиғим аңлайду, – деди дехан Баурчуқ Арт Текингә жүрәк сирини ечип. – Бир немә сорисаң сориғин, ейтип беримән. Амма силәрдәк алдамчи әмәсмән.

Меһманлар бир-бирсигә қаришип күлүшти вә һәр үчила шу хил қолдин ясалған мәхпийликниң интайин еғир вәзийәт екәнлигини сезишти.

– Йериң барму? – сориди Баурчуқ Арт Текин бовайдин.

– Бар. Амма қосақ ач...

– Немишкә?

– Буғдайни Қитанға беримиз. Әйнә қап-тағадики ашлиқ Қитанға кетиду. Маңа қалғини, әйнә, йәрдә ятиду. Жан бақмақ пәриз. Үзүм сатимән...

– Қәбирстанлиқниң қешиға тақап өй салғиниң немиси? – сориди Идиқут.

– Өлүкләргә тирик адәм керәк! Қараймән, сақлаймән. Муқәддәс Иптидаий Идиқут ханлириниң жәсәтлири ятиду. Идиқут Иән Төмүрниң жәсиди мошу йәрдә. У падишадин бизгә яхшилиқ болмиди. Қитанға керәк, өз падишаримизға керәк, дәп баримизни – жиғип-тәргинимизни бизгә қоймай, жиғиштуруп әкитиду. Һазирқи болған Идиқут һәқни наһәқтин, достни дүшмәндин ажриталиса, яманға жаза, яхшиға инъам бериштә адиллиғини көрсәтсә екән дәймән. Аңлишимчә, жутни жут қилидиған охшайду. Хәлиқ ичидә һөрмәтлик, шөһрәтлик болсун! Идиқутимизниң өмри узун, дөлити әбәдий болсун!

Бовай бир аз сүкүт сақлап турдидә Баурчуқтин:

– Сән өзәңни яхши адәм дәп һесапламсән? – дәп сориди жиддий түрдә.

Баурчуқ Арт Текин иккилинип қалди. Хәлиқ, дөләт алдида чоң хизмәтләрни қилмай туруп, һә, мән шундақ яхши адәмдәп ейтишқа жүръәтсиләнди. 

– Қисилма сән! Һеч ким өзини мән яхши адәм, яман адәм, дәп очуқ ейталмиса керәк. Падишаму шундақ!

– Мән Бәшбалиққа барғанда, хәт язимән. Аңлиған, көргинимни баян қилимән.

– Оқуған адәм нурға охшайду. Қәлбиңни йорутиду. 

– Хәт язамсән? – ишәнди бовай. – Язсаң мундақ дәп яз: “Баурчуқ – хәлиқниң үмүти. Һәсәт – давасиз дәрттур. Һәсәтхордин еһтият болсун! Хәлиқни сәвәпсиз рәнжитмисун! Иши билән сөзи тоғра болсун. Ордида кенизәк хотун-қизлар азайсун. Әйши-ишрәт қилмисун! Бизни издигин. Һал-турмушимизни көргин, сениң көз нуруң – авам хәлиқ”. Болди, Бәшбалиққа барғанда, Баурчуқ Арт Текин падишаримизға мениң гепимни йәткүзгин.

Баурчуқ Арт Текин бу сөзләрни аңлап, көңли хуш болди. Қолини көксигә қоюп, шүкүр кәлтүрди.

– Хәйир хош, бова! Сениң билән көрүшкинимгә хошал мән. Раст ейтисән, Баурчуқниң көз нури – авам хәлиқ. Буни унтушқа болмайду... 

Баурчуқ Арт Текин йәнә йолға раван болди. Бу дөрән пахтизарлиқни арилиди. Асмандин булутлар парчилинип чүшкәндәк, аппақ пахтиларға у зоқлинип қариди. Ипәк тоқумичилири билән тонушти, ипәк қурутлирини көрди. Ипәк тартип, ипәк вә кимхап шайиләрни бесип чиқириш маһирлириниң назук вә дитлиқ ишлириға көңүл бөлди. Турпан шәһириниң қиз-хотунлири ипәк торларни тоқушқа маһир екән. Ипәкниң һәр хил рәңлири көз йеғини йәп туратти.

Баурчуқ Арт Текин кичик вә чаққан устиханида хелә жүрүп қалди. Қизлар Баурчуқни қоршавалди. Ширин сөзлүк, чирайлиқ қизлар:

– Ясақ төләңлар дәп кәлдиңларму? – дәп гөзәл қизлар қақаһлишип, уни қоршавалди. 

Баурчуқ Арт Текинулардин дәрру сориди:

– Жилиға нәччә миң топ ипәк ясақ төләйсиләр? 

– Үч йүз миң топ ипәк. Мөр бесилған пәрманда шундақ йезилған екән.

– Кимгә төләйсиләр? 

– Қитанларға. Кимгә болатти, – чуқирашти қизлар. 

– Биз Идиқут Баурчуқ Арт Текинниң буйруғи билән бу йәргә кәлдуқ. Қитанға, бийилдин башлап, бир топму ипәк берилмисун. Идиқут Баурчуқ Арт Текинниң пәрмани шундақ.

Тоқумичи қизларниң көңли көтирилип кәтти.

– Хуш хәвириңиз үчүн бәш хил рәңлик жиптин тоқулған тон кийгүзимиз! – дәп чуқиришип келип, хушхойлуқ билән Баурчуқ Арт Текинниң үстигә тоқулма тон кийгүзди. – Сизгә бәкму чирайлиқ ярашти! Биләмсиз сиз кийгән тон биздә киш, киш дәп атилиду, – дейишти қизлар.

– Аңлиған едим. Амма учамға сепип бақмаптимән. Һәқиқәтән чирайлиқ, нәпис екән.

– Алтун жип, йәни калавутун ишләшкә мән чевәр! – деди толиму гөзәл бир қиз. Униң непиз, чоғдәк қизил ләвлири арисида аппақ бежирим чишлири бола-болмас көрүнүп қалди. – Өйлинип қалсиңиз, бизгә хәвәр бериң! Биз ипәктин халиған нәрсиңизни тоқуп беримиз. Бирақ тоюңизға мону қизларниң һәммисини тәклип қилисиз.

– Мән өйләнгән жигит! – Баурчуқ Арт Текин һәр қандақ әпқачти гәптин нери болай дедиму, уларға һәқиқәтни ейтти. – 

– Падиша болсиңиз, һәммимиз ордиңизға берип хизмәт қилаттуқ. Амал қанчә, падишалиқ бәхит һәммә жигитләрниң маңлийиға йезилмайдудә! Аялиңиз чирайлиқму? Қәйәрлик? – дәп сориди қизлар һәвәс вә қизиқиш билән.

– Мениң үчүн чирайлиқ, – Баурчуқ Арт Текин мийиғида күлди. – Бәшбалиқниң қизи... Турпанда, Бәшбалиқта ордам бар. 

У гәп қизларниң дитиға сиғмиди, бир-бирсигә қараштидә:

– Анчә-мунчә лап атамдила? – дәп күлүшти. – Әпәндиниң роһи бармиду сиздә, йә? Ординиң ишик беги десичу, кашки. Падишадәк ордам бар дәйда техи. Биз сени боби жигит десәк... Мәйли арман-арзуюңға йәткин, саңа падишалиқ яришиду. Бизниң тон учаңдин чүшмисә, Идиқут болалайсән, – улар йәнә күлүшти. 

Баурчуқ Арт Текинниң тоқумичилар билән болған сөһбити һәр икки тәрәп кишилири қәлбини яхши тәсиратларға бөлиди. Баурчуқ Арт Текин талаға чиққанда, сәвирлик, ойчанлиқ билән Тора Қаядин сориди:

– Дөләт ғәзнисидә немә бар?

Тора Қая “һеч немә йоқ”, дәп ейтишқа петиналмиди. 

– Бар! Йоқ... – дәп тили калавулашқандәк, дудуқ-дудуқ қилди.

– Гуңга гәпни қой! – униңға сүрлүк қариди Баурчуқ. – Қитанлар биздин қанчә миң сәр күмүч алиду?

– Икки йүз миң сәр күмүч!

Баурчуқ Арт Текинниң деми ичигә чүшти.

Улар зәргарлар билән учрашти. Алтун-күмүчтин ясалған зебу-зенәт буюмлирини көздин кәчүрди... У йәрдин чиқти. Шу унчуқмай маңғиничә, туюқ вә безәкликтики қарларни оюп ясиған өңкүр-өйдики будларни алдиримай көрүп, чоқунди. Мингән атлирини болса, хелә йәрдә, ғар үстидә қалдурған еди.

– Ирдиминхан Идиқут, Арисланхан Идиқут ясатқан миң өйләр... Буниңдики Худа-будларни биз сақлишимиз лазимдур! – деди Тарқан Билгә Буқаға алаһидә қарап. – Күзәтчиләр йоқ екән. Әнди болсун!

– Иләл, тәхсир! – Тарқан қол қоштуруп вәдә қилди. – Болиду!

– Сиз, жанаплири Тора Қая, буниңға беваситә жавап берисиз. Күч сиздә! Қошун сиздә! Күзәтни күчәйткән әвзәл.

– Хоп, һәммини қилимән. Һәммә пәрманлириңиз орунлиниду, – деди Тора Қаяму қол қоштуруп. 

Баурчуқ Арт Текин миң өйләрдин чиқалмай, хиял ториға орилип, Идиқут хәлқигә апирин дегән еди ичидә: “Бу немә дегән чоң әмгәк? Ғарни тешип, оюп, нәччә йүз өңкүр-өй ясиған. Нәччә йүз Худа-будлар?... Һәммиси сақланған. Һеч ким тегәлмәпту. Муқәддәс зимин, хасийәтлик өйләр!”. 

– Уйғур-Идиқутиниң мәдәний, роһий байлиғи будларни хәлиқ, хәлиқни будлар сақлап келиватқандәк сезилиду маңа, – һекмәтлик, қанатлиқ, мәналиқ сөз билән Тора Қая Идиқутниң диққитини бөлди.

– Дана сөз! Тоғра, – дәп Тора Қаяға бурулуп қариди. Тора Қая униң кәйнидә келивататти. У падишасиниң бурулуп қарап, сөз тиңшишини орунсиз дәп чүшәнди. Шуңа у егиздә, егиз, тик турған Баурчуқ Арт Текингә бир қәдәм йеқин келип, буд вә мусулман дини һәққидә пажиәлик вақиәләрни һекайә қилғуси кәлди, лекин жанабий Баурчуқ Арт Текин көңүл бөлмәй қаламдекин дә, әгәр шундақ болса, шану-шөһритигә дәхил йетип қелишидин чөчиди. Бирақ Баурчуқ қизиқ тарихий вақиәләрни билгәчкиму яки Тора Қаяни синимақчи болдиму, әйтәвир, униңдин сориди:

– Қараханийлар ким?
– Уйғурлар. Мусулман болған уйғурлар.

– Сутуқ Буғрахан авал будда динидики уйғур етиғу?
– Шундақ. Уйғур. Дәсләп мусулман болған уйғур. Идиқут буддистлириму уйғурлар. Дини бөләк, амма тили бир.

– Сутуқ Буғрахан идиқутлуқ уйғурларни динидин жуда қилмақчи болуп, зорлаш һәрикәтләрни қилди. Бирақ идиқутлуқ буддист уйғурлар өз дини үчүн қан төкти. Динини сақлап қалди. Бу йәрдә буддистларниң қени бар.

– Чоң ғалибийәт екән. Мәндин авалқи Идиқутлар қандақ жасарәт көрсәттекин? 

Тора Қая йәнә һодуқмай жавап бәрди. Чүнки у Баурчуқ Арт Текин тарихни яхши билидиған Идиқут екәнлигини биләтти. 

– Пан Текин тибәтликләрни мошу Турпандин қоғлиди. Дәсләп Бәшбалиқни пайтәхт қилди. Моңғул зиминидә Уйғур-Орхон дөлитини қурди. Орхон дәрияси бойиға жайлашқан Қарабалғасунни мәркәз қилди. Буни Чиңғизхан яхши билиду. Пан Текин чоң данишмән, қомандан еди.

– Боко Текин мәшһур қомандан болған. Уйғур қошунлири билән Манас, Үрүмчи, Бәшбалиқлардин қирғизларни қоғлап чиқарди. Тибәтликләрниң сәрдари Саңқуңриниң каллисини алди. Ирдиминхан Қараханийлар һужумиға бәрдашлиқ бәрди. Саманийниң оғли Абдул пәттаһ билән жәң қилишти. Бирақ Алп Текин униңдин күчлүк чиқти. Алп Текин Кучани, Ақсу, Қарашәһәрни алди. Арисланхан Бәшбалиқта вақитлиқчә мәғлубийәткә муптила болиду. Алп Текин Турпанни беқиндуриду. Амма Арисланхан Бәшбалиқтин Идиқут шәһиригә баридиған тӘңритеғини кесип өткән тағ йоли еғизиға нурғун қошун топлап, һужум қилиду. Алп Текинни өлтүриду. Турпан, Қарашәһәрләрни қайтурувалиду. Кейин Идиқут уйғурлири мустәқил яшиған. Дүшмәнгә баш әгмигән улуқ вә мәшһур Идиқутлар өткән екән. 

– Сиз маңа қандақ мәслиһәт берәләйсиз, жанабий Тарқан? – дәп муражиәт қилди Баурчуқ Арт Текин Тарқанға. – Қени, сиз немә дәйсиз?

– Бизгә қудрәтлик жәң қошунлирини тәйярлаш лазим! Қитандин қутулуш керәк. Чиңғизханни дост тутайли. Ятларниң қоли билән ятларни ужуқтурайли!

– Сиз қандақ дәйсиз, жанабий Тора Қая? 

– Қитан вәкили Щаукимниң бешини тез елиш лазим. Шу чағда биз Қитандин тамамән алақини үзгән болимиз. Чиңғизхан һәммини күзитип туриду, әлвәттә. Чиңғизханниң шөһритигә йөлинәйли! Әлпази яман. Алдини алмисақ болмайду. Бирақ жими Идиқут аял-қизлири, яшлар-бовайлар уйғур қошунлири сепигә кирсун! Күч топлайли!

– Пикир тоғра. Шундақ болсун! Алди билән будда сәйлисини өткүзүвалайли! Бәшбалиққа тез қайтайли. Топ-тоғра Бәшбалиққа! – дәп у етиға минди. 

Улар ордиға қарап раван болди... Буларниң алдиға сирлиқ сәпәрниң чиғир йоллирини бесип өтүш синақлири туратти.

Бәшбалиқ.

Қәһриман шаһзадә сабиқ Идиқутлар Бәшбалиқ шәһирини Уйғур-Идиқут ханлиғиға пайтәхт қилғанда, әң алди билән улар Бәшбалиқни дүшмәнниң уштумтут зәрбилик һужумиға бәрдашлиқ берәләйдиған тәрипини жиддий ойлаштурған. Болупму Идиқут Арисланхан ички вә ташқи шәһәрниң әтрапини кәң вә егиз сепиллар билән қоршатқузғанди. Шәһәр бәш дәрваза билән тосалған. Бәшбалиқ сепили қаңдилип, сеғиз топа билән қопирилған. Һашамәтлик вә чирайлиқ өйләр болса, йәр очақларда пишшиқ пишқан хиш-хумдан маһир устилири тәрипидин гүл чекилгән хишлар билән ясилип, чирайлиқ қәд көтирип туратти. Идиқут Баурчуқ Арт Текин жиғинчақ селинған хан шәһиридә яшайдиған. Идиқут ордисиму мошу шәһәрдә еди. Бу йәрдә – Қара Тора, Тарқан Билгә Буқа, дәрваза бәглири, пир устаз Атай Сали, уйғур атлиқ қошун-сәрдарлири, сәнъәткарлар, һәйкәлтараш, бенакарлар, орда хәттати вә кенизәк хизмәткарлар. Идиқутниң шәхсий күзәтчилири, аяли Айқумуш мәликә, аялиниң өй күзәтчилириму биллә туридиған.

Идиқут Баурчуқ Арт Текин дөләтни башқурушниң йеңи йоллирини издәштүрди. Бу ойини орда мәслиһәтчилиридин мәхпий тутти вә ичидә сақлиди. У таң сәһәрдә хан шәһири сепилиниң үстигә чиқип, һәммини һәйран қалдурди. Қиличлирини белиға асқан, қоллириға қалқан  вә нәйзә тутқаншәхсий күзәтчиләр, йерими сепил үстидә, йерими сепил астидики кәң вә чоңқур хәндәкни яқилишип жүрәтти. “Мән азатлиқни халаймән... Қурал тутқан мону өй чашқанлириниң маңа немә кериги бар? Мени немишкә күзитиду? Кимдин қорқиду? Әлвәттә, дүшмәндин, қатилдин. Дүшмән ким? Қатил ким? Мени идиқутлуқ уйғурлардин сақлиғиниму? Уларға ишәш қилмиғиниму? Мени әшу чағда асмидиғу, мән уйғурлиримға қандақ ишәнмәймән? Мән яқа жуттин кәлмидим. Бәшбалиқ зиминидә туғулдум. Мән кимдин артуқ, кимдин ашқан алий зат? Күзәтчиләр маңа лазим әмәс! Орда-сарай Идиқут Баурчуқ Арт Текинниң әмәс, идиқутлуқ уйғурлиримниң қутлуқ өйи болсичу? Шундақ болғини яхши. Хәлиқ мени көрсун, мән улар билән дидарлишип турай. Уларниң арман-арзусини, мәхсәт-муддиасини билип туримән. Ордида әң әқиллиқ, данишмән мәслиһәтчиләрни қалдуримәндә, башқисидин ваз кечиш лазимдур. Маңа оқ-я етиш, атқа миниш, қилич-нәйзивазлиқ қилиш оңай, амма Идиқут болуш оңай әмәс. Вәзийәт болса интайин еғир”. У аста сепилдин чүшүп, һеч кимгә баш көтәрмәй, орда ичигә кирдидә, Тарқан Билгә Буқани чақиртқузди. Дәрһал һазиржәм болған Тарқан Билгә Буқиға Идиқут Баурчуқ Арт Текинниң ейтқан пикри ғәлити тәсир қилди. Униң чирайи татирип кәткән еди. 

– Сиз әқиллиқ, билим ғәзнисигә киргән адәм. Башқичә ойлимиғайла. Мениң әң йеқин мәслиһәтчилиримниң бири. Сизниң разилиғиңизсиз һеч бир жиддий тәдбир көрүлмәс, һеч бир пәрман берилмәс, һеч бир һөкүм чиқирилмас! – дегән чағда чоң вәзир өз орнида қалидиғанлиғини билип, чирайиға һаятбәхшлик қан жүгәрди.

– Ислаһитиңиз интайин тоғра, жанабий тәхсир! – деди баш егип. – Шаһим, сиз һәқ сөз қиливатидила! Башлиған иш мевилик болсун! Шаһанә пәрман-ярлиқни хәлиққә аңлитайли. Шундақ болсун! – Тарқан Билгә Буқа әдәп-әхлақни сақлап аста чиқти. Униң кәйнидин киргәнТора Қая Идиқутниң жүклигән вәзиписини орунлап, шәһәр ғәзнилири тарихидин һекайә қилди. Идиқут қизиқип тиңшиди.

– Хош, әқилдарим! – муражиәт қилди Идиқут вә алдида тиз пүкүп олтарған Тора Қаяға хуш чирай билән қариди. – Бу әлдә бәш шәһәр бар, дәйду бовимиз, бүйүк зат, улуқ алим Маһмут Қәшқәрий. У шәһәрләрниң хәлқи әшәддий капирлар, әң уста мәргәнләрдур... Бу шәһәрләр – Сулми, Қочу, Жанбалиқ, бәШБАЛИқ, Йенибалиқ – хасийәтлик муқәддәс дурданиси “Дивани луғәтит әт-түрк” китавиға язған екән.

– Хош, қени, һекайиңизни давам қилиңизчу! Бәшбалиқ қедим жут екәнлиги ениқ болди. 

– Шундақ, тәхсир. Һазирқи язлиқ пайтәхтимиз Бәшбалиқ Һун дәвридиму шөһрити аләмгә мәлум шәһәр екән. Бәшбалиқ зимини – муқәддәс зимин. Бу йәргә Һун, Түрк, Хән вә Таң сулалилири, тибәтликләр, қараханийлар жәң қошунлириниң қанлири төкүлгән хисләтлик йәр. Сода-сетиқтиму атиғи чиққан шәһәр. Көк түркләр қағанлиғи, Шәрқий Уйғур-Орхон қағанлиғи дәвридиму алақилар үзүлмигән екән. Сиз туғулған жут  – Бәшбалиқ болса наһайити әһмийәтлик жайға селинғанлиғи жилнамә, тәзкириләрдә алаһидә тәпсилий, очуқ тәстиқлиниду. Ирмаш-чирмашйолларниң әң бешида турған әһмийити интайин зор шәһәр дәп чүшәндим. Мениң һазирчә оқуп-билгиним әйнә шундақ.

– Башқа ейтариңиз йоқму? – дәп сориди Идиқут.

– Бар! – жавап бәрди Тора Қая мошу соални күтүп турғандәк.

– Қени, аңлайли, баян қилсила! – қизиқип кәтти Идиқут.

Тора Қая һәрбий йөнилиштә муһим, һалқилиқ мәсилиниң бешини ачти. Униң ойлири Баурчуқ Арт Текинниң сир бәрмәй, ичидә тутуватқан ойлири билән охшап кәтти. 

– Чиңғизхан! – дәп Тора Қая Баурчуқ Арт Текинниң үзигә қариди вә Идиқутниң чирайи һеч бир өзгәрмигини уни жиддий ойға салди. – Чиңғизхан дунияни өзәмгә беқиндуримән дәп жакалапту. Мабада Оттура Азиягә уруш жүрүшини қилмақчи болуп қалса, мана, көрүп қаларсиз, һәрбий күчини Бәшбалиқ арқилиқ өткүзүшни сиздин илтимас қилиши әқилгә сиғиду. 

– Чигич мәсилә! – дәп аста пичирлапла қойди у. – Йешилидиған мәсилиму? 

Бу сөһбәтниң йәкүнини Баурчуқ Арт Текин чиқиридиғанлиғини Тора Қая рошән сәзгән болсиму, у қоюлған соалға өзичә жавап бәрмисә болмайдиғанлиғини очуқ сәзди. 

– Сиз өз мәнпийитиңизни, Чиңғизхан өз мәнпийитини чоңқур ойлиғандила, бу көз қараш түгүни йешилиду, дәп ейталаймән.

– Мениң оюм һәм шундақ! – дәп ейтти Баурчуқ Арт Текин.

Бу, әлвәттә, Тора Қаяни чоң әқилдар-мәслиһәтчи дәрижисигә көтәргәнликниң бүйүк ипадиси еди. 

– Бизниң иш-һәрикитимизни Чиңғизхан байқап, күзитип бармақта, әлвәттә. Әгәр биз Қитан әлчиси Шаукимни өлтүрсәк, Чиңғизхан аңлиши биләнла Идиқутқа әлчилирини әвәтиши мүмкин, – бешида пишқан ойини аян қилди.

– Сиз вә Чиңғизхан бир дәвирдә яшаватисиләр. Бир дәвирниң адәмлири. Бир-бириңларға нурниму, көләңгүниму чүшәрмәй өтмәйсиләр. Гәп мәшәдә. 

Баурчуқ Арт Текин қанчилик өткүр, әқиллиқ жигит болсиму, моңғул вә Уйғур-Идиқути иккисиниң тәғдири көңүллүк өтәмду яки көңүлсиз өтәмду, бә тәрипини һазирчә чоңқур вә әтраплиқ билип, сезип кетәлмигән еди. Амма Чиңғизхан билән достлуқ алақини башлаветидиғиниға көзи йетәтти. Идиқут жүрәкни тәшвишкә салидиған сөһбәт-муназирини башқа соал билән үзүвәтти:

– Қанчә ат сетилди? 

– Он миң ат сетилди! Һәр бир ат үчүн қириқ топ товар-дурдун алдуқ! 

– Бәшбалиқ атлириға қизиққучи дөләтләр көп. Бу яхши. Амма бундин кейин ат сетилмисун, – кесип ейтти Идиқут. – Бу бизниң ғәзнимиз.

– Хоп, жанабий Текин! – дәп дәрру баш егип, жавап бәрди Тора Қая. Бу униң көңлидә жүргән ой еди. Баурчуқниң ағзидин чиққан гәпкә көңли су ичти. Шуңа чәксиз хошал болуп: – Иән Төмүргә ейтқинимда, гәпкә қулақ салмиведи, – дәп Идиқутқа хошал кәйпият билән қариди.

Баурчуқ Арт Текин өзини махтиған адәмни өч көридиған.

– Мән махташни халимаймән! – дәп жиддий агаһландурди вә күлүмсирәп, кичик пеиллиқ билән униң мүрисигә қолини қойди. 

Тора Қая Идиқут Баурчуқ Арт Текинниң Идиқут болғандин бу ян қәлби өзгиришини очуқ сәзди.

– Сизни атлиқ жәңчи-қошунлар, авам хәлиқ күтүватиду. Көрүшни халайдекән, – деди Тора Қая.

– Мән тәйяр. Сиз һәм шу йәрдә болушиңиз лазим.

Тора Қая:

– Мән сиз билән... – дейишигила Идиқут:

– Өзәм ялғуз чиқимән. Мени һимайә қилидиған қошун-һәмраниң, күзәтчиләрниң кериги йоқ. Маңа атап шәхсий чедир тикишни тохтитиңлар! Күндә көйүп турғиним яхши. Хәлқимни йеқиндин, өз көзүм билән көрүшни халаймән. 

– Идиқутлар тарихида болмиған вақиә, – деди Тора Қая. – Сизгә дегән хәлиқ һөрмити бүйүк.

– Өзәмни өзәм синап көрәй, әл һәм мени синап көрсун! 

Тора Қая талашмиди, Идиқутниң рухсити билән ордидин чиқтидә, тоқуғлуқ турған етиға минди. Қоманданниң шәхсий атлиқ күзәтчилири дәрһал атлириға минишип, яндап меңишиға:

– Өзәм ялғуз кетимән. Маңа әнди силәр керәк әмәс. Берип, атлиқ қошун сәплиригә қошулуңлар! Керәк болса, ейтимән!

Атлиқ күзәтчиләр аң-таң болди...

Идиқут Баурчуқ Арт Текин учиға кимхап духава, рәңги көк кийим кийип, алтун, яқут билән безәлгән қәмәрини түзиди, бешиға алтун таж тақиди. Қолиға болса, қилич-нәйзә алмиди, әксичә, учиға будда ясалған хан тайиғини қолиға тутуп, талаға чиқти. Идиқутниң ақ қашқа ети, қаш теши билән гүлләп ясалған егәр-тоқум, нохта-жүгән билән тәйяр туратти. У атқа чаққан миндидә, ордидин чиқип кәтти. Бәшбалиқниң сиртида атлиқ қошунлар сәптә тизилип туратти, улар Баурчуқ Арт Текинни зариқип күтүватмақта. Уларниң кәйнидә бәшбалиқлиқ авам хәлиқ атлиқ қошунларниң маһаритини көрүш мәхситидә жуғи-жәм болғанди. Жүгрүк ақ боз ат билән уларниң алдидин у яқ-бу яққа чепип өткән Идиқутни көргәндә:

– Батур Тәң-ри-қу-ут! Идиқут Баур-чу-уқ Арт Те-кин-гә шан-шә-рәп! – дегән күчлүк авазлар яңриди.

Чоң атлиқ қошунлар сепидә Тора Қая, Булад Қая, Тарқан Билгә Буқалар туратти.

Дәрһал һәрбий маһарәт башланди. Жәңчиләр топ-топқа бөлүнди. Дәсләп ат үстидә қилич ойнитип, униңдин кейин нәйзивазлиқ, оқ-я етиш намайиш қилинди. Жәң шотилирида сепил елиш усуллири көрситилди. Ахирида жәң оюнлири давам қилди. Яш жәңчиләр қоллириға қилич-шап, нәйзә, гүрзә елип, дүшмәнни мәғлуп қилиш маһаритини намайиш қилди. Яш жәңчиләр әпчил-чәбдәс еди. Жәң усуллирида болса, пайлақчиларни издиди, пейиға чүшти, нәйзә санчиди, авазлиқ оқ-я үзди, баш чепиш, қол-пут билән йеганә урушуш саһаритини көрсәтти. Идиқут буни чоң қизиқиш билән күзәтти, мәмнун болди. Идиқут алиқ қошунлиридин көңли су ичкән Баурчуқ Алп Текин қолидики буд ясалған тайиғини егиз көтирип сөзлиди:

– Әй, қәдирдан Уйғурлирим! Мән силәрдин йошуруп һеч иш қилмаймән. Биз әң авал Ғәрбий Қитандин азат болушимиз лазим. Һазир Уйғур-Идиқут дөлити хәтәр астида туриду. Чиңғизхан қудрәтлик күчкә егә. У Шәрқий Қитан, Таңғут, Жоржит, Шималий, Шәрқий Хитай қағанлиқлирини зил-зилигә кәлтүрди. Чиңғизханға пана болайли! Әһдинамә түзүлсун! Силәргә баш егимән! Улуқ бирлик, улуқ иттипақимизни Худа қоллиғай! Тәңримиз Будда қоллисун! Һәммиңларни буд сәйлисини көрүшкә тәклип қилимән. Улуқ күнләр мубарәк болсун!...
БУД СӘЙЛИСИ
Уйғур-Идиқут дөлитиниң дөләт дини будда дини болидиған. Уйғур дөлитиниң шәһәрлиридә һәр хил будда ибадәтханилири наһайити көп еди. Будда раһиплири нәччә миңға йетәтти. Раһиплар хәлиққә буд-худаларни көрситиш үчүн бир жил жиддий тәйярлиқ ишлирини жүргүзидиған. Бәшбалиқ хәлқи болса, будлар жүргүзүлидиған кочиларға су чечип, пакизә тазилатти, өй ичини зенәтләтти, миллий кийимлирини кийип, “чоң һарву, кичик һарвуларни” сөригән раһипларнихошал, тәнтәнилик һалда күтүшүп жүргәнди. уйғур дөлитидики әр-аялларниң кийгән кийим-кечәклириму алаһидә болидиған. Ғунчә-гөдәкләр, яш жигитләр башлириға кимхап допа кийәтти. Чоңлар вә нураний бовайлар болса, үкә пәйлири тик қилип қадалған кигиз қалпақларда жүрәтти. Етәклири сол тәрәпкә қарап йешилидиған жумулақ яқилиқ, тар йәңлик кийимләрни кийәтти. Қизлар, чоканлар, жуганлар, аялларниң кийгән жумулақ яқилиқ, тар йәңлик, етиги алдиға ечилидиған кийим-кечәклири гөзәл қәдди-қамәтлирини һөснидар қилип көрситәтти. Идиқут аяллириниң башлиридики тумақлири алтун-күмүчтин ясалған, чеккә гүлләр билән безәлгән болуп, тумақлириға қадалған үкә пәйлири сәл-пәл арқиға қарап, егилип туридиған. Буддимизниң мәзһипи қедимқи уйғур тилида “Улуқ көлүңгү”, “Кичик көлүңгү” дәп атилатти. Йәни “Чоң һарву”, “Кичик һарву” дегән сөз. Бәшбалиқлиқ ханим-қизлар қулақлириға титирәп туридиған алтун һалқиларни асқан, чачлирини  болса, алтун түгүчләр билән безигән. Уларму Бәшбалиқ кочилириға чиқип, хошал-хорамлиқ билән буд сәйлисини тамашә қилишқа, көрүшкә тәшна болуп күтмәктә...

Уйғур-Идиқут дөлити раһиплириниң устази Атай Сали Гумати ибадәтханисиниң раһиплирини думбақ авазлирини яңритип, тамақ йейишкә чақирди. Гумати ибадәтханисида һәр хил көчә-исриқ, чирақ-пануслар йенип туратти. Гумати ибадәтханисниң ичи интайин йоруқ вә таза еди. Атай Сали чәттин кәлгән меһманларни Гумати ибадәтханисиға орунлаштуруп болған. Уларму раһиплар билән биллә олтирип, тамақ йемәктә. Чачлири серип чүширилгән пақа баш раһипларниң авазлири аңланматти, башлири майлап қойғандәк пақирап, мидирлап туратти.Бу – пир устази Атай Салиға болған чәксиз, чоң һөрмәтниң ипадиси. Устаз Атай Салиму йоған бәсти билән чөкүп олтарди. У һәммигә тәкши қарап чиқти. Бүгүн униң чирайидин нур төкүлүп турғинини раһиплар байқиди вә бу зор һөрмәтни көргәндә, уларниң ичидә хошаллиқ һиссиятлири қозғилип кәтти. Пир устаз Атай Салиниң қапақтәк силиқ ялтириған, аппақ, йоған беши һәммә раһипларниң бешидин хелә егиз көрүнәтти. У бир тәрәптин хошал болатти, иккинчи тәрәптин тәшвишлинәтти. Хошаллиғи – чоң мәйрәмни өзи өткүзиду, өзи башқуриду. Тәшвиши болса, Идиқут Баурчуқ Алп Текинниң алдидин “Улуқ көлүңгүләрдә” будларни жүргүзүп өткүзүватқан чағда, туюқсиз раһипларниң путлишип кетишидин, жиқилип, шәрмәндә қилишидин, будларниң йәргә чүшүп, сунуп кетишидин әнсирәтти вә тәшвишлинәтти. Бу һәқтә Атай Сали раһипларни агаһландурмақчи. Атай Сали Гумати ибадәтханисиниң жуқарқи торусидики кичик деризидин қуяш шолиси чүшүватқан йоған бешиниң бир чоң томури үзүлгәндәк, лассидә гәвдисигә чүшти, Бу чоң думбақчиларға башлаңлар дегән мәнани билдүрәтти. Дәрһал Гумати ибадәтханисиниң раһиплири тәрипидин нәччә йүз думбақ авазлири яңрап кәтти. Бәшбалиқни титирәткән авазлардин кейин раһиплар вә меһманлар орунлиридин дүрридә турушти. Атай Сали раһипларниң диққәт-етиварини өзигә жәлип қилиш үчүн азирақ сүкүт сақлидидә, муштумлирини йәргә тирәп, еғир турди. Панус чирақлар йениватқан жайға берип, йоған бәстини раһиплар тәрәпкә қаратти. Һәмминиң көзи Атай Салиға қадалғандила, бом авази билән:

– Әзиз раһиплар! Худаниң қуллири! – деди вә униң авази чоң ибадәтханиға лиссидә толуп олтарған раһипларға рошән аңланғанди. – Силәр вә мән Худани көтирмиз. Худани Бәшбалиқта көтирипжүрүш бәхтигә сазавәр болуп олтиримиз. “Улуқ көлүңгүдикиләр” улуқ Тәңриқутимиз Баурчуқ Алп Текинниң алдидин өтиду. “Кичик көлүңгүдикиләр” авам хәлиқ алдидин өтүшиду. Һазир мән Идиқутимиз Баурчуқ Алп Текинниң һозурханисиға берип, буд сәйлисигә биз тәйяр, дәп башлашқа рухсәт сораймән. Силәр кийинип тәйяр болуңлар! Топурлашмай, тәртип сақлаңлар! 

Гумати ибадәтханисиниң ғәзничиси чоң раһипни чақиривалди.

– Аяқ-кийим, үстигә кийим-кечәкләрни бәргин! – дәп буйруқ қилди вә өзи Идиқутқа қарап маңди. 

Чоң раһип инчикә авазини чиқирип: 

– Мончақтәк тизилип туруш! – дәп вақириди. – Тәртип сақлаңлар! Мән һазир силәргә буд сәйлиси мәйримидә кийидиған кийим-кечигиңларни ачиқип беримән.

Уларға ақ рәхттин тикилгән жумулақ жийәклик допа вә кала, қой терисидин ишләнгән көн өтүкләрни бәрди. Раһиплар кийинип-ясинишип, Атай Сали устазиниң буйруқ-пәрманини күтүшүп турди. Атай Сали болса, “Улуқ көлүңгү” тәрәпдари болуп, Идиқут Баурчуқ Алп Текинниң иззәт-еһтирамиға сазавәр болди. Шуңлашқа у алди билән Баурчуқ Алп Текинниң алдиға кәлгәнди. Идиқут Баурчуқ Алп Текин Сарай қобулханисида бая кийгән кийимлирини учисидин йәшмигән екән. У Атай Салини күтүп олтиратти. Орда, ишик бәглиригиму пир устиниң келидиғанлиғини агаһландуруп қойғанди. Атай Сали төгидәк егиз болғачқа, салмиғиму, меңишиму еғир еди. У ишиктин тәсликтә кирип, Идиқут алдиға чөкти. Тоққуз қетим тазим қилди.

– Пир устазим! – деди Баурчуқ Алп Текин. Кичик пеиллиқни ипадиләп, тәхттин чүшти, алдиға келип, уни қолидин тутуп турғузди.

– Маңа унчивала тазим қилмаң дәп ейтқанғу. Ким болмай, сиз мениң пир устазимдур. Қени, тәйярму сиз?
– Тәйяр! Худани көрситишкә ижазәт қилғайла!

– Бәшбалиқта буд сәйлиси башлансун! – дегән буйруқ чүшәрди. 

Пир устаз Атай Сали Идиқут һозуридин чиқип келиветип, өзини әжайип йеник һис қилди. Баурчуқ Алп Текинниң ағзидин чиққан сөзгә бәһриман болуп, вужуди тазилинип, сүттәк ақарғанди. У әнди, байиқидәк еғир әмәс, әксичә, аяқлирини тез жиғип, тез чамдап, тәрлимәй, мәхсус буд һарвулири ясиливатқан устиханиларға қандақ йетип барғанлиғини сәзмәйму қалғанди. Бирақ йолда келиветип, бешиға йәнә еғир қайғу чүшиду. Идиқутниң алий ишәнчисини ақлалисақ болаттиғу. Раһипларниң әйивидин будларниң бәзи әзалирини туюқсиз  сундуруветиштин Худа сақлисун. Хәлиқни рәнжитивалмисақ, қалғини мәйлиди.

Мана арид он жилдин ошуқ вақит өтүпту. Атай Сали Баурчуқ Алп Текинниң Уйғур-Идиқут дөлитиниң шәни-абройини егиз көтириш йолида жүргүзүватқан шәхсий ислаһитини дайим қоллиди. Алий затниң шундақ ислаһити – қәһриманлиқтур. “Һеч кимниң қолидин кәлмәйдиған иш. Худа өмрүңи узатқай, алийжанап нийитиңдин қайтмиғайсән”, дәтти ичидә. 

– Устихана алдида сепилдәк әжайип егиз, йеңи һарвулар тизилип туратти. Пир устаз һарвуларни бир айлинип көрдидә, устилардин:

– Худалар ишәшлик олтираламду? – дәп сориди.

Раһип уста-яғашчи, оймикарлар. Өз маһаритигә қәтъий ишәнгән һалда бири ейтти:

– Һарвуда гәп йоқ. Гуман қилмисила, пир устаз! Дит билән ясалди. Қарисила, буниңға қанчилик әмгәк, қанчилик һүнәр кәтти, десиңизчу! Мону оюлған нәқишләр көз йеғини йәп турғинини демәмсиз!

– Мәмнунмән! – деди Атай Сали һәқиқәтән раһип һүнәрвәнләрдин, чевәрләрдин чәксиз миннәтдар болғанди. – Идиқутниң хуш тәбәссүмигә егә болушуңларға камил ишинимән. Раса чоң устилар жиғилған екәнсиләр! Әнди чоң вә кичик көлүңгүләрни алтун-күмүч, тога-дурдун, ипәкләр билән раса келиштүрүп безәвәтсәк, будларға жан крип кәтмәмдиған.

Раһиплар бу йәрдә көп еди. Улар буд һарвулирини сөрәп Гумати ибадәтханисиға қарап маңди. Улар Гуматиға тезла йәтти. Миңлиған раһиплар йеңи, чирайлиқ буд һарвулирини қоршавелип, һәйран болуп, қизиқиш билән көрмәктә.

– Паһ! Паһ! Бу зор бопту! Қандақ чирайлиқ! – дәп уста раһипларни махташқа башлиди. Өлсәңлар, йолвас болисиләр! Адәм болуп тирилгәндә, йолвастәк қорқумсиз, батур болуп яшайсиләр.

– Әлвәттә, будданиң ейтиши бойичә, адәм өлмәйду, өлсә һайван болуп яшайду. Кейин йәнә адәм инсан болуп яңливаштин төрилиду. Раһиплар будқа чәксиз ишәнгәчкә, өзлиригә шундақ яхши нийәтләрни билдүрмәктә.

– Кимниң қандақ һаят кәчүридиғанлиғини бир Худа билиду! – деди һәммини аңлап турған раһиплар атиси Атай Сали. – Биримиз ат, йәнә биримиз ейиқ..., қотаз..., түлкә..., бөрә..., кейик..., кала..., һаманәм ақивәт лазим болур, биз Уйғур-Идиқут дөлитиниң мәңгү адәмлири. Бу раст, әнди бүгүн силәрни агаһландуруп қоймақчимәнки, – муһим сөзини давамлаштурди Атай Сали, – будниң қоли сунса, муқәддәс буд олтарған һарвуни сөригән раһипниң қолини сундуримән вә шундақла Гумати ибадәтханисидин қоғлаветимән. Будниң пути сунса, сениң путуң кесилиду. Будниң беши чеқилса, сениң бешиң тениңдин жуда болиду! Вақит зиқ, қени, тез һарвуларни безәңлар. 

Гумати ибадәтханисида сақлиниватқан алтун, күмүч, гөһәр, мәрвайитлар билән “Чоң көлүңгүгә” олтарғузидиған будни безәшти, болупму “Чоң көлүңгүни”, йәни чоң һарвуни безәшкә зебә-зенәтләрни айимиди. Раһиплар ибадәтханидин безәлгән будларни көтиришип чиқти, егиз вә “Чоң көлүңгү” үстигә олтарғузди. Буни икки пусар муһапизәт қилди. Раһиплар көлүңгүләрни “һә, һу” дәп аста сөрәп меңишқа башлиди... Әнди Бәшбалиқтики башқа ибадәтханилар тәрипидин тәйярланған вә ясалған миңлиған “Кичик көлүңгүләргә” будларни олтарғузуп, һәммигә көрситип меңишти. Һәр икки һарвуға селинған будлар болса, худди тириктәк, илаһи данишмәндәк көрүнәтти... Буд сәйлиси он күн давам қилған еди.

Ахирқи күни Баурчуқ Алп Текин “Чоң вә Кичик көлүңгүләрни” жүргүзгән миңлиған раһипларни, чоқунған уйғур будпәрәслириниң һәммисини дегидәк Уйғур дөлитиниң Орда сарийи алдидики чоң мәйданға жиғди.

Идиқут әң авал гәпни Уйғур-Идиқут дөлитиниң мустәқил яшиши, Чиңғизхан билән достлуқ әһдинамини түзүштин башлиди... Авам хәлиқ чәт-чәттин баш чиқирип, Баурчуқ Алп Текингә ишинидиғанлиғини изһар қилди.

– Бизгә мустәқиллик, азатлиқ керәк! – дәп вақирашти. – Сиз бизниң қибһәнамимиз! Тоғра йолға башлисиңизла купайә!

– Арзу-арминиңлар әмәлгә ашиду. Мениң мәхситим шу.

Тора Қая Баурчуқ Алп Текинниң оң тәрипигә өтти вә қулиғиға бир немә дәп пичирлиди:

– Мәртивиси Улуқ Идиқутимиз! Силини биз һәқиқәтән Уйғур елиға Идиқут қилдуқ. Кишиләрниң арисида адиллиқ билән һөкүм чиқарғайла. Нәпси-хаишқа әгәшмигинки, у силини буд йолидин аздуриду.

Бу һелиқи Турпанда көргән қойчи еди...

***

Чиңғизхан әлчилирини әвәтипту. Утақ вә Дарбай исимлиқ икки киши екән. Меһманлар Турпан чегарисида турған охшайду.

– Хәлиқниң көзи биздә. Хәлиқ сәзгүр. Улардин йошурмайли! – дедидә Идиқут очуқ чирай билән елан қилди. – Чиңғизхандин арқиш кәпту. Утақ вә Дарбай исимлиқ икки кишидин ибарәт...

Хәлиқ тарқиғанда, Баурчуқ Алп Текин Тора Қаяға деди:

– Шуни унтумаңки, әлчи ханниң тили, зеһни вә қәлбидур. Моңғул әлчилириниң әқил-тәпәккүригә қарап, уларни әвәткән Чиңғизханниң әқли вә ойи, нийәт-мәхситини биливелиш лазим. Әлчиләр өз ханиниң номус вә иззитигә, шан вә шавкитигә малаллиқ кәлтүрмәслиги керәк. Әлчиләрни қизғин күтүп алайли. Турпанға бүгүн сәпәргә чиққайла, кейин меһманларни Бәшбалиққа башлап кәлгәйла.

АРҚИШ

Мәшһур қомандан Тора Қая Идиқутниң пәрмани билән хәвәрчи-арқишларни Турпанда наһайити чоң һөрмәт вә иззәт билән күтүвалди. Дағ-дуғилиқ меһман қилип, Утақ вә Дарбайни Бәшбалиққа елип кәлди. Бәшбалиқта йә шамал, йә боран чиқмай, күн очуқ вә тинжиқ еди. Арқишчиларму вә уларниң атлириму раса тәрлигәнди. Болупму ат-егәр-тоқуминиң астиға салған тәрлик кигиз тәрни қанчиму сүмәргини билән, атниң пүткүл бәдини суға чилашқандәк. Һәтта атларниң бойниға есилған таш мончақ, арислан тирниғидин тикилгән тумарларму, шундақла егәргә артилған ғожун, торва-манжуқ вә атларниң буржәк-кокулисиму – су.

Меһманларни күтүвелишқа Булад Қая, Тарқан Билгә Буқа кәби әмәлдарлар Орда мәйдани алдиға чиққан. Бөрә бешиниң сүрити чүширилгән Уйғур-Идиқутиниң әләм-байриғи орда дәрвазиси бешиға егиз қадалди. Идиқут уйғурлири арисида Баурчуқ Алп Текиндин талай жиллар авал һөкүмран болған уйғур қағани Баянчур – Елтекин – Бого тәңри қағани әкиргән шаман, мани дини билән будда дини биллә һөкүм сүрүп кәлмәктә еди. Шуңлашқа Чиңғизханниң әлчилири – арқишлири Баурчуқ Алп Текинниң алдиға кириштин бурун уйғур әнъәнилиригә риайә қилатти. Улар Идиқутниң байриғиға қарап чоқунушти. Уйғурчә уссул ойниди, таш очақта түтәп турған исриқтин атлап өтүшкә тоғра кәлди. Шу хил урпи-адәтниң Уйғур-Идиқутида можут екәнлигини Тора Қая арқишларға йолда келиветип чүшәндүргән. Улар болса, һеч бир һодуқмай, аң-таң болмай, шундақ тәләпни әмәлгә ашурди. 

Баурчуқ Алп Текин жирақ Керулен вадисидин кәлгән арқишларниң Идиқутқа қилған жүръәтлик сәпири һәққидә бешини тутуп, ойлинип қалди. “Яхшилиқту? – дәп билинәр-билинмәс пичирлиди Идиқут алтун тәхт чөрисидә айлинип жүрүп, – йә йоруқлуқниң әлчилириму? Йә уйғур зиминигә дәһшәтлик апәтләрни әкилишниң алдин-ала хәвиридиму бу? Мениңда һеч гәп йоқ. Чиңғизхан немишкә алдирап кәтти? Мәхсәт немә? Уйғур-Идиқутиниң Қитанға баж-селиқ төләп келиватқинимизни у билсә керәк! Әлвәттә, билиду. Идиқут Чиңғизханниң дүшмини болмиғини раст. Сода-сетиқ ишлиримиз жанланғанлиғи мақул. Моңғул содигәрлири уйғур ат содиси базириға келип, наһайити қиммәт товарларға Идиқут атлирини алмаштуруп кетидекән. Сода тәрипигә ишик очуқ. Бу йәрдә чоң гәп, чоң мәхсәт бармекин? Чиңғизхан ахмақ әмәс. У маңа қандақ тор тоқуп қойғанду? У Уйғур-Идиқутини таллавелишта немә мәхсәтни көзләйду? Бәшбалиқ Оттура Азиягә чиқишниң әң муқәддәс йеригә жайлашқан! Андақ болса, Қаан мусулман дөләтлиригә Бәшбалиқтин өтүшни арзу қиламдекин? Бәшбалиқ Чиңғизхан үчүн әң муһим, әң жиддий шәһәр екәнлиги ениқ!”.  

Шу хил ениқ әмәс, гуманлиқ ойлар билән Баурчуқ Алп Текин меһманларни күтүвалди. Арқишларни Чиңғизхан дәп һис қилмиғачқа, орда нахша-сазлирисиз, нәпис уссулсиз, нан-тузсиз күтүвалди. Улардин Керулендики әһвал-шараит, моңғул қошунлири, Чиңғизхан һәққидә сорапму кәтмиди. Пәқәт уларни йемәк-ичмәк билән бир һәптә меһман қилди. Утақ вә Дарбай моңғул зиминиға кетишимиз лазим дегәндила, Идиқут мақул болди вә меһри-шәпқәтлик билән рухсәт қилди. 

Баурчуқ Алп Текин Чиңғизхан мәктүбиниң мәзмунини Тора Қая, Булад Қая, Тарқан Билгә Буқаға тонуштурди. 

– Немә қилимиз? Қандақ жавап беримиз? – дәп үчигә муражиәт қилди һөкүмран уйғур. – Чиңғизхан маңа шундақ бир вәзипә жүклидики, мениң һәм, силәрниң һәм, пүткүл дөлитимизниңму шөһрити шу хил вәзипиниң әмәлгә ешишиға зич бағлиқтур. Әнди һәр бириңиз бу һалқилиқ мәсилигә аит көңлүмдин чиқидиған пикир қилишиңларни тәләп қилимән. Қилған пикриңларға йүксәк әқил һәм қабилийитиңиз дәрижиси өз әксини тапидиған болсун.

– Әй, бәхитлик һөкүмран! Һөрмәткә лайиқ пәйләсуп вә назук тәбиәтлик панаримиз! – дәп башлиди сөзини  Тора Қая. – Сили данишмән, әқил-парасәтлик, бенуқсан қилип яратқан Тәңримгә қәсәм яд қилип ейтимизки, һәр вақит бизниң әқлимиз силиниң бүйүк әқиллири көләңгүсидә туридиғини һәқ гәп. Сили бизниң роһнамимизсиз, аримизда силидин салаһийәтлик киши йоқтур. Сили бизниң шан вә шөһритимиздур. Биз силиниң, Улуқ вә Бәхитлик Уйғурниң ярдимигә муһтаж биз. Шуниңға қаримай, илтимаслирини орунлашқа жан дилимиз билән һәрикәт қилимиз!

– Бу жиддий вақиә! – деди сәясий әрбап, қомандан Тора Қая. – Ойлиниш лазим.

Тарқан Билгә Буқидин сориди:

– Сили қандақ пикирдә?
Тарқан Билгә Буқа Баурчуқ Алп Текингә бу мәсилә бойичә жавап беришкә тәйяр вә һөкүмранни мақул дегүзүшкә әқил-парасити йетәрлик еди.

– Чиңғизханға қаршилиқ көрситишниң һажити йоқ. Чүнки у һазир бизгә нисбәтән күчлүк, шани-шавкәтликтур. Шуниң үчүн мәктәп билән бир әлчи әвәтип, Чиңғизхан билән әһдинамә түзәйлуқ, баж-хиражни Қитанға төлигичә, Чиңғизханға төләйли. Улар үчүн уруш, биз үчүн сулһ пайдилиқтур. Күчлүк дүшмәнгә беқиништин башқа чарә йоқ. Қаан һелисини ишлитиватиду. Биз үчүн һәм бу ишниң чариси һелидур.

– Сиғинип, һимайә-пана издәп кәлгәнләргә биз ишикни кәң ачайли! – деди Булад Қая сәвирлик билән. – Мән һаман тәкитләймәнки, биз ғәпләт уйқисидин ойғинип, көзүмизни чоң ечишимиз интайин муһим. Чиңғизхан билән мунасивәт қилишниң ақивитини һәммимиз баш қатуруп, чоңқур йолишимиз муқәддәс вәзипидур. Өзәм иккилинип туримән. Чиңғизханниң қувлуқ-һелисигә учуп кәтмәйли, әксичә, һош-каллимизни сағлам тутайли! 

– У биз үчүн чоң дүшмән! – деди Тарқан Билгә Буқа булад Қаяниң пикригә яндашқа һалда. – Чиңғизхан һәр қандақ дөләткә жирақта турупму зәрбә берәләйду. Шуңлашқа йеқинлишиш йолини издәшкә башлиғандәк сезилиду маңа. Әлчи әвәтиш йоли билән сирдаш болувалиду. Сиримизни билип, керәклик мәлуматларни алғандин кейин, пәйт пайлап туруп, шунчилик қаттиқ зәрбә беришлири мүмкинки, Чиңғизхан йәткүзгән жараһәтләрни әсирләр мабайнида түзитиш мүмкин әмәс болуп қалиду, халас. Һеч болмиса, униң билән дүшмән кәби муамилидә болғайла, қудрәтлик шаһзадәм! Шуни ейтип қояйки, униң бу йәрдә болуши – Уйғур-Идиқутиға пәқәт бәхитсизликни елип келиду.

Баурчуқ Алп Текин Тарқанниң очуқ сөзлиригә әһмийәт бәрмиди. Тора Қая Идиқутниң қапиғидин шундақ һөкүм-һәрикитини сәзгән болсиму, Идиқуттин әймәнмәй, очуқ пикир қилди.

– Тарқан Билгә Буқа тоғра пикир қилди. Мәнму шу пикирдимән, улуқ шаһзадәм! Харлинип, зарлинип қалмисақ мәйлиди.

Баурчуқ Алп Текин үч данишмәнниң Чиңғизхан һәққидә ейтқан пикир-ойлирини тоғра яки натоғра дәп кесип ейтмиди. Бирақ Чиңғизхан билән чоң алақә бағлашни ичидә тоғра көрди.

– Әлдә әнсизлик көпийип кәтсә! Қандақ болур? – дәп Тарқан Билгә буқа Идиқутниң диққитини бөлди. Әқил азийип, тоғра йолдин таймайли. Мана үч-төрт күндин бери Идиқутни Чиңғизхан бесивалидекән дегән гәп Бәшбалиқта можут.

– Немә демәкчисән? – ғәзәплик қариди Идиқут Тарқанға.

– Хәлиқ немишкиду, Йәттисуға көчүп кетиветипту. Бүгүн кечә болса, Баласағунға, Отрар вә башқа шәһәрләргә идиқутлиқлар чөчүп-үркүп көчүп кетишмәктә.

– Беһөдә гәпни қиливәрсәң, иңигиң телип, ағзиң қуруйду! – деди Баурчуқ Алп Текин униң ағзиға қум қуюп.

– Һә, улуқ зат! Сили соримиған гәпни қилғиним үчүн әпу сораймән! – деди вә Тарқанниң үзидин тәр тамчилири, бәәйни үзүлгән мончақтәк ақти.

– Йәр бастуруғи тағ, хәлиқ бастуруғи бәг – буни хатиридә мәккәм сақлаш лазим болур силигә, жанабий тарқаним!

Баурчуқ Алп Текин ейтқан сөзини парчилап, чоң мәнасини Тарқан Билгә Буқаға чүшәндүрүпму кәтмиди. Амма әқиллиқ вә тәжрибилик тарқан Билгә Буқа:

– Мән көч-көч, үркүшни тохтитимән! – деди һөддисигә елип. – Йәр тағлар билән, хәлиқ бәгләр билән теч туриду. Чүнки хәлиқни бәгләр йолға салиду әмәсму?!

Тарқан бешини пиликтәк юмшақ еғаңлатти.

– Һеч ким һеч яққа кәтмисун! Соғақ, әпқачти гәпни тарқатқан ким? – дәп Тора Қая Булад Қаяға қайрилип тикилип, ғәзәплик сориди. – У хаин ким? У сатқун ким? Үчилән тапмисаңлар, өзәм тапимән.

– Уйғур-Идиқут дөлитимизни дүшмәндин қандақ сақлаймиз? Йоли қандақ? Йоли бир! У йол – Чиңғизхан билән дост болуш. Мән шундақ ойлаймән. Орхон қағани Пан Текин сөзи билән ейтсам “Кимки бүгүн қилидиған муһим бир ишни әтигә қалдурса, бармиғини чишләйду”, дәйду. Биз Чиңғизханға дүшмәнлик қилип, дөлитимиздин айрилип қалмайли.

Һөкүмран дәрһал хәттатини чақирди. 

– Иләл! – деди хәттат-катип баш егип, қолини көксигә қойди вә Идиқут ағзиға қариди.

– Қәләм вә қәғәз барму?

– Мана, бар, шәпқәтлигим! – хәттат қолтуғиға қисивалған қәғәзни вә янчуғидин қәләмни чиқирип көрсәтти.

– Бери кәл! – Идиқут хәттат олтирип язидиған ширәни көрсәтти. Хәттат ширәгә келип олтарди вә:

– Иләл! – деди йәнә.

Униңға Баурчуқ Алп Текин Чиңғизханға әвәтидиған мәктүпни моңғулчә яздурди. 

​– Моңғулчә биләмсәна? – сориди мийиғида күлүп қоюп.

– Үгиниватимән, шәпқәтлик һөкүмраним! – хәттат билимән дәп жүръәтлик жавап берәлмиди.

– Яз! – деди хәттатқа һөкүмран бармиғи билән қәғәзни көрситип вә башлиди: – “Кәминилири Қаан падиша алийлириниң қудрити вә әһвалидин хәвәр тапқан һаман, Қитан билән болған соғақ достлуқтин ваз кечип, алийлириға арзуюмни изһар қилишқа тәмшиливатқинимда, Қаан алийлириниң әлчилири Уйғур-Идиқут зиминиға қәдәм тәшрип қилип келип қалди. Бундин кейин пүтүн пухралиримни башлап хизмәтлирини қилишқа тәйярмән! Уйғур-Идиқут хәлқи намидин Баурчуқ Алп Текин”, дәп имза қойди. Бармиғиға селинған алтун үзүк мөрни елип, имза четигә қаттиқ басти.

– Үчимизниң бирини моңғулға әлчи қилип әвәтиду, тайлиқ, – дәп ойлимақта еди әтрапида өрә турған Тора Қая, Булад Қая, Тарқан Билгә Буқалар. Бирақ улар ойлиғандәк болмай чиқти. Баурчуқ Алп Текин дәрваза бегини чақирди. У дәрһал Идиқут һозурида пәйда болди.

– Иләл! – дәп баш әгди вә башқа гәп қилмиди. 

– Атай Сали мениң алдимға кәлсун!

Үч мәслиһәтчи бир-биригә баш бурап, һәйран қелишти. Дәрваза беги болса, көксигә қоллирни қойған һалда, кәйнигә шоқшуп чиқти вә нәқишләнгән еғир ишикни йеник йепип қойди.

– Уйғур-Идиқут дөлити Чиңғизханниң қәһригә учримай, аман қалиду дәп үмүт қилимән! – Баурчуқ Алп Текин әқил һошини бир йәргә жиғип сөзлигән еди.

У аста келип, алтун билән нәқишләнгән булуңда турған будда Худаға кәлди вә ялвурди: “Идиқутни хану-вәйранлиқтин сақлиғайсән! Маңа пана бол!”. 

Аридин көп вақит өтмәйла, дәрваза беги Атай Салиниң ордиға кәлгәнлигини Идиқутқа хәвәрлиди.

Баурчуқ Алп Текин буддиға ибадәт қилип болушиғила Атай Сали кирип, егилип салам бәрди.

– Әмир қилип чақириптила, жанабий қутлуқ Тәңриқут һөкүмран! – деди Атай Сали хуш көңүллүк авазда. Раһиплар устази Атай Салини һөкүмран сәмимий қарши алди вә алдиға келип, қол елишип көрүшти. Нерирақта чирайлиқ безәлгән, нәқишләнгән, қат-қат гиләм-көрпиләр селинған һозуриға тәклип қилди. Улар бу йәрдә йәккә-йеганә очуқ-йоруқ сөһбәтләшти.

– Мән силини һөрмәтләймән, ишинимән! – аста гәп башлиди Баурчуқ Алп Текин. – Сили Вәтинимиз тәғдиридин чәттә қалмисиңиз керәк дәп ойлаймән.

– Қутлуқ һөкүмран, Вәтинимгә әбәдий өмүр тиләймән.

– Атай Сали, сизниң ейтқанлири маңа яқти. Жүригимдин жай алди. Сиз кәкмәк әрсиз. Бешиңиздин иссиқ, соғақ көп өткән, қийинчилиқларда пишқан адәм.

Баурчуқ Алп Текин мәктүпни Атай Салиниң қолиға бәрди. Мәктүпни оқуп, тонушушқа мәрһәмәт қилди.

Һәммини очуқ чүшәнгән Атай Сали:

– Чиңғизханға бармақчи болуватқан охшимамдимән, шундақму һөкүмраним? Ваһ, шундақ қилидиған болсила, әжайип иш болиду, жуму?! Чоң иш! Хәлиқ үчүн шәрәплик иш! Идиқутни топан сүйидин сақлап қалаттуқ. Алийжанап әқиллиригә шан-шәрәп! 

Баурчуқ Алп Текин Атай Салиниң өз ағзидин мақул-жавап алғандин кейин:

– Мәктүпкә һошияр болушни, һеч немидин қорқмаслиқни, мәктүпни яхши сақлашни, Чиңғизхан өзигә тапшурушни, мәктүпниң дүшмән қолиға чүшмәслиги үчүн моңғул әлчилирини паналап беришни, Чиңғизхан алдида артуқ сөз болмаслиғини қәтъий агаһландурди.

Атай Сали Идиқутниң чоң ишни жүръәтлик вә ирадә билән башлавәткәнлигигә апирин десә, Идиқутниң чеһрисидин һарғанлиғини, қандақту тәшвиш қиливатқанлиғини байқиди. Ечинған һалда:

– Өзиңизни қолға алғайла, әй, бәхтияр инсан. Сили улуқ иш қилдила, идиқутлиқларниң чәксиз миннәтдарлиғи вә наһайитиму бүйүк һөрмитигә сазавәр болдила. Силиниң маңа болған меһир-муһәббитиңиз мән үчүн һәммә нәрсидин қиммәтликтур. Мән силиниң, қутлуқ Идиқут, саламәтлигиңизни Тәңридин тиләймән вә сораймән! Мисли йоқ дана алий тәклиплирини орунлаймән.

– Хата бесилған қәдәмму, устазим? 

– Чиңғизхан билән достлишишқа ирадиңиз мустәһкәмму, шагиртим!

– Ирадәм мустәһкәм. Бесилған қәдәм хата әмәс. Силигә, устаз, ақ йол тиләймән. Әтә әтигәндә сәпәргә атланғайла!

– Хоп! Хоп!

– Чиңғизханниң гепини мейидә убдан тутуш лазим!

– Әқил-һошум рошән. Шүбһә йоқ, маңа тапшурулған вәзипиниң қанчилик чоң екәнлигини яхши чүшинимән.

Улар хошлашти. Атай Сали ордидин чиқип тоғра Гумати ибадәтханисиға келип, раһипларға бир аз вақит Бәшбалиқта болмайдиғанлиғини агаһландурди. Баурчуқ Алп Текин болса, көңли хатиржәм болуп, улуқ затни һеликәм һәм күтүп Тора Қая, Булад Қая, Тарқан Билгә Буқа олтарған кеңәшханиға кирип кәлдидә, Тора Қаяға әмир қилди:

– Атай Салиниң минидиған етиға сили жавап беридила! – деди вә гепини йәнә пишиқдиди. – Күчлүк, һармайдиған атлиримниң бирини таллап бәр. Минип барсун!

– Хоп, саадәтлик һөкүмраним! Бу әмирлирини бәжа кәлтүримән! – бешини егип турди...

Атай Сали йолға чиқти...

– Әлчи әвәткинимиз тоғра болдиғу дәймән! – дәп ойлиди Идиқут ордида өзи ялғуз қалғанда. – Әгәр әлчи әвәтмигән болсам, Чиңғизхан қандақ чарә көрәттекин? Атай Салиниң бериши – Қаанға болған чоң һөрмәт вә вәзийәткә чоңқур көңүл бөлүш дәп чүшиниду, әлвәттә. Бирақ Чиңғизхан мениң әвәткән мәктүбүмгила ишинип кәтмәс. Қандақ қилип ишәндүрүшүм керәк? Ғәрбий Қитанға төләйдиған селиқни чип тохтитивәтсәм, Ғәрбий Қитан Идиқутқа һужум қилсичу? Чиңғизхан болса, уйғур-қитан урушини пайдилинип, бизгә қошун тартип, жаза жүрүшини башлавәтсичу? Яқ, яқ! Оюм тоғра әмәс... Чиңғизханниң сехирлиқ тәливи немидин ибарәт? Қолумдин келидиған нәрсиму? Атай Салиниң сәпиридин кейин қандақ вә немә қилидиғанлиғимиз мәлум болур. Хата бесилған қәдәмму? Яқ! Яқ!

***

Чиңғизхан болса, һәқиқәтән әлчилирини зарқип күтүвататти! “Бәхитсих қудуққа чүшсә, қум яғар” дегәндәк, иши арқиға кәткән Қаан әмәсқу мән, – дәп өзигә өзи тәсалла бәрди. – Уйғур дөләт тутқан, ханлиқ қилған, әң мәдәнийәтлик бүйүк, қедимий түркий хәлиқ. Моңғул һеч қачан уйғур билән жәң қилған, бир-бирини өлтүргән әмәс”. 

Баурчуқ Арт Текин мошу тәрипини биләмду? У атисиға қариғанда, әқил-парасәтлик Идиқут. Һәммини билиду, чоңқур сезиду. Бу Идиқут Қитанға гөрү болди, қачти, Қитан униң дүшмини болди. Ғәрбий Қитан мениң һәм дүшминим. Баурчуқ Арт Текин иккимизни йеқинлаштуридиған нәрсә мошу. Мән Баурчуқ Арт Текинни бир синап көрәй. Әгәр мениң дегинимни қилса, мән униңға тирик жүрсәм, чоң пана болимән! – дәп Керулен вадилирида пиядә, бәзидә ат билән меңип, шу хил ойларни қәлбидин өткүзди.Чиңғизхан әлчиләрни бу далада көрмиди.У етиниң жүгинидин тартип, бир нәччә қетим тохтатти вә ғәрипкә узақтин узақ қарап турди. Йәнә һеч ким көрүнмиди. Қааниң көңүл хушлуғи бесилип, үзиниң рәңги қарсиға өрүлди. У қолидики күмүч билән безәлгән қамчисини  егиз көтирип, астидики семиз етиниң оң ямпишиға зәрбилик урди. Ат тенигә тәккән қамчиниң қаттиқ зәрбигә чидалмиди, өзини тохтиталмай, атқан оқтәк учти. Чиңғизхан баригаһидин наһайити жирақлап кәткән болсиму, һазир қандақ қилип дәргаһиға чапсан вә тез йетип кәлгинини сәзмәйму қалди. У аттиң сәкрәп чүшкән пети Сериқ шатр баригаһиға кирди вә Аджу-нойонни дәрру чақирди. Қаанниң етини йәккә күзәтчилириниң бири тәри бесилсун дәп йетәкләп, Сериқ шатрдин хелә нерисида турған Қаанниң мәхсус сергеси – Мом яғичиға апирип, бағлап қойди. Ат техичила тепирлап, таштәк қаттиқ туяқлири билән йәрни тепип, тилғап, чаң чиқармақта еди.

– Болди, теч! – дәп күзәтчи атниң қелин яйлисидин сийпап қойди. – Маңа чәкчәримә. Сени урған мән әмәс. Һелиғу урупту, бир йәрдә путлашқан болсаң, нәйзә билән гач қилип бир санчип, қениңни еқитип, хәнжәр урмиғиниға шүкүр қил! 

Ат бу дәһшәтлик сөзни чүшәнмигини билән, қамча зәрбинңи яхши сезип, тепирлап туратти. 

– Туғжан
 әвәткән болушуң керәк! – дәп сориди Чиңғизхан тез келип, шатр пәгасида тиз пүкүп олтарған Аджу-нойонға вақириди вә униңға чәкчәрәп қариди. 

– Әлвәттә, жанабий Қааним! Бүгүн йәнә атлиқ қисим әвәттим. Уйғур-Идиқутидин чиққан болса, бизниңкиләр билән учришипму қалғандур.

– Сән шундақ ойламсән? – гөрән томури көкпүп чиқти.

– Һә, шундақ ойлаймән. Бүгүн арқиш болиду.

– Немишкә бүгүн? Һазир! Һазир тап! Қумақ
 бешиңни татлап жүрәмсән? Алдиға чиқ! Һазир әкәл! “Иштқа уят кирсә, ултаң йемәс” дегәндәк, бөсүп гәп қилиштин авал, уялсаңчу! Хата боп қалса, үмүтиңни Тәңригә бағла!

– Мән әлчиләр алдиға чиқимән! – Аджу-нойон дажип тәнә-тапиға чидалмай, шатрдин чиққан бойи келиватқан әлчиләрни күтүвелишқа өзи үч атлиқ болуп йолға чиқти.

– Азма йилқидәк
, һәммиңни қоғлаймән қарнақ
! – дәп вақириди Қаан. Униң үнини Сәриқ ипәк шатр әтрапида жүргән шәхсий күзәтчиләр аңлап, тәнлири дир-дир титирәп кетишти.

Һәр қачан чирайлиқ, әқиллиқ сөз билән Қаанниң инъамиға егә болуп жүргән Аджу-нойон немишкә шунчилик дәшнәм йеди. Униң сәвәвини пәқәт Чиңғизхан өзи биләтти. Чиңғизхан Идиқуттин хәвәрниң кечикиватқинидин әнсирәтти.

Баурчуқ Арт Текин тәкәббур, шөһрәтпәрәс, хам баш, хам калла у чағда маңа хам теридин өтүк кийгүзиду. Бу қени, батур болсаң, Идиқут чегарисидин өтүп көр, мән көрәй дегән гепи болиду. Әгәр уйғур хақани шундақ ойлиса, мениң үчүн, моңғул үчүн туюқсиз кәлгән сәл вә кәлкүн. Раст, мән Батур. Баурчуқ Арт Текинниң алчаңлиған путиға қовуқ салимән! Мән у түрк тат тавғачқа тетиймән! Мәмликити қедимий чоң хақанлиқ аталған Тавғач, мираси Идиқут топа астида қалиду; хану-вәйран қилимән. Тағ өшкисидәк көз йәтмәс чоққаға чиқивалғиниңни мән көрәй...

Жәңдә дүшмән сәплирини яридиған қиран – шөкмәнлиримгә
 пәрман қилсам, тажу-тәхтиң ат туяқлири астида қалур. Әгәр сөзүмгә кирмисә, дүшмән үстигә сүрән-шавқун билән атселип, бастуруп барайму. Я! Қалқан тутуп, нәйзә билән зәрбә берип, қаттиқ елишимизму! Я! Шундақ қилсақ, қаттиқ дүшмән бошайду. Яқ! Яқ! Йәнә қат асмандин чүшкән шәйтан мени езиқтурмиғин! – дәп йәнида ичидә қорқунуч һис-туғулири, отлуқ сезимлири өчкәндә болди. – Немишкә алдирақсанли қиливатимән? 

Әй, сами, Тәңрим, Баурчуқ Арт Текин дилиға яхшилиқ салғайсән! Һәммигә қадир, қудрутлик мән! Амма Уйғур-Идиқутиға һеч қачан жаза жүрүшини қилмаймән. Аңлап қойғайсән! Вәдәмни бузидекәнмән, у чағда қаттиқ қәһригә учрап кетәй. Бешимни чақмақ отида көйдүрәрсән! Сениң қарғишиң тәккән адәм болай!

Чиңғизхан чақмақ оти, чеқилғу ялқунидин, Тәңриниң қарғишидин қаттиқ вә дәһшәтлик қорқатти. Қаанниң Тәңри алдидики бу қетимқи әң чоң, муқәддәс қәсәм ядиға чиң садиқ болғанлиғи, кейин Баурчуқ Арт Текин билән учрашқан мунасивәтләрдә өз әксини тапқан. Һазир Чиңғизханниң жүригини бәәйни нәдин вә  ким тәрәптин етилғанлиғи намәлум болған, азған оқ тешип өткәндәк, сәнтүрүлүп берип, туруп қалди. Шу ан Керулен вадисида йеқимлиқ, мәйин шамал чиқтидә, Қаанниң еғир бәстини йеникләштүрди...

Сериқ шатрниң әтрапидики күзәтчиләр опур-топур болушуп, һәр ян жүришип жүрмәктә. Икки атлиқ алдирап қаяққиду кетип баратти. Чиңғизхан азирақ меңип, чоң Сериқ шатр ханлиқ дәргаһи алдиға йетип кәлгәнди. Чиңғизханниң шатрини наһайити чоң жәңгивар күч қоршап туратти. Аджу-нойон Уйғур-Идиқутидин келиватқан меһманлар һәққидә Чиңғизханға хәвәр йәткүзди. 

– Келиватиду, Қааним! – деди Аджу-нойонаттин сәкрәп чүшкән пети дақ йәргә тизлинип туруп. – Идиқуттин, Бәшбалиқтин арқиш бар.

Батур, әзимәт! – дәп Чиңғизхан Аджу-нойонниң мүрисини икки қақти. – Ахир тепипсәндә! Ярайсән! – хуш хәвири үчүн мәмнун вә разилиқ билдүрди Қаан. Шу хил мақташ Чиңғизхан һаятида наһайити аз вә кам учрайдиған һаләт еди. Амма Чиңғизхан һеч кимниң йолиға мунчилик қаримиған вә беарам болмиғанди. Әнди униң еғир тәшвиш отида тоңлиған бәкму өмсә әлпази аста-аста рошәнләшти. Үмүт учқунлири болса, күчийип, бурухтум қәлбини йорутувәтти. 

– Қанчә адәм? – сориди Қаан. – Өзимизму! Яки Идиқуттин адәм барму? 

– Салт! Ялғуз! Тәнһа! – гәпликини
 сүртүветип, жавап бәрди Аджу-нойон.

Қаанниң көзи ағрип, қамишип қалғиниға икки күн болуведи, у ат қуйруғидин тоқулған торни пат-пат көзигә тартип жүрәтти, у азирақ сақит тинтин көзлүкни кейин елип ташлиди. Қаан көзи нурдәк йоруп кәткән еди.

– жүгү, бар! Күзәтчиләр уйғурни у дәп, бу дәп рәнжитип жүрмисун! – деди Чиңғизхан Аджу-нойонни алдиратқан һалда.

– Иләл! Қааним! Иләл! – шохшуп чиқти Аджу-нойон. 

Қаан ейтқандәк, моңғул Утақ вә Дарбайниң гепигә ишәнмәстин, икки күзәтчи уйғурни қоршавелип, соал-сораққа елип, үсти-бешини, егәр-тоқуминиң астини тәкшүрүватқан еди.

– Қәйәрдин келиватисән? – деди аршал
 чач күзәтчи. – Исмиң ким болиду? 

– Бәшбалиқтин! Исмим Атай Сали, Уйғур-Идиқут дөлитидин.

– Немә үчүн? Немә сәвәптин? Кимгә барисән?

– Мән Идиқут әлчиси. Тәңриқут Чиңғизханға келиватимән.

– Идиқут? Идиқут дегән немә? Даламу? Чөлму? Тағму? Ичидиған бозму?

– Болди, йетиду ахмақ! – Дарбай униңға девәйлиди. – Бәлки бизни һәм тонумассән! Әбләх!

– Ағзиңни жум! Қапланбаш! Тонумаймән. Бәлки уйғурниң арисида жүргән сатқун болурсән? Һә, қени, ейт! Кимлигиңни ейтмисаң, ат қуйруғиға бағлап, Қаан алдиға өлүгиңни апиримән!

Утақ, Дарбай, Атай Сали бир-биригә немә қилимиздегәндәк көз қараш қилди.

– Пичақ, зәһәрлик дорилар барму?
– Ахтурмамсән? – деди унчуқмай терикип турған Утақ.

Күзәтчиләр алдиримай ахтурушти. Һеч немә чиқмиди. Егәр-тоқум вә тәрликлиригичә қариди. Атларниң яйлилири вә қуйруқлири арисиниму тарап қариди.

Атай Салиниң егәри уларниң көзиниң йеғини йеди. өмзүкни
 тутуп көрүшти.

– Силәрдә ясамда? – дәп егәрдин көз алмай сориди пака бойлуқ, доғлаң кәлгән жигит.

– Һә, биздә, Бәшбалиқта. Уйғур-Идиқутида ясилиду. Һә, немә силәргә йеқип қалдиму бу егәр?
– Шундақ! Шундақ! Интайин яқти!

– Мәйли, ал! Бәрдим саңа! – деди Атай Сали қувлуқ билән. – Биздә бундақ егәр көп!

У жигит Атай Салиниң егәрни елип, пака етиға тоқидидә, өзиниң егәрини Атай Салиниң етиға тоқуп қойди.

– Әнди силәрни ахтуримән! – деди доғлаң жигит. 

Утуқ вә Дарбай уни моңғулчә раса тиллиди. Атай Салиниң бу йәрдә имани қириқ гәз учти. Ундақ болғини, бая күзәтчиләр алдидин чиқип келиватқанда, Атай Сали Баурчуқ Арт Текинниң мәктүбини дәрһал Дарбайға тутқузуп қойған еди.

– Маңа Баурчуқ Арт Теки: “Мәктүпкә һошияр бол! Һеч кимгә бәрмә! Пәқәт Чиңғизханниң қолиға тапшурғин”, демәпмиди. Ахмақ бешим! – дәп бешини тутти. – Қандақ қилиш керәк? Мәктүпни тепивелип житивәтсичу? Бу дөт, дөләй, бу әлпазда ундақ ипласлиқни қилиштин янмайду тайлиқ!

Доғлаң жигит Дарбайға оқ-я чәнлиди:

– Ахтурғин! Саңа тәгмәйду. Тәгсә оқ билән жүригини тешимән.

Яш күзәтчи немишкиду, әйминип, ахтурушқа жүръәт қилалмай, титиримәктә еди.

– Ака, сән аңлимиғанму? – дәп муражиәт қилди яш күзәтчи.

– Немини?
– Башлиқ баш Аджу-нойон акам: “Уйғурдин әлчиләр келиду. Палан-пустан дәп жүрмәңлар!”, девиди. Булар әлчиләр болуп жүрмисун!

– Тәкшүр! Ахтур! – дәп буйриди яш жигитниң гепини қулаққа қисмай. – Бол, дәймәнуй, бол! 

– Мени ат, ака, ахтуралмаймән. Буларни аста апирип, башлиқ баш Аджунойонға тапшурайли! Булар һәқиқәтән арқишлар болуп қалса, қилған ишимиз үчүн һәр иккимизни өлтүрүветиду. Раст, ака, билисәнғу?! 

“Алтун-күмүч зенити билән безәлгән егәр вә қәмәрни тартивалимән десәм, немә дәйдекин!”, дәп ойлиди Атай Сали вә қәтъий тәләп қилди. Доғлаң жигитниң егәрини Идиқут ети үстидин пеқиритип йәргә ташлавәттидә:

– Ал, мону тоқумуңни! Әкә, егәримни! Бу егәр, биләмсән, хам баш, кимниңки? Бу падишарим Идиқут Баурчуқ Арт Текин жанаплириға хас. Сән бизни кимгә охшитиватисән? Қаанға аман-есән қәдимимиз йәтсә, һәммини ейтимән. Мүмкин сән булаңчи, қағдама, тенигән оғрисәнду? Қилиғиңға қариғанда, сән Қаанниң ишәшлик күзәтчиси әмәс. Идиқут күзәтчилири Утақ билән Дарбайни хуш қарши алди. Растму? 

– Раст! Хуш кәпсиләр дәп күтүвалди! Һә, силәр? Қаанға һәммини ейтимән!

Икки күзәтчи шүк болуп қалди.

– Һә, демидимму , қанчә қетим, саңа дәймән! Буларни бүйүк Қаанимиз күтүватиду. Һә, биз уларни чапсан йәткүзүшниң орниға чөшүр қайнам иш қиливатимиз, – деди яш күзәтчи қорқуп вә терикип, йәнә бир немә демәкчи болуведи, амма гепини тохтитип. – Әйнә, башлиқ, баш Аджу-нойонниң өзиму бизгә қарап келиватиду.

Доғлаң күзәтчи Атай Салиға өзи бәргән егәрини яңливаштин униң минидиған етиға тоқуп бәрдидә, қолтуғидин йөләп, атқа мингүзди вә:

​– Егәрни өзәң бәрдиң, жуму? – дәп аста Атай Салиниң қулиғиға пичирлиди.

– Раст, мән саңа армуған қилдим! Хатиржәм бол! Даварим йоқ! – деди Атай Сали вә турупла доғлаң күзәтчини айиди. Айиған сәвәви, бәри бир бу егәр һәққидә Утақ вә Дарбай еқитмай-темитмай Қаанға етиду. Аджу-нойон һәм аңлайду. Дарбай ғәзәптин ғуличини керип туруп, валақлиған күзәтчиниң оң вә сол качатлириға ғач-ғач селивәтти.

– Анаңни нан қепи, хумпәрләр! – дәп баятин бери терикип өзини тутуп, теч турувалған Утақ һәм һәр икки күзәтчиниң иңәк астиға қаттиқ тепип жиқидти. Ағиз-бурунлиридин қан ақти. – Әбләхләр!

Улар Аджу-нойонни көрүп, сәкрәп турушти.

– Бизни думбалиди! – дәп дава қилди доғлаң күзәтчи. Аджу-нойон мошу йәрдә турған һәмминиң көзигә тиклинип қариди, ат-егәрләргиму көз жүгәртип чиқти. Доғлаң күзәтчи етиниң үстидә тоқулған әжайип чирайлиқ егәр-тоқумни көрүп қалди. Амма әқиллиқ Аджу-нойон меһманлар билән оң илик берип, сәмимий көрүшти.

– Тәңрим Чиңғизхан улуқлири силәрни күтүватиду! Қени, маңайли! Хуш кәпсиләр! Әзиз меһманлар! – деди наһайити хошал болуп.

– Бизни булар! – дәп дава қилип чеқишқа башливеди доғлаң күзәтчи, Аджу-нойон:

– Маң, һәй, қотур ешәкләр! Тез бол! Әзмилик қилма! Хумпәрләр, мән силәргә немә дедим! Әнди Қаан алдида жавап берисиләр!

Икки күзәтчи тенигә титрәк ямашти. Тизлиридин қувәт қечип, путлири ат үзәңгисигә йәтмәй қийналди. Болупму, яш күзәтчи наһәқтин наһәқ өлидиғанлиғиға чидалмай, атниң алдиңқи путлирини қучақлап, үн селип жиғлавәтти: “Мән әйиплик әмәс”, дәп бешини чайқап, ат тизиға гүп-гүп урди.

– Мошундақ иштлиқ қиливатиду дәп маңа келип ейтишиң керәк еди. Сениң чоң әйивиң мана шуниңда, – деди Аджу-нойон қапақ селип. – Мән сени агаһландурған.

– Яш күзәтчи қайғу-һәсрәт чекип, аста атқа миндидә, уларниң арқисидин баш көтәрмәй, жүриги титирәп келиватиду.

– Мени қаймуқтурди! Аздурди! – дәп чайқилип егәр үстигә у яқ-бу яққа жиқилип олтармақта еди. – Йорулуқни көрмәй қалай! Аджу-нойон ака, мени кәчүрүвәт! Һошияр болимән! Һошияр!

– Раст, у бала әйиплик әмәс! – деди Дарбай яш жигитниң зарланғанлиғиға чидимай.

– Жениң ечимисун! Кәчүрүм йоқ, бу жазаға мәһкүм! – Аджу-нойон өз сөзидә қәтъий турғанлиғи очуқ сезиләтти. 

– Хуршитта
 йериқ йоқ. Мәндә йенивелиш йоқ! Билип қой! Булар сиртларму
 әмәс, әнук
 һәм әмәс. Қаңшиған күчүкләр! 

Униң астидики ети ойнақлап, йорғилап кетип баратти. 

– Мана, әзиз меһман! – деди Аджу-нойон. – Силиниң Идиқуттин кәлгиниңизгә мән чәксиз хошал болуватимән. Ич-ичимгә хошаллиқтин йоруқ кириватиду. Биз сизни наһайити зариқип күттуқ. Тәңримгә шүкри! Силини әвәтипту. Мана қараң, көрүң! Бу көз йәткүзгисиз Қаан даласи! Яйлақ! Қаан яйлиғи! Кәң асман, Қаан асмини! Очуқ қуяшни Қаанимкөрүшни наһайитиму халайду. Силиниң Бәшбалиқ кәң даласини, яйлиғини Қааним көрүшни наһайитиму халайду.

– Тилиги ижавәт болғай! – деди Атай Сали. – Нийити ақ, улуқ затқа Идиқут чегарилири очуқ! “Немишкә бу гәпни қиливатимән? Мән Идиқут һөкүмранимидим. Ағзимни япмисам болмас. Баурчуқ Арт Текин мени агаһландурғанғу!”, дедидә, Атай Сали Чиңғизхан һозуриға киргичә, йенип бир еғиз гәп ағзидин чиқмиди. Аджу-нойон қарғу көзинисүртүп қоюп, Чиңғизханниң улуқлуғи һәққидә тохтимай, илаһилаштуруп, сөзләп кәлмәктә.

Мана Аджу-нойон әлчиләрниң кәлгәнлигини Чиңғизханға хәвәрлиди.

– Қадир Тәңримгә шүкри! Бәшбалиқтин әлчини әвәтипсән! – Қаан хошал, чоң шатр ичидә у яқ-бу яққа узун чапинини сөрәп меңип кәтти вә өзини туталмай шатрдин чиқти. 

– Мәрһәмәт! – деди шатрдин сиртқа чиққан Қаан. Атай Сали билән оң, илик сунуп көрүшти. Дәрру Атай Сали алдиға бир яшлиқ текә әкәлди. Путидин көтирип, жиқитти. Текә мәрәп, үнлири һәшкә йәтти. Сепи архар мүңгүзидин ясалған пичақ билән қасапчи пәйда болди. Қасапчи ячивәктәк ғәлити оруқ-жүдәң, худди тармуштин тикип ясиғандәк адәм екән. У текини боғузлимай, қарнини йерип, жүригини бесип турди...

– Силини һөрмәтләп! – деди Қаан, худди чоң ғәзнә тепивалғандәк, көңли шат еди.

– Бу маңила болған һөрмәт әмәс, бүйүк, диянәтлик меһриван падишаримиз Баурчуқ Арт Текингә болған һөрмәт-иззәт, шаһадәтлик Қааним! – дәп Атай Сали алиқанлирини көксигә басти. 

Қаан күлди:

– Баурчуқ Арт Текингә болған һөрмитим әмәс. Биринчи меһминим – сизгә, – дәп Атай Салиниң пикригә қошулмиди.

– Немишкә әзиз меһман кечикип кәлди? – сориди Қаан аджу-нойонға қарап.

– Әзиз меһманлиримиз, жанабий Қааним, бизниң күзәтчи томпайларға хорлинип қапту, – Аджу-нойон меһманлар вә күзәтчиләр арисида йүз бәргән вақиәни сөзләп бәрди.

– Шу қәдәр пешкәлликләргә учрапла – дә! Һелиму Худа сақлапту, шүкри десилә!

Атай Сали немә ейтарини билмәй, икки күзәтчиниң татирип кәткәнлигигә көзи чүшти. “Қаан икки күзәтчини аяп қоярму? – дәп ойлиди Атай Сали тәшвишлинип. – Қааним. қойсила. дәп ариға кирсәм, боламду? Һәй, болмайдиғу дәймән!”.

Атай Сали Чиңғизханни биринчи қетим көрүватиду. Атай Сали шунчилик сөрүн қияпәтни көрүп, тени музлап кәтти. Икки күзәтчиниң тәғдири қандақ болур дәп жиддий әнсириди, көзини алмай, қаримақта еди. Униң байқишичә, Қаан Баурчуқ Арт Текингә тамамән охшимайдекән! Баурчуқ Арт Текин қуяш болса, Қаан тутулған ай екән, дегән хуласигә кәлди Уйғур Атай Сали.

Чиңғизхан айму әмәс, қатил болуп чиқти.

– Әйвәшкә кәлтүр! Өмрини қисқарт! Қийна! Терисини тәтүр сой! Тенини парчилап, ғожунға сал! Жирақ ташла! – деди Қаан, худди өзи өлтүрүватқандәк. Узун вә семиз бармақлири билән икки күзәтчини көрситип. Аджу-нойон ян қиличини есип, қол қиличини көтирип, бир күзәтчигә йол башлатқузуп, уларни тепип, мушлап елип маңди.

– Анаңни хумпәр қәйәрдә туруватқанлиғиңни йәнә унтуватисән! – дәп қаттиқ өтүги билән тепип-чәйлиди. – Маң! Маң! Маң дәймән!

– Һәй, уйғур, мени қутулдурсаңчу! – деди ялвуруп яш күзәтчи. – Мән саңа тәгмидимғу! Көрүведиңғу! Худа өзи гува! Мәндә әйип йоқ!

Атай Сали унчуқмиди, лекин көзи билән уларни қиймиған һалда, хошлишип қалди. “Худа рава көрмәс! – деди Атай Сали ичидә. – Қатил екәнсән!. Немишкә мениң көзүмчә қатиллиқ қиливатисән? Бу беһөдә әмәс!”, дәп Қаанниң қосиғида қанчилик омичиниң барлиғини билмәтти. Билгәндә немә қилалайду? Бу Қаанниң даналиғиму? Тутқан төмүрдәк тәртивиму? Ирадисини көрсәтмәкчи болдиму? Яки мән қудрәтлик демәкчи болуватамду? Тәңрим яратқан екән, ахир сән һәм бир немидин қорқисән! Қаан немидин қорқидики? Жинайитиниң салмиғини таразиға селип тартса, қанчә болар? Һә, Қаанниң зиммисидә турған гунаниң деригини елишниң Атай Сали үчүн немә һажити бар? Қатиллар сәпләнгән йәр екән! Өлтирип түгәткили болмайдиған оғри, мерәзләр көп охшайду. Жирақта ялвурған һелиқи яш күзәтчиниң ечинишлиқ авази бу йәргә ашкарә аңлинип туратти.

– Сән бәдбәхләрниң жажисини берип туруш лазим, техи йолвасниң бурутини жулмақчи болиду! Бой сунмисаң, һәммиңниң женини алимән! – дәп девәйләп вақириди Чиңғизхан, худди коча жәллигүридәк. Униң сүрлүк әлпази Атай Салиға ғәлити көрүннгини билән Утақ вә Дарбайға тәсирму қилмиди, чүнки улар Қаанниң шундақ дәһшәтлик вақирашлирини, айимастин вәһшиликкә беришини талай қетим көргән. Амма Қаан һәр қачан һәр бир күзәтчи, һәр бир батур қомандан, һәр бир нойондин тәртиплик болушини вә Ясидә ейтилған тәләпни, вәзипини қәтъий орунлишини шу хил чоң ирадә билән тәләп қилатти.

Бу хүнүк хислити һәм Атай Салиға яқмиди. “Һәжәпму әқидилик адәм екәнла! – дәп ичидә өч көрүп қалди. – Һә-һу билән икки адәмни қурван қилди.

Оюмни билсә, ғәзивигә учрап кетишим мүмкин. У чаянға чеқилғили болмиса керәк. Өлтүрүштинму янмайдиған адәм охшайду. Һеч немә көрмидим, һеч немә аңлимидим. Мән – меһман, әлчи, чәт әл әлчиси. Мана шу”.

“Аваричилиқ топа-чаңдин чиққан әмәс вә күлпәт йәрдин өсүп чиққанму әмәс. Бирақ учқун жуқуриға учидиғандәк, инсан яманлиққа туғулғанмеди?!”.

Аздин кейин Атай Сали, Утақ вә Дарбайни Сериқ шатр һозурханисиға тәклип қилди. 

Әлчиләр әйминип кирди. Чиңғизхан әждиһа әкис етилгән алтун тәхтигә келип олтарди.

– Тәғдир, ирадә билән көрүшүп қалдуқ, шундақ әмәсму, уйғур әлчи? 

– Шундақ, алийжанап Қааним! – бу жавап чин жүрәктин чиқмайвататти. 

– Утақ, саңа тәшәккүр! Дарбай, саңа тәшәккүр! Вәзипиниң һөддисидин чиққан яхши адәмләр силәр!

– Қаанға хизмәт қилишқа женимиз пида! – дейишти улар хошаллиқ билән. 

Атай Салиниң көзи оң тәрәптә есиқлиқ турған қилич, шәмшәр, камаләк ялман, тәпкилик-я, начәғ, оқ-я, чоқмақ, пәртулларға чүшти. “Бу соғ қуралларда нәччә адәмниң беши тенидин жуда болғанду?”, дәп ойлиди Атай Сали. 

– Қени мәктүп? – Чиңғизхан Атай Салиға худди ейиқ тапинидәк қолини созди.

Қаан сөзини тәкрарлимиди. Атай Сали йолда келиветип Утақтин мәктүпни еливалғанди. Мәктүпни қойнидин чиқарди вә икки чамдап тәхт алдиға кәлдидә, Қаанға мәктүпни икки қоли билән тапшурди.

“Худаға шүкри, Қаанниң қолиға тапшурдум!”, дәп бәкму хошал болди Атай Сали вә зиммисидин еғир жүк чүшкәндәк, өзини толиму йеник һис қилди вә әркин сәзди.

Чиңғизхан мәктүпни ечип, уни алди-кәйнигә өрүп қариди. Иллиқ тәбәссүм әкис етилгән ләвлирини мидирлатти. У сеғизған сүрити чүширилгән оқ-ясини елип, начлиқ оқини яйиға тартип, очуқ ишиктин атти. Бу бәлгү өзи ялғуз олтарғанда, кимду-бири керәк дегән бәлгүни билдүрәтти. Сериқ шатр ишик беги илдам кирди вә тизлинип олтарди. 

– Әмин, пәрманлириға мән тәйяр! – деди чаңилдиған аваз билән ишик беги.

– Тататуңа маңа кирсун! 

– Болиду, Қааним! – ишик беги егилгән петичә шатрдин сиртқа чиқти.

– Силәрни! – деди Қаан хамуш олтарған Утақ вә Дарбайға өткүр көзини қадап. – Уйғур-Идиқути Баурчуқ Арт Текин қандақ қарши алди? 

– Силиниң исим-шәрипиңиз, шану-шөһритиңиз билән Баурчуқ Арт Текин пәхирләнди вә бизни қучақ йейип күтүвалди. Силигә болған ишәнчиси күчлүк. Силидин Уйғур-Идиқутқа  яхшилиқ болиду, дәп үмүтлинидекән, – дәп жавап бәрди улар. 

– Хәлқичу? Немә дәйдекән?

– Ғәрбий Қитан дүшмини екән!

– Баурчуқ Арт Текинни чақиримән. Мақул десә, силәр алдиға чиқип, күтүп алисиләр! Һазир кәмгә Аджу-нойон қол астида хизмәт қилисиләр!

Шу ан ишик беги ишиктин егилип кирип кәлди.

– Тәңриқут Қааним, әмин пәрманлири билән уйғур Тататуңани бәхитлик һозурлириға башлап әкәлдим!

– Кирсун! Мону Утақ вә Дарбайни Аджу-нойонға тапшур! Чиқиңлар!

– Хоп, Қааним! – ишик беги Қаанниң бу тапшуруғини чоң һөрмәт дәп билип, Аджу-нойонни издәп тепип, Утақ вә Дарбайни униңға тапшурди.

Қаан һозурида икки уйғур, икки қериндаш, бәшбалиқлиқ жутдашлар, Моңғул зиминидә, Сериқ шатр ичидә учришимиз дәп зади ойлимиған еди. Бу тәсадипи көрүнүш өз жути Бәшбалиқни наһайитиму сеғинған Тататуңа үчүн чоң, унтулмас хошаллиқ пәйт, пурсәт болди. Атай Сали дили зия тататуңани дәрру тониди. Һә, у бәшбалиқлиқ жигит. Будда ибадәтханисида оқуған. Будда, мани, шаман дини әқидилирини яхши билидиған, китапни көп оқуп, алтун башлиқ бала дәп Идиқутта даңқи чиққан еди.Бу хәнзә, моңғул вә түркий қәбилиләрниң тилини, мәдәнийитини мукәммәл билидиған, хәнзу әсәр-әтиқилирини бемалал оқуп-үгинип, чүшинип, Уйғур дөләт хақанлиқлирини вә у хақанлиқларға Хақан вә Идиқут болған улуқ затларниң һаят кәчирмишлирини интайин чоңқур билидиған әқили қамус, тәвәрүк жигит еди. Тататуңаниң дадиси болса, чоң содигәр болуп, Ипәк йоллириниң баридиған, келидиған һәммә тармақлирини билидиған. Оттура Азия, Һиндстан, Бағдат, Мисир, Хитай, Моңғул әллири билән Идиқут дөлитини бағлиған, өз елиниң мәдәнийити, сода-сетиғини жанландурған, әқил-парасити рошән, уйғурпәрвәр адәм еди. Атай Сали Тататуңа вә униң дадиси Яғма Буғра иккиси һәр қачан Гумати ибадәтханисиға кирип, будқа тавап қилғанлиғини билиду. Яғма Буғра Атай Салиға шу чағда мундақ деди: “Мән Иән Төмүргә кирип, Идиқут немишкә мустәқил әмәс, дедим. Бирақ Идиқут Иән Төмүр жавап бәрмиди!”.

“Немишкә уйғурлар Ғәрбий Қитандин қорқиду?”, дәп соридим. Иән Төмүр йәр астидин қариди, жавап бәрмиди. 

“Сәксән жил Уйғур-Идиқути Ғәрбий Қитанға беқинип, хәлиқ ғәзнисини уларға бериватимиз. Болди, йетиду! – дәйдиған пәйт кәлдиғу дәймән дедим”. 

Иән Төмүр маңа ала көзи билән чәкчәйди.

“Бир териниң ичидә адәм нәччә қетим сәмирип, нәччә дөрән азиду! – дәп тарқан Билгә Буқа зәһәр чечип сөз ачти. – Дуния тепип, сәмәргән охшимамсән?”.

“Терә әрүкләп
, жениңни аран беқип жүргиниңни унтуп қалған охшимамсән”.

“Уйғур саадәт беғини зулумдин бәрбат қилди, пәләкниң жәбридин, азаридин дәймән вай-дат! Қитан қорғини уйғур үчүн немишкә мустәһкәм?”.

“Пулуңниң қиммити чүшүп, азатпәрвәр болуп қалғиниңни қара, – дәйду йәнә Тарқан Билгә Буқа. –  Алдин чаң чиқармисила Яғма Буғра. Алдин-алала гәп сатмисила! Падидин ким сени аздурған?”. 

“Һеч ким! қәлбим шундақ сөзләйду”.

“Сениң ичиңгә шәйтан болуп киривалған ким? Ейт. Ейтмайсәнкән, һазир өлисән яки Идиқуттин қоғлинисән! Бәлки Баурчуқ Арт Текин билур? Һә?”.

“Өзәм балам Тататуңа иккимизниң ойи шундақ. Баурчуқ Арт Текинни көргиним йоқ. Сөзләшкиним йоқ!”.

“Баурчуқ Арт текин билән биз сөзлишимиз!”

Бу баятин һүрпийип, ағзиға тоштуруп су еливалғандәк олтарған Иән Төмүрниң сөзи еди.

“Немә қилайли? Қандақ чариси бар?”, сориди Иән Төмүр тарқан Билгә Буқадин. 

“Саир
 әлгә қоғлаш лазим. Чөл кәзсун! Саяқ жүрсун! Саяқ жүргән таяқ йәр!”, дәп күлди Тарқан Билгә Буқа.

“Қитан, Танғут, Найманларниң етини бақсун!”.

“Толун ай қол билән көрситәлмәс. Уни көзи очуқ һәммә адәм көрәлигинидәк, Иән Төмүр вә Тарқан Билгә Буқаниң тутқан йолини ахир бир күни хәлиқ билур дедуқ”.

“Бизни Иән Төмүр билән Тарқан Билгә Буқа Идиқуттин шундақ қоғлавәтти. Оғлум иккимиз Бәшбалиқтин қоғландуқ. Сили, Атай Сали, қериндишим, Қитанда гөрүдә жүргән Баурчуқ Арт Текингә һал-муңимизни ейтип қоярсиз!”, дегән еди. 

Атай Сали Тататуңа вә Яғма Буғра һәққидә Баурчуқ Арт Текингә ейтип бәргини техи ядида. Идиқут болса, атиси вә Тарқан Билгә Буқаға рәнжигән еди. Сән тутамсиз, кам ойлуқ, алиқанат дөлитимизниң бирлигини, пүтүнлүгини бузидиған Яғма Буғрани яқлаватқиниң үчүн сени һәм қоғлаймән, дәп Баурчуқ Арт Текинни Ғәрбий Қитанға гөрү қилипәвәткинини биләтти. 

Тататуңа шатрсаһиби Чиңғизхан алдиға келип, қол қоштуруп турди. 

– Иләл, бүйүк Қааним! Деди аста вә башқа гәп қилмиди. Тататуңа Қаанниң уни яхши көрүп, һөрмәтләйдиғинини әқил, билим жәһәттин балилиридинму  үстүн тутуп, кәң әркинчилик бәргән болсиму, артуқ сөз ағзидин чиқириштин қорқатти.

Тататуңа Атай Салини тониди, вужудида иллиқ һис-туйғулар ойғинип, хошаллиқтинму, көп жиллар жутдашлирини көрмәй сеғинғанлиқтинмекин, нәпәси боғулуп, ләвлири титирәп, өзини аранла ирадилик билән тутуп турди. У Атай Салиға Қаан алдида көз қири билән қарашқиму қорқти.

– Бу – Тататуңа, – Қаан қоли билән көрсәтти йәргә қарап олтарған чирайлиқ жигитни. – Уйғур Найманниң қули болғанкән... Әнди мениң қулум... – азирақ ойландидә, – сәвирлик, әқиллиқ уйғур. Бу болмиса, ордам ғәзниси чечилип-төкүләтти. Ишқа пишшиқ. Гунасиз жигит. Амма гунасиз атисини Найманлар шаһит қипту. Буниңға Найман хани мөр тутқузуп, ишләткән екән. Бу уйғурни тутувелип, өлтүрүветәй десәм: “Мән мөр тутимән. Сизгә чоң хизмәт қилимән. Өлтүмисилә мени!”, дәп ялвурған еди. Уйғурниң сөзигә кирдим. Өлүмдин қалди. Өз сөзидә туруп келиватиду. Наһайити саватлиқ, оқуған жигит екән. Өз әнтимни вә Тататуңаниң дадиси Яғма Буғра үчүн һәм өчүмни алдим, дәп ойлаймән. Найманға һужум қилмиған болсам, бәлкимба, башқа йәрдин Тататуңадәк иш биләрмән адәмни тапалмиған болаттимғу дәймән, – дәп Қаан Атай Сали алдиға әзизләп махтап бәрди. Атай Сәли Қаанниң сөзини чоңқур мәмнунийәтлик билән ичидә қоллиди, қувәтлиди. Бирақ Атай Сали моңғулниң бу ашуруп махтиши тегидә чоң мәхсәт барлиғини очуқ сәзди. “Мениң билишимчә, уйғурни һәқиқәтән яхши көриду вә шундақла һәр хил палийәттә уйғурни пайдилинишни халайдиғанлиғи көрүнүп туриду! Мәйли, иш қилип, уйғурни әсла яман демәйдекәнғу. Бу, әлвәттә, чоң гәп!”, дәп ойини шундақ хуласилиди Атай Сали. 

Атай Сали техичила ички кәчүрмидә, ички һиссиятта болуп, сөһбәткә арилашмай олтиратти. 

– Тататуңа! Бәшбалиқлиқ. Силиниң жутдаш болиду. Тонамдила? – сориди Чиңғизхан сирлиқ күлүп.

“Тонуймән десәм, қандақ? Тонумаймән десәм, қандақ? – дәп ойлиди Атай Сали бир немидин тәшвишләнгән һалда. Тонумаймән десәм, Тататуңа мән һәққидә сәлбий ойлап қаларму?! Билмәймән, дегиним дурус боламдекин?”. Идиқутлуқ меһман әлчи шу хил өзигиму чүшиниксиз болған ойни баштин өткүзди.

– Тонумаймән! Аләмпанаһ Қааним! – дәп жавап бәрди Атай Сали. – Яш екән. Биринчи көрүшүм.

– Бәшбалиқниңки! – Азрақ сүкүт сақлап андин: – Мундақ жигитләр көпму? Һә?

– Бәшбалиқта раһиплар көп. Мән раһипларниң устази! – дәп сөзини узартмиди.

– Қайси динни үгитидила раһипларға?
– Будда динини, Қааним! Будда динини!

Чиңғизхан Атай Салини сөһбәт жипиға бағлалмиди. Әнди у Тататуңаниң қолиға мәктүпни тутқузди:

– Оқи! – буйруқ қилди.

Тататуңа мәктүпни елип, аста оқушқа башлиди...

Чиңғизған Баурчуқ Арт Текинниң мәктүпкә язған ой-пикрини аңлап, орнидин дәс турди.

– Арислан! Йолвас! Рәхмәт! Оғул бала! Батур! – дәп орнидин иштик туруп, Тататуңаниң қолидики мәктүпни йоған бармақлири астиға елип, тартивалди. – Әкәл, арқишни! Бу мениң үчүн интайин чоң яхшилиқ! Чоң яхшилиқ! Хуш хәвәр әкәлгән гәплири үчүн, Атай Сали, силидин бәкму рази болуватимән. 

– Силиниң чәксиз разилиғиңизбу Баурчуқ Арт Текингә билдүрүватқан мәмнунлуқ дәп чүшинимән.

Атай Сали башта ейтқан Идиқутни улуқлайдиған пикридин қәтъий қайтмиған еди. 

Чиңғизхан ахир бу тәрса кишиниң алийжанап ейтқан һекмәтлиригә қайил болди.

– Қайилмән! Баурчуқ Арт Текингә, әлвәттә, чоң рәхмәт ейтимән!

Атай Сали Қаанниң көңлидики гәпни қилғанлиғи үчүн мийиғида күлүмсириди. Чиңғизхан Атай Салиниң үстигә бир тон кийгүзүшни мақул көрди. Тататуңаға ғәзнидин тон-чапан әчиқишни буйриди.

– Атай Салидәк улуқ вә тәвәрүк уйғур әлчисигә чин дилимдин тон кийгүзимән! Әчиқ тонни! – дәп Тататуңға буйриди. 

Тататуңа Қаанниң буйруғини аңлиғач, тазим қилип, тәшәккүр билдүрди. Тонни тез көтирип әчиқти. Чиңғизхан һөрмәт билдүрүп, Атай Салиниң үстигә тон япти. Моңғул әнъәниси бойичә, яхши көргән чәт әл меһманлирини атқа миндүрәтти вә қошунлар қоршавида Керулен вадисини айландуруп чиқатти. Мана бу әмир бәжа кәлтүрүлди.

Атай Сали Қаанниң қобул мәрасимлирида данишмәнләр кийидиған вә қара жуңдин тоқулған либасини кийип, Чиңғизхан алдиға кәлди, йәргә қәдәр егилип тазим қилди вә бешини көтәрмәй турди.

Чиңғизхан униңға деди:

– Әй, Улуқ Уйғурниң арқиши, бешиңни көтәр! Бу күн матәм күни әмәс, шаду-хорамлиқ күнидур!

Баурчуқ Арт Текин маңа нусрәт, мәдәт брди.

Атай Сали Чиөңғизханниң һелиси тапининиң астида екәнлигигә көзи йәтти. “Яманға яндашқан йеңилмәй қалмас, ахир бир чоңқурға тиқилмай қалмас” дегәндәк, бу пәйли бузуқ гуманхор, залим қув, мәккар адәмниң ичидә Идиқут билмәйдиған талай мәхпий сир, өчмәнлик, дәһшәтлик мәхсәт-нийәтлири бар охшимамдиған. “Бирақ биз уйғурлар Қаанға наһайитиму чоң пана охшаймиз!”, дәп Тай Сали йәнила уйғур-моңғул, Идиқут-Қаанниң бир-биригә дост-пана болушини халатти... 

Шу кечиси қара булутлардин аләшавур, тасур-тусур яққан ямғур қуюп өтти. Атай Сали таң сәһәрдә талаға чиқти. Йеник тағ шамили ямғур жуйған чөпләрни чайқап өтти. Һава шунчилик таза. Асман булутсиз, көп-көк. Далаға қут яққандәк көзгә йеқимлиқ көрүнәтти. Мәйин шамалда чөпләр арисидики яқуттәк ялтириған ямғур тамчилири йәргә симаптәк төкүләтти. Керулен дәрияси сүйиниң шақириған авази чәксиз вадини, далани кечичә ухлатмиғандәк һис қилди. Атай Сали: “Бизниң сөһбәткә һеч ким арилашмиди яки зияпәткә башқиси кирмиди? Чиңғизхан өзила қобул қилди. Сәвәви немә? Тайлиқ Баурчуқ Арт Текингә у гуманхор техичила ишәнмәйватқан болуши керәк. Идиқуттин кәлгән мәктүп һәққидә Тататуңадин өзгә һеч ким билмәйду, йә?! Мәктүпни немишкә мәхпий сақлаватиду? Бу йәрдә чоң бир мәхпий ой бар! Қандақ ой? Бәлки Баурчуқ Арт Текинни бу йәргә тәклип қилар! Немә болсиму, бүгүн аңлаймән. Мени неманчивала күзитип кәткәнду булар”, дәп ятқан ақ өй тәрәпкә маңди. Өйгә йетип кәлгәндә, Керулен вадисиниң чоң дөңлиридин төвән чүшүп келиватқан Чиңғизханни көрди. У өзи ялғуз еди. 

Қаан пишмиған ойини һеч кимгә ейтматти. Һәммидин мәхпий тутатти. Һәтта хатуни Бөрте Уджен Сечендин балилири Жуши, Үкетай, Толилардин,батур Сүпетайдинму йошуридиған. Өзәм билимән, өзәм қилимән, баш мениңки, мейә мениңки. Тәңрим бәргән әқил-ой, маңа йетиду, дәп һеч қайсиси билән мәслиһәтму қилмайдиған. Бу дөрән һәм Қаан шундақ қилди. Уйғур әлчиси болса, шу хил һәрикәтни көрүнүшти байқап-сәзди. У Баурчуқ Арт Текинниң сайи панаһида моңғуллар дияриға келип, исми ривайәткә айланған Чиңғизханни өз көзи билән көрди. Зиярәт жәриянида Қаан һәққидә муләм шәхсий пикригә егә болди. 

Рәһим-шәпқәт дегәнни билмәйдиған, меһриванчилиқ вә мәрһәмәттә йоқ адәм.

“Тил дилға мувапиқ болмиған, әһли риядин қач” дегәндәк, буниңдин қечиш керәкмидекин. Бирәвниң рисқини тартивалидиған адәмләр әндишә, вәһимилик селип қоюп, хошал болидиған моңғул Рәһнамиси екән. 

Баурчуқ Арт Текин – улуқ зат. Селиштуруп болматти. Атай Сали Қаанниң ички һалитини, кәчүрмилирини, һис-туйғулирини хелә билди. Сөз вә кәйпиятиға қарап, роһий һалитини, кәчүрмилирини, һис-туйғулирини хелә билди. Сөз вә кәйпиятиға қарап, роһий һалитини ила пәриқ қилди. Әлвәттә, Бәшбалиққа барғанда көргән, сәзгән, уққан, ойлиғанлириниң һәммисини Идиқутқа ейтип беришкә алдиратти. 

– Кху! Кху! – дәп шәхсий күзәтчиләр худди йәрдин чиққандәк, һәр яқтин пәйда болуп, Чиңғизханниң оң вә сол тәрипигә өтти...

Чоң тамақ йейиштин кейин, йәнә Атай Салини йәккә-йнганә елип қалди.

– Сән әкәлгән мәктүпкә, Баурчуқ Арт Текингә зади ишәнмәймән! – деди Қаан туюқсиздин, у өзини қанчә ғуруранә тутқини билән, чирайи қәһрива рәңгигә охшаш, сарғайған зәпирәң еди.

“Һә, бир немини ойлап тапти бу”, деди ичидә Атай Сали вә униң көзигә, зади силигә немә керәк, очуқ ейтмамдила, дегәндәк тиклинип қарап турвалди. – Мүжәзиңиз явайи ешәккә охшайдекән... Немә халайдила?”. 

Атай Сали бу қув, мәккар өзи десун, дәп әттәйләп соримиди. Сир бәрмәй тәрәп:

– Маңа капаләт керәк! – деди Чиңғизхан жиддий.

“Немә дегини бу”, дәп ойлинип қалди Атай Сали.

– Маңа ишәнчиниң бәлгүси лазим. Маңа дост болған адәм бирәр адәмни өлтүрүп, каллисини тәғдим қилиши шәрт.

– Идиқутқа ишиниш капалити қандақ? 

– Баурчуқ Арт Текин кәлсун! – деди у икки қолини егиз көтирип вә қаттиқ силкиди. – Идиқут өзи кәлсә, ишинимән! Бу – бир. Иккинчидин, Қитан әлчисиниң бешини кесип, маңа әкәлсун! Көрүп ишинимән! Шу чағда мениң бәшинчи оғлум, балам, Улуқ Уйғур Баурчуқ Арт Текин болиду! – деди очуқ гәп қилип. – Елип кәлмисә, башқа илажә йоқ. У чағда Идиқут мениңдин рәнжимисун! Әбжиғини чиқиримән!

Бу Қаанниң қәтъий тәливини Атай Сали тоғра чүшәнди. 

Чиңғизхан Тататуңға Атай Салиға ейтқан пикир-мулаһизилирини толуқ яздурди, язғанни оқутти, өзи тиңшавелип, мөр бастурди.

– Мана мәктүп! Һеч кимгә көрсәтмисилә! Ятқа, йеқиниңизға махтинип, оқупму бәрмисилә! Йоқитип қоймисила! Чегаридин хәтәрсиз өтисиз. У тәрипи өзиңизниң – Идиқут... Дүшминим көп. Һошияр болғайла! Гепимдин бир аз азар йәткән болса, кәчүрисиз, алий жанаплири!

– Иләл! Қааним!

– Тататуңа билән хошлишивалсила! – деди Тататуңаниң чирайиға бир өткүр қаравелип. – Сили билән чин қәлби билән сөзлишишни халайду. Билип туримән.

– Мән тирик! Бәшбалиқ өлмигәй. Алтун Вәтиним бөлүнмигәй! Идиқут Баурчуқ Арт Текин билән Тәңриқут Қааним иккисиниң салған достлуқ көрүгидин өтидиған моңғул-уйғур аман болғай! Һәр икки улуқ затларда даналиқ болғай! Ирадә болғай! Қудрәт болғай! –Тататуңа сөзиниң ахирида шундақ керәк дегәндәк, Чиңғизханни махтап, дөләт, қут, бәрикәт тилиди. – Қааним ғәзнисидә рәңму-рәң түскә киргән жилвиләнгән ақ-сағуч дур вә мәрвайитлар парлисун. яқутлар, гәвһәрләр рәңму-рәң янсун! Һәммиси бир-биридин гөзәл, тавлинип турсун. Керулен Алтун Ордиға айлансун! Дуния зиминигә Қааним пана болғай.

Тататуңа жүригидики иссиқ гәпләрни тешиға чиқирип, ейтишқа жүръәт қилалмиди... “Затим вә роһим улуқ едиғу! Нурға толған көзлиримгә яш толиду дәп ойлимиғандим. Яқа жутта тенәп жүрүп, жүрәк-бағримниң езилидиғанлиғини ким ойлиған? Бағу-бостанлиқ Бәшбалиқни йенип көрәрмәнму?!”, деди ичидә. Тататуңа өзини сәвирлик билән тутуп қалалмиди, дәрмансиз һис-туйғулар тез ойғиналмай, пәқәт жиға әсәблири һөкүм сүргинини, көзи көрүп, унчуқмай турған Атай Салиниңму ичидә һисдашлиқ һиссияти рошән ойғанди.

“Салимиңни йәткүзимән, балам! – деди Атай Сали ичидә. – Сән һәм роһий азап чекипсән, қийнилип қалғанлиғиңни байқаватимән”. Икки жутдашниң көзи тоқунуштию, Тататуңаниң ләвлири титирәп, көзлиридин икки тамча яш домулап чүшти...

– Тәңрим пана болғай! – дәп тататуңа Атай Салиниң ана, ата жути Бәшбалиққа аман-есән йетип беришиға тиләкдашлиқ билдүрди.

Атай Сали наһайити чоң тәсират ичидә Бәшбалиққа қайтти...

Атай Салини калтә бақай ат, йәни бәкму пака, амма йоған вә пишшиқ атларға минивалған Чиңғизханниң күзәтчиси, пайлақчилири Аджу-нойонниң қоманданлиғида моңғул чегарисидин өткүзди вә сәмимий хошлашти. Һәммә күзәтчиләр атлиридин чүшүп, Атай Салиға баш әгди. Аджу-нойон һелиқи өлтүргән икки жигитниң қилған һәрикити үчүн кәчүрүм сориди.

– Әпу қилғайла, һөрмәтлик Атай Сали жанаплири! У жигитләр, тоғра қилмиған... Мону силидин тартивалған егәр.

Атай Сали өзиниң егәридә олтармиғинини әндила көрди. 

– Мән у жигиткә армуған қиливедимғу! – деди Алтай Сали көңүлсиз. Егәр вақиәсини есиға елишни халимиған һалда. – У жигит мениң егәримни толиму яхши көрүведи.

– Жигит бу дунияда йоқ. Мәңгү йоқ! Егәрни қайтуруп беримән! Мана, алсила! 

Атай Сали егәрни қолиға елип, у яқ-бу йеқиға қарап турдидә, ғәзәплик:

– Маңа керәк әмәс! – дәп нери пеқиритип ташлавәтти. – Мәшәдә у жигитләр жүргән болғеди. Роһи болсиму көрсун! “Өлүк рази болмиғичә, тирик бейимас”, дәйду уйғур. Хәйир-хош, жанабий Аджу-нойон!

Атай Салиниң ети баш силкип, йорғитип меңишқа башлиди... “Өлүкниң йүзи соғақ”, дәйду. Өлсә, моңғул өлүпту. Өлтүрсә, моңғул өлтүрүпту. Атай Салиниң немә чатиғи. 

Атай Салиниң қариси өчкәндә, моңғуллар ат чепип йәнә “Кху! Кху!”, дейишип, һәр ян питирап кетишти...

Тиниқ очуқ һава, сүзүк асман Атай Салиниң роһини көтәрди. Етини асталитип тохтиди вә кәйнигә бурулуп қариди. Аниси есил зат, атиси аддий хәлиқтин болған Тататуңа билән очуқ сөзлишәлмигинигә толиму өкүнди. 

“Бирақ, Тататунга, биз сени һәргиз унтумаймиз. Сән һәққидә Баурчуқ Арт Текингә ейтимән! — деди ишәшлик. – Тарқан Билгә Буқа немә дәркин, көримиз! Әнди Чиңғизханниң сөзи ушшақ сөз...”. Сухәнчилик сөз әмәс еди. У йәнә етини қамчилиди. Мана Идиқутниң кәң яйлақлирида отлап жүргән архарлар, кейикләр топлишип, тизилип, сәкришип өтүп кетишти. Бәшбалиқ далалирида  явайи, тосун болуп кәткән қизил борул атлар, бүктәл ат яни сағриси кәң атлар, бөжүр ат — икки биқини ақ атларму алдидинла тарсилдитип, қлақ йопуруп, иштик чепип өтүп кәтти. Бәшбалиқниң тағ өркәшлири тағниң янлири, қапталлири, қатлақлири мәғрур көрүнүп, көз тартатти. Атни раса девитип кетип барғинида, қишмақ үзәңгү бағ  үзүлүп йәргә чүшти. Бу моңғулларниң егәрүзәңгүси еди. Атай Сали аттин чүшүп, үзәңгиниң икки йенидики қейишқа көзи чүшти. Үзәңгә мошу қейишларниң арисида туратти. Үзәңги бағни тартип, түгүп бағлиди вә моңғулниң ешәк тоқумидәк ширмақни түзәп, йенип етиға минди... Бәшбалиқ сепили үстидики туралар көрүнди. Қича күнжири чиланған юмшақ пахта-рәхтләр ис чиқирип, көйүшкә башлиди. Ординиң тақи сепилини күзитип жүргән Бәшбалиқ күзәтчилири йәл-барандәк жүгрүк атлирини тараслитип-дүпүрлитип чепишип, Атай Салиниң алдиға чиқип қарши алди. Дәрвази беги болса, Баурчуқ Арт Текингә хәвәрлиди.

– Үкәк! Күзәт турада от янди! Һәммигә қадир! Һәммигә қудрәтлик! Жанабий һөкүмран!

– Аңлидим! Чиқип турғайла! Тора Қая, Тарқан Билгә Буқа кирсун!

– Иләл! – егилип чиқип кәтти дәрваза беги вә һөкүмранниң әмрини орунлиди.

ҚИТАН БЕШИ

Баурчуқ Арт Текин Тора Қая, Булад Қая, Тарқан Билгә Буқа билән Атай Салиниң алдиға чиқип күтүвалди. Гумати ибадәтханиси раһиплири устазиниң моңғул елиға берип кәлгәнлигини кейинирәк аңлап шәһәрниң ташқи сепили алдида хошал-хорамлиқ, тәбәссүм билән күтүвелип, униң тәвәрүк қоллирини сөйгән еди.

– Устазимиз! Устазимиз! – дәп вақирашти раһиплар униң узун чапининиң пешини тутушқа, көтиришкә тәлпүнүп, қоллирини созуп...

Баурчуқ Арт Текин Атай Салини бағриға бесип туруп сориди:

– Йәккә-йеганә сөһбәт қилайлиму, устазим? 

– Сили қандақ ойлайла, һөкүмраним? 

– Иккимиз алайтән сөзлишәйли.

– Мәйли, жанабий һөкүмраним...

– Улар ордида назу-немәтләр билән тамақ йеди. Қизиқ вә муһим сөһбәт башлинип кәтти.

– Сизни тиңшаватимән, устазим! – деди чоңдәк гиләм үстигә ташланған тәһийини қолтуғиға қисип олтарған Баурчуқ Арт Текин. – Яхшилиқму? Сәпәр қандақ? Чиңғизханчу? – бу чоңғур мәналиқ вә тоғра жавап беришни тәләп қилидиған соал еди. 

– Яхшилиқ! – дәп сөз башлиди Атай Сали Идиқутниң роһини көтирип.

– Силиниң мәктүплирини елип, Чиңғизхан чәксиз хошал болди.

– Чиңғизханниң мүжәз-хулқи қандақ екән?
– Байқиғинимни очуқ ейталаймән! Амма қув вә мәккар! Әждиһа! Ялмавуз! Билишимчә, у интайин чоң жаза жүрүшигә тәйярлиниватқандәк қилиду. Уйғур-Идиқутиға әмәс, әлвәттә. Бәшбалиқтин өтсә, нәгә бариду! Әлвәттә, Оттура Азиягә!

– Оттура Азиягә? – дәп жиддий сориди Идиқут вә қозғилип қойди. 

– Немишкә Идиқут билән дост болушқа һәрикәт иливатиду? – Атай Сали бу соалиға өзи жавап бәрди. – Чоң, интайин чоң мәхсәт можут. Оттура Азиягә қошун тартип бериш. Силидин күч елип. Бәшбалиқни пайдилиниш. Мана шу.

– Демәк, Чиңғизханниң мейисидә Бәшбалиқ екәндә. – униң жүриги иштик соқти.

– 1125 – 1209-жиллар давамида, йәни 84 жил Ғәрбий Қитанға беқинди болуп келиватимиз. Йәниму беқинип жүрсәк болмамду, устазим? Бирақ Идиқут хәлқи Қитанға чишини биләп қапту. Уни байқидим, хәлиқ ағзидин аңлидим.

– Билимән, бирақ моңғул Қитанға охшимайду. Яқ, десиңиз, Қаанниң қошунлирини әтә Бәшбалиқта көрисиз... Пәмимчә, Чиңғизхан уйғурни яхши көридекән... Биз үчүн әң муһими шу. Чиңғизханға капаләт керәк екән. Силиниң мәктүплиригә ишәнмәйдекән! Очуқ вә кесип ейтти.

– Бизгә ишиниш капалити қандақ?
– Силидин гуман қилмайду. Бирақ ишәнчисигә кириш үчүн капаләт апириш лазим.

– Достлуқниң мавзуси сүпитидә Қитан бешини сорайдекән.

– Қитан беши?

– Һә, Қитан беши, қутлуқ жанаплири. Өзлирини һәм зиярәткә тәклип қилди. Баурчуқ Арт Текин кәлсун деди. Мана бу мәктүптә һәммиси йезилған. Сили тәвәррүк қоллирида тутуп турған мәктүпни бәшбалиқлиқ Тататуңа язди.

– Тататуңа? Яғма Буғра оғли?

– Һә, шундақ, һөкүмраним! Яғма Буғра оғли Тататуңа! 

– Растму?
– Өз көзүм билән көрдүм. Көрүштүм.

– Дадам Иән Төмүр уларни Бәшбалиқтин қоғлиған екән. Қәйәрдә жүридекин девидим. Моңғулда екән... Һәммини қилған Тарқан Билгә Буқа. Мән ейтқан гәп хатириңиздә болса керәк? 

– Һә, хатирәмдә рошән туриду. Чиңғизхан тәкливигә бенаән берип қалидила, шу чағда шүбһисиз жутдишимиз Тататуңа билән учришиш шәрипигә муйәссәр болидила. Көрүшидила.

– Хуш хәвириңизгә мәмнунмән, устазим! 

– Улуқ һөкүмраним, бала-жақамни көрүшкә ижазәт қилғайла. Орда сепили алдида раһиплиримму күтүп турған болуш керәк. 

– Мәрһәмәт, устазим! Мәрһәмәт! Сиздәк садиқ, пак вә сәмимий адәмниң Идиқутта туғулғанлиғиға пәхирлинимән!

Атай Сали деди:

– Әй, саадәтлик һөкүмраним! Сәлтәнәтиңиз әбәдий болсун! Немини сөзлигән болсам, силиниң пайдиңиз үчүн! 

Баурчуқ Арт Текин йәнә азирақ олтиришни буйриди. Атай Сали олтарди. Идиқут униңға деди:

– Устазим, һазир чоң кеңәштә силиниң Чиңғизханға қилған зияритиңиз һәққидә Тора Қая, Булад Қая, Тарқан Билгә Буқаға баян қилимән. Тарқан Билгә Буқа немә дәйду? Байқисила! Жәһил үстидә вә ғәзәп вақтида өзлирини тутуп алсила болғини. Чүнки ғәзәп һәр нәрсидин көрә көпирәк нәпрәткә лайиқтур.

– Мән силиниң ейтқанлириға қулақ селишим, мәслиһәтлирини тиңшишим лазим. Мән силидин рази вә мәмнун!

Идиқут Атай Салиниң гепини мақул тапти вә кетишкә ижазәт әйлиди. Әпсуски, Атай Сали Баурчуқ Арт Текинниң алдида чиғир йоллар, ирмаш-чирмаш чигич ишлар йүз беридиғанлиғини әскәртти. Идиқуттин һәммә нәрсидин һошияр болушни, һәр қандақ иш қилиштин авал, әқил мизаниға селип тартип көрүшни илтимас қилди.

– Һәр нәрсидин авал Тәңримдин тилигим шуки, уйғур шаһиниң, һөкүмраниниң өмри узун, тәхт вә тажи әбәдий болсун! Сили маңа йүксәк һөрмәт көрситиватидила. Силигә оюмдикини ейтишқа мәжбур қилған нәрсә, силиниң өзлиригә хәйрилик мәслиһәт бериштур. Идиқутниң шаир-язғучилирини, нахша-саз маһирлирини, һәйкәлтараш бенакарларни, урпи-адәт, әнъәнилиримиз, аш-таамлиримизни, кәспий һүнәрлиримизни, әсәр-әтиқә, тарихий ядикарлиқларни Чиңғизхан алдида намайиш қилғайла. Қедимий түркий хәлиқ – уйғур һеликәм улуқ дурданилири барлиғи билән пәхирлинидиғанлиғини униң көзигә тиқип қоюш лазим. Шуларни қилсила, хәлиқ силидин миннәтдар болур дәп ойлаймән. Идиқут ордисида һекмәт, әқил, қанаәт вә адаләт можут болушини қолға кәлтүрүш муһим вәзипә. Чиңғизхан билән сөһбәтлишиш үчүн илим-пәндин саватлиқ болуш, һәр нәрсини чоңқур чүшиништә һекмәткә күч чиқарғайла, мәдбир, сәвир, назакәт, мәрһәмәт мәнбәси – әқилгә ишәнсила, алийжанаплиқ, өзини тутушни билиш вә өзлириниң һәқ-һоқуқинибилишкә – қанаәткә асасланғайла, вәдигә вапа, изгү-ишлар қилиш вә яхши хасийәтлик болушта – адаләткә ишәнгәйла. Мошу хисләт силидә бар. Чиңғизхан интайин қув вә шундақла әқиллиқ мойсәпит адәм. Һә, сили яш вә бүйүк саадәтлик адәм.

Шан вә шавкити бүйүк, Идиқут, силидин қорқимән! Орунсиз сөзилән болсам, жазасини тартишқа тәйярмән. Тәңримниң гунакар бәндиси сүпитидә мән ейтмиған сөзүмдин һеч вақит пушаймән йемигән,ейтқанлиримдин немишкиду, чапсанла пушаймән йәп қалимән. Тәңрим, силиниң өмрини узун қилсун, сили маңа әркин сөзләшкә рухсәт қилдила. Сили ата-бовилириңизниң шанлиқ тәхтидә олтиридила. Улар шәһәр, сепил-қорғанлар салди, ләшкәрләргә сәркәрдилик қилди, мал-дуния жиғди, узақ өмүр сүрди.

Әй, жанабий һөкүмран, бәхит юлтузи һәммә юлтузлардинму парлақ болған Идиқут, әнди сили уларниң дүшмәнгә бәрмигән зиминигә, шәһәрлиригә, хәлқигә, муқәддәс дөлитигә варислиқ қиливатидила. Тәңрим силигә сәлтәнәт бәрди. Силигә Идиқутлар: Пан Текин, Боко Текин, Ирдимин, Арисланхан, Билгә Текин, Иән Төмүрләрдин дөләт вә ләшкәр мирас қалди. Зиммиңиздә наһайити еғир жүк туриду. Идиқут иән Төмүргә сили охшимайдила. У һәддидин ашти, зулумни күчәйтти, мәғрурланди, ахир өлди. Иән Төмүр шөһрәтпәрәс вә мәнсәппәрәсликкә берилип ишлиди. Шуңа Тарқан Билгә буқа уни пайдиланди. Бүйүк һөкүмраним, сили яхшилап ойлап көрсилә, ейтқанлирим силигә еғир кәлмисун. Мән силиниң һөзүриңиздә  виждан азавини чекиватқан сәмимий бир дост вә устаз сүпитидә олтиримән.

Атй Сали ейтидиғинини ейтип, қәлбини боштип түгәткәч, Баурчуқ Арт Текинниң жүригидә чоң сәмимий һитуйғулар ойғинип, Атай Салиға деди:

– Ейтқанлириңизниң һәммиси мениң пайдам үчүн дәп чүшинимән...

– Мән һәм шундақ дәп чүшинимән, Тәңриқут һөкүмраним...

***

Баурчуқ Арт Текин будниң сүрити бар һаса тайиғини тутуп, һозурханисида у яқ-бу яққа меңип жүрди, Атай Салиниң гепидин кейин Идиқут хақанлиғи, Чиңғизхан, Ғәрбий Қитан, әл-жут һәққидә ойланмақта еди. Идиқут уйғур әждатлириниң бешидин өткән һәр хил қисмәтлирини хатирилиди. Шәриқ вә Ғәриптики дөләтләрниң қанчилик күчи бар? Ким кимләрниң қолтуғида яшаватиду? Қайси ханлиқ мәғлуп болди, қайси ханлиқ қудрутлик күчкә егә? Һәммисини ой-мизаниға селип көрди. Мундақ вәзийәттә, әлвәттә, Баурчуқ Арт Текин өз дөлити һәққидә наһайити чоңқур ойланди. Идиқут, әң авал, диққитини беқиндилиққа әкилип тириди. Биз бурун вә һазир Қитанға беқинип келиватимиз. Яхшиму яки яманму? Һәддидин ашқан Түс Тайғу Жоржитлардин раса таяқ йеди. Болди әмәсму? Пәндийәт йемиди. Түс Тайғу бир қисим Қитанлар билән Уйғур-Орхон қағанлиғиниң бүйүк шәһири Хатунбалиққа қачти. У йәрдин Енесай дәрияси бойидики қирғизларға барди. У йәрдә һәм қирғиз һужумидин еғир зәрбә йеди. Йәнә қачти. Бәшбалиқ әтрапиға келип, шатр тикип олтарди. Бу йәрдиму теч турмиди. Чәт-чәттин қириқ миң шатрлиқ Қитанлардин атлиқ қошун қурди. У Оттура Азиягә тиң тиңлиғучиларни әвәтти, әһвални убдан уқти. Әнди у Уйғур-Идиқут хани Билгә Текин билән тез алақә бағлиди. “Ғәрипкә бараттим. Бәшбалиқтин өтүшни арман қилимән”, дегәндә әндишә қилма, дәп хан Билгә Текин униңға рухсәт қилған. Һәтта Түс Тайғуниң қараргаһида Билгә Текин меһман болуп, у Ғәрипкә маңған чағда бизниң Билгә Текин Түс Тайғуға алтә йүз ат, йүз жүк көтиридиған төгә, йәйдиғанға үч йүз қой йоллуқ қилған. Бизгә тәгмисәң болғини дәп, балилирини, нәврилирини гөрү сүпитидә Түс Тайғуға қошуп қойғини немиси? Буни хошна уйғурлар ялақчилиқ қалпиғи астида яшаш дәп, яқисини тутти вә нарази болди. Түс Тайғуға Шәрқий вә Ғәрбий қараханийларму бой сунди. Түс Тайғу салжуқларни бит-чит қилди. Шундақ һөкүмдар, шу хил күчлүк дөләт болуп туралаттиму? Хақан Билгә Текин немишкә Қитанға ақ йол тилиди? – Баурчуқ Арт Текин өзигә өзи шу хил ахирқи соални қоюп, бир аз сүкүт сақлап турди. Йәнә аста пичирлиди. – Туралмайду. Идиқут Билгә Текин немишкә униң билән йеқин дост болуп, әһдинамә  түзди? Немә үчүн у тенигән ишт билән ағиз ялашти, соқушмиди? Бәлки Билгә Текин қан төкүшни ят көргәнду? Бәлки хәлиқ аман болса, дөләт бир пүтүн турса, байлиқ, ғәзнә дегән шу дәп қариғанду? Һә, шундақ болуш керәк. Әлвәттә шундақ!
1126-ат жилидин башлап Қитанға беқинип яшидуқ. Һазир 1209-жил. Уйғур-Идиқутиға мән һөкүмран. Мән һәм Ғәрбий Қитанға беқинип келиватимән. Мәйли улуқ һөкүмран Билгә Текинниң тутқан йолидин һеч яққа чиқмай келиватимән дәйли. У әқиллиқ Идиқут еди. Бирақ Унун, керулен дәриялири бойида моңғул дегән чоң қудрәтлик дөләт чиқти. Чиңғизхан дегән улуқ Көк Тәңри башқуриду. Улар беқинмиған дөләтни йәр йүзидин йоқ қиливетиш күчигә егә. Улуқ таңғут дөлитиму қорқмай арисландәк чаңгал сапту. Мән буни күзитиватимән. Күчлүк қувәтлик вәһши бизниму көзләп қойғини ениқ. Чиңғизған дунияниң һәр қайси жайлиридики һөкүмранларни қаттиқ тәшвишкә салди вә алақзадә қиливәтти. Мән һәм тәшвиштә жүрүватимән. Яқ десәк, уйғур тари үзүлиду. Теч өмүр сүрүватқан хәлқимниң тәғдири немә болур? Маңа қан төкүш лазим әмәс. Иптидаий Идиқутлар беқинда болуп яшаш йолини таллавалған болса, мән һәм шу йолға меңип көрәй...

Һозурханиға Тора Қая, Булад Қая, Тарқан Билгә Буқа кирди. Идиқут өткүр көзлирини тарқан Билгә Буқаға қадап турувалди.

– Жанабий Идиқут! – дәп униң өткүз көзигә қариди. – Мәндин бир нәрсини гуман қиливатамдила? Гуман немидин дәп билсәмкин?

– Яғма Буғрани биләмдила? – жиддий сориди Идиқут. Тарқан Билгә Буқа болса тәсадипи аңлиған соалдин чөчиди. Лекин дәрһал өзини тутушқа һәрикәт қилди. Соалға аддийла жавап бәрди. – Билимән. Иән Төмүр үстидин тоқи-наләт, ғевәт қилған адәм. Немишкә мениңдин сорап қалдила, һөкүмраним?

– Тататуңаничу? 

– Билимән. Саватлиқ жигит болған. Дадиси үчүн Идиқут Иән Төмүрдин әпу сориған. Идиқут һәр иккисини кәчүрмиди. Зати алийниң әмри билән паланди. Яғма Буғра кәби һәсәтхорларни, иғвагәрләрни, хәлиқ арисиға һәр хил ойдурма гәпләрни тарқатқан башқиларни һәм палиди. Иән Төмүр силиниң атиси, улуқ иш қилди. Хәлиқ Яғма Буғрадин қутулғини үчүн атилириға миннәтдарлиғини билдүрди. Иән Төмүр охшаш Идиқутниң нами һемишәм яхшилиқ билән ядқа елинип кәлмәктә.

– Улар тирикмиду? 

– Аңлишимчә, Чиңғизханниң нәйзисидә санчилип өлүпту.

– Иән Төмүргә һеч бир мәслиһәт бәрмидиңизму? 

– Яқ! Иән Төмүрниң саадәтлик әқли өзигә йетәтти. 

– Әгәр Тататуңа тирик болсичу?

– Өлгән адәм тириләмду, һөкүмраним? – қақаһлап күлди у.

– Тирилидекән? Тататуңа Чиңғизханға хизмәт қиливетипту?

– Сатқун!
– Ғәзнә беги. Мөр егисекән.

– Ишәнмәймән.

– Атай Сали көрүпту.

– Ялған. Яғма Буғра билән Тататуңани өлтүр дәп зиндан бегигә тапшурған едиғу? Зиндан беги әмир-пәрманни бәжа кәлтүрдүм дәп Иән Төмүргә хәвәрлигәндә, мән бар едим, – Тарқан Билгә Буқа Тататуңаниң тирик жүргинигә зади-зади ишәнмиди.

– Атай Сали ялған ейтиду. Қошуп ейтиду.

– Чиңғизхан мени чақирипту. Тататуңани мән һәм тонуймән. Барғанда, көрүп қелишим мүмкин. 

– Ишәнмәймән! – тәкрарлиди Тарқан Билгә Буқа көкәмилик билән. – Тататуңа тирик болса, мән һеңилдим. Сиртмақ селип, от бағлайдиған серге-мом яғачқа өзәмни өзәм есип өлтүримән. Бирақ Атай Салиниң сөзигә, хәвиригә ишиниш тәс. Униң ақ үзидә қандақту-бир өзгиришниң ипадисини көрүш мүмкин әмәс. Тарқан Билгә Буқа һазирқи Идиқут билән болуватқан сөһбәтниң ақивитини очуқ билмәтти. Амма Иән Төмүрни аздурған адәм бу яш Идиқутниң мейисини оңайла чайқаветишкә қабил һелигәр.

Баурчуқ Арт Текин Атай Сали елип кәлгән хәвәрниң әң асасинила ейтип йәткүзди. 

– Чиңғизханға әнди капаләт керәк екән!

– Қандақ капаләт? Мәктүпни алди. Йәнә немә керәк? Бу немә дегән иш? – деди Тора Қая һәйран болуп.

– Биздин немини тәләп қиливатиду?

– Әлвәттә, Қитан билән алақини үзүл-кесил үзүш вә Чиңғизхан тәрипигә бирә-тола өтүш, тәливи мана шундақ. Ейтишқа қариғанда, Қаан мәктүпкә, маңа ишәнмәйду. Әгәр Баурчуқ Арт Текин мениң билән дост болимән десә, Қитан әлчисиниң бешини әкәлсун дегидәк. Мәйли, Чиңғизхан тәливи болсун! Әлчини ким өлтүриду? – деди.

Идиқутниң чирайи көкирип туратти. Тарқан Билгә Буқа:

– Әлчини өлтүрүшүм керәкму? Мән тәйяр! – деди. – Мән һөддисидин чиқимән! Шавкимгә чишимни биләп жүрәттим. Бирақ улуқ Идиқут Иән Төмүр Қитан ханлиғи билән мунасивәтни үзүшни зади халиматти. Уни сили билидила. Мән Идиқутниң мәслиһәтчиси әмәс, әмир-пәрманини орунлиғучи жугач, мөмүн хизмәтчи болдум. 

Баурчуқ Арт Текин болса, Тарқанниң вәзийәтни пайдилиниш арқилиқ һелисини жүргүзүватқанлиғини бирдила чүшәнди.

– Немишкә һазирла өлтүрүш керәк? – дәп қаршилиқ билдүрдиБулад Қая Идиқут алдида топ-тоғрисиға кесип ейтқан сөзидин һеч қорқмай. – Чиңғизхан ейтса, ейтқанду. Йәнә бирикип, ойлап көрәйли! Бешимиздин аләшавур қар-ямғур йеғиватмайдиғу, ахир!
Баурчуқ Арт Текингә бу гәп тик кәлди. Буни сәзгән Тора Қая вәзийәтни йеникләштүрүшкә һәрикәт қилди.

– Бу ишни кейингә қалдурмайли! – деди Тора Қая. – Кечиктүрсәк, Чиңғизхан көзини жумуп, Идиқутқа һужум башлаветиши мүмкин. Кейин жаза жүрүшини тохтитивелиш биз үчүн еғир вәзипә. 

– Мана бу пикир тоғра пикир болди! – деди Тарқан Билгә Буқа вә у Баурчуқ Арт Текинниң ойлаватқан ойиниң үстидин чүшти. 

– Хошамәтниңму йоли бар! – йәнә бу һәрикәттин баш тартти Булад Қая. – Қитанға һәр жили мәлум селиқ төләп келиватимиз. Селиқ бир орунда. Азаймиди, көпийипму кәтмиди. Мамкап пахтисидәк тозуп кәтмидуқ. Қан төкүлмиди. Идиқутниң қолидин амәт кәтмиди. Аста-аста қошунлиримиз сани көпийип қалди. Сода-сетиқ ишлири һәм көңүлдикидәк. Сәмәрқәт, Бухара, Пәрғанә, Хорәзм, Бәлх, Нишапур, Бағдат, Пакстан, Һиндстан, Чин, моңғуллар билән һәм алақимиз яхши. Караван, сода-сетиқ ишлири болса мувапиқ йолға қоюлған. Көз жумушқа болмайду. Ғәрбий Қитанға беқинған Уйғур Ели болсақму, Уйғур-Идиқути бир пүтүн дөләт. Чиңғизхан билән һәм мәйли дост болайли, Чиңғизханниң тәливи маңа яқмиди. Немишкә? Әгәр моңғулға итаәт қилидекәнмиз, Қитанға төлинидиған селиқ Чиңғизханниң ғәзнисигә чүшиду. Чиңғизхан утиду, мән билсәм, биз алдинимиз. Әждиһа у заман, бу заман йәп вә ялмап, жутуп тоймиған. Чиңғизхан һәм шундақ әждиһалардин. Бизни немишкә қорқутиду? Урушуп, күчимиз йәтмәй, тәслим болған болсақ, мәйлиди. Дунияға даңқи чиққан Чиңғизханниң жаза жүрүши Бәшбалиқ билән тохтимиса керәк. Бәлки у Оттура Азияни һәм көзләп турамдекин? Мәйли, Бәшбалиқ дәрвазисини ечип берәйли. Бизгә бәдәл һәққини төлисун! 

– Тохтатсила гәпни! – деди баятин бери узаққа созулған гепини тиңшап олтарған Баурчуқ Арт Текин.

– Бир әлчи барди. У кәлди. Қаан капаләт сорапту. Мәктүптин кейин, сили ейтқандәк, әтә Бәшбалиқта али-топилаң болиду. Бу ишта биз хаталиққа йол қоймишимиз лазим. Орхонда Уйғур ханлиғи һөкүм сүргән. Моңғул қәбилилири уйғурларға тегишмигән. Чиңғизхан шәхсий өзи бизни дөләт сүпитидә етирап қилип, әлчи әвәтип, уйғур билән чоңқур алақә бағлашни халапту, яманму?

– Мән һәм шундақ ойлаймән! – деди Тора Қая. – Һөкүмраним, сили тоғра ойлайдила. Қаанниң капалитини орунлап, Чиңғизхан алдиға бериш лазим. Биз басқан қәдәм, мениң билишимчә, қутлуқ қәдәм! Мустәқиллик қәдәм!

– Келиштуқ! Қитан әлчиси Шавкимни өлтүримиз! Ким өлтириду? – сориди Идиқут.

– Мән! Мән каллисини алимән! Маңа ишәнсилә, жанабий һөкүмран! – дәп орнидин турдидә, қолини көксигә қоюп сориди Тарқан. 

– Шавкимниң бешини дәрру мумиялап қойғайла.

– Иләл, һөкүмраним! Иләл, һөкүмраним! 

– Бу қанлиқ баш билән Уйғур-Идиқутиниң тәғдирини йешимиз!

– Сили дегән жанижан дөлитимиз ичидә мән һәм яшаймән. Вәзипә чоң, қорқмаймән вә орунлаймән!

– Яхши! – деди Баурчуқ Арт Текин қошма қешини түргән һалда. – Шавкимниң беши елинмиса, силиниң башлири жуда болиду, агаһландуруп қояй!

– Бешим Вәтинимгә қурванлиқ болсун! Дөләтни сақлап қелиштин улуқ йол йоқ. Әммә-ләйкин әмир-пәрманлирини женим билән орунлаймән! Бир қетим иңратмай, бешини кесивалимән! Қил сиғмайду! Ала-топилаң қиливетимән! Бу иштин бешимға бир бала келидиғинини һәм сезимән. Сили улуқ вә тәвәрүк зат, гуманланмиғайла! Мениң нусрәтим шу киндик қеним төкүлгән Бәшбалиқ йеригә болған  меһрим, халас... Нурлуқ күнләр силиниң бешидин нери кәтмигәй! – Қәйсәрлик билән чиң турған Тарқан Билгә Буқаниң қәсәм ядиға Баурчуқ Арт Текин икки тайин болмиди.

***

Уйғур-Идиқут дөлитигә әвәтилгән назарәт әлчиси Шавким  Қитан хани Чоруқниң ишәнчисини ақлап келиватқан дунияпәрәс адәм еди. 

Шаким Идиқутниң Қитанға төләйдиған селиғини наһайитиму чоң назарәткә алатти. Йеқинда у Идиқутниң Қитанларға төлинидиған йүз миң сәр күмүч, икки йүз миң топ ипәк, мал ясақ төләшни дерәгдигән. У дайим узун гекитигигә мәй қуюп, хуш кәйпә жүрәтти. Өткән жили униң аяли өлүп, Бәшбалиққа дәпин қилинғанди. Әлчи өзигә идиқутлуқ кишиләр тәрипидин һеч қачан хәтәр кәлмәйду, дәп ойлатти. Шуңа у өзини жут балиси дәп һесаплап, аял издәп, уйғур жутлирини көп зиярәт қилип жүрди. Ахири зилва бойлуқ, инчикә әгиму қаш уйғур қизлири Турпан яки Бәшбалиқтин чиқип қалар дәп , өйлиниш арзуси билән хуш вақит өткүзүп жүрәтти. Шавким уйғур қизлирини көрүш үчүн һәр күни сәйлигаһларға чиқатти. Будда ибадәтханилирини зиярәт қилатти. Немә үчүн вә немә сәвәптин әлчи Шавким аялиниң жәсидини Ғәрбий Қитан ханлиғи зиминигә дәпин қилмай, уйғур дияриға, йәни Уйғур-Идиқут дөлити зиминигә дәпин қилғузуш йолида қанчилик һәрикәт қилған сәвәвини өзидин башқа бир уйғур билмәйдиған. Худаниң зиминидики гунакар адими екән, дунияға кәпту вә әжәл йетип өлүпту дәпла жуюп-тарап, көмүп қойғанди. Қитанлиқ Шавким аялини өз жутиға апармай, уйғур зиминигә дәпин қилишидин Атай Сали Шавкимгә чоңқур тәзийә билдүрүп, дәпин мәрасимидин қайтқанда, Идиқутқа деди:

– Көрдүңму бени! Қилған, маңған һәрикити беһөдә әмәс. Һазир биз боптула дәп, кәңчилик билән, Худа йоли билән өлгән жәсәтни у яқ-бу яққа сөрәп жүрүшни рава көрмидуқ. Мәйли, мәйли! Бәри бир Худа йериғу! Охшаш дәп уйғурларға хас хәйрихаһлиқ, һис-туйғумизни кәң ечивәттуқ. Кейин қачанду-бир чағда кәлгинди Қитан: “Йәр бизниң, қәбир бизниң”, дейиштин янмайду! Буни немишкә ойлимидуқ биз, – дедидә, бир оқ йетим йәргә барғанда, Идиқут Атай Салидин сориди:

– Сили қандақ ойлайла, устазим?
– Алийжанап пикир! Ойлири маңа интайин рошән.

– Улар жиллар, әсирләрни күтүп жүриду. Болмиса, оңушлуқ вәзийәт йүз бәргәндә: “Қәбир сөзләйду”, дәп пикир-талашниң бешини ечип қоюшиға шүбһиләнмәймән. Һә, шундақ! 

Улар Уйғурниң йери, дини, қәбирләр һәққидә кәң сөһбәтлишип маңға еди...

***

Тарқан Билгә Буқа икки чамбашни әгәштүрүп, кечиси мәхсус селинған йерими соқма там, йерими хиш там өйгә әкәлди. Бу өйниң әтрапи егиз соқма там билән қоршалған болуп, ичи алма-өрүк, шаптул-нәшпүт мевилири билән толған бәкму чирайлиқ гүлзарлиқ бағ екән. Бағниң бағвини уйғур еди. Кәң һойлиниң четидә үзүм бараңлиғи, бир четидә һәр хил гүлләр өстүрүлгән. Гүлләрниң хуш пуриғи адәмгә арамбәхш беғишлатти. Һойлиға деризидин шам-чирақ йоруғи хирә чүшүп туратти. Кечилик меһман, бәәйни мөшүктәк, аста бесип һойлиға кирди вә у боғуқ аваз билән Шавкимниң исмини ейтип чақирди.

– Шавким жанаплири!

 Өйдин аваз чиқмиди.

– Сизгә кәлдуқ! Муһим тапшуруқ! Жиддий вәзипә бар! Аңлаватамдила? Кечилик меһманлар тириқ қилған тивиш аңлимиди. Шундақ болсиму, бири ишик түвидә, бири ишикниң кәйнигә өтүвалди.

Тарқан Билгә Буқа Шавкимниң шу күни һеч яққа бармай, өйдила олтарғинини биләтти. Униң вәзипә алған тиң тиңлиғучилириму әлчи өйниң ичидин иливелип, йошурун бир немә қиливатқанлиғини һәм байқиғанди. Тарқан Билгә Буқаниң пайлақчилириниң бу йәргә келип-кетип жүргәнлигидин гуманланған бирси, еһтият бол, дәп ейтип қойғандиму? Шунчилик вақираватсиму, кимду бу дәп бой көрситип талаға чиқмиғинини қара. Йә, Тарқан Билгә Буқа әвәткән чамбашчилар арисида хаин бармиду? Яқ, мүмкин әмәс. Ординиң әң күчлүк, әң ирадилик, әң қув, һелигәр жигитлирини таллавалған турса, бу иккисидин андақмекин, мундақмекин, дәп гуман қилиш Тарқан үчүн чоң хаталиқ, хәтәрлик. Әгәр шундақ вәзийәт йүз бәргән болса, Тарқан Билгә Буқаниң иши харап! Бирақ гәп Шавкимдә! Узақ сүкүнаттин кейин деризә алдиға бир гәвдә келип турди. Гәвдә бир нәрсини сәзгәндәк, дәрһал өзини чәткә алди, йошурди. Кечилик меһманлар Шавкимниң өйдә екәнлигигә көзи йәтти вә овж алған тәшвиш-гуманлири бесилди. 

“Уйғур достлирим болуши мүмкин! – дәп ойлиди Шавким, аста келип сиркайға мәйни қуйди, көтирип сүмиривәтти. – Ваһ, немә дегән мәй, десәңчу! Идиқут үзүмлиризә бәкму ширин пишидудә, шуңа мәйлириму жанға мәлһәм беғишлайду. Һөзүр – уйғур жигитлири, бәлки мени кечилик “мәй булақ” қавақханисиға чақирип кәлгән болсичу? Тайлиқ улар хелә еғир мәс, шуңлашқа бир-икки чақирип қоюп, үни өчүп кәтти”, дәп көз чанақлири арисида пахтилишип, түрүлүп турған аппақ чапақлирини алиқини билән сүртүп қойди. Яқ, Шавким, һазир һеч кимдин чөчимиди. Кеидә ким болдекин, дәп гуман қилишиму ядидин чиқти. Әлвәттә, у бүгүн йәнә кәйпә. Туруп-туруп һә, мени бирси чақириватида? Уйғур достлирим болмисун йәнә? – дәп у йәнә һәммини унтуп, беғәм олтарди. Һә, мениң қулиғимға шундақ аңилниватқанду?! Йоқ! Қитан әлчисигә хәтәр йоқ! У йәнә мәй ичишни давамлаштурди. Вақит хелә болди. Бәшбалиқниң чирақлири илгири-кейин өчүшкә башлиғанди. Шавким узун чапинини сөрәп, путидики шәп-шәп хейини қолтуғиға қисивелип, нериқи өйигә кирип кәтти. Бу өйгә өзидин башқа һеч ким аяқ басмайдиған. Сирлиқ ханида сирлиқ нәрсиләр сақланған еди. Қаш тешидин ясалған сандуқ көз тартатти. Ақ сүсәр, бөкән мүңгүзи, алмас, яқут, көк-қизил ипәк рәхтләр, кимхап, дора-дәрмәк, нөшүдүр кәби Идиқутниң йәниму башқа қиммәт баһалиқ байлиқлири. У қаш теши сандуғи алдиға тиз пүкти. Чөмүч ногийидәк инчикә бойниға ачқуч есивалған екән. Шавким ақ күмүч ачқуч бағланған инчикә көн тасма жипни хелә узун чачлири арисидин аран чиқарди. Шавким һәр күни бир қетим, һәр қандақ шараитта, әшу қаш тешидин ясалған қутлуқ, сехирлиқ таш сандуқни ечип көрмәй, көңли су ичмәйдиған, һәтта уйқисиму кәлмәйдиған. Шундақла һәр күни орнидин турупла бойнидики ақ күмүч ачқучни оң алиқиниға елип, у яқ, бу йеқиға өрүп һәвәс билән қаратти вә дордайған калпуклирини меһир қоюп тәккүзәтти, тили билән ялап һәм қоятти, йенип ақ күмүч аққучини қойниға аста салатти. Шу чағда униң қәлби хатиржәм, ишиму хатиржәм еди. Мана бүгүн һәм шу адити бойичә қаш теши сандуғини сиңир тармушидәк узун вә инчикә бармақлири билән аста сийпап олтиратти. Сандуқни ач, қаш теши сандуғиниң сири униң ичидә. Сандуқ ичидә уюл алтун, зәргарлиқ һалқа, үзүк, биләйүзүкләр, күмүчләр можут. Қитан әлчиси Шавким аста пичирлиди: “Буни жанабий Чоруққа армуған қилсам, Уйғур-Идиқутида ишәшлик әлчи болуп ишләп жүрүвәрсәм керәк! ”.

Һә, шундақ қилип, Идиқутниң байлиғи билән өзгәрмәс Қитан әлчиси болуп, хатиржәм яшап, жүрүвәргән еди.

Һә, у шундақ ой билән Идиқутта яшап келивататти, Шавким байлиқтин өзиму қуруқ етәкни тутуп қалмайдиғанлиғини биләтти.

Таладин чиққан авазни Шавким аңлиди.

– Жанабий Шавким! Ишикни ачсила!

Тонуш болмиған аваз уни тәшвишкә салди. Шавким келип, иңишип сандуққа қулуп салди. Деризигә қарап вә гәвдисини көрситип:

– Ким? Қайсиң сән? – дәп сориди.

Таладин йәнә аваз кәлди:

​ – Жанабий Щавким! Сизгә Чоруқ жанаплиридин мәктүп бар.

Әлчи Чоруқ дегән исимни аңлиғанда, баятин бери жүгрәп келип, ишикни ачмиғиниға хижил болди. 

– Мәктүп?! Мән һазир ишикни ачимән! – дәп дирилдигән қоллири билән ишикни кәң ачти

– Мәрһәмәт! Әкәлсила мәктүпни! Қени Чоруқтин кәлгән мәктүп? – дәп вақириди.

Ишик алдида әлчи тонумайдиған сөрүн икки егиз жигит қаққан қозуқтәк тикисигә тик туратти. Шавкимниң пүтүн тени титирәп кәтти. 

– Немә дегән сүрлүк адәмләр! Жанабий Чоруқтин мәктүп әкәлгән силәрму? 

– Биз! – деди улар сәвирлик билән. – Биз!

– Биз дегән ким? Билишкә боламду? Бу немә туруш? – Шавким ишик кәйнигә йошурунған Тарқан Билгә Буқа алдиға сәкрәп чиққандила тониди. 

– Сизма? Мәрһәмәт, жанабий Тарқан! Өйгә кирсилә! Кечики түндә! Шунчивала... жиддий ишму? Сили немә қилип жүридила, Тарқан бегим?
Шавким мәжнунталдәк егилип, тоққуз қетим тазим қилди. 

– Мәрһәмәт! Өйгә кирили, – һодуқти Шавким.

– Яқ, кирмәймиз! – деди өзини соң вә сүрлүк көрситип. – Тез кийингәйла!

– Сәвәвини билишкә боламду, жанабий? 

– Һазир жутиңизға маңидила. Үч ат тәйярлап қойдум. Баурчуқ Арт Текинниң шәхсий күзәтчилири һәм бар. Тез!

Шавким Тарқан сөзигә ишәнди. Ишикни ечип, қараңғу һойлиға чиқти. Чиқиши биләнла, төгидәк егиз, ғәлити кийингән, ғәлити өзини йошурун көрсәткән икки жигитни көрдидә, немишкиду жүриги сиқилип, бир түрлүк қорқунуч аламәтлири пүтүн вужудини егиләвалғанди:

– Қени жанабий Чоруқтин кәлгән мәктүп? Ким әкәлди? Көрүшүм лазим! – дәп бу йәрдә чоң хаинлиқ һәрикәт бармекин дегәндәк ойлинип қалдидә, пәгаға қарап кәйнигә шохшиди. – Тохтисила, Тарқаним, һазир маңидиған иш болса, Чоруқ жанабиға азду-тола армуған еливалай. 

Тарқан Билгә Буқа Шавкимни өйигә киргүзмиди. 

– Тохтисила! – дәп һелиқи икки чамбашчи қешиға жүгрәп келишти. 

Шавким тохтап, кәйнигә бар гәвдиси билән бурулуп қариди. Чамбашчилар пәйттин пайдилинип, Шавкимниң бешиға қара халта кийгүзди. Бирси алмиси бар канийини боғди, йәнә бирси досинини қаттиқ мушлиди.

– Һәй, хумпәр, бизниң аримизда һеч қандақ адавәт вә өчмәнлик йоқ туруқлуқ! – дәп Тарқан Билгә Буқа ялған рәнжиш билдүрди. – Немишкә Идиқутқа шунчивала қәст қилип жүрисән? Мән һәммини билимән!

– Вай, дат! Қутқузуңлар мени! Идиқутқа қәст қилғиним йоқ. Баурчуқ Арт Текинниң алдиға сөрәп апарсила мени. Төһмәт қиливатидила, жанабий Тарқан! Вай, дат! Баурчуқ Арт Текингә қәст қилғиним йоқ!

– “Тиғ яриси сақийиду, дил яриси сақаймайду” дегән гәп бар. Сениң Идиқутқа қиливатқан дил азариңға рәһим қилғили болмайду! – дәп вақириди Тарқан. – Өлтүрүңлар, бу хумпәрни! 

– Вай, дат! – дәп зарлиди Шавким. Үни һәшләргә йәтти. – Айнилип кетәй, ака! Өргилип кетәй, ака! Тәсәдуғуң болай!

Қорққинидин жан-пени чиқти. Тәмтирәп бир қәдәмму басалмай: 

– Вай, Алла, рәһим қилиң! – товлап ялвурди. Мәндә немә әйип? – дәп қачти. 

Чамбашчилар уни азирақ қоғлап берип, арқисидин жүригигә удуллап хәнжәрни бир уруведи, мокла чүшти.

Бир аздин кейин Тарқан Билгә Буқа чамбашчиларға:

– Бешини кесивелиңлар! – деди ғәзәп билән.

Шавким беши кесилди. Кесилгән баш қара халта ичигә селиндидә, халтиниң ағзи мәккәм чигилди.

– Тенини парчилап, қапқа селиңлардә, апирип көмүветиңлар! Жәсәтни тез әкитиңлар!

Чамбашчилар Тарқан Билгә Буқа немә десә, шуни қилди. Қапни алдиға алди. Атларни иштик һайдап, жәсәтни көмүветип, йәнә қайтип кәлди.

– Көмүвәттуқ! – деди оқтәк иштик һойлиға кирип кәлгән чамбашчилар.

– Яхши! – дәп улардин мәмнун болди Тарқан Билгә Буқа. 

Улар қайтип кәлгичә Тарқан Билгә Буқа Шавким турған өйгә кирип, ахтурди. Қаш тешидин ясалған сандуқни көтирип чиққан еди.

Тарқан Билгә Буқа атниң үстидә күтүп олтиратти.

– Шавкимниң бешини ғожунға селиңлар! – дәп буйриди. 

Чамбаш жиркәнгән һалда қанға миләнгән қапни елип, ғожунға салди.

– Сандуқни әкәл! Аста, авайла! Қолуңдин йәргә чүширивалма! – дәп қаш тешидин нәпис ясалған сандуқни шундақ агаһландуруш билән қолиға еливалди. – Өйни өртәветиңлар! Чүшәндиңларғу?! 

– Чүшәндуқ, жанабий Тарқан! Биз һазир! 

Улар қича мейини өзлири билән әкилип, бир боғум саман билән өйниң кәйнигә йошуруп қойғанди. Чапсан берип алди, өйдин бир көрпә елип чиқти вә униңға май чечип туташтурдидә, чоңдәк гиләм үстигә ташлап қойди. Гиләм аста-аста көйүшкә башлиди. Шавкимниң өйи узақ көйди. Таң атқанда холум-хошнилири немишкиду бу пажиәни Шавкимниң өзидин көрди.

– Көп ичәтти, көп чекәтти. Өзи көйдүрүп, өзи өлүп қаптудә, бу хумпәр! – дәп көйгән өйгә қаришип қоюп, һеч бир һис-туйғусиз өтүп кетиливәрди. Униң жәсидини һеч ким һәм издимиди.

Шу кечиси Тарқан Билгә Буқа Бәшбалиқ ордисиниң ички дәрвазиси алдиға келип тохтиди вә аттин чүшти. Дәрваза беги чиқти.

​–  Ким? – тониди. – Һә, силиму?
– Мән! Көзүң корму?
– Жанабий Идиқут Баурчуқ Арт Текин силини сақлап олтириду!

Тарқан Билгә Буқа наһайитиму көңүллүк Баурчуқ Арт Текинниң қобулханисиға кирди. Егилип тазим қилди.

– Һәммиси жайидиму? Әкәлдиңму? – сориди һөкүмран.

– Мана! – у ғожунни Идиқут алдиға аста ташлап қойди. – Қитан әлчиси Шавкимниң беши.

Идиқут Тарқанни бу иши үчүн махтимиди. Бирақ Тарқан Баурчуқ Арт Текин уни шу хил салқин , шу хил сүрлүк күтүвалиду, дәп задила ойлимиған еди.

– Бу дөрән қолуң һәм қан болди! – дәп қапақ түрди Идиқут.

Тарқан Билгә Буқа: “Өлгән Яғма Буғрани еисмға салғинини қара! Бу ярам һарими қачанду-бир чағда мениңдин өчини алиду. Мән Қитан бешини кесивалған болсам, сериқ һәрә, түрлүк һәрә, қизил һәрә, қавақ һәрә, Чиңғизхан болса, сениң бешиңни кесивалар. Көримиз!... Сениң маңа чишиңни биләп жүргиниңни билимән. Уни һазир алдап Чиңғизханға дост бол дәп, һә-һу, дейишим керәк. Атаң Иән Төмүрни қалаймиқанға селишқа күчүм йәткән болса, саңиму йетәр”, деди ичидә.

– Силиниң әмир-пәрманлирини бәжәрдим, Тәңриқут һөкүмраним! – деди ишәшлик. – Һә, қолум қан! Силиниң Тарқанлириниң қоли қан! Һөзүрханиға Атай Сали кирди.

– Беши бар баш егәр, – дәп бешини әгди. – Тизи бар тиз пүкәр, – Атай Сали тиз пүкүп, салам бәрди. Атай Салиниң оң тәрипидә Тарқан Билгә Буқа баш егип туратти. Алдида болса, қанға миләнгән ғожун ятатти.

– Бу Қитан әлчиси Шавкимниң беши. Чиңғизхан тәләп қилған капаләт.

– Ким өлтәрди? – әттәй сориди Атай Сали.

– Әлвәттә, Атам вә мениң Тарқаним! Қоли қан! Буйруқ-илтимас мәндин. Тәшәббус Тарқандин болди.

– Мән, Тәңриқут Баурчуқ Арт Текинниң буйруғини бәжәрдим! 

– Мениң хатирәм рошән, жанабий Тарқан Билгә Буқа! – деди Идиқут һошиға селип. – Идиқут Иән Төмүр силиниң разилиғисиз һеч бир жиддий тәдбир көрәлмәс, һеч бир пәрман берәлмәс, һеч бир һөкүм чиқармас еди. Раст дейишиңиз лазим. Буни сили яхши билидила, Тарқан!

– Һә, билимән, – дәп жавап бәрди Тарқан.

– Яғма Буғрани ким өлтүрдекин? 

– Иән Төмүр! Идиқут! Яғма Буғраниң роһи гувалиқ қилиду. Башқа гувачи йоқ.

– Тататуңани мән көрдүм. Гувачи бар! – деди Атай Сали ғәзәплинип.

– Ишәнмәймән! Кимни? Тататуңани дәмсиз? Жа гәп! Гөр колап кәлгәндәк сөзләйдилиғу, буд атиси!

– Тирик болсичу? – чәкчийип қариди Атай Сали ишәшлик. – Мән көрсәм, әнди сили һәм Тататуңани  көрүшкә муйәссәр болидила. У һазир Чиңғизхан ғәзнисини башқуриду. Йәнә ординиң бирдин-бир кативи. Хәттати!

– Ишәнмәймән! Сили буд хударимизни алдаватидила! Өлгәнниң роһи өлмәс. Бәлки роһини көргәндила! 

Баурчуқ Арт Текин йәнә кесип ейтти:

– Мән Чиңғизханға баримән. Мана, бу башни устазим Атай Сали ибадәтханида азирақ сақлап турғайла. Икки күндин кейин чоң сәпәргә чиқимән. Бәлки Тататуңани көрүпму қалармән! Йенип кәлгәндин кейин гәп башқичә болиду.

Тарқан Билгә Буқа өзини ишәшлик тутти. Қаш теши билән безәлгән кичиккинә сандуқчини Баурчуқ Арт Текинниң алдиға қоюп, аста ачти.

– Чиңғизхан акиңизға армуған! – деди вә униң чирайи татирип, ләвлирини чишләп, чишлирини қаттиқ басти.

– Ғәрбий Қитан хани – Чоруққа қандақ хәвәр беримиз? – дәп сориди Тарқан Билгә Буқа әттәйләп. – Биз Чиңғизхан билән әһдинамә түзгичә, Чоруқ ғәзәпкә келип, силигә һужум қиливәтсичу?
– Сизни, муһтәрәм Чоруқ Уйғур-Идиқут ханлиғиға әвәтилгән назарәт әлчиңиз Шавкимни өлтәрдуқ. Чиңғизхан билән сүлүһ түздуқ! дәп сили хәвәр бәргәйла. 

– Иләл, һөкүмраним! Иләл! – деди Тарқан Чоруққа чапсанирақ дәһшәтлик вақиә һәққидә хәвәр беришқа алдириди. Чүнки Тарқан дәл мошу вәзийәтни пайдилинип қелишни алдиға мәхсәт қилип қойди. “Баурчуқ Арт Текин билән Чоруқ иккиси соқушуп қалғеди”, дәп ойлиди вә бу хәвәрни чапармәнгә ейтишқа алдириди. Ордидин чиқип, чапармәнләр ханисиға тез кирдидә, егиз бой, кичиккинә бурути бар жигиткә жекиди:

– Һазир  Чапсан маңисән! Ат тәйяр!

– Нәгә баримән?
– Нәгә дәмсән? Хошал бол! Қитан ханлиғиға! Астиңда яхши, жүгрүк ат болиду.

– Қандақ хәвәр йәткүзүшүм керәк? – езип сориди.

– Қитан әлчиси Шавкимни Идиқут Баурчуқ Арт Текин өлтәрди. Шавкимниң бешини Чиңғизханға әкәтти дегин.

Чапармән қорқуп қалди.

– Һай, мени өлтүрүвәтсичу? Баурчуқ Арт Текин улуқ зат өлтәрдима? Һә?
– Бу, Баурчуқ Арт Текинниң пәрмани. Бармаймән десәң, һазир сени өлтүримән. Ғиңшимай, вәзипини орунлиғин! Бәлки сени өлтүрмәс!

– Немишкә беһөдә өлүшүм керәк? Хоп, барсам барай! – дәп илажисиз салқинла вәдә бәрди.

– Һә, мана, бу оғул балиниң сөзи болди.

Әтиси әтигәндә Идиқут чапармәнлири Қитанға қарап сәпәргә чиқти...

***

Баурчуқ Арт Текин чоң тәйярлиқлар билән Чиңғизханға сәпәргә чиқиш алдида Тарқан Билгә Буқа Идиқутқа көңүлсиз хәвәр әкәлди. Амма Тарқан чәксиз хошал еди.

– Аркан?
 Сили әвәткән чапармәнни, йәни Бәшбалиқтин барған чапармәнни Чоруқ хан өлтүрүп, бешини кесип, етиниң қуйруғиға бағлап қоювәткән.

– Паһ, вай! Немә дегән вәһшилик бу! – Чоруққа Идиқут ғәзәплиниватқанлиғини Тарқан сәзди, шу дәқиқә яманлашқа башлиди. Әсли дилида Чоруқниң шу хил һәрикитини чин дили билән қоллимақта еди. Бирақ Идиқут тәңриқут һарам ойиниң барлиғиға техи чоңқур чөкмигән еди.

– Чоң әмәлдар, мәнсәпдар, Чоруқниң бу немә дегән ақмақлиғи, чүшәнмидим! Чүшәнмидим! Чапармәнни ким өлтүриду? Һеч ким!

– Һеч қачан! Униңда немә гуна? Вай, әх-мәқ! Өчини аптудә... Чапармән билән әлчини пәриқ қилмаптудә у паскина Чоруқ! Мәйли, болидиған иш болди. Мән Қитандин үз өридим. Қитан Идиқут ханлиғиниң дүшмини!

– Әнди сили, Тарқаним, Чиңғизханға апиридиған армуғанларни тәйярлисила!

– Женим билән, жанабий һөкүмран! – дәп кәйничә шохшуп һозурханидин чиқип кәтти.

Баурчуқ Арт Текин Тарқанниң кәйнидин:

– Хүнүк чирайда хүнүк виждан болур! Мәхситиңни билимән, – деди қапақ түрүп. – Йәр астида илан қимирлиса билидиған қув сән.

Баурчуқ Арт Текин орда ичидики алаһидә бир ханиға кирди. Бу бөлмидә Худа будда бар еди. Бу будда алтун билән безәлгәнди. Баурчуқ Арт Текин мошундақ қиста-қистаң пәйттә будқа чоқунатти. Униңдин: “Яхшилиқ қилғин, пана бол! Чиңғизханниң дилини йорутқин! Уйғурға моңғул тәғдири мәккәм бағлансун! Әй, тәңрим! Уйғур зимини Чиңғизхан атлири туяқлири астида қалмиғай! Уйғурни өз рисқидин жуда қилма! Хәлқимни еғир азап-оқубәт, күлпәтләргә салма! Һәммини аңлаватисән! Ишәнчим, таянчим бир сән! Улуқ мәртивә егиси! Маңа күч бәр! Адаштурма, чаташтурма! Саңа иман кәлтүримән!”.

Буд худа чоңқур ойға чөкүп, жим туратти... Бири жим-житлиқни бузуп, аста ишикни ачти. Баурчуқ Арт Текин бешини буриди. Бу Тарқан Билгә Буқа еди. Сөзни Тарқан ачти:

– Сәпәр қачан, һөкүмраним? – егилип сориди.

– Сили үчүн муһим ишму, Тарқаним?
– Һә, муһим.

– Тәйярлиқчу?
– Чәмбәрчас. Ғәзнигә топлидуқ. Силиниң келишини тәққазилиқ билән күтүватқан Чиңғизханни тезирәк тәшвиштин қутулдуруш лазим, – дәп һөкүмранниң диққитини өзигә қаратти. – Сили тез һәрикәт қилсила. Чиңғизханға ярдәм керәк. Күтүватиду. Сили бирәвдин ярдимини айимайдиған, мәрһәмәтлик, сахавәтлик адәм, һиммәтлик зат. Мән ишинимәнки, сили мошу пәйттә меһриван Идиқут болуп қалидила.

Тарқан Билгә Буқа шунчилик чоң, һөрмәт-еһтирамлиқ, нурлуқ сөз қилған болсиму, Баурчуқ Арт Текин сәвир-тақәтлик билдүрүп сориди:

– Дәрди һәринә болсичу? Әгәр шундақ кәтмәйдиған дәртни маңа мәслиһәт-тәвсийә қиливатқан болсила, һәлқумлири көйгәй! Гекитәклири, боғузлири тешилгәй! 

Тарқан Билгә Буқа мөшүктәк жумувалған көзини валилдитип, бирдин күлүшкә башлиди. Андин тохтап қалдидә: 

– Бойнумға сиртмақ селип қойғанлирини билимән. Бойнумдики ағамчини өзлири тартқайла. Силиниң қоллирида һалак болсам, мәйли! Көзүмниң тиригидә сөзүмниң һәқлиги, тоғрилиғини билип, барикалла, дәп гөшинәмни қақидиған пәйт, пурсәт жирақ әмәс. Сили билән мениң диним – будда дини. Тилимиз бир – уйғур тили. Мән һәм худаға – будқа жиғлаймән... Әй, дунияйи бевапа! Мән моңғул, уйғур көзидин, йүзидин қәдәм ташлишида, һәрикитидә силигә қәст қилиш болмисекән, дәп тиләймән! Өмүрдә қисас бар, қәстәнлик бар. Сүйиқәстлик можут! Худа силини мошу дәһшәттин сақлиғай! Һеч вақитта, һеч қачан, һеч немидин мәғлуп болмиғайла! Сили бир қилич! Чиңғизхан бир қилич! Бир қинға икки қилич сиғмас. Сиғсиму, қин житилип кетәр!... Саһиби таж һакими мутләқ, Идиқутум! Маңа кетишкә рухсәт бәргәйла! – деди.

– Мәрһәмәт, Тарқаним! – Баурчуқ Арт Текинниң үзи сүрлүк еди. Буни көргән Тарқанниң тәнлири шүркинип кәтти. 

– Гепим үчүн буд худа алдида товва-истихпар қилай! Дөлитиңиз фузун!
 Зиядә болсун! Қутлуқ қолиңиз егиз болғай! – шу сөзләрни ейтип чиқип кәтти.

– Қилич тиғидәк тили бар. Бу тилни кесиш лазим! – деди Баурчуқ Арт Текину чиққан ишиккә қарап. – Сөлириң һелә, үзүң қансиз, көзлириң ала һелә-нәйрәңдә шәйтанни йолда қалдуридиған өткән бир фирибакар. Сән залимдин вапа күтмәймән. Сән мени һәм атам Идиқут Иән Төмүрниң мейисини чайқап, Қитанға әвәткәнлигиң есиңға кәлгәнду. Мурадиң һасил болмас! Яғма Буғра вә Тататуңаниң фурқәткә һайдаветип, һеч немә көрмигәндәк жүргинини қара! – ғәзәпләнди Идиқут.

Баурчуқ Арт Текин йол әнжамлириниң тәйярлиғини көрүш үчүн сиртқа чиқти. Бирақ Тарқанниң гепидин кейин, худди қоғушун жутувалғандәк, көкси еғир... Зәрдиси қайнап жүрди...

У шам вә сәһәр көкниң келини – гөзәл айни бақти... Баурчуқ Арт Текин икки-үч күн сүкүнатқа чөкти. Түн кечилириму сакин өтти. Қапиғи селиқ, рәңги өчүп жүрди. Амма күтлмигән рәвиштә һеч кимгә сирини ачмай, салқинқанлиқ қилди. “Музға йөләнмә, явға сиғинма. Қуш путаққа сиғиниду” дегәндәк, мени Чиңғизханға етиқат қилди. Чоқунди. Әнди алдиға бариду”, дәп Тарқан саман астидин су жүгәртип, бу иғвани Бәшбалиқ аммисиға аста тарқитиватқан болуши мүмкин. Мениң тавакәлгә бәл бағлиғинимни, тавакәл дәп қәдәм басқанлиғимни авам хәлиқ чүшәнгәнду. Һә, мән уйғурумниң тәғдирини ойлап, қиливатқан һәрикәтни буд хударим билсә болғини!”, дәп өзигә өзи тәсалла бәрди. 

У алтун қәпәзи болған өйигә қарап маңди. Униң арқисидин хуш қамәт, өткүр көзлүк бир киши келивататти. Күмүч дәстлик қилич белидә, оқ-я вә йәттә оқ селинған садақ есивалған атлиқ киши Баурчуқ Арт Текинниң әмри ләшкири Тора Қая. Баурчуқ Арт Текин күмүч жүгәнлик етиниң бешини тартип тохтатмиди. Шу ан иккила ат бир қияста баравәр қәдәм ташлап барар еди. Бәшбалиқ шамили һарарәтниң дәмини қирқип туриду. 

– Хош, тәйярлиқ қандақ? – сориди Идиқут Тора Қаядин.

– Сили ойлиғандәк. Сили ейтқандәк.

– Ейтиңчу, Тора Қая жанаплири, биз алдирашлиқ хам иш қилмиғандимиз?
​Тора Қая Идиқутниң гепиниң әстирини чүшәнди вә жавап билән тәстиқлиди.

– Яқ! Тоғра иш қиливатидила, шавкәтлик һөкүмраним!

– “Егилгән таяққа йөләнмә, сени һәм егиду”, дәтти бәшбалиқлиқ Яғма Буғра данишмән. Қандақ ойлайдила? Чиңғизхан мени егип ташларму?
– Яқ! Силигә әгир-донай, чиғир йоллар, егиз даванлардин өтүшкә тоғра келиду. “Әсли дүшмән әл болмас, етәкни кәссәң йәң болмас” дегәндәк, әгәр һәр икки тәрәп бир-бирини дүшмән санимиса, һәр икки тәрәп һәм яхши ишни башлиғанлиқ болатти.

– Мән Чиңғизханни дүшминим дәп санимаймән! – деди Идиқут чин дили билән.

– Чиңғизхан силини һәм шундақ дост көрсә керәк. Сили, жанабий һөкүмраним, әл вә әвлат, әлу вә хәлқиңиз үчүн дадил қәдәм бастила!

Баурчу Арт Текин өзини йеник һис қилди. 

– Йүксәк юлтузлар силигә қарисун! Көк йүзидә юлтизиңиз сунмиғай! Вәтәнгә зиян-чиқим, еғир болмисила мәйлиғу.

– Уйғур дөлитиниң мустәқиллиги алдида чиқим гәп әмәс! – дәп үзүп вә кесип ейтти Баурчуқ Арт Текин.

– “Амма дуниядин етәк силкимәк”, – дәп азирақ ойлап турдидә гепини давам қилди. – Етигиңни қеқип кетивәр дәмсиза? 

Идиқут баридиған башқа йол йоқ екәнлигини Тора Қая сезип туратти.

– Башқа чарә йоқ! Башқа йол йоқ! Башқа мәнзил көрүнмәйду! – деди Тора Қая Идиқутқа роһий күч бәргән һалда. – Чиңғизханни ғәзәпкә кәлтүрмәй, етигидин тутқинимиз хойма яхши болди. Инсан гәвһәри қабил. Силиниң улуқ ишларға қабил екәнлигиңизгә чоңқур ишинимән!

Баурчуқ Арт Текин сөһбәтдишиға мәмнунлуқ билән тикилип қариди.

– “Яхшини көрүп, пикир қил, яманни көрүп, шүкүр қил!” – деди Баурчуқ Арт ТекинТора Қая билән болған сөһбәт, пикир-мулаһизиләргәкөңли тоюп. – Гәплириңиз филһәқиқәт!

Һәмнәпәс дост. Ойи бир. Жүрәкдаш дост. Шижаәтлик, ғәйрәтлик, жасур, алий затлар шу хил бир-биригә һисдашлиқ билдүрүшти.

Әпсуски, бу достлар – икки данишмән Уйғур-Идиқут тәғдири буниңдин кейин, йәнә кейин немә болушини, мисли көрүлмигән дәһшәтлик вақиәләрниң йүз беришини, бешиға чүшидиған роһий азаплирини, кәң вә чоңқур тәсәввур қилалмиған еди...

Шәмшат қамәтлик гөзәл жигитләр Бәшбалиқ даласиға чиқип, ат жүгәртип дәм алди вә өйлиригә қайтишти.

– Йеқин келиң! – деди Баурчуқ Арт ТекинТора Қаяға. Тора Қая етини девитип йеқинлашти вә Идиқутни тиңшиди.

– Чиңғизханға қандақ армуған апиримиз? – дәп сориди Идиқут. – Хатириңиздә барму? 

– Хатирәмдә! Һәммиси ядимда! – деди Тора Қая ишәшлик. У моңғулға апиридиған төһпини тенимәй, унтумай, бир-бирләп ейтишқа башлиди:

– Мәхсус армуған апиридиған жүк тошуш карванлири тәшкил қилинди. Бу карван йүз туяқ жәң атлири, бәш йүз жүк көтиридиған төгә, үч йүздин ошуқ қаш теши, бәш йүз жиң кәрәбә, қириқ жиң нөшүдү, миң парчә жуң рәхт. Қаш теши билән безәлгән егәр-тоқум, нохта жүгән. Атниң салмиғи һесавида күмүчтин ясалған қача-қуча, кимхаптин тикилгән кәң тон. Алтун қәмәр. Қағанниң Бөрте-Уджин Чечән хатуниға атап йүз жүп кийим-кечәк, үч йүз сәр күмүчтин ясалған қача-қуча, балилириға вә бир ат егәр-тоқуми билән тәйярланди. Шундақла алмас, хуш пурақ беридиған мадда муәттәр, мәрвайит, маржан, ақ шуңқар, чаян, дора-дәрмәкниң хам әшияси, явайи ат териси, ат терисидин ишләнгән көн топланди. Чоң оғли Жушиға болса теридин тикилгән кийимләр, тәлик, яқутлар билән безәлгән кәмәрләр, бөкән мүңгүзи, қизил туз, гүллүк рәхт, пахта вә жуң рәхти, парпийә рәхтлири, парпийә ипиги, қотаз қуйруғи кәби төһпә-армуғанларни топлап жиғип қойдуқ. Ат вә төгиләргә артип меңишни күтүватиду.

– Яхши! – рази болди Идиқут. – Чоң тәшкилий иш қиптила. Мән Шавкимниң мумияланған бешини елип баримән! Йәнә бир жүп чоюн гүрзини қошуп қойсила. Мошу новәт, сәпиримдә мән Чиңғизханниң күчини һәм бир синап бақай! – деди вә күлди.

Тора Қая бу тәшәббусқа қошулди.

– Бәлки Чиңғизханму сили билән елишип беқишниң башқа йолини ойлапму қойғанду.

– Әлвәттә. Тоғра гәп қилдила. Синашни өзлири яхши көридилиғу. Бәлки, Тора Қая жанаплири, силиму һәм синаққа чүшүшкә тәйярлиқ қиливатидиғанду?

– Чиңғизханниң жүригини бир можуп қояттим. 

– Апирин!Апирин! – деди униңға қарап очуқ чирай билән. 

Тора Қая күлди.

Баурчуқ әсли өзи Бәшбалиқ зиминида туғулған. У моңғулчә, хәнзучә, тибәтчә мукәммәл билидиған, шуңлашқа өзиниң сәпиридә тәржиман алмайдиғанлиғини агаһландурди. 

– Маңа тәржиман керәк әмәс. Моңғул тилини билимән! – деди Идиқут ишәшлик. Әтә ордида сәпәр һәққидә сорун болиду. Тәржиманни чақирмаяқла қойсила. Ордида Атай Сали, Булад Қая, өзлири вә Тарқан Билгә Буқа болсун! – дәп қошумчә агаһландурди.

– Иләл, һөкүмраним! Пәрманлирини дәрһал ижра қилимән...

Иккиси икки яққа кәтти...

***

Баурчуқ Арт Текинни Айнур Мәликә күтүп олтиратти. Идиқутниң алдиға ләъәли вә қизил пиялиләр қоюлди. Күмүч чәйнәккә дәмләнгән чайни Айнур Мәликә хуш чирай көрситип дәрру қуйди. Ашханида болса пиширилгән һәр хил таамларниң ләззәтлик һидди Идиқутниң димиғиға урулди. Идиқут Мәликигә қариди. Көрүнүши ләтип чирай! Мәликә болса, мошунчилик болар зади! Мана ләтапат, мана назакәт! Үнчидәк сәдәп чишлири, гүл бәргидәк непиз ләвлири арисидин пақирап туратти. Тиниқ қизил ләб, йеқимлиқ ләб Мәликә Идиқутни өзигә тартти. Мәликә чирайлиқла әмәс, әқли вә инсаний ғурури бүйүк аял еди. Баурчуқ Арт Текин Мәликидин дөләт ишлириға һеч арилашмаслиқни, инсан сүпитидә көңли кәң, вәзмин болушни, анчә-мунчә нәрсиниичигә бемалал сиғдуруп, һеч нәрсә көрмигәндәк болуп жүрүшни соратти. “Үгәнгән көңүл өртәнсә, көймәс” дегәндәк, Мәликә Баурчуқ Арт Текиндин бир дәқиқә жуда болушни зади-зади халиматти, көңли һәм чидиматти, мана, чоң гәп мәшәдә. Идиқут Айнур Мәликигә йенип-йенип қарап, чайни жутувататти. Идиқут ордида болуватқан ишларни, Чиңғизханға немиләрни армуған қилидиғанлиғини ейтишни халимиди. Амма аз вақит Мәликидин жирақта болидиғанлиғини ейтмай, чидалмиди.

– Икки күндин кейин сәпәргә атлинимән, Айнур Мәликәм! 

Шу, шу болди, Айнур Мәликә гәп қилмай, нурға бөләнгән көзини Идиқутқа қадап, тәлмүрүп турувәрди. Дәсләп роһи чүшүп кәтмиди, бир дәқиқидин кейин Мәликә немишкиду, үмүтсизликкә берилди, көңли ғәш болди. Мәликиниң сәвир-тақәт, һислири яңливаштин ойғанди. Сәпәр қаяққа дәп соримиди.

– Силигә ақ йол тиләймән! – деди Айнур Мәликә йеңи пөпүклүк көк қарға шаһи ромалчисини ләъәли ләвлири арисида пақирап турған сәдәп чишлири билән чишләп туруп.

– Ата туяқлириниң изи вә ат тезәклири билән йепилған далаға сәпәр қилисиләркәнла! – дәп чөчиди . Артуқ сөз Баурчуқ Арт Текинни рәнжитип қоюши тәбиий еди. Лекин ери аялиниң шу хил тапқурлуқ билән ейтқан кинайә вә һәжвий гепи үчүн рәнжимиди, әксичә, күлүп кәтти. 

– Һә, шундақ зимингә! Чиңғизхан Батур алдиға баримән!

– Кәчүргәйла, қиммәтлигим! Бу гәпни қилған тилим көйсун. Чишлирим сунсун!

Идиқут Мәликиниң қияпитидә йәнила кишини өзигә жәлип қилидиған аллиқандақ һодуқуш, иллиқлиқ, йеқимлиқниң можут екәнлигини көрди.

– Пана издәп кетип барғиним йоқ, Мәликәм! – деди мулайимлиқ билән. – Көңлүңдә шәк-шүбһә, гуман қалмисун! – Мәликиниң пәришан қәлбини Идиқутниң иллиқ сөзи юмшатти.

– Мән һазир тамақ әкирәй! – дәп Мәликә ашханиға чиқти. Гүл тавақ тәхсиләрдә таамларни, мевиләрни өзи әчиқип, ширәгә тизди.

– Қени, мәрһәмәт! Қосақлири ачқанду, бәлки? – Баурчуқ Арт Текинни тамақ йейишкә тәклип қилди Айнур Мәликә. 

– Өзәңчу! – дәп мийиғида күлүп сориди Идиқут аялидин. – Йемәмсәна?! 

– Мән силигә шәйда. Силигә қарап олтарсам, қәлбим нурға толиду.

– Андақта, Айнур Мәликәм, һеч иш қилмай, кечә-күндүз олтирай  күлди Идиқут.

– Мәйлиди... Көңлүм хатиржәм болатти.

– Иләл әбәд
 биллә өмүр сүримиз!

Айнур Мәликә дәс туруп ериниң иссиқ алиқанлирини тутуп, от-чоғ болуп турған үзигә аста апарди, сүркиди. Ери униң қара чечини алиқини билән силиди.

– Жүригиң қиниға сиғмастәк соқиду. Немигә болар бу тәшвиш?

– Тәшвишим, қайғум йоқ. Хошаллиқ пәйттә жүригим мени тиңшимай, шундақ дүпүлдәйду. Мениң инан ихтиярим, әрким, һоқуқум силиники измида. Иблис йолдин адаштурмисекән, дәймән!

Баурчуқ Арт Текин сәзгүр аялиниң шу хил сирлиқ тәшвишидин истиһала
 қилди.

– Көңлүң сирини маңа баян қил. Саңа қарап, мениң һәм қәлбим азаплинар! 

У йерим очуқ ләвлири астидики ақ инжу чишлири билән тилини ғаччидә чишлидидә, гоя шу Чиңғизхан заманида туғулғини үчүн “әттигинәй” оқуди.

– Мени вә силини Чиңғизхан изтеһза
 қилмиса болғини. Жүригимдики тәшвиш шу еди! Баяним әйнә шундақ.

Баурчуқ Арт Текин чоғдәк гиләм үстидә есиқлиқ турған кона дутарни қолиға алди.

– Вай, қандақ яхши! Тиңшай, хуш авазлирини, өмрүмниң гүли, Тәңриқутум мениң! – дәп хошал болди Айнур Мәликә ериниң қолидики дутарни көргәндә. – Һис-туйғуни ечип, қизғин, жошқун һаятни ойғитидиған надир бир навани сеғинип қеливедим. Вай, қандақ яхши болди! Вай, өмрүмниң баһари. Қени, қени! Чалсила! Чалсила! 

Баурчуқ Арт Текин дутарни зарлитип, жиғлитип, муңға чөктүрүп, муңдин азатлиққа ачиқип челишини тохтатти. Дутарни гиләм үстигә аста қоюп қойди. Атлас духава вә шайиләрдин қапланған көрпиләр, оюқ вә тәкчиләрдин елинған көп жүп ястуқлар үстигә Баурчуқ Арт Текин Айнур Мәликини зәйпанә назук қоллиридин тартип сөйди вә еғинитип ятқузди...

– Қумаин бүгүн йәнә кәлмиди! – деди Айнур Мәликә ипәктәк юмшақ чечини назук бармақлири арисиға елип. – Униң өйи тағ ғарлири, идир-қирлар. Сәһт-сумбати келишкән жигит болуп келиватиду. Мүжәз-хулқи силигә охшайду. Өзиниң хасханисини  унтупла қалиду. О олаш хумари күчлүк.

– Мәйлигә қоюп бәр! Мениңчә, оқ-я етишқа, оқушқа һириси интайин күчлүк.

– Уғу шундақ. Егиз тағлардин қорқимән!

– Һә, оғлимиз қорқмайду! Сән немишкә қорқисән? 

– Әнсирәймән... Бирақ ғәйрәтлик! Жасур жигит!

– Қайтмас ирадилик! Очи болуш – мурәккәп кәсип. Идиқут қошунлириға қошулуп, дөлитимизниң чегарисини сақлашқа һириси болса, мән разидим.

– Һириси бар. Мән талай қетим аңлиған едим!

– Из қоғла! Тап! Йолиға чүш, дәп бир қап яңақтәк шалдур-шулдур, шарақ-шуқур жигит болуп өсүватиду. Әпсуски, қувнақ яшлиғи гүлдәк ечиливатқанлиғини дәрру сезип, оюн-күлкиси, хошаллиғи, роһи, шатлиғи бәзидә өчүп, өйгә мәйүс кирип келиду.

– Чиңғизханға дадам алдинип қалмиса болаттиғу, – дәп йенимда шүкинип олтирип, мениң билән муңдишиду...

...Ай йоруғида кечә жим-житлиғи йәниму чоңқурлашқандәк туюлди. Ястуқ бетини, чечилған, чугулған, чач өрүмлири билән чулғитип Мәликә ухлап кәтти...

Идиқут аялиниң йеқимлиқ чирайиға тәлмүрүп, меһир билән узақ қарап олтарди... Һойлиға чиқти. Кәң үжүм бараңлиғида аста жүрди. Хилму-хил ечилған рәңму-рәң гүлләрниң хуш пурақлири униң көңлини техиму йорутти.

Орда һажиби ташқи вә ички дәрвазилирини кәң ачти. Бәәйни келишивалғандәк, Уйғур-Идиқут дөлитиниң әң асасий әмәлдарлири, бириниң кәйнидин бири, салам берип кирип кәлмәктә еди. Мана, очуқ чирай билән дадил қәдәм ташлап Баурчуқ Арт Текин һәм пәйда болди. Уни көргән Орда әмәлдарлири орунлиридин дәс турушти, қоллирини көксигә қоюп, баш егип, иззәт-еһтирам билдүрүшти. Идиқут өзиниң қутлуқ тәхтигә олтарғандин кейинла, әмәлдарлар олтиришти. Һәмминиң көзи – Идиқутта.

– Улуқ хәлқим йолида бәл бағлидим бүгүн. Тәңри хәлқим бүйүк вә қадир! Сәждигаһим, қиблигаһим Уйғурум сән. Қурбаниңға һаятим һазир. Саадитим, иптихарим Уйғурум сән! Бу сәпирим хәлқим үчүн, – дәп тәнтәнилик қизғин сөзлиди Идиқут Орда әмәлдарлири алдида. – Қитан беши қолумда. Чиңғизханға армуған қилиш лазим. Йәттә ухлап чүшүмгә кирмәйдиған Қаан алдиға бериш мәзгили кәлди. 

– Қанчә чапсан болса, шунчә яхши! – деди Атай Сали шагиртиға.

– Тоғра дәйдила, пирим, мәвланә әзизим!

– Жанабий Тора Қаяниң ейтишичә, интайин көп байлиқни армуған қилидекәнмиз! – деди Идиқут һеч немини йошурмиған һалда. – Чиңғизханға Бәшбалиқта беқиливатқан жәңгә қатнишидиған жүгрүк вә қавул атлардин бирини мингүзәйли. Әнди чоң һалқилиқ мәсилә – сәпәргә чиқиш, вақит-күнини һазир һәммимиз пикирлишип келишивалайли.

Данишмән мәслиһәтчилири бир-биригә қаришип, улуқ сәпәр күнини, улуқ зат өзи бәлгүлигини әвзәл иш болур дегәндәк кәмтарлиқ билән қаришип, һәммиси сүкүнат сақлап турувалди.

– Мәйли, ундақ болса, мән ейтип көрәй! – деди Баурчуқ Арт Текин гәпни толиму созғиси кәлмигән һалда. – Чиңғизханға қилидиған зияримиз 1210-жили буғдай беши ейиниң 15-күни болсун!

– Мәхситимизгә Тәңрим йәткүзгәй! – деди Атай Сали хошал болуп.

– Бу жил, бу ай, бу күн һәммимиз үчүн қутлуқ, унтулмас вақиә болғай!

– Буд хударимиз һәммәйланниң йолини кәң ачқай, Ақ йоллуқ болуп қайтайли!

– Тиләймиз, буд Тәңримиздин кечәю вә күндүз! – дейишти һәммә олтарғанлар! 

– Баридиған күн қәрәлидин Чиңғизхан вақип болуши лазим, шавкәтлик һөкүмран! – деди булад Қая орнидин туруп. – Әтә әлчиләр йолға чиқсун... Хуш хәвәрни Чиңғизхан аңлиғай.

– Меғизлиқ пикир. Шундақ қилили! Тарқан Билгә Буқа, әтә әлчиләр сәпәргә чиқсун!

Тарқан Билгә Буқа орнидин туруп, көксигә қолини қойған һалда, хошаллиқ билән:

– Кимләр бариду? – дәп сориди.

– Қалмыш, Ката, Өмәр оғул, Надир бариду! – дәп жавап бәрди Тора Қая.

– Пәрманлирини орунлаймән, – деди вә қошумчә қилди. – Әтә әлчиләр йолға чиқиду.

– Ат, төгиләр тәйяр болсун!
– Хоп, Бәхитлик уйғурум
!

– Ордида Булад Қая, Барқан Билгә Буқа қалиду. Уйғур-Идиқут дөлитимизниң бәхит-саадитини, бух худадин өз раһиплири билән тиләп, пир устазим Алтай Сали һәм қелишини халаймән.

Улар йәнә бир аз мәслиһәтләшти.

Таң етип, күн петип, күнләр өтүвәрди...
МОҢҒУЛ ВАДИСИ

Буғдай беши ейиниң 15-күниму йетип кәлди. Баурчуқ Арт Текин өйдин оғли Қүсмаин, аяли Айнур Мәликә билән хошлишип чиқти. У Ордиға келип, ханлиқ либас, чәр чәкмән, бешиға һөкүмранлиқ рәмзи билән қиммәт баһа тилладин таж-ташлар қадалған зенәтлик баш кийим кийди, белигә алтун қилич асти, сол қолиға көкүч рәңлик анчә тиниқ болмиған қиммәт баһа таш фируза көзлүк үзүк салди. Оң қолиға “Уйғур-Идиқут дөлити” йезилған алтун бармақ мөрини салди. Сәпәрдиши Тора Қая һәм белидики қәмәргә қиличини есип, көн өтүклирини пақиритип тәйяр турған екән.

– Һөкүмраним! – деди у алдиға аста келип. – Карван йолға чиқти. Яндаш атларму кәтти. Шәхсий күзәтчи-муһапизәтчиләр һәм тәйяр. Бу чағда Идиқут сарийиниң һәммә әмәлдарлири, бәглири, Баурчуқ Арт Текингә һөрмәт-хошамәт билдүрүп, чоң мәйданға чиқип туратти.

– Саман йорғини егәрлитип қойдум! – деди Тора Қая. – Атни әкилиңлар! – буйриди.

Атни Тарқан Билгә Буқа йетәкләп, Баурчуқ Арт Текинниң алдиға әкәлди. Булад Қая болса Идиқутниң қолтуғидин йөлиди, у күмүч үзәңгигә аяқ учини қоюп, атқа минивалди.

– Хәйир хош, жутдашлирим! – деди Баурчуқ Арт Текин көңли йеримлап. – Аман-есәнлик билән көрүшәйли!

– Ақ йол силәргә!

Баурчуқ Арт Текинниң шәхсий күзәтчилири башлириға добулға кийгән, қоллириға қалқан тутқан қавул, батур чамбаш, қиличваз, мәргәнләрдин ибарәт еди. Улар оқ-я, қилич, нәйзә, хәнжәр, палта-нәйзә қураллири билән тәминләнгән. Идиқутниң ети биқиниға  чүшкән қамча зәрбидин өзини алдиға уруп, йорғилап жүрүп кәтти.

Айнур Мәликә атқан оқтәк иштик дәрваза алдида пәйда болди. Идиқутлиқлар бу чағда шәһәр четигә чиқип қалған еди. Мәликиниң таштәк қатқан көзлирини қайғу басти. Көзлиридин иссиқ вә мөлдүр тамчилар мончақтәк үзүлүп, домулап чүшти... “Немишкә кәлдим бу йәргә?“ һәсрәт чәкти Мәликә. Аста кәйнигә қайтти. Буни жирақтин байқиған Тарқан Билгә Буқа униң йениға иштик келип алдираш деди:

– Худа интизариңизни ижавәт қилғай, Айнур мәликә хатун алийлири!

Айнур Мәликиниң чирайи бирдинла тутулуп кәтти. Мәликә һарам ойлуқ тарқанни өч көридиған. “Дәватқини ялған”, дәтти Мәликиниң жүриги. 

Тарқан Билгә Буқа Айнур Мәликиниң мискин қияпитини көрүп, техиму роһини чүширишкә тиришти. У соғақ күлди.

– Мениң һәм көңлүм су ичмәйватиду. Уйқур-Идиқутиниң ават, көңүллүк, жиддий вә һаяжанлиқ һаятиға көз тәгмисә болаттиғу. Чиңғизханға инсап бәрсун! Ким билиду, униң һарам ойи қандақ? Чиңғизхан бизгә қариғанда қум санармиш.

– Сили билән авам хәлиқниң тәғдири, Баурчуқниң тәғдири қандақ болуп кетәркин? 

– Кичик әждиһадин қутулуп, чоң вә дәһшәтлик әждиһа, илпиз, сүлүк ториға чүшүп қалмисақ екән дәп тәшвишлинимән.

– Жанабий бәхитлик Уйғур алдида шу хил шум гуманлирини ейтсила болматтиму? Әнди келип, шәйтандәк азғиридила, – деди терикип униң пәс ойлиридин чөчүгән вә нәпрәтләнгән Айнур мәликә.

– Силигә ейтсам, у Бәхитлик Уйғур мениң хаһишимға қарши чиқти. Бәлки силини һәм һөрмәт-иззәтлимәй баш тартқан болур?

Айнур Мәликә хатун дәл һазир Тарқан Билгә Буқаниң сөзигә қарап, Идиқут иккисиниң арисида наһайити чоң қисас вә адавәт барлиғиға көзи йәтти. Баурчуқ Арт Текинниң: “Тарқандин һошияр бол!”, дегән гепи есиға кәлди.

– Силини, жанабий Тарқан Билгә буқа, Бәхитлик Уйғурум, дадам Тарқани данишмән адәм дәп тилға алатти. Силидә бир гәп бар! Уни һөкүмраним билиду тайлиқ! – Айнур Мәликә униңдин сөз елиш үчүн азирақ махтап қойди.

– Гунарим наһайити катта болса, жазаму һәм чоң болур. Билимән, бирақ әтә-өгүн Чиңғизхан Оттура Азиягә жаза жүрүшини қилимән десичу?

– Немә демәкчи сили? – тәшвишлинип сориди Айнур Мәликә. 

– Баурчуқ Арт Текинни Чиңғизхан өзи билән биллә мусулманлар жутиға әкәтсичу? Билимлик, әқиллик адәмләр Чиңғизханға хизмәт қилиши мүмкин. Һә, бу Бәшбалиқта ким қалур? Тора Қая? Яқ! Әгәр ейтқиним учур чиқса чиқиду, дегән үмүтүм бар. Бәшбалиқта Қаанниң йолваслири, иштлири, ишәшлик адәмлири, тиң тиңлиқучилири, хотунпәрәслири һөкүмранлиқ қилип туруши еһтималдин жирақ әмәс. Егисиз өйгә чашқанму егә болиду. У чағда улар билгинини қилиду, халас. Мениң оюм шундақ...

– Жүригимни тилғимисила мунчә! – Мәликә сөрүн қариди Тарқан Билгә Буқаға. – Тиләкләр қилинмас пайхан. Идиқут бар. Бәхитлик Уйғурум бар. Немишкә унчә хару-пәс болиду хәлқим? Ишәнмәймән. Сәп-сата гәп. Немишкә шу қәдәр дәһшәтлик қисмәт болур? Болмайду. Бәхитлик Уйғурниң инсаний қәдир-һоқуқини дәпсәндә қилмас. Қайтсила зәһәрлик нийәттин! 

– Беганә жутларға, жирақ йәрләргә Баурчуқ Арт Текин немишкә бариду? Беши билән сәждә, пути билән тиз пүкүшкә кәткән Бәхитлик Уйғуриңиздин немә бәхит-саадәт күтимиз? Мәйли ишиниң, мәйли ишәнмәң, лекин пат-йеқинда һәммә нәрсә ениқлиниду, өзгириду... Уйғур-Идиқути йилтизи билән қуруп кетиду. Кәчүридила, Мәликәм... Бу апәтниң алдини алсила... Биз Идиқут алдида жиз?

Айнур Мәликиниң сәкпарә жүриги чекидин чиқип, дилида: “Баурчуқ Арт Текинни сақлиған худа”, деди көзигә ямрап кәлгән мөлдүр йешини сүртүветип. Тарқан Айнур Мәликиниң йешини көрүп, техиму еғир пажиәни ейтти:

– Чәйлиниду чирайлиқ Бәшбалиқ уйғур қиз-чоканлири. Рәзилләр тапинида, рәзил вә хилвәт йолларда. Арзу-арминиң күл болар, тиләклириң өчәр, бағриға таш пүткән тәғдир қолида. Хорлиниш, һақарәт чиқар әвжигә. Ва дәриха! Нәқәдәр каждур бу пәләк! 

– Бәс! Болди! – деди терикип Мәликә. – Таза жүригимгә шикәстә салмиғайла. Қайтиду, Гүбаһар! Қалиду шаһи сәлтәнәт! Йоқимайду Бәхитлик Уйғурниң иззити, қәдри-әркини!

Айнур Мәликә шу хил қорқунуч, қайғу-һәсрәтлик шум хәвәрни аңлап, ичи аһу-зарға толуп өйигә қайтти... 

... Баурчуқ Арт Текин Идиқут чегарисидин өтүп, моңғул зиминини бесип кетип баратти. У моңғул чарлиғучилири, күзәтчилириниң һамийлиғида хошалму әмәс, мискинму әмәс, әйтәвир, хиял сүрмәктә. Һәммә яқ қум, қизип ятқан, қақрақ қум... Атларниң меңиши асталап қалғандәк. Бәхитлик Уйғур Вәтини һәққидә ойлап барар еди: “Саңа Вәтән, муқәддәс хәлқим, көрүк болуп, қилсам хизмәт. Ечиларди шунда чин бәхтим. Әждатлиримниң жәсиди ятқан, уларниң күч-қувити билән бена болған Бәшбалиқни алайған көзләрдин сақлаш үчүн кетип баримән... Нилупәр кәби Айнур Мәликәм, мән кәби вәтәнпәрвәр инсан. У һәм ғәм чекиватиду, тайлиқ! Тарқан Билгә Буқа Айнур Мәликигә мениң Чиңғизхан алдиға беришимни ейтмай қоймиди. Бирақ, әлвәттә, қамқақтәк көтирип-домилитип, бурап пичирлиған болуши мүмкин. Айнур Мәликә ирадилик аял. Һәр һалда, иғва сөз, нурлуқ вижданға көләңгү чүширип қойдимекин?... Әй, буд Тәңрим, төмәтни рәт қил, қилма писәң... Әй, Тарқан, узун тилиңниң учини кесип ташлайдиған пәйт келәр. Аман-есән жутумға қайтип келәйчу. Беһөдә яш төкмигин, Мәликәм!... Қолумда сениң нәйзә-қалқиниң бар. Мени һимайә қилиду. Әждиһадин қутулдуриду.

Мана йәнә тиң тиңлиғучилар Бәхитлик Уйғурни күтүвелиш үчүн һөрмәтлик, мәхсус қошун тартип, йолға ат сүрүп чиққан екән. Атлиқлар гүсүр-гүсүр қилип, шоп-шалаплирини шарақлитип, уларниң алдиға келип тохтиди. Атлидин чүшүп, Баурчуқ Арт Текингә салам бәрди. Мана бүгүн учрашти. Арқида егиз вә кәң асман астидики зиминдә һарвулар, армуған қилинидиған нәрсиләр, атлар, төгиләр еғир жүкләрни көтирип келивататти. Уларниң кәйнидин көтирилгән топа-тозаң, чаң болуп саманчи йоли көрүнди... Қаш қарийип, әтрапни аллиқандақ сирлиқ жимлиқ бесивалди.

– Бу йоллар қедим йоллардур! – деди күзәтчиләр ичидин бири моңғулчә сөзләп.

– Қәдирданлиқ қилғиниңизға чоң рәхмәт! – Идиқут моңғулчә сөзлиди. – Мана мән. Кетип баримән! – дәп күлди у. 

Уйғурлар астидики атлирини башқа атлар билән алмаштурди. Чеқиндәк тез жүргүчи атлар болса, қамча тәккүзмәй, үзәңгә билән бирла девитип қоюведи, путлири йәргә тегә-тәгмәстәк учуп маңди. Моңғулниң булақ ети, йәни бойи қичқа өгиси
 кәң атлириму Идиқут атлири туяқлиридинчиққан чаң-топини йерип, қелишмай кәлмәктә. “Сусиз, дәрәқсиз тақир-тақир йәрләр арқида қалмақта. Жирақта дөңләр көрүнди. Дөңләрниң үстидә туралар көрүнди. Туралар көймәктә.

– Қаанға бизниң келиватқанлиғимизни хәвәрләватқан ялқун-от! – Баурчуқ Арт Текингә биллә келиватқан һелиқи әнжирға
 адәм. Униң йегини чирайиға чиқмиған авақ нойон еди. Униң гепини Идиқут һеч кимгә тәржимә қилмиди. Тора Қая болса отни көрүп, бу усулни бирдинла чүшәнгәнди. Чүнки Бәшбалиқ дөңлиригиму шундақ күзәт туралири орнитилғанди. Қанчә йеқинлиғансири, дөңләр әтрапида топ-топ болуп ат чепип жүргәнләрниң сани көпийишкә башлиди... Йәнә язи очуқ, түзләңлик алаң башланди. Тора Қая етиниң еғиздуруғини сәл тартти вә арқисиға йенип-йенип баш бурап қарап қоятти. Һеч неминиң қариси көрүнмиди. “Пәқәт аламан, ала-қанат, булаңчилар” топурлишип төһбә карвининиң алдини торап кетиватқандәк туюлди Тора Қаяға. 

Тора Қаяниң шу хил тәшвишини һелиқи әнжирға адәм дәрру сәзди. У етини қамчилап, Тора Қаяниң оң тәрипигә яндашти вә:

– Сиз ойлиған адәмләрдин әмәс. Хатиржәм болғайла, – деди вә етилған садақ оқидәк тез өтүп, йәнә һәмминиң алдиға чүшти. Бирақ Бәхитлик Уйғур Тора Қаяға: “Әнжирға күзәтчиниң немә дегинини тәржимә қилип бәрмиди. Өзәңму моңғул тилини билисәнғу”, дегәндәк Тора Қаяға бурулуп қариведи, у күлүп қойди. 

Һә, Тора Қая моңғул вә хәнзу тилини яхши биләтти. У Баурчуқ Арт Текингә қисқа жавап бәрди.

– Чүшәндим! – деди бу һәм очуқ чирай билән. Бәхитлик Уйғур Тора Қаяниң гепини амин қилди...

– Мана Шарынгой теғиниң егиз чоққиси көрүнди. Бу Керулен дәриясиниң башлиниши! – деди әнжирға күзәтчи өзини әркин, йеник сәзгәндәк, астидики етиниң тизгинини сәл тартип қоюп, қолини алдиға созуп сөзлиди:

– Қорған, қәлә, сепиллар йоқ. Бүк-барақсан чарбағлар йоқ... 

Бирақ... Бирақ бизниң сепил-қорғинимиз, беғимиз Тәңриқут Чиңғизхан Қаанимиз бар. Сериқ шатримиз бар.

Тора Қая Идиқутниң муһим болған бир нәрсини ойлаватқанлиғини байқиғанлиқтин, башқа сөз қилип, ойини бөлүветишни халимиди. Баурчуқ Арт Текин: “Чиңғизхан әлчилиригә: “Аста бар. Көргин. Байқа. Сөзлә. Көрүпла қайтма, көндүрүп қайт, көнмисә сундуруп қайт”, дегән болса, мән һазир көнүп келиватимәнму? Сунғанлиғимдин алдиға тиз пүкүп келиватимәнму? Әгәр Қаан шундақ ойлиса, тамамән натоғра ойлиған болиду.

Идиқут шу хил пикирниң, тапшуруқниң можут екәнлигигә шүбһиләнмиди.

– Ишни чигичләндүрмәйли! – дәп ТОра Қая әттәйләп Идиқутниң ойини бөлди. – Алдиға келиватимиз. Бу һәқиқәт.

– Һә, тоғра, алдиға келиватимиз! Чиңғизханни бәсит
 қилайли.

– Мән, жанабий Бәхитлик Уйғур, ичимдә ятқан бир сирни ейтишқа ижазәт қиламдиликин? – Тора Қаяниң ижазити Идиқутни аң-таң қалдурди.

Бирақ һәрбий қоманданниң муһим сириниң барлиғини билди вә күлүмсирәп қарап туруп:

– Қени, қандақ сирни ейтмақчисиз? – деди.

– Қулниң қули болғини кетип бармиғандимиз? – Тора Қая өз Идиқутиға қаритип башақлиқ оқ-я билән атқанлиғини билмиди. Шуңа Бәхитлик Уйғурниң көзлири чаниғидин чиқип кетәй дәп чәкчириди.

– Бәшбалиқта немишкә бу гәп болмиди?

– Йәнә растимни ейтсам, – дудуқлиди у, – мошу кәмгичә дөлитиниң мәркизи йоқ шәһәр, қәлә селишни билмигән. Чиңғизхан Керулен дәриясини яқилап жүрүпту. Пан Текин бовам болса, Уйғур-Орхон хақанлиғиниң мәркизини Қарақурум қилип бәлгүлигән. Катта шәһәрләрни салдурған. Шу чағда буларниң Боданчара уруғидин таралған дәсләпки моңғул қәбилилири дәп аталған Борулас, Одоркинлар, Урутлар, Маңғутлар, Пан Текингә беқинған, кейин улар: Тайчутлар, Бесутлар, Хон Хотан, Орулад болуп аталди. Булар һәм Уйғур-Орхон хақанлиғиға беқинған. Пан Текин бовам Орхонни ташлап көчкәндә, йәнә буларниң беши қошулмай, өз ара жәң қилип, бир-бирини булап-талап яшиди... Булаңчиларға...

Тора Қая сөзини давамлаштурмиди. Баурчуқ Арт Текин ушшақ қәбилиләрниң тәғдирини Тора Қаядин һәм яхши биләтти. Пәқәт дитиға сиғмайдиған пикирни йәнә тәкрарлиди. 

– Қулниң қули болғини келиватқинимиз йоқ! Билип қойғайла! – дәп сөзигә миң қеқип сөзлиди.

Тора Қая йәнә өзини әркин тутуп деди:

– Һәр һалда Чиңғизханниң бу һәрикитидә, йәни уйғур билән йеқинлишишида икки түрлүк йөнилиш бармекин: биринчиси, һәқиқәтән уйғурни моңғул мәдәний һаятиға жәлип қилиш; иккинчиси болса, ятларниң қоли билән ятларни ужуқтуруш яки йеқин хошнилириға һужум қилиш, жирақтикиләр билән достлишиш. Иккинчи йөнилиш, мениң оюмчә, әң хәтәрлик йөнилиштур. Һәр икки сәясәткә Уйғур-Идиқутини ихтиярий болсун яки қорқутуп болсун, бәри бир жәлип қилиши ениқ гәп.

– Әнди бизгә икки йөнилиштә арилишишқа тоғра келиду, – деди Баурчуқ Арт Текин. – Уйғурға зиян кәлмисә, мәйли!

– Силиниң хошал болушлирини наһайитиму халаймән! 

– Биллә хошал болайли! Биз пикримиздә бәрк! Бәк чиң! Мустәһкәм! Биз көчмән хәлиқ, надан, мәрипәтсиз моңғулниң бозәк қилишиға һеч йол қоймасмиз! 

– Бирақ Чиңғизхан бәри бир адәм. Вәһши, явайи болуп, өзини мәғрур, тәкәббур тутушини қара. Танғут, Найман, Журжитларни тери-перәң қиливетип, техиму алчаңлап кәтти. Әнди бизгә вә башқиларға көз алайтип, алақә бағлиғуси келиду. 

– Қени, көримиз. Әң муһими, Чиңғизхан өзи билән көрүшәйли. Бәлки бизгә алакөзлүк қилмас.

У етини бәргустван
 үстидин шилтқилип қамча урди.

– Қаанға сәл қарашқа болмайду, жуму?

– Һәммини учрашқанда билимиз, сезимиз. Һазиркәмдә сәвир-тақәт қилайли...

Улар көп меңипму кәтмиди. Яп-йешил вадиниң яп-йешил егиз дөңи үстидә Чиңғизханниң баригаһи, йәни карамәт-һашамәтлик кәң сериқ шатри көрүнди.

– Худаға шүкри, йетип кәлдуқ! – деди пүтүн вужуди һаяжанға берилгән алдиңқи күзәтчи вә қамчисини егиз көтириведи, өзгә күзәтчиләр:

– Кхә!

– Кхә!

– Кхә! – дейишип, худди Қаан аңлисун дегәндәк, чәт-чәттин қаттиқ вақирашти, уларниң қопал үн-авазлири вадини чаң кәлтүрди.

Баурчуқ Арт Текин Вадида беқиливатқан яки у яқ-бу яққа тараслитип чепип жүргән атлиқларни, немишкиду, көрмиди. Пәқәт сериқ шатрдин сәл нери турған егиз мом яғачқа ялғуз ат бағлақлиқ туратти. Бу Чиңғизханниң минидиған ети еди. Һава шунчилик таза, асман очуқ. Қуяш вадини нурға бөләп турса, мәйин шамал чөп-гияларни сийпап өтүп, пүткүл вадини һәрикәткә кәлтүргән еди. Чөп арилирида бир тал ат тезиги тепилматти.

Вада өйдәк сәрәмжан, пакизә көрүнәтти. Бирақ сайә болғидәк бирәр дәрәқму көзгә челиқмиди. 

Аз вақит өтмәйла жирақта атлиқ ләшкәрләр пәйда болди. Улар барғансири көпийип, Чиңғизханниң баригаһини, худди үзүктәк, чәмбәр ясап қоршавалди. Ат қамал, ат сепили ичидә Уйғур-Идиқут дөлитиниң һөкүмрани Баурчуқ Арт Текин вә униң һәмраси, Идиқут ләшкири, қомандани Тора Қая қалған еди. Шу хил паалийәт, шу хил һәрикәт меһманларниң тәсирлик һиссиятини қозғиди. Дөңниң кәйнидә ләшкәрләр туридиған баргаһ бар еди. 

– Мирза қамақ ичидә қалдуқ! – дәп Тора Қая күлди вә Идиқутқа қариди.

Ички туйғу, ички роһ билән Идиқут буни қамақ әмәс, һөрмәт, етивар болур дәп чүшәнди.

– Чиңғизхан билән қамақ ичидә туруп сөзләшмәймиздә! – деди Баурчуқ Арт Текин мәғрур. – Гуман қилиштин жирақ болайли, шавкәтлик Тора Қая жанаплири. Улуқлуқ вә сәвирлик Уйғурға яришиду.

– Яратқучи Тәңрим қоллисун! 

Бадпа-чапқур, жүгрүк, йәл тапан Идиқут жәң атлири еғиздуруқлардин мәккәм-қаттиқ тартилғандин кейинла асталашқа башлиди. Лекин узун мусапини бесип келиватқан қени қизиқ атларниң көзлири һели һәм ойнап туратти. 
– Һә, Бари!
 – деди идиқут.

Атлиқ қошунлар әнди бу тәрәпкә қарап чепип келиватмақта. Аз вақит өтмәйла атлиқ ләшкәрләр сериқ шатрдин тартип Баурчуқ Арт Текингичә сәп түзәп, икки қатар турушти. Баурчуқ Арт Текинниң бу хошамәт-һөрмәттин көңли шатланди. У техичила ат үстидә келивататти. Сериқ шатрдин тартип йүз чамдамғичә арилиққа Қәшқәрниң гүллүк гилими, Хотән, Бәлх, Иран, бухара, Сәмәрқәнт, Нишапур, Бағдатлардин кәлтүрүлгән чоңдәк қизил гиләмләр, моңғулниң сүттәк ақ кигизлири селинған еди. Бәхитлик Уйғур паяндазларни көрүп тохтиди. Лекин күмүч, қаш теши билән безәлгән егәрдин чүшмиди.

Моңғул қошунлири:

– Қа-а-ан! Қаан! Тәңриқут! Шан-шәрәп!
– Қаан! У-лу-қ! Қа-ан де-ңиз!
– Тәң-ри-қу-ут! – әйнә, әйнә дегәндәк сериқ шатрни көрсәтмәктә. Улар бөридәк һувлашти.

Сериқ шатрдин улуқ зат, сериқ сақал Чиңғизхан чиқти. Һәммә сүкүт сақлиди. Қаан Баурчуқ Арт Текингә тиклинип қарап турди. Идиқут һәм ат үстидә тәкәббур олтирип қариди. Чиңғизхан икки қәдәм илгири басқандила, Бәхитлик Уйғур аттин чүшүп, Чиңғизханға қарап, алдиримай, салмақлиқ бесип маңди.

Моңғул қошунлири:

– Иди-қут! Иди-қут-қа шан-шә-рәп! – дәп вақирашти. 

Баурчуқ Арт Текинниң көзи Қаанда әмәс, Вадиға чүшкән еди...

Дәрия бойлап келиватқан атлиқ нойонлар Чиңғизханниң баригаһидин чиқишини күтүп турғандәк, барғансири көпәймәктә. Улар жирақта туруп бири баригаһниң алдидин, бири кәйнидин, бир груһ қошун болса, оң вә сол қанатқа өтүп, худди Идиқут вә униң һәмралириға иззәт-һөрмәт билдүрүп жүргәндәк қилатти.

– Керулен дәрияси әтрапи бәкму чирайлиқ, гөзәл екән. Йешилзарлиқ, дәрия бойлирида өскән явайи тал вә чиған тикәнләр, нерирақтики қаптал-дөңләрдә өскән тевилға явайи тәтир вә қоңғурақ тикәнләр, қовзақлиридин топа чиқип туридиған, бәәйни қетип қалған тимсақтәк түскә киргән тораңғулуқлар бой көрситип, әтрапни күзитип турғандәк, әрвәйгән әгир-донай шахлири дәрия бойлирини сайә қилип туратти. Әтрапқа қарисаң, көз йәткүсиз йешил от-чөп билән йепилған. Шох аққан дәрия долқунлиридин чиқиватқан салқин һава жанға арамбәхш беғишлимақта. Чәксиз вада көксидә ечилған рәңму-рәң дала гүллириниң хушбой һиди, гүпүлдәп келип, димақни йерип туратти. “Пан Текин, бовам, бу бәрикәтлик Керулен дәрияси бойида талай қетим ақ өйләрни тиктүрүп, әмир-пәрман билән муқәддәс хақанлиқни башқурған болғеди”, дәп Бәхитлик Уйғурниң ширин һәвәси ойғанди. “Япирим, немә дегән чирайлиқ, сирлиқ вада бу? Бәлки, Пан Текин бовамниң вә уни әгәшкән шәрқий уйғурларниң дуасини алғачқа, шу хил гөзәл, шу хил йеқимлиқ көрүнүватамду йә бу зимин? Чиңғизханниң қәлби, мону мән көрүп турған тәбиәткә охшамду? Яки әксичиму?”. Баурчуқ Арт Текин чоңқур ой-хиялға чөкүп қалғанлиғини Тора Қая байқиди вә Чиңғизханниң Бәхитлик Уйғур алдиға йеқин келип қалғанлиғини агаһландурди.

Баурчуқ Арт Текин Чиңғизхан билән бой селиштурғанда, икки баш егиз туратти. Яш жәһәттин һәм Идиқут Қаандин толиму кичик еди. Ханлиқ либаслири, белидики алтун қилиш, сол қолидики фируза үзүк, оң қолиға қадалған “Уйғур-Идиқут дөлити” дәп йезилған алтун бармақ мөри һәмминиң диққитини өзигә әркисиз жәлип қилди. Мана, у ишәшлик қәдәм бесип, Чиңғизхан алдиға келип турди. Бәхитлик һөкүмран исми аләмшумул Чиңғизхандин әймәнмиди, әксинчә, өзини мәғрур тутти. Қәдди-қамити келишкән, Уйғур-Идиқути мошундақ көрүнүши билән Чиңғизханни һәйран қалдурди. Униң алдида данишмән, өткүр зеһинлик Уйғур-Идиқути туратти. Чиңғизхан һәм Баурчуқ Арт Текинни шундақ хан дәп тәсәввур қилған еди. Әқил-парасити бүйүк зат билән кәң-таша пикир жүргүзүшкә болидиғанлиғини билгәндә, Қаанниң ичи, қәлби шатлиққа толди. Қаан өткүр көзини қадавалғач, сәп селип, узақ тиклинип қарап:

– Апирин, Яратқан егәм! “Тәңрим сени яхши көридиған охшайду. Қандақ гөзәл уйғур сән!”, дәп униңға амрақлиғи келип, тоймай қариса, қариғуси келәтти. Қаанниң шундақ хушхой пәйлини  байқап турған қошунларниңму чирайлирида иллиқ тәбәссүмләр әкис әтти. Қошун нойонлар Қаанниң шу хил шатлиқ һалитини дәсләп көрүши еди. Улар бу көрүнүшни яхшилиққа жоруди. Қаан қомучтәк бармақлири билән белини тутуп, путлирини керип туратти. Уруқчидәк кичиккинә жумуқ көзлиридә от учқунлири ялилдап көйәтти. Буни Идиқут убдан байқиди. Бу чоғ-оттин адәм балиси чөчәтти вә әйминип тик қаралматти. Униң макчайған қалпақ кәби бурниниң астида қизил-сериқ вә шалаң бурут-сақили бар еди. Қаан Идиқутқа қарап: “Атниң қулунидәк яш вә әркидәк көрүнисән. Алдимға кәлгиниңниң өзи чоң ирадә, әқил-оюң егиздиму? Тәпәккүрүң қанчилик екән?”, дегән ойни бешидин өткүзди.

Идиқут Қаанниң қоллирини, көзлирини қан көргән қоллар, қан көргән көзләрмекин, дәп жориди. “Кереит хани Ваңхан, Найман хани Таянхан билән қаттиқ жәң қилип, дәһшәтлик елишқан чағларда бу қоллар билән қанчә-қанчә адәмниң гекитигидин боғуп, канай тухумлирини сундирип, жулуп елип, өлтүргән болғеди. Атиси Есугей Багатурниң иккинчи хатунидин төрәлгән Бектерни һәм боғуп өлтүргән мошу қоллар, әлвәттә”.

Чиңғизхан һәм ойлиди: “ Баурчуқ Арт Текин сениң гепиңдин синаймән. Ғуруруң бәләнт охшайду. Аддий уйғур әмәс сән”. Баурчуқ Арт Текин ойлиди: “Гепим очуқ. Синаш үчүн кәлмидим, силидә сәмимийәт вә садақәт бар, дәп жирақтин ишәшлик сәпәргә чиқтим. Раст, вужудумда уйғурниң ғурури мәндә можут”.

Бу сирни ичидә сәзгән Қаанниң қәлби шатлиқ билән толуп, өзи парлап кәтти. Өткүр көзлиридә, сөйүнүш учқуни чақниди. 

– Мән тәжавуз жаһанни өртигүчи. Мән аләмни бойсундиридиған жаһангир, – қәстән мәхсәтлик ғәрәзлик тиғ санчиди Қаан.

– Аләмгир?! Жаһангир! Силини билимән, – дәрру жавап қайтурди Бәхитлик Уйғур.

– Алдимға келиштин қорқмидиңму? – илпиздәк өткүр қариди.

– Уйғур қорқмайду. Өзлири илтимас қиптила. Мана мән кәлдим, – Идиқутниң авази һөкүмран, бирақ сәмимий еди. – Үмүт, тиләк, истәкләр билән алдиңизға кәлдим. 

– Мән сени шундақ уйғур дәп тәсәввур қилғандим.

Бирақ Қаан ойи башқа еди.

Баурчуқ Арт Текин буни билди вә дадил, очуқ гепи билән Чиңғизханниң нәччән вақиттин бу ян Уйғур-Идиқут йелинип, ялвуруп, сеғинип, пәръяд қилип келиду дәп ойлиған ойлирини бәрбат қилди. 

Әпсуски, Идиқут ичидә: “Сақин бол! Авайла! – дәп өзигә өзи агаһландурди. – Авун болуп қалма. Алданма!”.

Әнди Баурчуқ Арт Текин Чиңғизханға кәң ечилип, очуқ пеил билән бу зиминға қәдәм тәшрип қилишниң әң чоң сәвәвини ейтти. 

– Сән бизниң “Саян нойур” мәйримимизгә үлгирип кәпсән! – дәп миллий мәйрәм намини моңғулчә ейтип вә Баурчуқтин, – Бу немә дегән сөз? – дәп сориди. 

– “Ақ көл!”,  дәйду уйғурлар. – Дәл вә қисқа жавап бәрди у. 

– Тоғра! – күлди Чиңғизхан. – Моңғулчә билидекәнсәнғу.

– Билимән!...

Улар Ақ Ордиға аста келивататти.

– Мана ақ кигиз өй. 

Қаан қоли билән көрситип, ақ өйгә тәклип қилди. Бу өй әмәс, Ақ Орда екән. Сол тәрәптә сериқ чечәктәк, чирайлиқ сериқ шатр туриду. Һәр икки муһим баригаһ әтрапини қоршиған атлиқ вә пиядә нойонлар қиличлирини есип, меһманларни күтүшкә жиптәк тизилип турупту. Нами ривайәткә айланған “Ақ өй” дәл мошу дәқиқидә Идиқут Баурчуқ Арт Текинниң көңлигә анчила яқмай, бир түрлүк соғақ көрүнди. “Мошуму өй боптуму?”, деди ичидә: Бәшбалиқтәк, Турпан, Қариғожидәк, Қумулдәк шәһәрлири йоқ хәлиқ екән. Һелиму Пан Текин бовам хан болуп турғанда, Уйғур-Орхон хан дөлитигә чоң шәһәрләрни салғузуп қоюптекән. Болмиса, малға охшашла яшап жүрәттекәндә. Бирақ булар, йәр, даласи, мели билән пәхирлинидиған хәлиқ охшимамду? Әйтәвир, моңғулниң һаят кәчүрүш әнъәниси, тирикчилик мәнбәси биздин чоң пәриқлинидекән. Бу өйдә кечә вә күндүз Йәр, Зәр, Дуния, Хатун, Байлиқ тоғрилиқ һарам ойлар болуп турамдекин? Мону Қаан, дуния хәритисини көз алдиға кәлтүрүп, кимниң байлиғи көп, кимниң йери кәң, көп вә кәң болса, немишкә ундақ дәп, һәсәтхорлуқ қиламдекин? Немишкә мениң йерим әшуларға охшаш кәң әмәс, алтун-күмүч немә үчүн ғәзнәмгә тошмайду, дегәнгә охшаш дәһшәтлик пикир-ой туғулидиған өй бу, әлвәттә”. 

Баурчуқ Арт Текинниң һөрмитигә дәп, пака, лекин доғилаң кәлгән бир нойон, алдин-ала тәйярлап қойған йоған ақ қойни сөрәп алдиға әкәлди. Баурчуқ Арт Текин қойға бир қетим нәзәр ташлиди, халас, нойон белигә есивалған әгир пичақни қолиға елип, боғузмайла қойниң қосиғини шарт йерип ташлидидә, алиқан үсти жуң басқан қоли билән қойниң жүригини мәккәм бесип турди. Қой тенидики қизил қан тохтиғичә бесип турувәрди. Баурчуқ Арт Текин шунчилик һөрмәт билдүрүватқан Қаанға тазим қилип, қолини көксигә қойди, еһтирам билән күлүмсириди. Әнди жени чиқмай, қийналған қойни сөрәп жүргән қасапчи нойонни Идиқут, ач бөригә охшатти. Чиңғизхан бир қетимлиқ тазимни аз көрүватқандәк, йәнә тиклинип қарап туратти.  Бәхитлик Уйғур таж таққан бешини йәнә болар-болмас егип қойди. 

Баурчуқ Арт Текин йәнә бир күтүлмигән вақиәниң гувачиси болди. Чиңғизхан бир нойонни қапақ түрүп йениға чақиривалди. Көзлири жумуқ, оттура бойлуқ нойон иштик алдиға келип, тиз пүкти.

​ – Мактаал Баурчуқ Арт Текин оғлумға тазим қилсун! Жүгү, берип ейт! – деди Чиңғизхан қапиғини техиму дәһшәтлик түрүвелип. Идиқут Баурчуқ Арт Текин Чиңғизхан қариған тәрәпкә нәзәр салди. Байиқи нойон жүгәргән бойичә қоллирини жуқури-төвән көтирип, бир немә ейтти, әтималим, у аңлиған заман һелиқи атлиқ етини қамчилап чепип кәтти. Ахир егиздин егиз турада олтарған нойон от туташтуруп, егиз көтәрди. Чиңғизхан вә Баурчуқ Арт Текин вә Тора Қаядин башқа һәммә моңғоллар тиз пүкүшүп, худди башлири кесилгәндәк, төвән қарап, сүкүт сақлап турушқан еди.

– Бу саңа болған һөрмәт! – деди Чиңғизхан Баурчуқ Арт Текингә хошамәт қилип. 

– Мәмнунмән, Тәңриқут Қааним. Сизниң хәлқиңизгә апирин! Чәксиз хошалмән! 

Шунчилик хошамәтчиликтин кейин Қаан немә халайду! Бәлки тәртип шундақ болур, әлвәттә, һәр һалда, Идиқут чоңқур мәхсәт билән қилишиватқан һәрикәтниң ақивитини билмәтти. 

– Чиңғизхан Ақ өй ордиси алдида тизилип турған балилири билән Бәхитлик Уйғурни тонуштурди. 

– Бу Жушихан. Парасәтлик оғлум. Мана Батур! Чоң тирәк. Жуши буғдай өңлүк, доғлаң кәлгән, оттура бой, бүркүттәк өткүр көзлүк жигит екән. Бәхитлик Уйғурға Жуши баш егип, салам қилди. 

У бир немә демәкчи болди, лекин дадисидин қорқти. Артуқчә сөз өзигә сиртмақ болуп, хәтәр туғдуруп қоюшидин чөчәтти. Бирақ наһайити силиқ вә иллиқ қарап туратти. Баурчуқ Арт Текин Жушиниң қәлб тегигә һә дәп, чоңқур чөкәлмигини билән, у көңлигә йеқип қалди. Жуши йенип-йенип көз үзмәй, Идиқутқа қаравататти. Жушихан ичидә: “Япирим, Баурчуқ Арт Текин дегән улуқ инсан сән екәнсәндә?! Мән қанчә жәңләрдә жүрүп, сәндәк үзи йоруқ адәмни көрәлмидим, – дәп ойлиди Жушихан. – Дадамниң ториға бәри бир чүшисән. Чоң сәпәрдә учришармиз, бәлки. Мүмкин чоң сәпәрдә қериндаштәк муңдаш-сирдаш болуп кетәрмиз”. 

Қаан боз ичип, дайим мәс жүридиған Үкетайни алаһидә һөрмәтләп, қамча астиға һеч қачан алмиған. 

Үкетайниң қилиқлири Қаанға толиму охшап кетәтти. Шуңа Қаан Үкетайниң бойидики яхши-яман хисләтлирини Идиқуттин йошурмиди. 

– Бу – Үкетай! – деди у. –  Ләйғәзәл, хемирдәк езилип қалған, хатунпәрәс вә пишшиқ, таштәк соғ батур! Адәм қенидин чөчимәс жигит. 

Үкетай бир орунда чиң туралмай, сәнтүрүлгән һалда Баурчуқ Арт Текиндин сориди:

– Идиқутта  хатунлар барму?
Чиңғизханға бу гәп толиму яқти. Оғлум дурус ейтиватиду, дегәндәк Идиқутқа қариди. 

Баурчуқ Арт Текин зеһин-зерәклиги билән өзини сәвирлик тутти. Бәхитлик Уйғур жавап бәрмиди. Буниңға Қаан рәнжимиди. У һеч немә аңлимиғандәк болуп, тонуштурушни давам қилди. Үкетай өйдин пулаңлап чиқипкәтти.

– Ойнисун, яшқу техи! – деди Қаан оғлиниң шундақ оңайсиз қилиғини йепип. 

– Бу Чағатай, – Идиқутниң диққитини бөлди. – Көкәмә жиртқуч... Бүркүт... Әждиһа.

Чағатай бир немидин рәнжигәндәк, йәргә қарап туратти. У дадисиниң шу хил тонуштурушини артуқчә болди дәп яқтурмиди.

Чағатай Жушидин сәл егиз, макчайған бурунлуқ, көзлири кичик, бадам қапақ, чишлири бөриниң чишидәк өткүр. Калпуклирини әшу өткүр чишлири билән чишләп жүридиған адити бар.
У Баурчуқ Арт Текингә дүшмән билән йәкму-йәк интиқам елишқа чиққандәк чәкчәрәп қариди : “Дөлитиң дадамниң барида, Дөләт, қалса вәйран”, дәп йоған чишлири астидики ләвлирини бошитип, мидирлитип қойди. Бир дәқиқидила Қаанниң мүжәзи өзгәрди, бөрә терисини үстигә тәтүр япти. Дәл мошу пәйттә, ейтмисиму боливеридиған, ейтқандиму Идиқутқа яқмайдиғанлиғи билән тола кари-чатиғи анчә болмай, махтинип сөзләвәрди. Чиңғизхан буниң шундақ жүгәнсиз тохтимай валақлаверишини халап турғанлиғини Идиқут сәзди.

– Бу балилирим билән тапқанни тәң бөлүшүп йәймиз. Дунияни тәң бөлүп беримән. Бесивалған дөләтләрниң йәр зиминини  бу батурларға һәм тәң бөлүп беримән. Қорқумсиз жигитләр! – дәп Чингизхан тәжавузлуқ ойлириниң бир четини ечип қойди.

Баурчуқ Арт Текин Тора Қаяға қариди. Тора Қаяниң өңи өчүп кетипту. “Бу пикиргә қошулмаймиз!”, дәп бешини еғатти. Идиқутни һәм Чиңғизханниң яман ойи тәшвишләндүрди. “ Тохта, Тора Қая, һазирчә сәвирликкә селип тиңшап көрили, кейин өз пикримизни биз һәм ейтип бақармиз”, дегәндәк сирлиқ күлүмсириди. Бирақ икки уйғур әждиһа вадисиға келип қалғанлиғини вә бу вадиниң саһиби Чиңғизхан екәнлигини, униңдин оңайла қутулушниң йоли йоқ екәнлигини әндила сәзгән еди. Шундиму икки уйғур роһини чушәрмәй Чиңғизхан билән болған учришиштин кейин Уйғур-Идиқутиниң тәғдири толиму рошән, истиқбали бүйүк, аләмшумул болуп кетиду, дәп ишәнмигән еди.

– Бирақ сән ойлиғандәк әмәс! – деди Чиңғизхан Идиқутниң ойини бирдинла сезип. – Әждиһа саңа чоң пана болиду. Мән тирикла болсам, саңа вә сениң Уйғур-Идиқут ханлиғиңға һеч ким һужум қилалмайду.

  Чиңғизханниң һәммини билип, сезивелиш, байқаш охшаш алаһида хисләтлири Баурчуқ Арт Текинни Һәйран қалдириду.

– Бәшбалиқ, Турпан, Қариғожа, Астана кәби әждатлириниң қоли билән бәрпа қилинған улуқ шәһәрләрниң бир темиму өрүлмәйдү. Капаләт берәләймән! 

Бу Қаанниң қәсәм яд сөзи еди. Бәхитлик Уйғур шу хил очуқ вәдигә чоң ишәнчә бағлиди.

– Йоруқ дилиңиздин чиқиватқан, йоруқ сөзүңизгә ишинимән!

– Сән әнди, мениң бәшинчи балам! – чоң сирини ачти вә салмақлиқ қоли билән Идиқутниң мүрисини сийпиди вә чирайиға күлүмсирап қарап йәнә деди: – Уйғур-Идиқут мениң бәшинчи улусум! 

 – Гуманлиқ адәмләр билән сөз қисқа, – дәп Баурчуқ Арт Текинниң мүрисидин қолини чүшәрди. – Сән... Сән мениң балам! Жигәрим! Балам!.. – дәй йәнә йенип тәкрарлиди. 

Баурчуқ Арт Текин Қаанниң бәшчи балиси, у һөкүмранлиқ қиливатқан Уйғур-Идиқут дөлитиниң бәшинси улуси болуп қелиши, вужудини зил-зилә қиливәтти. “Чиңғизханниң бу гепи маңа пана болуш мәхсити билән ейтилған сөз болса, нурниң үстигә нур! Әксинчә, шундақ пикирни бешимға қуюп қоюп, әмәлиятта башқичә вәзийәтләр йүз берип қалсичу?! Бу моңғул мени вә авам уйғурни алдаватмамду, йә? Яқ, алдимиса керәк. Мән һәм Чиңғизханға ишинип келиватимәнғу. Қитанниң беши керәк деди, әкәлдим? йәнә униңға қандақчә ишәнмәймән? Қаан пәқәт зомигәр әмәс. У чоң пәләсуп вә данишмән адәм. Униңға дилим йоруқ”, дегән ой-хиял бешидин өтти. 

Чиңғизхан Идиқутниң ойлинип турушида бир яхшилиқ пикир барлиғини сәзгән һалда, униң қәлбини техиму йорутидиған, йәниму чоңқур вәдә қилди. 

– Таңғут, қитанларға шундақ гәпни қилмидим! Улар мениң достлирим әмәс... 

– Ишәнчиңизгә апирин! – деди Баурчуқ Арт Текин. – Нийитиңиз йоруқ болғай! 

– Һә, мана, бу мәдәнийәтлик уйғурниөң сөзи.

Чиңғизханниң сол тәрипидә Үкетай, оң тәрипидә Толи олтиратти. Ишик түвидә чоң хатуни Бөрте Уджен Сечен тиз қоштуруп олтарди. Моңғул ашпәзлириниң қолидин чиққан мейизлик таамларни ақ орда хизмәтчи қизлири тошушуқа башлиди. Явайи буға, дала доғдақлириниң гөшлири ойған тавақларда тошулмақта еди. Шундақла қимиз, айран, иримчик; Иранниң қизил мәйлири, тавуз уруқлиридин ишләнгән хәнзу мәйлири, Оттура Азиядин кәлтүрүлгән анар, кишмиш, яңақ, мейиз, пистә, бадамлар, қоғун қақлири билән чирайлиқ расланған тәхсә хончиларму көз тартип туриду. 

Ақ өйниң кәйнигә яндаш тикилгән мәхсус өйдә болса, Моңғул Хуур музыка әсвавиниң муңлуқ авази аста аңлинип туратти.

– Хуш кәпсиз, улуқ зат! – деди Қаан өзини бир хил сәвирлик һалитидә тутуп. – Мениң моңғулумниң көңли кәң, сиздәк ақ нийәтлик адәмләрни алиқинида көтиривалиду. 

Қаан Баурчуқ Арт Текинниң һеч бир қаршилиқсиз бу йәргә келишигә қарап, Уйғур-Идиқутиниң әқил-ой, пәм-параситиниң наһайити жуқури вә миллий ғуруриниң үстүн екәнлигини тән алди. Қаан тәрипидин йүз бериватқан чоң хошамәтниң беһөдә әмәс екәнлини вә уйғур арқилиқ наһайитиму бүйүк ғалибийәтләрни қолға кәлтүридиғанлиғи, мисли көрүлмигән қанлиқ пажиәләрниң шаһиди болидиғанлиғини Идиқут дәсливидә билмигән еди.

– Сили билән очуқ дост болуш хошамәтчиликтин келип чиққан нәрсә әмәс, улуқ Қааним, бәлки, вақтинчә достлуқ болмай, тарихқа йезилидиған нурлуқ йол болуп! Мән шундақ чүшинимән. Уйғур тарихиниң йәнә бир чоң сәһиписи ечилди, дәп ойлаймән. Бу сәһипиниң муәллипи, сили, шаһадәтлик Қааним! Һемишәм маңға йолимиз қутлуқ болғай! 

– Сағлам пикриңизгә апирин, жанабий Идиқут! 

– Уйғурлар Хамаг Моңғулға хизмәт қилиду! – дәп йәнә ишәндүрди Идиқут. 

– Хамаг Моңғулға беши бар, әқиллиқ уйғурлар лазим болиду. – Қаан Идиқутниң сөзини техиму чиңитти. Рәсим-қаидә, һөрмәт бәлгүси ретидә Идиқут дөлитидин әкәлгән армуғанни тапшуруш башланди. Һәммә армуғанни Баурчуқ Арт Текин Тора Қаяға тапшурушни вәзипә қилди.

Уйғур дөлитидин елип кәлгән бир нәччә төгә үстигә жүкләнгән теңиқларни чүшәрди. Тора Қая теңиқларни өзи ечип, йешип болуп:

– Тәңриқут Идиқутум! Баурчуқ Арт Текин жанаплириниң илтимаси билән уйғур жутидин елип кәлгән қиммәт баһалиқ соғиларни тапшурушқа ижазәт қилғайла. 

Чиңғизхан разилиқ ипадисини билдүрди вә бешини еғаңлатти. Кейин Чиңғизхан рәхмитини ейтти.
– Мәмнәнмән! дәп қисқа сөзлиди. Бирақ униң ойида башқа немә туратти. “Идиқут немишкә өз қоли билән тапшурмиди? Өзини мәндин жуқури тутқинини қара!”. Баурчуқ Арт Текингә қариди. Униң һәм көзи Қаанға чүшти. Баурчуқ Арт Текинниң чирайи өзгәрмиди. Очуғини ейтқанда, Чиңғизхан бу соғини әкәлсун, дәп Атай Салиға тапшурмиған. Шуңлашқа Баурчуқ Арт Текин буниңға анчә чоқ әһмийәт бәрмиди. Чиңғизхан капаләт болсун, дегини чирайлиқ тоқулған ғожун ичидә ятқан Қитан әлчиси Шавкимниң беши деи. Мана, буни Идиқут өзи рәсмий тапшуриду. Амма уни тапшурушқа алдиримайду. Қаан болса, капаләтни дәрру алмиғини үчүн ичидә терикип, буруқтум болуп қалди. Баурчуқ Арт Текин мошу дәқиқидә Қаан ойлиғандәк ойда әмәс еди. Әнди Идиқут Чиңғизханға сәмимий муражиәт қилди. Шу арилиқта ақ өйниң нерисида турған ялғузмом яғач-сергегә бағлап қойған идиқутлуқларниң ети чирайлиқ кишнәп, Баурчуқ Арт Текинниң диққитини бөлүвәтти. Тора Қая атниң үнини аңлап, Идиқутқа бир қарап қойди вә бешини бурап, Чиңғизханға көз тикип, атни армуған қилишни има билән билдүрди. Баурчуқ Арт Текин болса атни өйгә кирмәстин илгири Қаанға миндүрүп қоюш йолиниң оң болғанлиғини һазир билди, амма бу қолайсиз, хижаләткә селип қойидиған чоң бир сәт һаләт әмәс екәнлигини һәм билди. Әкәлгән соғисини қайси вақитта, илгириму, кейинму, иш қилип, тәғдим қилса, купайә әмәсму дегән ой Идиқутниң бешидин өтти. Буни Тора Қая көрүп, байқиди. Баурчуқ Арт Текин чирайлиқ, қара сақал бурутини Идиқут дөләт мөри селинған оң қоли оттура бармиғи билән аста сийпиди вә Тора Қаяға қарап, иллиқ күлүмсириди. Атни Қаанға миндүрүветишкә разилиқ берип, бешини бир қетим егип қойди. Тора Қая орнидин турушиға Идиқут бу һаләт әдәпсизлик болур дегәндәк, Тора Қаяға қарап, маңлийиниң йеримини егиләп турған оттуранчи бармақтәк, қап-қара қешини егиз көтәрди. Тора Қая Идиқут билән Талай қетим биллә олтиришларда болған, болупму наһайити муһим пәйтләрдә шундақ қаш көтирип қоюшлирини байқиған еди. Тора Қая Баурчуқ Арт Текинниң ағзиға қарап шүк олтиривәрди. Баурчуқ Арт Текин күн нәридәк тавланған үзини Қаанға очуқ көрситип, ләвлирини мидирлатти, бешини егиз көтирип сөзлиди.

– Шаһадәтлик Қааним, силигә Идиқуттин тулпар әкәлдим. Шамалдәк иштик, қанатлиқ қушқа охшайду. Силигә әшу кишнәп турған атни миндүрүшкә ижазәт қилсиңиз дәймән. 

Чиңғизханниң ат минишкә анчила хушти йоқлуғини униң чирайидин байқашқа болатти. Идиқутниң соғисини алмашқа илажә йоқ. Яқ, дәп тәрсалиқ қилса, Баурчуқ Арт Текинниң сап көңлини сундурувелиши мүмкин. У чағда қалған көңүлни елиш толиму тәс болиду. Буни Чиңғизхан чоңқур ойлиди. Шуңлашқа у меһман уйғурниң райичә һәрикәт қилди.

– Тәкливиңизни қобул қилимән! – деди Чиңғизхан күлүмсиләп, аста орнидин турдидә, һәмминиң алдида талаға чиқти. Қаанниң шәхсий нөкәрлири йәрдин үнгәндәк пәйда болди, уни қорчиди. Идиқутниң кәйнидин илишип чиққан Тора Қая иштик берип, момға бағланған атни йешип, чулвурини Идиқутниң қолиға тутқузди, өзи қаш теши билән безәлгән егәрни атқа тоқуди. Ат кишнәп, тепчәкләп қойди. Алиқандәк қулақлири тик вә йейилип туратти. Униң әтрапини қоршиған атлар, өзи өскән, биллә яйлиған атларға охшиматти. Бәлки у йочун көрүватса керәк. Баурчуқ Арт Текин көпчилик алдида Чиңғизханниң қолтуғидин йөләп, атқа миндүрди. Жүгән-нохтилирини Қаанниң қолиға тутқузди. Чиңғизханниң еғир бәстигә ат писәңму қилғини йоқ. 

– Уйғур ети силигә ярашти! 

Чиңғизхан өмридә аттин жиқилған моңғул әмәс. Һәр қандақ тосун атқа минип еғир салмиғи билән йәнчип, өткүр қамча астиға елип, атни көндүрәтти. У гәп қилмай, атни бир қамча урди, Бәшбалиқ ети қамча зәрбигә чидалмай, кишниди, еғир туяқлиридин оюлған йәр ойман болуп, тописи асманға тозиди. Чиңғизхан Керулен вадисиниң жәнуп вә шәрқий тәрипини ат билән айлинип чиқти. Буни бу йәргә жиғилған нойонлар, Қаанниң хатунлири Бөрте Уджен Сечен, Чахе, қизи Алтунбике, оғуллири Жуши, Чағатай, Толи, Үкетай, Батур қоманданлар Сүбетай, ...... Шәхсий күзәтчилири тамашә қилип, қизиқип қарашмақта. Чиңғизхан ақ өйгә йеқинлашқанда, атниң чулвурини күч билән тартқанда, ат бой бәрмәй, атилимай келиватқанни көргинидә:

– Қаан!  Қаан! – дәп вақиришип вә оң вә сол тәрипидә пака бойлуқ атларни мингән шәхсий күзәтчиләр қошулди. Ат өзини тохтиталмай, ақ өйни бир нәччә қетим айланди, қарап турғанларни чөчүтивәтти... Қаан шәхсий күзәтчилирини өзигә йеқин йолшатмиди. Атниң чулвурини үзәңгү тирәп, раса қаттиқ өзигә тартти... У аттин сәкрәп чүшти. Атниң бойнини йоған алиқини билән бир-икки сийпиди вә... 

– Һармайдиған ат екән, – махташқа башлиди. – Күчиму зор охшайду. Буниң үчүн йәрниң ойман-дөңи йоқ екән. Худди адәмдәк көрүп маңидекән. Яхши ат беқиветипсиләр. Бу мениң үчүн чоң армуған.

У Баурчуқ Арт Текинниң қолини алди. 

– Сизгә ат керәк болса, биз айимаймиз, – деди Идиқут көңүллүк һалда.

Атниң чулвурини күзәтчилириниң қомандани Ангурат-нойонға бериветип, жекиди:

– Мәккәм бағла! Қечип кәтсә, өзәңни минип қоғлаймән. – Чиңғизхан алаһидә агаһландурди. – Оттура Азиядә болидиған жаза жүрүшинә минимән. Бу ат пәқәт жәңгә ярайду. Ундақ чоң қанлиқ жәң мәйдани маңа бәлгүлүк. У мусулманлар маканлашқан Оттура Азия Қараханилар... 

Баурчуқ Арт Текинниң жүриги қисилди. Өңи өчүп: “Бу немә дәватиду? Сезиватамсән? Қараханилар ким? У уйғур қериндашлиримизғу?”, дәп ичидә сөзлиди, ләвлири титиримәктә еди. Тора Қая Чиңғизханниң Уйғур-Идиқут дөлити билән дост болушиниң әйни-муддиа вә мәхситини әндила чүшинип, тәшвиш отида көйүшкә башлиди. Пушайман қәлбини ләрзигә салди. Баурчуқ Арт Текин Қаандин әймәнмәй:

– Уйғур-Идиқути қан төкүшни халимайду, қудрәтлик Қааним! Уйғур-Орхон дөлитидә яшиған әждатлирим, әзиз уйғурлирим бар! Ким беқинмиса, қанлиқ йәргә көмимән. 

У Оттура Азиядә кимләр яшайду? Улар билән кари йоқ екәнлигин Баурчуқ Арт Текин очуқ сезип йенип жавап қайтурмиди. Наһайити қув вә мәккар Қаан Идиқутни һазирчә ғәзәпләндүргүси кәлмиди вә униң көңлини юмшатти:

– Билимән Уйғур-Идиқути қан төкүшни халимайду, мән һәм халимаймән! – Икки қолини егиз көтирип, күлкә билән көксигә қойди. – Мениң нан тузум дайим Идиқут билән биллә. Қени, жанабий Идиқут, өйгә кирәйли.

Баурчуқ Арт Текин Идиқуттин әкәлгән қиммәт сандуқни униң қолиға бәрди.

Чиңғизхан олтарғанлар алдида сандуқни аста ачти, йеник нәпәс елип, униң ичигә қариди. Көзлиридин оқ чақнап, толиму хошаллиқ билән қарап турди.

“Аламәт, карамәтқу бу!”, дәп ойлиди. Сандуқ ичидә ятқан алтун-күмүчни үч бармиғиға илип, биридин кейин бирини көрситишкә башлиди. 

_ Бу есил зебу-зенәт Идиқутта ясалған болур? – сориди Чиңғизхан һәқиқәтни билмәкчи болди. – Немә дегән назуқ һүнәр! Титирәп турған һалқа, пақириған биләйүзүкләрни сизниң уста-маһирлириңиз ясиған болур!

У жавап күтмәй шу хил қизиқиш билән қайтилап сориди.

– Идиқутта, әлвәттә, уйғур устилири ясиған. Уйғур-Идиқутиға сизни, жанабий Қаан, тәклип қилимән. Сизни бәкму қизиқтуруватқан һүнәрвәнләр билән тонуштуруш мениң чоң вәзипәм. Халисиңиз купайә. 

– Халаймән!

– Қолум көксүмдә!

– Маһир устила моңғулға лазим.

– Лазим екән, әвәтимән.

Чиңғизхан сандуққа қолини селип турди вә күлүп кәтти. Униң күлкиси разимәнликтин әмәс, бәлкимба, шундақ байлиқ, ғәзнә менида болса, устиларни тепиш мениң үчүн оңай дәпбашқичә сөзлиди.

Немишкиду Баурчуқ Арт Текинетйқан халис пикирни турупла қоллиғуси кәлмиди, рәт қилди. Тиңшашниму халимиди. У һәммидин улуқ иш зорлаш билән әмәлгә ашиду, дәп қәтъий ейтти. У һәммини дәрһал жутуп, йенип йәргә түкүрүветип, қорқутушни халиди. У бир дәқиқә Баурчуқ Арт Текинни тиңшимиғини билән, йәнә йенип Идиқутқа баш егидиғанни сәзмәй қалди. Чиңғизхан өзиниң Баурчуқ Арт Текин билән мунасивитини чапсан чиңитишини әстин чиқармаслиғи лазим. Қаан балилири һазир дәл мошу йолни тутуш керәк екәнлигини билиду. Балилири Идиқутниң моңғулға қиливатқан яхшилиғи үчүн рәхмәт ейтишни халатти. Бирақ улар атисиниң рухситисиз ағзини ачалмайду, әлвәттә. Балилар худадин атисиниң әқил-һошини һәр ян чачмаслиқни ялвуруп, ичидә соримақта еди.

Жуши атисиға тиклинип: “Сән Идиқутқа рәхмәт ейт! Сән наһайити бәхитлик, чүнки уйғур саңа хизмәт қилимән дәп келип олтириду”, дәп билинәр-билинмәс ләвлирини мидирлитип қойди. Түрүлгән қапиғини көтирип Қаан Жушиниң ичидә немә дәп турғинини сәзди. Йенип қапиғи түрүлмиди. Балилири буни көрүп, бир-биригә хошаллиқ билән қарашти. Чиңғизхан қанчилик қатил болғини билән һәммә балилирини яхши көрәтти вә уларға қарап, әқил-һошини жиғатти. Униң шани-шөһрити пәқәтки Жуши, Үкетаһ, Чағатай вә Толиларға мунасивәтлик екәнлигини Қаан толиму яхши билидиған. У уюл алтундәк батур пәрзәнтлирини дайим “Алтун кеңәш” дәп ататти. Чоң иш қилғанда, улар билән алтун кеңәш қилатти. У мундақ қәһриман пәрзәнтлирини дунияға әкәлгән әң һөрмәтлик Бөрте Уджен Сечен хатунидин мәмнун еди. У балилирини сөйәтти вә ишәш қилатти. Балилири болса, атисини сөйәтти. Һәммини байқап турған Бөрте Уджен Сечен хатун ериниң қәлбигә нур чечип, әқиллиқ сөз қилди вә Қаан һәм уни тиңшиди. 

– Силини худа өзи падиша қилди. Сили худадин өзлирини әқиллиқ падиша қилишни соридила. Худа тәливиңизни орунлиди. Худа хапа болуп қалмиғай. Асманда туюқсиз гүлдүрмома болуп кәтмисун, отлуқ чақмақму чеқилмисун... Худаниң ғәзиви яман. Оңайла жазалап қойиду. Баурчуқ Арт Текин силиниң улуқ меһмини... Хәлиққә зиян, Қаанға зәрәр йоқ. Баурчуқ Арт Текин силиниң һәқиқий достиңиз болиду. Шәк-шүбһиләр зулмити ичидә әқил нуридинкөрә етиварлиқ бир рәһнәмә болмайду. Сили әқил нури билән һәқиқәтни көрүшкә қабил улуқ затқу, ахир! 

Бөрте Уджен Сечен хатун сөзини шундақ дәп тохтатти.

Чиңғизхан өлгидәк йүксәк мәвқә вә мәнсәп, шөһрәтпәрәс, учиға чиққан гуманхордур. Бу униң жүрүш-турушидин, гепи вә һәрикәтлиридин һәм очуқ көрүнүп туратти. 

Чиңғизхан бешини көтирип, йолвастәк қорқумсиз олтарған Идиқутқан қариди вә: “Мениң хәлқимгә ярдәм бәр!”, деди ичидә. Буни сәзгән Баурчуқ Арт Текин: “Мән саңа ярдәм беримән!”, деди ичидә. Һәр иккиси һәммини һәйран қалдуруп, қаттиқ күлүшүп кәтти. Мундақ чағларда Қаан көзигә көрүнгән нәрсини қолиға елип сундуратти, чақатти, үзүветәтти. Һә, Қаан һәқиқәтән наһайити күчлүк киши болған. У ақ өй ичидә тартилған ағамчини қоли билән, пути билән парчә-парчә қилип үзмәктә. (Бир қетим у қоли билән атни көтирип Керулен дәриясиға ташлавәткәнлигини бәзиләр биләтти вә өз көзлири билән көргән).

– Худа мени Худаниң хәлқигә ярдәм бериш үчүн шундақ күчлүк қилған! – дәп махтанди у. – Худаниң вә мениң хәлқим – у моңғул. Башқиларға азап-оқубәт лазимдур. Көзлиридин қанлиқ яшларни аққузуш керәк. Уларниң мусибәт вә азап дәрдини тартиши мениң үчүн чоң хошаллиқ. 

Чиңғизхан бир пәс сүкүт сақлап, Бөрте Уджен Сечен хатуниға қарап туруп:

– Бешимға еғир күнләр кәлгәндә, бәхитсиз һадисиләр йүз бәргәндә сән мениң һәм дәрдим, мәслиһәтдишим, панаһим сән. Сән әқил ғәзниси, – деди. 

Хатун һәққидики сәмимий гәпни аңлап, пәрзәнтлири атисидин тағдәк чоң миннәтдар болушти. У әнди қуйруғи қирқилған илан кәби толғинип, чаян чаққан адәмдәк бетақәт болуп өзәгрди.

– Баш қени? Қитан бешини сораватимән?
– Ижазәт бәрсиңиз. Торай Қая достум һазир әкилиду. 

Чиңғизхан деди:

– Әкирсун! Көрсәтсун! Ижазәт!

Тора Қая талаға чиқип, башни сақлап турған Идиқутниң күзәтчисиниң йениға кәлди. 

– Немә гәп, жанабий Тора Қая? – сориди идиқутлуқ жигит. – Чирайлири хапилиқ көрүнидиғу.

– Башни сораватиду! – қисқа жавап бәрди. – Қитан бешини йәйдиғандәк охшайду. 

Тора Қая мумияланған Шавкимниң бешини ақ гәзмалға оралған петичә қолиға алди, сәскәнди, теләти түрүлүп, иштик ақ өйгә йүзләнди. Идиқутлуқ жигит Тора Қаяниң кәйнидин вақириди. Уйғур қомандани немә демәкчиду бу, дәп тохтиди.

– Шавкимниң бешини қайтуруп чиқсиңиз, ейтип қояйки, мән сақлимаймән! Мана дәйдиғиним шу.

– Гәп Қаанда. Амма биз әкәлдуқ. Биз идиқутлуқ уйғурлар вәдигә дайим вапа. Хам йәмду, кавап қилип йәмду, Қаан өзи билиду. 

– Ейтип қояйки, мән сақлимаймән! – йәнә тәкрарлиди идиқутлуқ жигит. – Чиңғизханниң беши болса сақлаттим. 

Тора Қая бу гәпни нойонларниң бирси аңлап қелип, шәрмәндә болуп қалмайли дәп тәшвишләнди.

– Ағзиңни жумғин! Байқап сөзлә! Әтрапқа қариғина, һәммисиниң көзи иккимиздә!

– Бәри бир гепимизни уқмайду. Мәйли! Қаравәрсун! Бирақ Шавкимниң беши йенип қолумға тәгсә, ақ өйүңгә әкирип, һәммини өртәветимән!

– Чоң сөзлимә, жигит! Өлүк башқа қариғанда, тирик баш көйсә, толиму еғир боламдекин.

Идиқутлуқ жигит азирақ жимиғини билән йәнила көкәмилик қилди. 

– Мана, көрүп турғин! Қилғиним қилған! 

Тора Қая киргичә Қаан һүрпийип турған екән. Тора Қая Шавкимниң бешини өзиниң Идиқути Баурчуқ Арт Текингә бәрди. Баурчуқ Арт Текин Қитан бешини көтирип, Чиңғизханниң алдиға апарди. У йәрдә турған мәхсус таваққа башни аста қойди. Баш оралған ақ рәхтни йешивәтти. 

– Мәрһәмәт, жанабий тәхсир! Мениң дүшминим Қитан әлчисиниң беши. Сиз сориған капаләт. 

Чиңғизхан Баурчуқ Арт Текингә ичидә ишәнмигән еди. У кесилгән башқа ағзини сәл ачқан пети қаримақта. Чиңғизхан немишкиду, йәнә ишәнмәй, унчуқмай, баштин көз алмай туриду. Қаанниң шу хил шүбһилиниши, һәрикити Баурчуқ Арт Текинниң ғәзивини ойғатти. “Қитан әлчисиниң беши екәнлигигә ишәнмәйватқандәк қариғини немиси? Баштин қандақ хусур чиқириши мүмкин?”, дәп ойлиди  ичидә вә бу шум пажиәлик хәвәрни Қитан ханиниң аңлап, ғәзәпләнгәнлигини Идиқут дәрһал Қаанға баян қилишни жиддий вәзиписи дәп чүшәнгәчкә ейтти:

– Чоруқ билиду! 

Чиңғизхан мошу хәвәрдин кейинла алдида турған Шавкимниң беши екәнлигигә ишәнди.

– Ишәндим! Чоруқ Идиқутни сеғип ичти. Уйғур-Идиқути мустәқил яшиғанму!

– Уйғур-Идиқути 275 жил яки 850 – 1125-жилғичә толуқ мустәқилликтә яшап, гүлләнгән... Кейин беқиндилиқ, йәнә беқиндилиқ, қорамлиқ ичидә болуп кәлди. Ахирқиси Ғәрбий Қитан...

– Әнди Уйғур-Идиқут хақанлиғи азатлиқта өмүр сүриду. Мән капаләтлик беримән. 

– Ишинимән! – Идиқут Қаанниң сәвирлик, дана сөзигә һәқиқәтән ишәнди.

– Әләм чекип, ғәмкин болмисун! Яхшилиқ қилимән. Ишиң билән сөзүң тоғра келиватиду.

– Мән өзәмни әқиллиқ дәп һесаплаймән. Мән төрт нәрсигә ишәнмәймән: қуйруғи бесилған иланға, ач қалған жиртқуч һайванға, рәһимсиз хан вә шаһқа вә инсапсиз һөкүмдарға! – деди Баурчуқ Арт Текин. – Мән һәм әқиллиқ Идиқут.

– Сән мәрһәмәтни хиянәттин пәриқ қилаламсән, жанабий Баурчуқ Арт Текин? – Әқлиңни бир синап көрәйчу дегәндәк сөһбәткә тартти.

– Сиздәк шавкәтлик вә күчлүк Қаанға дуч кәлгәндә, өзини йоқитип қойған дедәк болмаслиқ, өзидин һәм шәпқәтсиз бир жаллатниң қолиға чүшүп, өлүмни күткән залимға охшимаслиқ.

– Барикалла! Барикалла, биләрмән Идиқут екәнсән! 

Баурчуқ Арт Текин Чиңғизханниң қәлбидин орун елишқа башлиди. 

– Мән сениң әқлиңгә мәмнунмән! 

– Сиздин әқил ашмиса керәк, – Баурчуқ Арт Текин кәмтарлиқ билән қолини көксигә қоюп, бешини әгди. Тора Қая Баурчуқ Арт Текинниң һеч бир әймәнмәй очуқ вә әқиллиқ сөзләватқиниға қайил болди вә вәзийәтниң дәрру сағламлишиватқанлиғидин жүриги су ичти.

Чиңғизханниң кәйпи көтирилип кәтти. У шәхсий күзәтчилириниң рәһбири Ангурат-нойонни чақирди. Ангурат-нойон талада ақ өйниң алдида күзитип туратти. Ангурат-нойон кирди. У толиму сүрлүк адәм екән. Бу адәм Баурчуқ Арт Текингә немишкиду яқмиди. Һарам вә пәйли бузуқтәк сезилди. 

– Ләбәй, Қааним! 

– Қитан бешини көйдүрүп, күлини қара сельдегә есип қой! – дәп буйриди. – Қитан уруғини йоқитиш лазим. Хан Чоруқ һәм өлүпту – ачиқип кәт!

Ангурат-нойон тәхсә билән Шавкимниң бешини көтирип, әчиқип кәтти. У Қаанниң пәрманини орунлиди... У башни нери апирип, тевилға йеқип көйдәрди. Башниң сесиғиға бәрдашлиқ берип, ахир күл қилди вә кичиккинә сериқ халтиға қоли билән авайлап селип, халтиниң ағзини пүрүп бағлидидә, серик шатр үстидә йәлпүлдәп турған қара туғ сельдени йәргә чүширип, халтини бағлап, туғни яңливаштин орниға қадиди. 

Ангурат-нойон ишикни ечип кирди вә босуғидин өтәлмәй, икки тизлинип:

– Пәрманлирини бәжәрдим, Тәңриқут Қааним! – деди.

Чиңғизхан япилақ сүйәклик иңигини көтәрди. Бу “чиқ, кәт!”, дегән мәнани билдүрәтти. Ангурат-нойон дәрру орнидин турдидә, кәйничә меңип, чиқип кәтти. 

– Қитан Моңғул-Уйғур алдида ким? Әнди Қитан сәндин қорқиду? Немишкә? Иккимиз дост. Чоруқ Чиңғизханниң дости болмайду дейишкән. Бу гәп Таңғутлардиму бар! Мәйли дәп турсун!... Мән қәһәрлик Тәңриқутмән! Айимаймән! Кәчүрмәймән! Уларни кәчүрүшкә мутләқән болмайду! 1207-жили Таңғутқа зәрбә бәрдим. Хан Ань-Цюань мән уни Бурхан дәп атидим, вәдиси чоң. Ярдими чоң. Тохтат қанлиқ һужумни. Мән саңа беқиндим деди. Синаймән техи. Бурхан қизини бәрди. Мениң хатунум болди. Бурханға һужумни тохтаттим. Вәдисидә турмиса, Таңғутқа жаза жүрүшини қилимән вә йәр йүзидин Таңғутни йоқ қиливетимән. 

“Бурхан қандақ вәдә қилдекин, – дәп ойлиди Баурчуқ Арт Текин. – Биздәк беқинимән дедиму”.

Идиқут үчүн һазиркәмдә Таңғутниң вәдиси чоң бир сир петичә қалди. 

– Сән уйғу, маңа садиқ. Ишинимән  Таңғутқа анчә ишинип кәтмәймән.

Баурчуқ Арт Текин Бурханниң Қаанға қандақ вәдиләрни бәргәнлигини билмигәчкә, аңлиған қулақта әйип йоқ дегәндәк, сөзгә арилашмай, тиңшапла олтиратти. 

Бөрте Уджен Сечен хатун чирайлиқ, егиз бойлуқ, узун чачлиқ бир хатунға тамақ тошутқузувататти. Баурчуқ Арт Текин бу хатунға көзи чүшүп қалди. Чиңғизхан буни көрүп, Баурчуқ Арт Текингә деди:

– Бурханниң қизи. Мениң әркә хатунум. Исми Чахә. 

Бөрте Уджен Сечен хатун бирдинла Чахәни меһманға тонуштурушни ичидә яқтурмиди, әтималим, қапақлири сәл түрүлүп кәтти, чирайиму өзгирип:

– Бол чапсан! – дәп буйруқ қилди. – Путлишип кәтмә. 

Чоң хатун һәмминиң көзичә һәммә уятни қайрип қоюп, шу хил силкиштүрди. Чоң хатунниң һоқуқ жәһәттин Чахәдин үстүн екәнлиги сезилип туратти. Чоң хатун салмақлиқ, еғир-бесиқ, һекмәткә бай, һәммини ағзиға қариталайдиған, лекин наһайитиму назук һис-туйғуға егә хатун еди. Бөрте Уджен Сечен хатунни дәсләп тонуштурмиғинини чоң хатун һеч қачан кәчүрмәйду. “Мән ким? Чахә ким? – дәтти ичидә чоң хатун. – Таңғут хатуни немишкә мениң алдимға өтүши керәк? Мән техи чоң хатунлуқ һөкүмранлиқтин айрилип қалмидим, айрилмаймән”.

Қаан хаталиқ әвәтип, Бөртени рәнжитти.

– Бу мениң чоң хатунум – Бөрте Уджен Сечен хатун. Мениң пүтмәс-түгимәс роһий ғәзнәм.

Әлвәттә, бу чоң баһалаш еди. Нәпәси боғулуп, сиқилип турған Бөрте Қаанниң кәң мәналиқ, һекмәткә бай гепини аңлап, сәл-пәл йеник нәпәс алди. “Иккинчи тонуштуруш, бәри бир, қанчә махтисаңму, биринчи тонуштуруш билән селиштурушқа, тәңләштүрүшкә йәтмәйду, Қааним!”, деди ичидә.

– Йәнә бир қетим, хуш кәпсиз, әзиз меһман! Қәдимиңиз қутлуқ болғай! Дәм-туз улуқ нәрсә! Бу Қаанимниң дәстихини Чиңғизхан Бөртениң әқлигә һемишәм қайил еди. Баурчуқ Арт Текингә қарап тоғра дәйду, дегәндәк бешини сәл егип қойди. 

Бөрте Уджен Сечен хатунға разимәнлик билдүрди.

– Апирин сизгә, дилиңиз нурға толғай, алийжанап Мәликә! – деди вә егилди. – Һә, дәм-туз һәммидин улуқ! Идиқутниң ичи-тешида чоң мәдәнийәтниң барлиғи, Бөртениң сунуқ көңлигә дәрман, мәдәт бәрди, сәмимий күлүп қойди. 

Чиңғизхан Баурчуқ Арт Текинни һәртәрәплимә синашқа һәрикәт қилмақта еди. 

– Мән оғрилиқтин шөһрәт қазанмидим, әхлақсиздин нам чиқармиди, ялған ейтип даңқимни чиқармидим. Әқлим кам, ағзим бош әмәс. Етивардин қалдимму? 

– Яқ, әксинчә болғанда етивардин қалаттиңиз.

– Адил жавап. Мениң қәлбимдә илгири болмиған, шундақ бир чәксиз ғәм, шу дәрижидә еғир бир дәрт барки... Даваси бармики...

– У қандақ дәрт, билишкә боламду, Қааним? – сөзинибөлди Баурчуқ Арт Текин.

– Йәр. Зәр. Хатун.

– Даваси бар. Һәммиси қанлиқ жәңдә йешилиду дәп ойлаймән. Бирақ еғир дәрт бар. У йәр даваси. Зәр, хатун әмәс, һарвуға бесип әкитидиған. Йәр сехи, йәр әждиһа, һәммини жутиду. Өзи һәммигә чидап яшавериду... Униң билән биллә яшаш мүмкин әмәс.

– Тоғра ейтисән! Ейтқина, хатунлар үчүн қайғу-һәсрәт чекишкә әрзәмду? 

– Шаһ вә падишаға хатунлар үчүн һәсрәт чекиш толиму муһим.

Бөрте Уджен Сечен хатун Баурчуқ Арт Текинниң ағзидин чиққан сөзни һеч қачан аңлимиған еди. Әрләр хатунлар үчүн қандақ қайғу-һәсрәт чекидекин. Баурчуқ Арт Текиндин аңлашқа қизиқип, қулақ салди.

– Алийжанап, пакизә вә гөзәлләр үчүн! – дәп һекмитини башлиди Баурчуқ Арт Текин, аллиқачан ойида пишқан пәләсупини һәммигә аңлитип. Шу арида бир яш қиз өйгә кирди вә ишик босуғисидин атлап олтирип, Идиқутниң сөзишә қулақ салди. Қаан, Бөрте, Чахә, Жуши, Үкетай, Чағатай, Толи у қизға қарапму қоймиди. 

– Һәммә һәрикитини ойлап қилидиған, әрниң барида һәм, йоқида һәм һөрмәтләп, өзини һәм номусини сақлайдиғанлар үчүн!

– Яхши, яман күнләрдичу? – сориди Қаан. 

– Уларниң пидакар болуш вәзиписи, – Баурчуқ Арт Текин сәл сүкүт сақлап ойланди вә һелиқи қизға қариди, андин диққәт билән тиңшаватқан Бөрте Уджен Сечен хатунға беғишлап ейтқандәк, мәналиқ күлүмсиридидә, ейтти: – Әқиллиқ, қанаәтлик, илпәтлик, вападарлар үчүн һәсрәт чәксә әрзийду. Тили ширин, қоли бәрикәтлик, қәдими қутлуқ хатунлар бизниң панаримиздур.

Баурчуқ Арт Текинниң сөзини аңлиған Бөрте Уджен Сечен хатунниң үзигә тәбәссүм ямашти. У Идиқутниң шунчилик әқилдар, улуқ зат екәнлигигә апирин оқиди: “Идиқут десә, Идиқут екәнсиз! Худайим сизгә һемишәм пана болғай!”, дәп униңдин мәмнун болди. Һелиқи етиварсиз олтарған қизму Баурчуққа тикләнди. “Жуши акамни демисәм, булар мениң үчүн тоңғуз терисини йепинған дөтләр”, деди ичидә тоңғузлардин аһанәт аңлапқалмаслиқ үчүн туруп, аста өйдин чиқип кәтти. Пәқәт Жуши бу қизни көзи билән узитип қойди. 

Чиңғизхан бир пәс ойлинип туруп деди:

– Сениң алийжанаплиғиңға қандақ тәшәккүр ейтишимни билмәй туримән. Адил вә сахавитиңгә қаттиқ ишинимән. Әқлиң билән, билимлигиң билән мени қайил қилип олтирисән. Буниңдин кейин сениң мәртивәң маңа охшаш улуқ, һоқуқуң башқа ханларниңкидин чоң, артуқ болиду. Сән мениң балам! Аримизда адавәт болмиғай!

Баурчуқ Арт Текин сәмимий күлди вә деди:

– Сиз бөрә, мән қой әмәс, сиз мөшүк, мән чашқан әмәс, сиз лачин, мән кәптәр әмәс. Қандақ адавәт болуши мүмкин?
– Бирақ сени йәнә синаймән.

– Мән һәм сизни синаймән.

– Қачан вә қандақ вақитта синайсән?
– Сиз маңа дост. Ишиңиз чүшкәндә, маңа әлчи әвәтипсиз. Мана, дост алдиңизда туриду. Урушқа кирсәк урушта, ғәзәпләнгиниңиздә, һесапта, әгәр иккимиз ака-ука, қериндаш болуп кәтсәк, бәхитсизлик йүз бәргәндә қанаәттә, сәвирдә, дөләтмән болсиңиз сахавәттә, әгәр сизниң хатуниңиз вә дөлитиңиз қолуңиздин кәтсә-тақәттә синаймән! Сиз аччиқ сөзгә чидидиңиз, ғәзивиңиз көтирилди, амма өзиңизни бесип олтирисиз. Буниңдин артуқ синаш болмас.

Баурчуқ кейин Қаанға қарап:

– Тәңриқут Қаанниң өмри узун, дөлити әбәдий болсун! Сизгә тәң келидиған шаһни, ханни, падишаһни дунияда көрмидим, аңлимидим. Қайси бир шаһханда қудрәт барки, у маңа охшаш кесип ейтидиған, дунияға техи тонулмиған Идиқутниң қаттиқ вә һекмәтлик сөзлиригә, қелиптин чиқип кетип, сөзлигинини узақ чидап тиңшалмас бәлки! Һалбуки сиз, қудрәтлик, Улуқ Қаан, өзиңизни тутуп, ғәзәпниң ғалип келишигә йол қоймидиңиз. Сизниң маңа охшаш Уйғур-Идиқутиға нисбәтән адаләт вә рәһимдил болуватқанлиғи хәлқимниң тилида дастан, сахавити дилларда муһәббәт ойғитиду. Жүригиңизниң кәңлини уйғур дияриға мәшһур болуп тарилиду. Қолуңизда өткүр хәнжәр пақирап туриду. Бирақ достни тенидин жуда қилмайсиз. Бу сиз кәби һөкүмдарниң даналиғи дәп чүшинимән.

Чиңғизхан бу сөзни аңлап, қәлби шатлиққа толуп, йүзи барлап кәтти. 

– Мән сениңдин хаталашмидим дәп һесаплаймән! – деди Чиңғизхан ички тәвриниш билән. – Сениң қәдир-қиммитиң, аброй-етивариңни техиму көтиримән. Биздә, моңғулда дәйдекән: “Ишни истигәнгә әмәс, билгәнгә тапшуруш керәк”. Бу иккимизгә хас гәп, иккимизниң сөһбитимизни, арзу вә истигимизни һәммә ханлиқлар аңлисун. Һөрмәт-иззәт әвжигә чиқсун! Уйғурни қәтил қилдурмаймән, зинданға ташлатқузмаймән, дарға астурмаймән. Уйғур-Идиқути мустәқил яшайду. 

– Әң яхши хасийәт – даналиқ яр болсун, – деди Баурчуқ. Шу хил очуқ, көңүлгә қонидиған сөһбәтлиридин кейин, ақ өйдә олтарғанларниң көңли көтирилип кәтти. Пәқәт Тора Қая техичила бу вақиәгә ишәнмәтти. “Баурчуқ Арт Текин һемишәм тоғра вә аддий гәп қилиду. Билимән! – дәп ойлиди уйғур қомандани. – Һә, Чиңғизхан өз сөзидә чиң тураламу? Бирақ чоңқур ойлинип қарисам, Қаан Идиқут билән соқушмайду. Амма йәр, зәр, хатун үчүн болған күришини паал елип баридиғанлиғи һәқ. Бу күрәштә Баурчуқ Арт Текинниң чәттә қелиши мүмкинму? Чиңғизханниң қайнимиға биринчи болуп, биз, йәни Баурчуқ Арт Текин чүшүп қалған охшаймиз!”.

Наһайити жуқури һис-туйғуға егә Тора Қаяниң немишкиду, жүриги еғип, нәпәси болғулғандәк болди. Жүриги Чиңғизхан Баурчуқ Арт Текинни йәнә чоң синақтин өткүзидиғанлиғини сезәтти. “Қандақ синақту у? Һәрбий синақ болсичу? Оқ-я етиш, нәйзивазлиқ, қилич дегән аямсиз нәрсә. Худа чақлисун!”. 

Баурчуқ Арт Текин һәр қандақ синаққа тәйяр Идиқут. “Оқ-я, нәйзә, соғ қураллар... Ким чевәр? Ким маһир? Кимни ким шәрмәндә қилиду? Яхшилиқ билән түгисә болаттиғу?!”. 

Тора Қаяниң буниңдин башқиму дәһшәтләр бешиға келиведи. “Яқ, яқ, худа сақлисун! Баурчуқ Арт Текингә тәңрим пана болғайсән! Һәммигә қадирсән!”. Бу ойлар қоманданни шунчилик қаттиқ чөчүттики, үзидин қан қечип, у аппақ татирип кәткән еди. Идиқут Тора Қаяниң ойлирини билмигини билән, чирайиниң өзгиришидин бир түрлүк әнсириди. 

“Тора Қая немә демәкчи? Адәм өлтүргәндәк ақирип, татирип, титирәп турғини немиси? Беһөдә әмәс. Маңа сүйиқәст қиламду? Қилса ким? Қачан? Қәйәрдә?”. Баурчуқ Арт Текинниң көзи очуқ ишиктин дәрия сөгәтлиридин чоң сәһнигә охшаш бир немә ясиливатқанлиғини көрүп қалди. Нойонлар буни тез түгитишкә тиришип һәрикәтниватқанлиғинии очу сәзди. Бу немә болдекин? Идиқут Чиңғизханға қариди. Чиңғизхан болса, сениңдин һеч немини йошурмаймән дегәндәк көзлирини қисқан һалда, сирлиқ күлүмсиримәктә еди. Чиңғизхан Баурчуқ Арт Текинниң өзини еғир-бесиқ, соғ вә салқин тутушиға һәйран болмақта еди. 

Бөрте Уджен Сечен хатун ериниң қорқумсизлиқ билән қилидиған ишидин уйғурниң хәвәрсиз екәнлигини вә уни аңлиғанда шундақ беғәм вә сәвирлик һалда туралмайдиғанлиғиға көзи йәтти. Чоң хатун, өзи һәм ериниң дәһшәтлик пәрманидин жан-имани чиқмақта. Қандақ тохтитиш керәк? Силини уйғур өлтүрүветиду десәм, гепимгә ишинәрму? Ишәнмәйду вә техиму күчлүк ғәзәплиниду, әлвәттә! Чиқимән десә, мәйли. Синавәрсун! бу тәрипини ачмаяқ қояй. Қааним өз мәхситигә йетиду. Ерим өлмәс болуп туғулған, Алланиң буйруғи билән өлмисә, Алла яратқан инсанниң қолида һеч қачан өлмәйду! Бөрте Уджен Сечен хатун шу хил ишәнчә билән өзиниң вужудини туюқсиз титирәткән қайғу-муңини өчәрдидә, Қаанға очуқ көз, очуқ чирай билән деди:

– Һә, әзиз Қааним! Қени мениң қудрәтлик бүркүтүм! Алтун бешиңиздики муқәддәс ой-пикир аста овж алғай. Һазир силиниң қиммәтлик меһминиңиз Баурчуқ Арт Текин вә униң һәмралирини тамақ йейишкә тәклип қилсақ. Мәрһәмитиңиз керәк.

Қаан бешини лиңшитти. Бу чоң хатуниға зияпәткә башлашқа рухсәт бәргини еди. Чоң хатун узун чачлирини түзәп, бежирим чишлирини көрситип, үнини анчила көтәрмәй, Баурчуқ Арт Текингә муражиәт қилди.

– Қени, тамаққа бақили! Таам мейизлик болсун!

Баурчуқ Арт Текинниң алдида чоң күмүч тавақ туратти. Тавақта өрүктәк сериқ үштлинип пиширилгән қойниң беши. Бу баш Чиңғизхан пәрмани билән союлған, йәни боғузланмай, қосиғини пичақта йериветип, қан еқип түгигичә жүрәкни бесип туруп, қан түгигәндин кейин союлған қой еди. Бундақ гөшни йәп адәтләнмигән Идиқут башни қолиға алғанда, немишкиду, Чиңғизхан Баурчуқ Арт Текингә қарап, һазир немә дәйдекин дәп күтти. Бирақ у гөш вә баштин сәскәнмиди. Унчуқмай, өткүр пичақ билән кесип, башни тап-таза йәвәтти вә ақ сүйәкни таваққа аста қоюп қойди. Чиңғизхан қуруқ сүйәктин көз алмай қарап қалған еди. Баурчуқ Арт Текинниң мундақ йейиши, Қаанниң ғәзивини қайнатти. Қаан бир башқа, бир Идиқутқа қарайду. Моңғул әнъәниси бойичә башни қолға алған һөрмәтлик меһман, һә, дегәндә өзи еғиз тегип, андин зияпәттә олтарғанларға баш гөшлирини парчилап, тарқитиши лазим еди. Буниңдин вақип болмиған Идиқут сақал-бурутлирини сүртүп, унчуқмай олтиривәрди. Бирақ тирик пақини жутуватқан иландәк, Қаан Идиқутқа немә дәрини билмәй, чәкчәрәп қарап, ичидә терикип туратти. Һәәмини сезип, байқап қалидиған Тора Қая ағзидики гөшни жутуветип, уйғурчә деди:

– Биз силини баш йейишниң рәсим-қаидилири билән вақип қилмиғинимиз чоң хата бопту. Силидин кәчүрүм сораймән. Қарғу үчийи алмишип қалғандәк, тәләтини түрүп турушини! 

– Шавкәтлик Қааним! – деди Идиқут бир талму ақ кирмигән қап-қара, қелин сақал-бурутини йоған оң қол бармақлири билән сийпап қоюп. Идиқутниң гөшлүк үзидә тәбәссүм, көзидә нурлуқ учқун ойнап туратти. Қаан  Идиқутниң сөзигә қулақ салди. – Баш беши рошән, әқил-парасәтлик адәмләр алдиға қоюлиду. Силәрдиму шундақ нийәттә қоюлса керәк. Мән өз рисқамни йедим, һөрмитимни парчилимидим. Бәхит-саадәтлик бәрикитим өзәм билән қалди. Бу мениң үчүн чоң хошаллиқ дөләт вә бәрикәт! Силигә һәм дөләт вә бәрикәт зиядә қилғай! Сили Моңғул беши, мән Уйғур беши. Сили мутләқән мәңгү баш, өзгәрмәс алтун баш. Силини Бәшбалиқни зиярәт қилишқа тәклип қилимән. Баш тартимән. Бирақ өзиңиз йәйсиз. Рәнжимәймән. Мениң оюмчә, сили һәм Алла бәргән һөрмәтни Уйғур бешиға тегишмәйсиз дәймән. Әждатлиримиз нәсиһити шундақ. 

Чиңғизханниң тәнлири, тартишқан тармушлири бошиди. У хелиғичә унчуқмай туруп, бир кәмдә деди:

– Бәшбалиққа тәклип қилғанлириға чоң рәхмәт. Силәрдә, уйғурда, әждатлириңларда шу рәсим-әнъәнә можут болса, рәнжишим ойқ. Дөләт вә бәрикәтни мән һәм һеч кимгә армуған қилмаймән вә халимаймән. Дөләт мениңки, баш мениңки! Мән Моңғул беши!

Моңғул беши. Башни өзгигә ғажатмаслиқ керәк! Тоғра кәп қилдиң. 

Идиқутниң сөзи билән вәзийәт яхшилиққа өзгәрди. Чиңғизхан селинған қой вә ат гөшини тоғримай, титмай, худди ач бөридәк чайнап, чайнимай жутушқа башлиди. Һәш-пәш дегичә сүйәклар Қаанниң алдида догилинип кәтти.

– Силәр гөш йәмсиләр? – дәп сориди Чиңғизхан баш көтәрмәй. – Уйғурлар гөш йәмду? – йәнә сориди. – Йә бедә? Йә, чөп йәмду? 

Баурчуқ Арт Текинниң Қаанниң соалиға жавап беришни халимиди. Уйғурниң гөш билән Орхонда һаят кәчүргәнлигини немишкә билмәйду? Билиду. Деханчи хәлиқлигини билмәмду? Билиду. Пан Текин хақан йүз миңлиған қойни беқип, өстүрүп, хәлқини беқип, йәни Идиқутқа һайдап кәлгәнлигини билмәмду? Билиду. Ханлиғида ат-илқа беқиливатса, қандақ гөш йемисун уйғурлар?! Ким мал бақса, гөшни шу йәйдудә!

– Чөпму йәймиз. Қийимқо. Чаққақ, мамкап. Тәтүр тикән. Бедә. Бәшбалиқта суғирип бедә өстүрүлиду.

– Бедә? – тиңирқап сориди Қаан.

– Һә, бедә! – изаһ бәрди Баурчуқ Арт Текин. Уйғурниң Қаан аңлимиған, йемигән таамлирини аташқа башлиди. Баурчуқ Арт Текин таам мәдәнийитидә, мәишийитидә, уйғурниң моңғолдин наһайити үстүн туридиғанлиғини йошурмиди. Қаан “һә, яхши, шундақму”, дейиш билән тиңшап турди. 

– Чөшүрә йәймиз.

– Яхши. Шундақму?

– Кава йәймиз!

– Яхши. Ким бақиду?

– Дехан бақиду.

– Дехан дегән ким?

– Қолиға кәтмән тутқан адәм.

– Яхши. Кәтмән дегән немә?
– Төмүрдин ясалған қурал.

– Қурал? – қизиқти Қаан. – Адәм өлтүрүшкә ярамду?
– Яқ. Әмгәк қилишқа ярайду.

– Немишкә дехан оқ-я, нәйзә тутуп ишлимәйду?
– У чағда дехан әмәс, жәңчи болуп қалиду.

Қаан жәңчи сөзигә алаһидә тохталди вә дехандин ашуруп юлтуздәк егиздә махтиди.

– Жәңчи – Вәтән. Жәңчи – пана. Қолиға нәйзә, қилич, хәнжәр, оқ-я, палта тутқан хәлиқ һеч вақитта хар болмайду. Хәлиқниң тәғдири һәрбий күч билән чәмбәрчас бағлиқ. Уйғур жәңчи хәлиқ, бу тәрипи маңа яқиду. Бирақ сатқанлар һәм бар. Уйғур ханлириниң әң чоң хатаси әшу сатқунларни тутуп, каллисини алмиған. Бирини бири өлтүргән. Бир ханниң ағзиға қаримиған. Шуңлашқа бириң Қитанға, бириң Таңғутқа, йәнә бириң йәнә биригә беқинди болуп келиватқан уйғур. Маңа йәр дәссәп жүргән инсанлар беқиниду. Мән паналирим – нойонларға ишинимән.

Баурчуқ Арт Текин Қаанниң махтинишини орунлуқ махтиниш дәп һесаплимиди. 

– Турпар бир йәрдә туруп өлмәйду! – деди Идиқут Қаандин қорқмай. – Жүгрәп жүрүп, путлишиду, ахир өлиду.

– Немә демәкчисән, оғлум! Салқинлиқ билән сориди Қаан.

– Жәңчи һәм тулпардәк қайтмай, тохтимай, жәң ичигә кирип өлтүриду, көп өлтүриду, ахир қилич тутқан дүшмәнниң қолида өлиду. Қилич, нәйзә қансиз дат бесип қалиду, дәп қайғурушниң һажити болмиса керәк. Мениң оюмчә, қан төкүлмәй, беқинип яшиған әвзәл. 

– Қилич, нәйзә тутқан адәм һеч қачан өлмәйду! – дәп Баурчуқ Арт Текинниң пикригә қәтъий қарши сөзлиди. – Мана мән өлмәймән. Қолумда нәйзә бар. Моңғул хәлқи улуқ хәлиқ, астида ат, қолида қилич-нәйзә, оқ-я бар. Будпәрәсләрдин, йә мусулманлардин, крестинлардин һәм һеч қачан қорқмай, жәң қилиду. Худа бизни шундақ яратқан.

Баурчуқ Арт Текин Қаанниң жәң қураллириниң барлиғиға, моңғулниң жәңгивар хәлиқ екәнлигигә ишиниш билән биллә, бизни худа жәңгивар қилип яратқан, өлмәймиз дегинигә ишәнмиди. Бир хәлиқни камситип, иккинчи бир милләтни, қәбилини камситип, көлүңгү астида тутуп сөзлишигә қарши турди.

– Худа һәммимизни охшаш яратти! – деди Идиқут сәвирлик билән. Қаан йенида дост әмәс, дүшмән олтарғандәк, кирпидәк түгүрлинип, түрүлгән қапиғи астидин тиклинип қарап турди. Бу қараштин ақ өйдә олтарған Тора Қаядин башқилар қорқуп туратти. Тора Қая болса, толиму хатиржәм өзини тутти вә Идиқутниң қайтмас ирадисигә ишәнди. Сөз қайтурмай, баш егип тиңшап, қол қоштуруп туруверидиған қапақ баш, ирадисиз һөкүмрандин әмәслигигә, өзиниң инсаний мустәқиллигини һеч кимгә дәпсәндә қилдурмайдиғанлиғи билән Қаандин чоң пәрқи барлиғини биләтти. Шундақ болсиму, Баурчуқ Арт Текинниң сәл-пәл сүкүт сақлап, сөзини давамлаштурмай туруп қелишидин пайдилинип, Қаан қопаллиқ қилип, Идиқутниң ағзини ачқузмай қоюш хәтәри барлиғини Тора Қая билип, Идиқутқа оттуранчи бармақтәк қелин қара қешини вә иңигини көтирип, тез сөзлисилә дәп бешини лиңшитип қойди.

Баурчуқ Арт Текин өзиниң нурлуқ чирайини һеч бир өзгәртмәй, сөзини давам қилди. 

– Биз әң алди билән адәм. Худа адәм дәп яратти. Худа бизни нәйзә, қилич тутқузуп асмандин әвәткини йоқ... Адәмниң шану-шөһрити қизил қанниң бәдили билән ялтирақ қиличларда кесилгән, жулунған башлар, тәнләр билән өлчәнмәйду. Мениң будпәрәс уйғурлирим рәһимдиллиқ, инсанпәрвәрлик хисләтләргә егә. Дост билән мәңгү тдост. Дүшмәнлик қилса, дүшмәнгә зәрбә берәләймиз. Вәтинимиз кәң, Вәтинимиз бай. Жәң атлири, жәң төгилири, қурал-ярақ йетиду. Зор күч биздә, Идиқутта можут. Биз худа сөзини жүрәк билән тиңшаймиз. 

“Мениң алдимда қорқмай, тартинмай сөзләйдиған жүръәтлик хисләткә егә қандақ адәм бу? – дәп ойлиди Чиңғизхан һәйран болуп. – Бу уйғур қәһриман, батур екән. Оқуған, билимлик адәм. Маңа мошундақ адәмләр керәк. Күчини бир синап бақайму, йә? Бәшбалиқни бир күндә йәнчип ташаветәйму, йә? Мәйли уйғурға өзгиниң йери, байлиғи керәк әмәс охшайду. Һәммә хасийәт өз ели, өз Вәтинидә екән. Идиқутниң һакимийәтлик йоли – мениң йолумға охшимайдекән. Бирақ күчидин пайдилинишим, Бәшбалиқни вәйран қилиштин, йүз һәссә пайдилиқ болур”.

“Мән өзәмниң тутқан йолумду қалимән. Сән өзәңниң йолуңда маңғайсән!”, дәп ойландидә, деди:

– Достлуғимиз мәңгү болсун! Бәшбалиқ мениң алтун көрүгүм! 

Баурчуқ Арт Текин ял Тора Қаяға қариди. “Бәшбалиқ мениң алтун көрүгүм!”, дегини немиси? Бу гәптә қандақ мәна бар? Қандақ мәхсәт-муддиа можут? Қаан немини көзләп, шундақ гәпни қилди? 

– Биз тамақ йейишни унтуп қалмайли, – деди Чиңғизхан көңүллүк. – Амма иккимизниң сөһбитимиз чоң, мәналиқ, мәзмунлуқ болди, дәп һесаплаймән.

– Мән һәм шундақ алийжанап пикирдә, Тәңриқут Қааним! – деди Баурчуқ Арт Текин. 

У аста шүкинип олтирип, йәнә мевә-чевә үстидин гәп ачти. 

– Биз, уйғурлар! – дәп алаһидә тәкитлиди. – Алма, өрүк, шаптула, үзүм, нәшпүт, бадам-пистә, яңақ, мейиз, инжир, анар, қоғун-тавуз йәймиз. Бәшбалиқта Турпан кәби хасийәтлик, муқәддәс мукарәммә шәһәр-қәлъә, сәралирида өсиду. Йәрлиримизму сехи, өзлүк, үнүмлүк, һосул бериду. Күн тури тавлиған йәрләр. Суға уйғур тәшна әмәс. Мол, йетиду... Бәлки, Тәңриқут Қааним, Идиқутни көрүпму қаларсиз, һәммә нәрсә дәм-туз, нәсипкә бағлиқ. Һә, силәр, моңғуллар, немә йәйсиләр? 

Баурчуқ Арт Текин буни әттәй сориди. 

Чиңғизхан шалаң бурут-сақилиға чаплашқан гөшни алиқини билән сүртүветип деди:

– Хамаг Моңғул гөш йәйду. Гөш! Гөш! Йәнә гөш! Шуңа биз батур. Күчлүк йолвас вә шир биз! – дәп һәммини гөшкә тәклип қилди. Униң бурутидики гөшләр, семиз үзиниң титиришидин, иңәклириниң қозғилиш һәрикәтлиридин дәстиханға вә чапан-көйнәклири алдиға төкүлмәктә еди. – Сән йәйдиған мевини әнди мән йәймән! Сән ейтқан мевә-чевә қәйәрдә өскән болса, мән берип тартивалимән... Бирақ маңа мевә-чевә керәк әмәс, маңа йәр, зәр, хатун керәк. Ат отлақлири лазим... 

У азирақ жим болуп, ойини бир йәргә жиғди вә өзини тутуп қисқа сөзлиди:

– Идиқут, Бәшбалиқни көрүшни арман қилимән. Уйғурниң аш-таамини, мевә-чевилирини йейишкә худайип несип қилар дәп ойлаймән. 

– Нәсип нийәткә бағлиқ, – деди Идиқут. 

– Мениң уйғурға нийитим очуқ! – Чиңғизхан ишәшлик сөзлиди. – Сән мениң худа қошқан, худайим тепип бәргән муқәддәс достум.

– Бәшинчи оғлиңиз униңға ишиниду! – деди Идиқут.

– Яхши нийәтлик баламсән!.. Қени, йәйли!..

Ява буға, дала доғдақлириниң гөшлири тавақларда тошуп туратти. Шундақла қимиз, айран, қетиқ, иримчик, Иранниң қизил мәйлири, тавуз уруғидин ишләнгән хәнзу һариқи, Оттура Азиядин кәлтүрүлгән анар, кишмиш, яңақ, мейиз, пистә-бадамлар билән чирайлиқ расланған тәхсиләрму көз тартип туратти. Ақ өйниң кәйнидә Хуурниң муңлуқ авази, хәнзу, уйғур, таңғут, жоржит, қитанларниң нахша-сазлирини бири башлап, аяқлаштуратти, йәнә бирси саз чалатти. 

– Нахшиниң дүмини йоқ. Нахшиға чегара һажәт әмәс. Роһиңға мәдәт бәрсә, қәлбиңни йорутса купайә. Мән өзәм һәммидин Хуурниң авазини үстүн қойимән! – деди Қаан тәврәнгән һалда. – Һәммиси хәлиқ авази. Хәлиқ өлсә, нахшиму, сазму өлиду. Һә, Хуурниң авази бәкму есил, зил дилраба, муңлуқ екән.

– Һә, Хуур чалған хәлқим мәңгү яшайду. У муңлуқ вә жәңгивар хәлиқ. Әнди боз ичәйли. Бөрте, қени, меһманға өз қолуң билән чөчәккә тоштуруп, боздин қуйғинә! – деди.

Бөрте Уджен Сечен хатун Қаанниң сөзигә хошал болуп кәтти. У оң вә сол биләклиригә селинған том алтун биләйүзүклирини көрситип, боз қуйди. Бешини уя-бу яққа қийсайтип қойғанда, алтун һалқилар шилдирлап туратти. У дәрһал беши билән силкип, иңигини көтирип, Қаанниң оң тәрипигә өтүшкә һәрикәтлиниватқан Чахәни өйдин қоғлап чиқти. Боз ичиш хелә узаққа созулди. Чиңғизхан жәңдә вәһши болғини билән музыка, нахша алдида аниға әркилигән кичик балидәк һаләткә чүшүп қалғинини туймай қалатти. Униң Жоржит, Таңғут, Цзиньға қарши қанлиқ жәң жүрүшлиригиму мәшһур сазандә Аргасунни өзи билән биллә елип жүрүш адити бар екән. Адәм өлтүрүш, союш,  дарға есиш, зорлаш, жиғлитиш, тиз пүккүзүп, товва-истиқпарға кәлтүрүш кәби вәһшилик һәрикәт һадисә-һаләтләрдин кейин немишкиду, Чиңғизхан Аргасун чалған алтун Хуурниң авазини аңлап, шунчилик берилип тиңшатти, қилған-әтмиш һәрикәтлири үчүн асманға қол көтирип, кәчүрүм сорайдиған. Мундақ чағларда һеч ким көзигә көрүнмәй, тени титирәп кетәтти, жумған көзлиридин тарам-тарам иссиқ яшлар ақидиған. Баурчуқ Арт Текин бүгүн чоң бир вақиәниң гувачиси болди. Чиңғизханниң пүткүл вужуди, қәлби, жүриги, бәдән-тәнлири рәһимдиллиқ, меһриванлиққа толған кишигә охшап турғиниға һәйран қалди. Аргасунни ақ өйгә чақирди. У йәтмиш яшлар чамисидики чоң нахшичи, бүйүк сазәндә аә ижаткар екән. У өзиму жиғлап, өзгини жиғлитип, кечәю-күндүз тохтимай саз чалғинини хәлиқ талай аңлиған. Униң исми хәлиқ арисида ривайәткә айланған. Чиңғизхан пәқәт Аргасуннила тиңшаттекән, сөзигә кирип, сөзигә ишинәттекән... Чиңғизхан қошун тартип, Кореягә берип, Кореяни йәңгәндә, тәслим болуш бәдилигә Корея хани кичик қизи Шаһинәни Чиңғизханға бериду. У бир нәччә ай жутиға кәлмәй, яқа жутта Шаһинә билән тамашә қилип жүрүвериду. Чиңғизханниң алдиға бериш, уни чақирип әкилиш һеч кимниң қолидин кәлмәтти. У һеч кимни тиңшиматти. Шу чағда Бөрте Уджен Сечен хатун сазәндә Аргасунни әлчи қилип, ериға әвәтиду. Аргасундин Чиңғизхан: “Хатунум аманму? Балилирим аманму? Мениң хәлқим аманму?”, дәп сорайду. “Хатун, бала-жақаң аман, хәлқиң аман. Бирақ сән өз моңғул хәлқиңниң урпи-адитини, турмуш-тәризини билмәйсәнкән!”, деди Аргасун.

Чиңғизхан әң авал йеңи хатуни һәққидә Бөрте Уджен Сечен хатун немә дәйду, дәп шуниңдин қисилди вә уялди. Бирақ Аргасун Қаанниң үзигә қаримай, очуқ ейтти: “Қедимий моңғулларниң урпи-адити бойичә той-тамашә қилмай туруп, һәрбий жүрүшләрдә өйлинишкә болмайдиғанлиғини немишкә ядиңдин чиқиривәттиң, Улуқ Қаан!”, дегән гәпләрдин кейин, уни тиңшайдиған болуп, өзиниң әқилдари, музыка пири тутуп кәлмәктә еди...

– Бу Уйғур-Идиқут дөлитиниң Идиқути Баурчуқ Арт Текин! – дәп тонуштурди Аргасунға.

Аргасун алтун билән ялатқан Хуурни көтирип тазим қилди. Унчуқмай олтарған Баурчуқ Арт Текин орнидин туруп, қолини көксигә қоюп, баш егип саламлашти.

– Уйғурлар бугул
. Аутку. Отеку! – деди моңғулчә Қаан. 

Баурчуқ Арт Текин уйғурчиға тәржимә қилип, жавап қайтурди.

– Раст ейтидила, Қааним! Уйғурлар иптидаий қедимий хәлиқ.

– Сән Қитан яки Қарахитайларға унаган
 бугул болғиниң растқу?
Баурчуқ Арт Текин бу соалға сәл башқичә рәңдә жавап бәрди. Чиңғизхан Аргасун алдида Адиқутниң назук йерини бесип сөзләватқанлиғиға нәпрәтләнди.

– Қул әмәс, беқинди. Қорам болдуқ.

Чиңғизхан бу сөз-жавапқа етивар бәрмиди. Бирақ өз ойини ейтишқа алдириди.

– Азия, Европа, Ғәрип, Шәриқ, Шимал дөләтлирини унаган бугул қилимән! – деди вақирап, терә титигән ач бөридәк хирилдиған авазда. – Дунияни унаган бугул қилимән! Билип қой, Уйғур һөкүмран! Мана мону сән көрүп олтарған сельде-байрақ унаган бугулларниң жутиға қадилиду. Бу мениң улуқлиғимни ипадиләп туриду...

Шу хил кәң һужум жүрүшлири һәққидә Чиңғизхан өзини туталмай кө ейтиши мүмкин еди. Лекин Аргасун хуурчи Хуурни чалмай туруп турувериши, һөрмәтсизлик болуп қалғуси, әлвәттә. Бирақ Аргасун Қаанниң пәрманисиз Хуурни челишқа жүръәт қилалмайду.

– Ейтқина, Баурчуқ Арт Текин оғлум, Хуурдәк  улуқ қедимий саз әсвави барму?
Баурчуқ Арт Текин икки музыкилиқ әсвапни ейтти:

– Бар, әлвәттә. Пипа, Ғуңқа.

Мәшһур адәмләрдә қизғанчақлиқ хисләтләр  көп болиду, дегәндәк Қаандиму шу хил хисләтләр можутлуғи ениқ көрүнди.

– Немишкә уйғурларда икки қедимий әсвап бар?
Баурчуқ Арт Текин таамларниң хилму-хил түрлирини ейтқандәк, уйғур саз әсваплирини тизип ейтса, Чиңғизхан хапа болуп қелиши мүмкин, дәп унчуқмай турди. Қаан соални тәкрарлимиди. “Бәшбалиққа барғанда көситәрмән!”, дәп көңлигә мәккәм пүкүп қойди. 

– Аргасун, чал, Хуурни! – буйриди Қаан. – Баурчуқ Арт Текин оғлумниң көңли хуш, шатлиққа толсун! Мән һәм хуш болуп қалғаймән! Қени, ал қолуңға Хуурни! Чал!

Аргасун Хуурни интайин муңлуқ чалидекән. У канийини созуп, аста нахшисини башлавәтти. Қаан бешини саңгилитип, ойға чөкти. Баурчуқ Арт Текин нахша мәзмәнидин бәһриман болди вә у һәм чоңқур тәсират илкигә бағланди. Униң нахшисида моңғулларниң кигиз өйләрдә яшап, там соқуп, өй-макан тутмиғанлиғини, Чиңғизханниң Тайчут, Кереит, Найман кәби бөлүнүп жүргән қәбилиләрниң бешини қошуп, улуқ Хамаг моңғул дөлитини қурғанлиғини мәдһийиләтти. Андин у моңғул уруқлириниң пәйда болуши, Чиңғизхандәк қәһриман туғулмиған болса, моңғул уруғи йоқап кетәтти, дүшмән дәсәтти, йәнчәтти, қул қилатти дегәнгә мәна билдүридиғанлиғини тәсәввур қилди Баурчуқ Арт Текин. Чиңғизхан болса, яшлиғини, йәни тоққуз яшлиқ Бөртени издәп тепип, яхши көрүп қалғанлиғини, сөйгәнлигини атиси Есугей багатурни, йеқин дости Богурчини, әпчил вә чаққан оқ-я етиш маһири, кичик иниси Хабуту Хасарни көзлиригә жиқ яш толуп әслиди, жүриги һәм биллә жиғлавататти. Аргасун Чиңғизханни махташни тохтитар әмәс. Чиңғизхан бешини көтәрмәй тиңшаватиду. Баурчуқ Арт Текин моңғул тилини билгәчкә, зерикмәй тиңшавәрди. “Шаман Теб-тәңри билән учрашқанда, қорқупму қалаттиң Чиңғиз”, дәп авазини хошамәт билән көтәрди һапиз Аргасун. У йәнә Шаман Теб-тәңри: –Дуния сениң қолуңда! Тез! Алдира!” дәп вақириди. Моңғулниң Онон, Селенга, Толы, Керулен дәриялириниң сүйидәк пакиз бол! Өз хәлқиңгә садиқ бол! Алтай тағлиридәк мәккәм бол! Йериң кәңәйсун! – дегән сөзлирини Аргасун тәкрарлиди...

Әнди Аргасун Баурчуқ Арт Текинни нахшиға қошуп Хуурниң пәдилирини басти. Моңғул-Уйғур әзәлдин дост, қериндаш. Орхон вадисида уйғур әждатлириниң изи бар. Селенга, Толы сүйини ичкән пакизә хәлиқ. Сени Пан Текин ханниң роһи қоллисун! Муқәддәс, хасийәтлик йәргә Баурчуқ Арт Текиндәк хасийәтлик, бүйүк, улуқ оғланлар келиду. Сән аман бол! Қаан аман болғай! Һәр иккиңни худа йәргә әвәткән. Дуния иккиңниң қолида! Чиңғизхан, Баурчуқ Арт Текин иккиңниң күчи билән Турпан, Бәшбалиқ, Куча – уйғур дияри Идиқут аман қалғай! Мәңгү азап-оқубәтсиз яшиғай! – дегән хәйрихаһлиқ, рәһимдиллиқ, меһир-шәпқәтлик мәдһийиләр Баурчуқ Арт Текинниң роһини көтәргән еди. 

Аргасун Хуурни челишни давамлаштурди... 

Чиңғизхан Баурчуқ Арт Текин билән Тора Қаяни әгәштүрүп, үч кишидин ибарәт орда әмәлдарлири һәмрагаһлиғида йәнә бир һашамәтлик ақ өйгә башлап маңди.  Ақ өйни қоршап Ангурат-нойон рәһбәрлигидә он кишилик күзәтчи қоюлған. Нойонлар һәрбий кийингән вә қуралланған. Қарашлири, турушлири толиму жиддий. Һәммисиниң мүрисигә есивалғини оқ-я еди. Нерирақта егәр тоқулған атлар турупту. Улар қаримаққа күзәтчиләрниң атлири охшайду. Нойонлар тикисигә тик турғини билән көзлирини Баурчуқ Арт Текиндин алматти. Чүнки нойонлар моңғул зиминидә мундақ меһманни биринчи қетим көрүветиши еди. Улар толиму егиз, гөзәл қамәткә егә Баурчуқ Арт Текинниң меңиш-турушиға бәһриман болғандәк, көз үзмәй туратти. Идиқут Баурчуқ Арт Текин оң қолиниң алиқинини очуқ көрситип, нойонларға сәмимийәт билдүрүп қоюп, бешини Ақ байраққа қаритип буриди вә байрақ учиға есилған ғәлити чирайлиқ кичик-кичик ипәк халтилар униң диққәт-етиварини өзигә жәлип қилди. Байрақниң жуқури тәрипидә атниң яйлиси бағланған. “Бу немини әкси етиду? Сорайму! Соримайла қояйла”, дәп Баурчуқ Арт Текин  ишик пәгасини атлап өтәлмәй турушиға, Чиңғизхан жававини бәрди:

– Билишимчә, ипәк халтилар сени, әлвәттә, қизиқтуруватқан охшайду? 

– Шундақ, Қааним! Биринчи қетим көрүшүм. Халтичилар ичидә немә бар? Байраққа халта есилғини немиси? Һәйранмән! – деди Идиқут Баурчуқ Арт Текин.

– Байқапсән. Тоғра соал. Ейтай. Халтичилар ичидә әсиргә чүшкәнләрниң жүрәклири бар. Убдан қурутуп, убдан угитилған сүйәкләр. Бу сельдегә қурванлиқ. Ақ сельде дөләт сельдеси. Қара сельде-байрақ – уруш байриғидур. Әл мени қош жүрәклик Қаан дәп махтишиду. Бу байрақларниң орни бар. Иккимизниң байриғи дәп ойлисаңму болиду. Чоң сәпиримиз, жаза жүрүшлиримизгә  һазир тәйярлиқ көрүватимиз. Демәк, сән һәм тәрәддут қилишиң лазим. Маңа ярдәм беридиған идиқутлуқ уйғур қошунлириниң қолида ақ вә қара сельделар  болиду дәп ишимән. 

– –Тазим қилғанға тазим қил. У дадаңниң қули әмәс, гедәригәндә гедәрә, у худаниң оғли әмәс”, дәйду мениң уйғурлирим, – Идиқут Баурчуқ Арт Текинниң бу сөзигә Қаан анчила рази болуп кәтмиди.

– Мән шундақ ойлиғандим. Қени, мәрһәмәт, сарайға кирәйли! – өзи қоли билән ишикни көрситип мәрһәмәтлик, сәмимийлик билән егилип турди, тәклип қилди. 

Бу һашамәтлик кәң вә чирайлиқ өй еди. Өйниң төридә ейиқ териси билән қапланған икки чүшәк селинған. Тамда түлкә вә тийин, йолвас, илпизларниң тулумчә союлған терилири есилған. тамда һәр хил өрүлгән, узун вә қисқа сапланған қамчилар мончақтәк тизилған вә уни һеч ким қолиға алмиғандәк йеңи көрүнәтти. Бу қамчилар пәқәт Қаанға тәәллуқ болуп, униң башқа бириниң тутушқа һоқуқи йоқ еди. Икки һөкүмдар ақ ейиқ териси үстидә олтиришти. Бу ақ өйдә Чиңғизхан вә Баурчуқ Арт Текин иккисидин башқа һеч ким йоқ. Йәкму-йәк олтирип сөһбәтлишишни Қаан тоғра көрди. Қаан икки ташни уруп тақилдатти. Ангурат-нойон ишик алдида пәйда болди.

– Тататуңа кирсун! – буйриди Қаан.

– Хоп! Хоп болиду, шавкәтлик Қааним! – дәп Ангурат-нойон егилип чиқип кәтти. 

Чиңғизхан Баурчуқ Арт Текингә бирдинла ишәнди вә у чоң мәхсәт, чоң ойлирини ейтишқа башлиди. 

– Мән моңғул иргенлирини
 бириктүрдүм. Бешини қоштум. Булар йәр талишип, мал талишип, өз ара соқушуп, қан төкүшүп жүрүптекән. Әнди дунияни беқиндуруп, бир пүтүн улуқ Моңғул дөлитини қурушни көзәватимән. Қийин, бирақ күкүм йетиду. Қолумдин келидиғиниға ишинәмсән?
Идиқут Баурчуқ Арт Текин Қаанниң шу хил мәхсәт-ойлирини аңлап олтирип, көз алдидин харабилиққа айланған ават шәһәр вә мәлилә, көйүватқан мечит вә мәдрисиләр, чирколар, тағдәк егиз догиланған жәсәтләр, гөрстанлиқлар өтмәктә, ат туяқлири астида қиличлар зәрбидин кесилгән бегуна башлар домилимақта. Анилар, балилар зарлинип жиғлимақта. Ачарчилиқ... Адәм йешидинму көп яшайдиған үзүмзарлиқларни нойонлар чепип ташлимақта. Ач иштлар кочида көмүлмәй қалған балилар сүйәклирини икки путиға қисип, баш көтәрмәй ғажаватиду. Жуган, чокан қизларни һайванларчә зорлаш овж алған... Булаңчиларға чоң әркинчиликләр бериш кәби адәм тәғдиригә вә қисмитигә мунасивәтлик вәһшилик, һарам һәрикәтләрни көз алдиға кәлтүрди вә Чиңғизханниң соалиға жавап беришниң орниға униңдин сориди:

– Худадин қорқмамсиз? 

– Қорқмаймән! – соғла жавап бәрди Чиңғизхан.

– Хәлиқниң қарғишидинчу?
– Қорқмаймән.

– Аниларниң қәһридинму қорқмамдила?
– Яқ! Өзәңчу?
– Қорқимән! – кесип ейтти Баурчуқ Арт Текин. – Билимән, мениң соалим сизгә яқмиди. Артуқ кәткән болсам, әпу сораймән. Бирақ өзәм шундақ үч нәрсидин қорқимән. 

– Худа мени һеч нәрсидин қорқмайдиған төмүр адәм қилип яратқан! – деди Чиңғизхан гедәригән һалда. – Хәлқим мени қоллайду. Башқиниң қарғиши билән чатиғим йоқ. 

– Өлүмгә қандақ қарарйсиз? – Чиңғизханниң көзини чәкчәритип қоюпсориди. – Өлүм худаниң иши. Жениңни алимән десичу? Мән сениңдин қорқмаймән, қени, женимни елип көргин, дәп ейталайдиғансиз, бәлки. 

– Шундақ! Мән өлмәймән! Һеч икм өлтирәлмәйду! Дегинимни қилимән. Өзгигә дегинимни қилғузимән. Мундақ әпқачти соални маңа йенип қоймиғин. Сени һөрмәтләймән. Шуңлашқа саңа жаза йоқ. Худа саңа пана болди! Шүкри дегин.

Баурчуқ Арт Текин Қаанниң қәһәрлик вә зәһәрлик сөзидин чөчүп, һодуқуп кәтмиди. Толиму сәвирлик көрситип:

– Һә, һемишәм худа маңа пана. Мениң үчүн чоң күч вә қудрәт! Жазаға сазавәр әмәсмән...

У, худди қотазға етилидиған йолвастәк, пут-қолини бир йәргә күч билән жиғди. Қаанниң ойлимай, қан қизиқта қилған бир һәрикити, чоң пушайманларға муптила қилидиғанлиғини Идиқут сәзди. 

Қаан тәбиәттин йүз беридиған қорқунучлуқ һаләтләрни Идиқутқа сәздүмиди вә қетиниму чиқармиди. Шу арида иккинчиси сөзини байиқи чақиртқан уйғур жигити Тататуңа бөлүвәтти. Бу толиму жүдәң, ақ үзлүк, қара қаш, қелин чачлиқ, йоған баш, егиз бойлуқ жигит еди.

– Мениң, улуқ Қааним! Һозуриңизға тәклип қилған екәнсиз! – дәп тиз пүкти. 

– Бу Тататуңа. Уйғур жигити, – дәп тонуштурди Идиқутқан Чиңғизған. – Бу Найманда жүргән екән. Шу йәрдә олжиға чүшти. 

Тататуңа көз билән көрүп ейтқанда, он тоққуз яштики уйғур балиси еди. Баурчуқ Арт Текинниң бирдинла Тататуңаға меһри чүшүп қалди. Омақ, тартинчақ жигит Идиқутқа толиму йеқимлиқ көрүнди.

– Қәйәрлик сән? Туғулған жутуңни унтумидиңму? – дәп сориди вә бу әқиллиқ жигитниң, әлвәттә, идиқутлуқ болушини халиди. 

Тататуңа жавап бәрсәм боламду дегәндәк, бешини сәл көтирип, Чиңғизханға қарап турди. 

– Қериндаш сениңки. Сораватиду. Жавап бәр, – деди Чиңғизхан шу хил рухсәтни күтүп турған Тататуңаға. – Қорқма мәндин. Көптүрмә, қошмай һәқиқәтни ейтқин. Уйғур акаң билишни халайду. 

Тататуңа Идиқутни бу зиминда, ақ өйдә көрүп турғиниға чәкчиз хошал болди вә өзини бәхитлик дәп һис қилди. Тататуңа яш болушиға қаримай, сөһбәт, мунасивәт йүз бәргәндә өзини тутушни, сөһбәтдишини вә тиңшиғучини рәнжитип қоймаслиққа чоң етивар берәтти. Қандақ қилип дадисиниң жутидин қоғланғанлиғи, яқа жутларда, кишиләр ишигидә жүрүп тартқан жапа-оқубәтләрни ейтти. 

“Тарқан Билгә Буқаниң ишидә, бу, – дәп Бәшбалиқта қалған Тарқанни көз алдиға кәлтүрди. – Һәр һалда Тататуңани Бәшбалиқтин қоғлинишиға, әлвәттә, мениң атам Иән Төмүрниңму арилашқанлиғи, һөкүм чиқарғанлиғи ашкарә болуватиду. Һәммини Тататуңаниң өз ағзидин аңлаш муһим. Зиярәт түгигичә һәммини билишим керәк”, дегән ой бешиға кирди. Тататуңаниң атиси данишмән, әқилдар, дили йоруқ, көзи очуқ адәм болидиған. Бир чағларда атиси Иән Төмүрниң аз вақит чоң мәслиһәтчиси болуп, ордида әң һөрмәтлик адәм санилатти. Иән Төмүр һәсәтхор Тарқан Билгә Буқаниң сөзигә кирип, данишмәнни Бәшбалиқтин, умумән, Уйғур-Идиқут дөлитидин қоғлавәткән еди. Бирақ униң роһи чүшмиди. Әсли у көп китап оқуйдиған, уйғур шаирлириниң шеирлирини үгинип, ядқа елип, авам хәлиқ арисида шеир оқуп, уйғур шаирлирини улуқлайдиған шеирларни көчирип, адәмләргә тарқитидиған, мәшһур вәтәнпәрвәр адәм болидиған. У шундақла сода-сетиқ ишлириниму қолдин бәрмәйдиған кәсип егиси еди. У Тататуңани көп оқутти. Өзи билән Сәмәрқәнт, Арганум шәһәрлиригә биллә әгәштүрүп апарди, көрсәтти. Бу йәрдин көплигән китап, қол язмиларни сетивалди, Тататуңани Оттура Азиядики әң чоң Отрар қутупханисиға апарди, шу йәрдә туруп, балисиға илим-пән дунияси билән тонуштурди. У йәрдин яни яйма вә қараңғу базарлардин улуқ мутәпәккүрләрниң қол язма әсәрлирини, шундақла Шам-шәһәр, Бәлх, Мәруннаһир, Иран, Ирақ, Һиндстандин карван тартип кәлгән содигәрләрдин китап сорап, сетивалған еди. Бу улуқ дурданиларни Бәшбалиқ, Хотән, Қәшқәр, Йәркәнт, Қумул шәһәрлиригә апирип сатти вә тарқатти. Шундақ сода қилип, Найман ханлиғиғиму йетип кәлгән еди. Данишмән ата Таянханниң мәслиһәтчиси болушқа разилиқ бәрмиди. Данишмән ата шу йәрдә өлтүрүлди... Таянхан данишмән атиниң қириқ төгигә артип әкәлгән китап-ғәзнилирини көйдүрмәкчи болғанда, Тататуңа данишмән ата орнида хизмәт қилалайдиғанлиғини ейтип, Таянхандин қол язма дурданиларни көйдүрмәй, сақлап қелишини илтимас қилған. Таянхан бу пикиргә мақул болди. Тататуңа мәрипәтчи, язғучи, тилшунас, һесапқа хәттат, даңлиқ рәссам вә мәшһур алим еди. У Идиқут Уйғур ханлиғида туғулған.
Таянхан әтиси Тататуңани ордисиға чақиривелип:

– Қолуңдин немә келиду? – дәп қизиқип сориди.

– Рәссам мән!

Таянхан униңға мой қәләм бәрди.

– Немини халайсән, сизғин! Мән көрүп бақай!

– Сизни, жанабий Таянхан!

– Мәйли. Өзәмни тонисам, болғини, – күлди у. 

Тататуңа Таянханниң сүритини тез сизип, қолиға тутқузди. Таянхан өзини қәғәздә көрүп, Тататуңани махтиғуси кәлди. Бирақ үзичә махташни халимиди. Униңдин көп нәрсә сориди. Һәммә соаллириға дудуқлимай жавап беришкә башлиди. 

– Мән данишмән дадаңға тәклип қилғандим! – дәп башлиди сөзини гедәрәп. – Тәрсалиқ қилди. Ақивитини өзәң билисән. 

– Билимән, жанабий таянхан! Қени, бир аңлап бақсам боламду? Дадамға қойған шәртиңиз қандақ? – Жүръәтлик сориди Тататуңа.

– Мениң мирза бегим бол! Саватлиқ екәнсән. Кативим болисән! Яш болғиниңға қаримай, әқиллиқ екәнсән. Мениң мәслиһәтчим бол! Тамиғини һәм қолуңға беримән! Малийәни башқурисән.

– Мәйли. Мақул. Бопту...

Тататуңа көп жил таянханни оқутти вә саватини ачти қол имзасини қоюшни үгәтти. Мана әнди Чиңғизханниң қолида. 

– Дадам Бәшбалиқта туғулған. Мән һәм Бәшбалиқта туғулған. Дадамға сода ишлирида ярдәм қилип жүрдүм, – Идиқут алдида кәмтарлиқ көрсәтти. 

– Данишмән ата жиққан топлиған дурналилар Идиқутниң Бәшбалиқ, Турпан орда сарайлирида бар, – дәп Чиңғизханға қариди вә моңғулчә чүшәндүрди. – Мән тонушуп чиққанмән. 

– Мениң ордамға уйғур мутәпәккүрлири керәк, – деди Чиңғизхан. – Тататуңа моңғул хан жәмитигә устаз. Уйғур-моңғул тил йезиқ үгитиватиду. Чоң хәттат, рәссам. Уйғурчә көп нахша ейтиду. Музыкиға һирисмән! – Қаан Тататуңани йәниму жуқури көтирип махтап кәтти. – Жуши, Үкетай, Толи, Чағатай балилиримниң савати ечилди. Өзәмму оқуватимән. Қаан дәп имза қоюшни үгәтти... Һазирчә йетиду. Тататуңа уйғур болғини билән, моңғул пухраси. Мән һеч қачан буни хорлимаймән. Һеч яққа әвәтмәймән... Мәйли, Тататуңа, чиқип тур! Бизни ялғуз қалдур.

Тататуңа аста тазим қилип, Баурчуқ Арт Текингә меһри толмай қарап-қарап чиқип кәтти. Чиңғизхан қизил сақилини сийпап, семиз қамитини чайқиған һалда, қисқа вә диқмақ қоллири билән белини тутуп, ғадийип ипәк сериқ шатрда у яқ-бу яққа маңмақта еди. 

– Мән сениң достлуғуңға, ейтқан сөзлириңниң сәмимий, тоғра чүшәнгәнлигиңниң һәқиқий екәнлигигә ишинимән. Сениң садақитиң мениңда һеч шүбһә ойғатмайду. Лекин һәммә хан вә падишалар мән тоғрилиқ сән кәби ойлимайду, әлвәттә. Улар мениң женимға қәст қилиштин қайтмайду... 

Баурчуқ Арт Текин деди:

– Мениң шәхсий алдимға қойған шәртлиримниң бири – достниң достлирии билән дост, дүшмәнлири билән дүшмән болуштур... Қитан, Таңғут мениң дүшминимдур... 

– Башқиму дүшмәнлирим бар! – қошумчә қилди Қаан вә немә дәйсән дегәндәк, Баурчуқ Арт Текингә тикләнди.

Идиқут Қаанниң йәниму башқиму дүшмәнлирини билгүси кәлди, лекин сорашқа жүръәт қилалмиди. Қаан болса, өзи ейтишқа алдиримиди.  Чүнки у дүшмәнләр – Оттура Азиядә, йәни мусулманлар, йәни  Қараханилар, йәни  Орхондин кәткән уйғурлар екәнлигини Чиңғизхан биләтти. Бирдин Уйғур һөкүмдариниң қәлбигә тиғ санчишни немишкиду халимиди. Шуңлашқа Идиқутниң зиярәт вақтида яхши пәйтни тепип, ейтиш орунлуқ болур дәп гәп қозғимиди. Бирақ уруш һәққидә гәпни қизитти. 

– 130 миң нойон билән Цзинь дөлитигә һужум қилимиз. Мән йеңимән... Таңғутларни бойсундуруш жаза жүрүши техи аяқлашқини йоқ. Бийил Жоржитларға һужумни башлавәттуқ. Төрт жилда беқиндуримән. У иккимизниң қәст дүшмини. Тиз пүккәндә, саңа арқиш әвәтимән. Жоржитқа уйғурдин назарәтчи керәк.

– Идиқуттинму? 

– Һә. Сениңдин. Сениңдин болса, маңа ишәшлик.

– Тәливиңизни орунлаймән.

– Һә, келиштуқ! – Чиңғизхан Уйғур-Идиқутиниң бәргән жававиға қанаәтләнди. 

– Бир илтимасим бар, Тәңриқут Қааним! – деди Баурчуқ Арт Текин.

– Немә гәп? Һә, ейтә! 

– Әгәр биздин ярдәм елишни халисиңиз. Халайсиз, әлвәттә, һөкүм-пәрманлирини мениң һәрбий сәрдарим Тора Қаяниң аңлишини халаймән! 

Чиңғизхан һәйран болди. Чүнки һәммә ишни Қаан өзи һәл қилишқа Идиқутниң илтимаси ғәлити туюлди вә ғәлити тәсир қилди. Бирақ Идиқутниң көзигә тик қадилип, унчуқмай “Мән кәби оғлан йәр йүзидә тәнһа, у мән. Өзәм Қаан, өзәм йолвас, өзәм Тәңриқут! Бирақ сән уйғур , мән әмәс. Шуңа сән, қанчә данишмән, әқиллиқ болсаңму, ички вә ташқи мустәқиллигиң йетишмәйду, билимән. Маңа сәндәк, өзәңдин төвән туридиған адәм керәк”, дәп ойлидидә, Тора Қаяни иккисиниң раисида болидиған сөһбәткә қатнишип, тиңшашақа рухсәт қилди, дәрһал ишик күзәтчилири арқилиқ Тора Қаяни чақиртқузди. Тора Қая бир дәмдила кирип кәлди. Чиңғизхан көрсәткән орунда олтарди. Қаан болса, сөзини давам қилди:

– Маңа, әң алди билән, яхши қуралланған, жәңгиварлиғи үстүн болған, интизамлиқ қошун тәшкил қилиш бәкму муһим. Улар он кишилик, йүз кишилик, миң кишилик, он миң кишилик қисимлардин тәшкил тепиш керәк. Ақ орда тошуйдиған, апиридиған васидә улаг
, шусун
, жәң шотилири, сепил, тамларни бузидиған қурал-ярақ, оқ-дора, оқ-ялар керәк. Мениң шиарим: “Нойонлар бай болуш! Булаш, талаш, жулуш, қорқутуш, уруп-соқуш! Йәнчип ташлаш! Өлтүрүш! Боғузлаш! Қиз-хатунларға зорлуқ қилиш, өй, макан, деханчилиққа өрт қоюш  Маңа йәр, зәр, дуния, хатун лазим!”, дәп түрүлгән муштуми билән йәрни бир думбалиди. Баурчуқ Арт Текингә бурилип туруп, – саңа һәм шундақ һоқуқни беримән. 

– Бу муқәддәс жаза жүрүши, қудрәтлик Қааним, қайси зиминда болиду? – сориди Идиқут. 

Чиңғизхан бу соалниң беһөдә әмәслигини дәрру сәзди. –

– Уйғур-Орхон ханлиғидин көчүп кәткән жәңгивар яғма қәбилиси, йәни силәр қурған һәрбий Қараханилар зиминида. У уйғурлар саңа охшимайду... Мән Сартаулға – мусулманларға, Оттура Азиягә, Хорәзм шаһ дөлитигә, Шәрқий Иранға, Шәрқий Европиға, Ғәрбий Азиягә, Хитай, Авғанстан, Чавшән, Әрмәнстан, Әзәрбәйжан, Орасат-русларға, Булар-Волга булғарлириға, Һуңгар корольлуғиға жүрүш қилимән. Таңғут билән даварим техи түгимиди. Бу зиминларда зәпәрни қолға кәлтүрүп, Таңғутқа ахирқи қетим қаттиқ зәрбә беримән. Зиминини, хәлқини хану-вәйран қилимән. Жоржит, Цзинь билән Сәрдар Мухали елишип туриду... Муһәммәт шаһ ғәзивимни ойғатти... Отрар биринчи болуп көйиду, өлиду. Харабилиққа айлинидиған шәһәр. Моңғулниң қанчилик қәһриман, багатур хәлиқ екәнлигини өз көзүң билән көрүшүңни халаймән. Кейин кимду-бирси “Сениңдин уйғурни яхши көргән Чиңғизхан қандақ адәм екән, билмәсиз?”, дәп сориса, “Һә, билимән, өз көзүм билән көрдүм!”, дәп мән тоғрилиқ иккиләнмәй жавап берәләйсән. Сән биринчи уйғур. Мениң күч-қабилийитимни биринчи көргән Идиқут Баурчуқ Арт Текин сән болисән! Түркий қәбилиләр ичидә биринчи болуп Орхонда Уйғур ханлиғини қурған сениң әвладиң уйғур болса, мана шу әвлатниң вариси сән – Баурчуқ Арт Текин, Чиңғизхан билән дәсләп дост болуватисән. Иккимизниң һаят паалийитимизни билмәкчи болғанлар үчүн интайин чоң йеңилиқ болуп һесаплиниду. Немишкә мән уйғурға муражиәт қилдим? Бәшбалиққа әлчи-арқиш әвәттим. Сән бу тәрипини һәм ойлинип қойғин. Һазир уйғур-моңғул тоғрилиқ һәр хил гәпләр болуватиду, әлвәттә.

Тора Қаяниң байқишичә, Чиңғизханниң интайин чоң армини бар охшайду вә бу арманға өз күчи билән йетимән десиму, амма-лекин улуқ жүрүшкә беваситә Уйғур-Идиқутиниң әмәлий қатнишишини муһим дәп һесаплайдекән. Бу униң сөзидин  көрүнүп турғанлиғини ила пәриқ қилди.

– Биз қоллаймиз! – деди Тора Қая салмқ билән вә  Идиқутқа баш егип қариди. – Уйғур-Идиқути сизгә яр-йөләк болиду, дәп ойлаймән. 

Баурчуқ Арт Текин тоғра пикирни башни лиңшитип қоюш билән әмәс, бәлки һекмәтлик сөз билән тәстиқлиди:

–Ханниң һарвуси Шаман ибадәтханилириниң биригә күндә баридекән. Йолда миң баш вә бир қуйруқлуқ илан ятқан еди. Ханниң һарвуси иланниң йәттә бешини йәнчип, өтүп кетиду. Йәнә ибадәтханидин қайтип келиватса, йолда бир башлиқ вә миң қуйруқлуқ илан йетипту. Һарвуни көргән бир башлиқ илан иниға тез кирип кетиду. Миү қуйруқму уни әгишип, иниға кирип ғайип болиду вә йоқилиду. Һарвукәш уни дәссәп, чәйләп өтәлмәпту. Шуниңға охшаш сиз бир баш болуңдә, биз қуйруғиңиз болайли, – дәп толиму чоң хошамәтни билдүридиған шу хил ривайәтни һекайә-һекмәт қилди. 

– Барикалла, уйғур данишминим! Апирин саңа, уйғур балам! У дуния һәм бу дуния һәм сениңдин разимән. 

– Сиз маңған улуқ йол билән бизмә маңимиз, – деди Тора Қая Баурчуқ Арт Текин һекмитини техиму күчәйткән һалда, – күч-қувитимизни сиздин айимаймиз. Биз сиз билән һемишәм биллә!

Чиңғизханниң роһи көтирилип, өзини йеник һис қилди.

– Бүгүн мән көңүллүк! – деди Қаан қизил сақилини сийпиған һалда ақ өйдә у яқ-бу яққа маңди. Бир пәстин кейин Қаан Тора Қая билән Баурчуқ Арт Текингә деди:

– Ибадәтханиларни көрүшни халамсиләр? 

– Әлвәттә, халаймиз! 

– Жүрүңлар!

Улар Қаанниң кәйнидин чиқти. 

Ақ өйниң алдида егәр тоқуқлуқ үч ат туратти. Улар атлириға сәкрәп-сәкрәп миништи. Қаан меһманларни мәшһур Шаман ибадәтханилири Баруун-Хуре вә Ердени-дзунни зиярәт қилишқа башлап маңди. Бу даңлиқ ибадәтханиларда йүзлигән тайчиут, меркит, керит, татар, одаркин, урут, бесут, хонхотон, арулад қәбилилири ибадәт қилидекән. Боруун-Хуре ибадәтханисиниң даңлиқ ламиси-раһиби Саган Лубсан Сэцэн
, Ердени-дзу ибадәтханисиниң ламиси Жамба Дансан Сэцэн билән учрашти.

Улар йәңлири толиму кәң, узун чапанларни учиға кийишкән, башлирини, пақа ялавәткәндәк, серип чүширипту, балилар тоңлиғандәк муздәк пақирап туратти.

Улар меһманларға егилип, қоллирини созушуп, тазим қилишти. 

Чиңғизхан Баурчуқ Арт Текин билән биллә меңишни чоң һөрмәт дәп биләтти, уни қәдир тутатти.

– Сениң әждадиң толиму қедимий, толиму кона хәлиқ. Йезиқму қедимий, Тилиң қедимий. Башқа қәбилиләрдин пәрқиңлар бар. Уйғур һәммә қәбилиләр ичидә наһайити бай хәлиқ. Моңғул йәр талишип, мал беқип, йә санашни, йә оқушни билмәй, талай жилларни беһөдә өткүзүветипту. Мениң улуқ хәлқим үчүн бу чоң йоқитиш. Мән башлиған моңғул саватлиқ, тил-йезиқни билиши муһим. Шуңлашқа мән түркий қәбилиләр ичидә мәдәний байлиғи бар, мана саңа, уйғурға илтимас қиливатимән!.. – Қаан атқа тик вә чирайлиқ олтарған Баурчуқ Арт Текингә техиму йеқинлишип, уйғурларниң тарихидин мәлумат елиш үчүн аста-аста сорашқа башлиди.

– Орхон вадисиға техи хелә йәр бар. Тарихий жай-маканға йетип барғичә, уйғур һәққидә маңа һекайә қил. Мән силәрниң һаятиңларға қизиқимән. Тататуңадин һәм аңлиғиним бар. Бәлки, Сән һәм мени қизиқтурарсән. 

Баурчуқ Арт Текин Чиңғизханниң қәлбидә, бешида пәқәт өлтүрүш, көйдүрүш вәһшитила орун алмастин, бәлки азду-тола нур һәм барлиғиға мәмнун болди. Идиқут-Уйғурниң тарихнамисини, йәни орунлашқан жай-маканлирини, башқа қәбилиләр билән, сулалә-ханлиқлар билән болған мунасивәтлирини толуқ вә чоңқур билгәчкә, өгә-өгисини ажритип, чүшәндүрүшкә күч селип бақти. Чиңғизхан алдирап, Идиқуттин сориди:

– Уйғур дегән намниң мәнаси немә?

– Сиз Оғузхан дегән батурни аңлиғанму? – дәрһал сориди Баурчуқ Арт Текин Қаандин.

Қаан соалға чапсан жавап бәрди:

– Аңлиған...

– Мана әшу түрк қомлириниң бүйүк қағани Оғузхан йеганә тәңригә етиқат қилар екән. Амма Оғузханниң ата-аниси, тағилири, ака-укилири худаға етиқат қилишни қобул қилмапту. Нәтижидә Оғузхан билән униң қан қериндашлири, ака-укилири оттурисида қаттиқ жәң болған екән.

– Қаттиқ жәң һәр қачан керәк! Оғузған жазалимиған болса, Оғузхан багатур дәп аталматтидә! Түркий қәбилилириниң атиси болматти! – Чиңғизхан Оғузханниң қәһриманлиғини шундақ чоң баһалиди. – Һә, ейтивәр! Һәммимиз тәңригә етиқат қилишимиз лазим. 

– Оғузханға ярдәм қилған қәбилиләрму болған екән.

– Хош, ярдәм қилған ким екән? – тақәтсиз сориди Қаан.

– Оғузхан ғәлибигә йетипту. Оғузхан дағ-дуғилиғ мәрикә уюштурған. Мәрикидә өзигә ярдәм қилған вә қошулған қериндашлирини, сәркәрдә, ләшкәрлирини тәнтәнилик қучақ ечип, көңүллүк күтүвалған. 

Бу мәрикигә жиғилғанлар алдида Оғузхан чоң гәп қилған екән. “Мениң номусумни, шану-шөһритимни һимайә қилиш үчүн, өз ара бириккән, уюшқан қәбилә бар. Улар һазир мәшәдә олтириду. Мән бу қәбилигә уйғур дәп нам беримән!”, дегән екән.

– Демәк, уюшқақ, ярдәмләшмәк, дегән сөз екәндә! Мана сән маңа ярдәмлишиватисән. Оғузған сөзигә садиқ хәлиқ екәнсиләр, – Чиңғизхан раст гәпкә көзи йетип, бешини лиңшитип, тәстиқлиди.

Баурчуқ Арт Текин Қаанниң жүригини уйғурниң әжайип хислити билән оравалди.

– Йәнә йепишқақму дәп атилиду. Мениң әвладим икки қоли билән Оғузханниң етигигә мәккәм йепишқан. Нәйзә, хәнжәр, чоқмақлирини сөйгән. Ейиқ тапинидәк қоллиридин сөйгән, – Баурчуқ Арт Текин уйғурларниң тәркивиниму Қаанға ейтип чүшәндүрди. – Уйғурларниң тәркиви ички тоққуз уруқ – улар: Яғлақар, Қур Тарғар, Деремар, Баирсуқ, Абдал, Қасар, Қулас увуғар-Яғма, Сабар-Сарарғур; ташқи тоққуз қәбилә: Уйғур, Барғут, Қун, Байирқу, Тоңра, Изгил, Чәвил, Басмил, Қарлуқ. Булар уйғур миллитиниң әң қедимқи, әң асасий тәркиви болуп санилиду. Бу қәбилиләр кейинки дәвиргичә көчмәнлик билән һаят кәчүргән. Орхон-Селенга дәриялири вадилири бойидики уйғурлар көчмән вә олтирақлиқ һаят кәчүргән. 

Чиңғизхан немишкиду, хошал болуп кәтти.

– Көчмән әхлиқ маңа яқиду! Өз әждадиң һәққидә чоңқур билисәнкән. Сөзүңә жиддимй етивар берип, қулақ селип тиңшаватимән. Гөзәл вә ибрәтлик нутуқ! Һәр һалда байқап көрүшүмчә, бу йәргә кәлгиниңдин наразидәк көрүнисән. Баш аман болсун, һәр хил нәрсиләргә, әпқачти ойларға жүригиңдин жан беривәрмә. Чүнки иккимизниң гөзәл сөзлиримиз пәқәт әмәлгә ашурулғандила, чирайлиқ нәтижиләр берәләйду. 

– Уйғурниң мираси өз нами билән тарихта, жилнамида очуқ йезилип қалса, мениң дәрдим йоқ болатти, “ деди 
Баурчуқ Арт Текин бир аз сүкүттин кейин.

– Мана мән, силәрниң йезиғиңларни моңғулниң өз йезиғи дәп аталмаймән. Бирақ башқа қәбилә, уруқларниң мәхсус өз йезиғи болмиғандәк, биз, моңғулларниңму, шундақ. Шуңлашқа силәрниң йезиқ мәдәнийитиңларни, моңғул мәдәний һаятиниң ғәзниси қиливалдим. Буниң үчүн мениң алдимда қанчә махтансаңму болиду. Махтинишиңни, мәғрурлинишиңни қолумни көксүмгә қоюп, бешимни егип: “Һә, раст! Һә, һәқ!”, дәймән. 

– Әгәр бизниң тил-йезиғимизниң сизниң дөләт йезиғиңизға ярдими тәккән болса, буниңға чәксиз хурсән болимән, Тәңриқут Қааним! – деди мәғрурлинип Идиқут.

Чиңғизхан йәнила Тататуңани әсиргә чүшәргәнлигини, йәнила униң билим сәвийәсини, униңға чоң вәзипә жүклигәнлигини вә у вәзипиниң һөддисидин чиқиватқанлиғиға көңли су ичиватқанлиғини баян қилди. 

– Ғәриптики Найман қәбилисигә жүрүш қилип, падиша Таянханни өлтүрдүм. Униң баш битикчиси алтун мөрни қолтуқлап қачқан Тататуңани шәхсән өзәм ат билән қоғлап жүрүп, тутувалдим. Әйнә шуниңдин бери мениң балилирим, нойонлар уйғур йезиғини үгәнди вә қоллиниватиду. Татауңа әқиллиқ, сөзгә чевәр, зеһинлик жигит екән. Биз һәммимизгә у һемишәм устаз. Мән униңға ордида маһирдарлиқ вә басқақлиқ вәзиписини жүклидим. Мундақ өткүр затни мән көрмидим.

– Нурлуқ ойиңизға нур яқай! 

– Орхон! Ойған әждадим! Нәврилириң сени издәп кәлди! О-р-х-о-н! – дәп туюқсиз вақиравәтти Тора Қая.

МУҚӘДДӘС ОРХОН 

Баурчуқ Арт Текин билән Чиңғизханниң алдида он атлиқ, оң тәрипидә әллик атлиқ, сол тәрипидә әллик атлиқ күзәтчиләр қоршап кетип баратти. Орхон вадиси түгимәс-пүтмәс, баш-учи көрүнмәйдиған, чирайлиқ көркәм, у бәәйни қуяш угисиғичә йетип баридиған хасийәтлик, сехирлиқ дала еди. Чөп шунчилик қелин вә чигич болуп өскәнки, һәтта ат туяқлириға, худди кишән селип қойғандәк, әркин маңалмай, путлишип, путлишип кетәтти вә бу чағда ат үстидикиләр қоллиридики еғиздуруқ тасмилирини тартип, ат бешини чөпкә тәккүзмәтти. Қуяш нури Орхонни алтәндәк тавлап, мәйин шамалда чөп учи йеник вә болар-болмас толғинип, тәвринип, чайқилип туратти. Рәңму-рәң ечилған гүлләрниң һидди димаққа кирәтти. Баурчуқ Арт Текин, Тора Қая шаман динидики әвлат-әждатлириниң әнъәниси бойичә аттин чүшүп, йәргә тазим қилди. Күнгә қарап, тоққуз қетим сәждә қилди. Беши шәриққә, пути ғәрипкә қаритип, дәпин қилинған жигирмә бәштин ошуқ Уйғур-Орхон қағанлири Босат, Баянчур. Ел Текин-Бого қаған, Айчур-Қутлуқ билгә қаған, Хазар, Хо, Кичик, Өти, Инән Текинләр – тәңирдә қут болмиш текинләр дәпин қилинған йәргә баш егип, узақ сүкүт сақлиди. Чиңғизхан болса, хелә вақит аттин чүшмәй, Идиқутқа қарап турди. Бәхитлик уйғурниң қулиғиға күш, кош, чу дәп байтал-бистә, айғир, ат-жилқилар һайдап өтүватқан илқичини көрди. Униң кәйнидин йәнә бир атлиқ кишнигә қулун, тайчақ, ғунанларни тур-дур дәп чақирип, алдини торимақта еди. 

– Бу кимниң мелидур? – дәп ичидә пичирлиди Баурчуқ Арт Текин. – Шунчилик нурғун.

– Мениң мелим! – деди Идиқуттәк егиз бәқувәт жигит. – Уйғур-Орхон хақанлиғиға тәәллуқ чарва мал. 

– Ким сиз? 

– Пан Текин. Уйғур-Орхон хақанлиғиниң Хақани. 

– Пан Текин? Икки йүз жил өтүп кәттиғу. Орхон зиминини ташлап кәткәндиңизғу? Бәшбалиқ, Турпанда Уйғур-Идиқут дөлитини қурдиңиз.

– Һә, билисәнкән. Мән Орхонни ташлиғиним йоқ. Бу зимин мениң үчүн муқәддәс. Тирикләргә керәк болса, өлгәнләргиму керәк Орхон.

– Қәбриңиз Турпанда. Мениң хақан дадам Иәң Төмүрму қешиңизда ятиду. Сиз Орхонда немә қилип жүрисиз?

– Роһим асманда. Сени көрүп асмандин чүштүм. Сән Чиңғизхан алдида тоғра гәп қил. Орхон әзәлдин Шәрқий Түрк қағанлиғиниң зимини болиду, аңлидиңму? Аччиқ вә очуқ ейт. Шу зиминда Шәрқий Уйғур дөлити қурулди. Унтума! Тәжавузға ейт! Орхон төвәнки еқимида деханчилиқ қилдуқ. Буғдайни, буғдай явиси, ғодур буғдайни орхонлуқ уйғурлар өзләштүргән. Селенга дәриясиға туған селип, ериқ, өстәң-ғол қезип, ашлиқ өстәрдуқ. Орхон вадилири бенәмликлиригә буғдайдин башқа арпа, қонақ, кевәз терилди... Қол санаитиму болди. Севәт тоқулди, жуң-палаз, тон, теричилик, қол һүнәр тоқумичилиғи, көн хурумчилиғи өйти. Мата-чәкмән, әтләс-шайи, беқәсәм, рәңдар палаз вә гиләм... Түгмән, жугаза, чиғрик, жип егириш... Ярғунчақ, тоқумичилиқ үчүн “Чақ”, “Йеңи чақ”. Ташчилиқ, төмүрчилик, тамчилиқ жәһәттин башқа хақанлиқлардин үстүн турди. Мана алдиңда турған Уйғур-Орхон қағанлиғиниң пайтәхти Ордубалиқ-Қарабалғасун мениң ордам! Көп өй салдуқ, дәсләп гәмиләрни, өңкүрләрни пана қилдуқ. Бара-бара өй селишни үгәндуқ. Селенга дәрияси бойида Байбалиқ, Хатунбалиқ қәлъәсини ясидуқ. Биз күчәйдуқ. Уйғур-Орхон ханлиғини дүшмәндин сақлаш үчүн биздә 220 миң кишилик мунтәзим атлиқ қошун тәшкил қилинди. Мән “Он уйғур” қәбилисигә ятимән. Уйғур-Орхон қағанлиғиниң зимини Шәриқтә Һинган тағлириниң шәрқигичә, Шималда Байкөл вә Енисай дәриясиниң жуқури еқимиғичә, Жәнупта Сәддичин сепилиғичә, Ғәрбий-Жәнупта Алтун таққичә, Ғәриптә Пәрғанә вадиси вә Йәттисуғичә туташқан еди. Аһ, аһ, қандақ улуқ дөләт еди!... Мениң алдимда хақан болған Қутлуқ Билгә қағанниң күчи, ирадиси билән Шәрқий Түркләрниң он тоққуз қәбилисиниң бешини қошти.

– Немишкә Уйғур-Орхон вәйран болди? – аста пичирлиди Идиқут.

Дүшмән ичимздин чиқти. Яғлақар вә Әдиз қәбилиләрниң тәхт талишиши сәвәп болди. Енисай дәриясиниң жуқури еқимидики қирғизларму һәм ички сатқанларға ярдәм бәрди. Қирғизлар һәм уйғур қәбилилири Қарабалғасунға от қойди... Биз қирғизлардин раса таяқ йедуқ... Шу жили қар интайин қелин йеғип, тәбиий апәт ичидә мал-дуния харап болди. Егә болалмидуқ. Мал қирилди... Уйғур қошунлириниң атлирини ички сатқанлар һайдап кәтти... 840-жили Уйғур-Орхон қағанлиғи вәйран болди. Достимиз Таң сулалиси болса, бизгә ярдәм бәрмиди. Биз Шәрқий уйғурлар Ғәрипкә қарап көчтуқ... Яғлақар қәбилиси 870-жили Кәңсуда Уйғур дөлитини қурди. Дөләт пайтәхти Сандибин болди. 850-жили жәңгивар Яғма қәбилиси Йәттису вә Оттура Азиягә көчүп берип, Уйғур Қараханийлар дөлитини қурди.

– Һә, сәнчу, хасийәтлик, мунәввәр бова Пан Текин? 

– Мән өзәмниң барлиқ уйғур әвлатлиримни вә Қарабалғасун әтрапидики һәммә уйғур қәбилилирини елип, Ғәрипкә қарап йолға чиқтим. Мән бу көчни башлап тағ жилғилири арқилиқ маңдим. Бу улуқ көчтә миңлиған мал-варанни һайдап жүрдуқ. Мән Ғәрбий-жәнупқа бурулуп, Қумул арқилиқ өтүп, Қарашәһәр вә Куча, Тәңритағ арқилиқ қирғизлардин торилип тураттим. Мән қутулдум.

Биз бу зиминда үч жил туруп қалдуқ. Атлиқ жәңгивар қошунларниң санини көпәйттуқ, уйғур ғурурни ойғаттуқ. Мән Боко Текингә мундақ дедим:

– Мән Туран, Бәшбалиқта йеңи дөләт қурмақчимән.

– Қандақ дөләт? – сориди  һәйран болуп.

– Уйғур-Идиқут дөлити .

– Яхши ойлапсиз. Бирақ Турпанда тибәтликләр зораван. Бәшбалиқта қирғиз дүшмән бар. Уларни парчилап, сүр тоқай қилмай туруп болмайду.

– Мана гәп қәйәрдә. Қошун қоллирида, жанабий Боко Текин. Һәрикәт қилсила.

Боко Текин Турпандин тибәтликләрни сүрүп чиқарди, Бәшбалиқтин қирғизларни қоғлиди, өлтүрди. Һәр икки шәһәр Боко Текин қолида азат болди. 846-жили Уйғур-Идиқут дөлитини қурдум. Пайтәхтләр Турпан, Бәшбалиқ болди. Әзәмни Бәхитлик Уйғур Идиқут дәп атидим... Талай жиллар өтүп кәтти... Боко Текин мени өлтүрди. Сән Иән Төмүрни өлтүргәнлигиңни билимән. У сени тапқан ата еди... 

– Мени ким өлтүриду? Ейтип берәләмсән? Бова, Пан Текин? Ейтқина! 

– Яқ. Билмәймән. Мән бовилириң Боко Текин, Арисланхан, Ирмидинхан, дадаң Иән Төмүр жиғип-тәргән уйғурниң дуния-мүлкини Чиңғизханға беривәтмә! Биз сени кәчүрмәймиз! Биз сени кәчүрмәймиз! Мени Боко Текин өлтүрди. Сени ким өлтүриду, бил-мә-й-мән! 

– Тохта, бова, Пан Текин! Тохта! – дәп ғайип болған Пан Текин роһи кәйнидин қолини көтирип туруп қалди Идиқут Баурчуқ Арт Текин. 

Уйғур инсан тарихидики чаң, боран-чапқунларда тавланған, пишқан, күчәйгән, қаттиқ зиян тартқан, кичиклигән, йәнә улғайған, ронақ тапқан хәлиқ. Қутлуқ Билгә қаған өлгәндин кейин униң оғли Баянчур Тәңридә Болмиш Елтутмиш Билгә қаған унванида Қаған болуп турғанда, уқйғурлар Тан сулалисиға чоң ярдәм қилған. Өңлүк вә сүйгүмләр исиянини бастурған еди. Бешимизға еғир күн чүшкәндә, достлиримиз Тан сулалиси бизгә ярдәм бәрди.

“Сениң достуң Чиңғизханчу? Ярдәм бериду дәп ишинәмсән? Мән ишәнмәймән! Биз дөләт қурған хәлиқ. Дөләт чегариси бар хәлиқ. Келип-келип Танғутқа, Ғәрбий Қитанларға, әйнди Моңғулға беқинидиған болдуқ. Уйғур-Идиқути һеч кимгә беқинмай, мустәқил, азат яшидуққу! Уйғур-Орхон қағанлиғи дәвридә Таңғутлар уйғурларға бойсунған. Ирадилик бол, Баурчуқ!”.

– Мениң ишәшлик қалқиним бар, у – Чиңғизхан! Мениң панарим бар, у – Чиңғизхан! – дәп үнлүк вақириди Баурчуқ Арт Текин. Униң авази Орхон вадисини чаң кәлтүрди.

Чиңғизхан аңлап, хошал болуп кәтти. 

– Жанабий Идиқут, ким билән сөзлишиватидила? Силигә немә болди?

– Һеч ким билән! – дәп Пан Текин роһи йоқап кәткән тәрәптин көзлирини алалмай, тиклинип қадилип, қарап туратти.

– Мени пана тутқанлиғи үчүн чоң рәхмәт. Ейтиңчу, уйғурға беқинған дөлқт болғанму? – дәп сориди Чиңғизхан.

– Улуқ алим, данишмән бовам Маһмут Қәшқәрий: “Дивани луғәтит-әт түрк” жәвһәр китавида мундақ дәп язған екән: “Таңғут қошунлириға һужум қилди. Уларниң аяллириниң номусиға тәгди. Әрлирини мәғләп қилди, йәнчиди, Таңғутлар әсиргә чүшти, бойсунди. Бу уйғур-Орхон қошунлириниң ғалибийитидур. Йезиқтиму ғалип чиққан хәлиқ!”.

– Уйғуруңму таңғутни чала өлтүрүптудә! – деди Идиқутниң сөзини тиңшап турған Чиңғизхан. 

– Таңғут иккимизниң дүшмини? Немә қилиш керәк дегәндәк, – Идиқутқа қариди. 

– Қилич, нәйзә қансирап кәтти! – Баурчуқ Арт Текин жиддий ейтип Қаанниң ойидикини тапти.

– Аз яшап турсун. Гөрини колап қойдум. Чоңқур гөр. Һәммиси патиду! – дәп ғәзәпләнди. – Алди билән Оттура Азиядики мусулманларниң дәккисини беривалай, андин Таңғут! 

– У йәрдә Яғма уйғур қәбилиси яшайду. Уйғур һәм Орхон қағанлиғидин көчүп барған.

Чиңғизхан етиниң бешини тартип тохтатти. 

– Дини башқидә! 

– Дилимиз башқа әмәс. “Тоққуз уйғур”, “Он уйғур”, “Уйғур оғуз”, қан -қериндашлирим. Башқа түрки қериндашлиримму бар.

Чиңғизханниң қапиғи түрүлди. Гәпниң ахирини йәнә Идиқуттин аңлашни халиғачқа, унчуқмай турувәргән еди. 

– Уйғурниң диниму көп, дүшмини көп... Мусулманларниң ғәзнисиму көп. 

– Мән динға қарши әмәс, жанабий Идиқут! Маңа мусулманларниң ғәзниси керәк! Йери керәк! 

– Қараханийлар, бүйүк Сәлжуқлар султанлиғи Ғәзнәвийләр султанлиғиниң күчини бир синап көрәйли. Тәңриқут Қаанимниң зәрбисигә бәрдашлиқ берәләмдекин? – деди Идиқут.

– Берәлмәйду! – дәп күлди Қаан. – Идиқут вә моңғул қошунлири қиян болуп кириду... Қени, жүрсилә, Қарабалғасундики “Тоққуз уйғур” қаған мәңгү тешини көрәйли. 

Булар атлирини бир-бир қамчилап қоюведи, семиз атлар қелин чөпкә қаримай, Қарабалғасун тәрәпкә қарап жүгәрди. 

– Мана, чоң мәңгү таш... 

Әнди улар Селенга дәриясини яқилап маңди вә Шиниосу көлиниң бойидин “Баянчур мәңгү тешини” көрди. Бу хатирә Қутлуқ Билгә қағанниң оғли Баянчур Тәңридә Болмиш Елтутмиш Билгә қағанға беғишланған еди. Идиқут Баурчуқ Арт Текин шу хил хатириләрниң можут екәнлигини оқуп-билгән, амма өз көзи билән көрүп, өз қоли билән тутқанда, уйғур екәнлиги билән пәхирлинип кәтти. 

– Бу бизниң йезиқ! – деди алиқини билән йезиқ үстидики топини сүртүветип. – Бари-йоқи қириқ тоққуз хәт оюлған. Баянчурниң оғли Бого қаған Ай Тәңридә Қут Болмиш Елтутмиш Күч Қутлуқ Билгә қаған унванида қалған чеғида атисиниң хатирисигә қойған таш екән. Ташта Баянчурниң қағанлиқ тәхтини тапшурувелиш вақтида өткүзүлгән мәрасим, қанунларниң түзүлүши, дөләт чегарилириниң бәлгүлиниши, Баянчурниң қаған болғандин кейин, исиянкар қәбилиләрниң бойсундурулғанлиғи баян қилинған еди. Тәс дәрияси вадисидики “Тәс мәңгү тешиниму” – Бого қаған өзи язған екән. Идиқут Баурчуқ Арт Текинни Уйғур қағанни Ай Тәңридә Қут Болмиш Алп Билгә қаған хатирисигә беғишланған “Тоққуз Уйғур қаған мәңгү теши”, Уйғур-Орхон қағанлиғиниң қағани Моюнчурниң қәбридики мәңгү ташта: “Қалмис будун Он уйғур, Тоққуз оғуз оза йүз йил олуруп”, дәп йезилған мисрани оқуди Баурчуқ Арт Текин.

– Немә дәп йезилған? – сориди Қаан.

– Бу жайдики қалған хәлиқләр “Он оғуз–, “Тоққуз оғузлар” йүз жилдин ошуқ яшиди, дәп йезипту, Тәңриқут Қааним! Сиз тәклип қилмиған болмисиңиз, бу улуқ диярни, мәңгү ташларни көрмигән болаттим. Сиздин, Тәңриқут Қааним, чоң мәмнунмән! Шаман, Мани динидики уйғур-Орхон қағани улуқ қағанлириниң улуәқ роһлири сизни қоллиғай, сизгә пана болғай! 

– Данишмән Идиқутсән. Мән һәм сениң сөзүңгә қайилмән. Иккимизни әнди тарих башқичә хатириләйду. Бу бар гәп.

Туюқсиздин Орхон асминини қара булут қаплап кәтти. Қаттиқ ямғур йеғип, кәң далада жүргән һәммини чөп-чөп су қиливәтти. Чиңғизхан асманға қарап, қолини созди вә илтижа билән:

– Тәңрим, сақлиғайсән! – дәп ялвурди вә аттин чүшүп, атниң бойнини қаттиқ қучағлавелип, дир-дир титирәшкә башлиди. Һәш-пәш дегичә асмандин женәстидәк ақ муз мөлдүр тарсилдап йеғип, Қаанниң бәқувәт тәнлирини техиму йопурмақтәк титиритивәтти.

– Тәңрим, мени сақлиғайсән! – дәп титиригән һалда йәнә худаға ялвурди.

Идиқут 
Баурчуқ Арт Текин атттин сәкрәп чүшти вә Чиңғизханниң ғал-ғал титиригән мүрисини сийпиди:

– Тәңриқут Қааним, немә болди? Билишкә боламду? – дәп һәжәплинип сориди. 

Чиңғизханни күзәтчи нойонлар жүгришип келип қоршавалди вә һөл йәргә тиз пүкишип, қамчилирини егиз көтиришип:

– Женимиз пида! Женимиз қурбан! – дейишти.  

Ғал-ғал титиригән Чиңғизған бурулуп еғир бәстини Баурчуқ Арт Текингә ташлавәтти. Идиқут болса техичила Қаанниң шу хил сунған ирадисиниң сәвәвини биләлмәй, сәкпарә еди. Мана тарас-турус чақмақ чеқип, булутларни йеривәтти. 

– Яқ! Яқ! Тәңрим, мени сақла! Қорқутма! Қорқутма! Мән саңа баш егимән, Тәңрим! 

Бәхитлик Уйғур Шаман диниға етиқат қилған Чиңғизханниң зил-зилә болған қәлб қорқунушини әндила чүшәнгән еди. Көк-йешил, қизғуч рәң отлирини чечип, кәйни-кәйнидин чақмақ чақти, асман йерилғандәк болуп, тарас-турус қилған дәһшәтлик авазлири йенип-йенип тәкрарланди... Аз вақит өтүп, асман ечилди. Қаан аста атқа минди, башқилар һәм атлириға миништи.

– Гүлдүрмома, чақмақ тохтиди. Шүкри! – дәп улуқ-кичик тинди Қаан.

– Һә, тохтиди!

– Шүкри!

Чиңғизхан пәқәт чақмақтин, гүлдүрмомидин қорқидиған батур болуп чиқти.

Чиңғизхан унчуқмай етиниң бешини қоюветип, Орхон вадиси ичигә техиму чоңқур кирип кетип бармақта еди... Улар хиял илкидә Орхонғиму айиғи йәтти. Баурчуқ Арт Текинниң пүткүл әзайи-бәдәнлиридә гаһ хошаллиқ, гаһ мискинлик һис-туғулири пәйда болатти. Тора Қаяму ана-Вәтинини көргини үчүн шатлиқ қучиғида. Чиңғизхан бу икки уйғурниң чирай-шәклигә қарап, сәмимий, инсаний хисләтлири ойғинип кәтти. У тиккисигә-тик туруп, гәвдисини алдиға чиқирип, қучиғини кәң ечип деди:

– Әссалам, Орхон! Егилириңниң балилири Баурчуқ Арт Текин кәлди! Моңғул Тәңриқути, сениң егәң – Мән Чиңғизхан кәлдим, – кәң далада, кәң вадида Қаанниң авази жирақларға кетип вада тегигә йошурунған еди. – Мән бу тәрәпкә көп келимән. Сениң қошқар бовилириң қәйәрдә, қандақ яшап, ханлиқ қурушни билгән екән. Бу йәрдә яшиған уйғурлар бәрикәтни өзи билән әкәтмигән екән. Уйғурниң шундақ инсаний хислитигә дайим апирин дәймән! Мән һеч кимниң алдида тиз пүккән әмәс. Орхон зимини – мениң күчүм, қувитим. Шуңлашқа Орхон зимини алдида тиз пүкүп, сәждә қилимән. Бу йәрдә уйғурниң, моңғулниң роһлири можут.

Чиңғизханниң жүригини йерип чиққан һис-туйғулирини, Идиқут билән Тора Қая йәргә чөкүп олтирип, тиңшиған еди.

– Әй, муқәддәс бовилирим! Әй, хасийәтлик хизир нәпәс момилирим! Силәр кәттиңлар. Таш болуп қетип қалдиңлар! Топа болуп, йәр аталдиңлар! Маңа көк вә қара ташлиқ һәйкәлләр лазим әмәс. Тирик һәйкәлләр – тирик адәмләр керәк. Мениң идиқутлуқ уйғурлирим! Мән бу йәргә тирикләрниң ғемини йәп кәлдим.

Бу чин жүрәктин чиққан Идиқут уйғури – Баурчуқ Арт Текинниң сөзини Қаанму аңлиған еди. Һәр икки һөкүмдар бир-биригә мүрә тәккүзүп, Орхондики мәңгү таш пүтүкләрни аста меңип, арилашқа башлиди. Ташлар болса, уларни көрүп, ерип, йә қумға, йә топиға айлинип кәтмиди. Шундақла сирлиқ, жим-жит, чоң сүкүтта туратти. 

– Һә, мениң оғлум! – деди Қаан Идиқутни ишәндүрүп. – Зимин мениң болғачқа, бу һәйкәлләр шундақ сақлиниватиду. Мениңдин рази болурсән, оғлум. 

– Әлвәттә, рази! – деди Тора Қая көңүллүк. 

– Тәңриқут Қааним! Сиз улуқ адәм. Баш егимән! Уйғурни дост тутқиниңизға апирин әйләймән! Бирақ тарихта бу дияр уйғурниң Шәрқий йери екәнлигини сиз яхши билсиңиз керәк? Шундаққу дәймән?!
– Уғу раст. Уйғур-Орхон хақанлиғи Қарабалғасундин Ғәрипкә вә Оттура Азиягә көчкәндә, өзиниң өстүргән, баққан маллиринила һайдап әкәткән. Асасий байлиқ – йәр, яйлақ маңа қалди. Бу әқиллиқ улуқ уйғурниң алийжанап, меһриванлиқ чоң иши.

Чиңғизхан Баурчуқ Арт Текин күтмигән бир муһим гәпниң учини чиқирип қойди. 

– Дунияни өзәмгә қариталаймән. шундақ болиду. байлиғини, алтунини алимән. Маңа беқинған йәр вақитчә болуп, мәңгүгә тутуп туралмисам керәк. Йә-зимин дүшминимниң мираси болуп қалиду. Бу һәқиқәт. Амма уйғур-Идиқут зимини мәңгү уйғурниң, йәни Баурчуқ Арт Текинниң мираси. Буниңға талаш вә изаһ керәк әмәс. Дәһшәтлик ойни бешиңдин чиқиривәт! Уйғур-Идиқути Уйғур-Орхондәк харабилиққа айланмайду. Сән өлгәнләрни көп тиңшима. Мени тиңшиғин. Икки йүз жил өмүр сүргән Уйғур-Орхонини моңғуллар вәйран қилғини йоқ. Уни өзәңлар, уйғурлар, қирғизларға ялақчилиқ қилип, пана тутуп, Орхон ханлиғини қирғиз қиличиға тутуп бәрдиңлар. Ялған дәп көргинә. Һә, ундақ ейталмайсән! Бәлки бәш-алтә жилдин кейин Оттура Азиядә яшаватқан уйғурлириңни көрүпму қаларсән. Улар қачан көчкән? Жилнамә, нурнамә вә тәзкирийләрдә қандақ баян қилиниду. Биләмсән? Сән алим, оқуған жигит...

– Билимән, – деди Идиқут Баурчуқ Арт Текин. – Орхон қағанлиғи икки йүз жил мустәқил, әркин, азат һаят кәчүргән. Шаһзадә Пан Текин башлиған он бәш қәбилә Ғәрипкә көчти. Улар уйғурлар Бәшбалиқ, Үрүмчи, Турпан, Қарашәһәр, Куча зиминиға келип, шу жайларда әзәлдин яшап келиватқан қериндашлири Ғәрбий уйғурларға қошулди. Орхон-Уйғур байлири, йәни Шәрқий уйғурларниң бир қисми Йәттису-Арганумға, Қәшқәр әтрапиға көчүп барди. Қом-қериндашлири билән бирикип, жәңгивар яғмилар қәбилиси рәһбәрлигидә Уйғур Қараханийлар дөлитини қурди...

Чиңғизхан унчуқмай, Идиқутниң сөзини тиңшиди. Бу тарихий өзгиришләргә һеч немә қошмиди. Пәқәт, йәнә шәхсий Баурчуқ Арт Текинниң шөһритини техиму улуқлайдиған, мәдһийиләйдиған бир сөз қошуп қойди:

– Мән Уйғур-Идиқутини билимән. Уйғур Баурчуқ Арт Текин оғлини билимән. Идиқут мәңгү яшайду. Мән һәм мәңгү яшаймән, – деди. 

Чиңғизханниң гепидә чоң мәна, ой-пикир ятатти. У ой алаһидә болуп, Баурчуқ Арт Текинни толиму яхши көрүп қелиштин, һөрмәтләштин, қәдирләштин, көк бөрә беши әкис етилгән Идиқутниң байриғини сақлап қелиштин ибарәт еди. Баурчуқ Арт Текин униңға чоңқур миннәтдарлиқ билән бешини егип, азирақ сүкүт сақлиди.

– Мән һәм силини билимән. Улуқ инсан дәп чүшинимән. Улуқ моңғулни, қәһриман моңғулниң йоруқ юлтузи Чиңғизхан жанаплирини билимән! Сиз мениң мәңгү қериндишим.

Тора Қая икки әқилдар, батур – қәһриманларниң һәрикити вә ейтиватқан сөзлиригә бепәрва қаримайдиғанлиғини билдүрүш мәхситидә мундақ деди:

– Силәрниң арзу-арманлириңлар худаниң қулиғиға йәткән! Хәлиқ вә Вәтән ғеми, Илаһим, силәрниң әқил-оюңлардин чоң орун алған, – деди үмүт билән. 

Икки хан, икки хил күлди. Бирақ Тора Қая Чиңғизхандин, Баурчуқ Арт Текиндин бир еғиз сөз чиққинини аңлимиди. Бу жим-житлиқ Тора Қаяниң пәрәз қилишичә, Чиңғизхан гәп қиливатқанда, өзигә бир адәмниң чәттин арилишип, һекмәт-һекайиси ариға кирип, улуқлашларни қәтъий халимайдиғанлиғини билдүрәтти. Баурчуқ Арт Текин һә, әнди чүшәнгәнсән, дегәндәк Тора Қаяға қапиғини түрүпла қойди. Идиқутниң қапақ түрүши дәһшәтлик ақивәтләрдин әмәс еди. Әксичә, сәмимий агаһландурушниңла ипадиси әкис етилип туратти. 

Икки Хан Тора Қаядин сәл илгири кәтти. Тора Қая болса, уларниң өз ара шәхсий гәплирини аңлашни артуқчә дәп һесаплап, кәйнидә келивәрди. 

– Қараханийлар мусулманлар екән, шундақму?
– Һә, шундақ, алий хақаним! Чомақ
 уйғурлар. Қенимиз бир. Түркий қәбилиләр. Томур-йилтизимиз бир. Динимиз башқа. 

– Төвәнни төвән! Қалақни қалақ! Улуқни улуқ дейиш лазим. Немишкә һәммә түркийләр, уйғур түрклиригә охшимайду. Мәдәнийити чоң. Салған көрүги алтун көрүк. Немишкә? 

– Түркий қәбилиләр бөлүнүп кәттуқ. Шуңлашқа шундақ тәрәққият болди. 

– Қайсиң улуқ милләт? – Қаан әттәй сориди.

Баурчуқ Арт Текин аттин сәкрәп чүшти. Қаан етиниң бешини тартип тохтатти. Күзәтчиләр һәм бир-биригә қаришип, жүрүшлирини тохтатти. Баурчуқ Арт Текин Орхон тописидин икки сиқим алди. Көрсәтти.

– Мана, топа! Бир-биридин пәриқләнмәйду. – Идиқут икки сиқим топини очумиға елип арилаштурди. – Бәри бир топа. Пәрқи йоқ. Биз һәм шундақ бир сиқим топа. Топимиз бир түркий хәлиқ, қәбилиләр! Оттура Азия вә Арганум түркий қәбилиләрниң макан-жайи... 

– Динлириму охшайду! 

– Биз, идиқутлуқ уйғурлар, Намубут, Намударам, Намусаңлар
, будқа етиқат қилидиғанлар.

Қаан йәнә Баурчуқ Арт Текинниң томурини  бесип көрди:

– Дини башқа болса, дили жа болур! – дәп у бир түркий хәлиқниң икки өгисини ажритип сөзлиди. 

“Япирим, немә дегән сәпра мүжәз адәм бу”, деди ичидә Идиқут Баурчуқ Арт Текин, түркий қәбилиләрниң дили башқа дәп һеч қачан ойлиматти. У бу гәпни аңлимиғандәк, шүк турувалди. 

Жүгрүк атлар, қулақ йопуруп, учқандәк келивататти. Улар атлириниң бешини Керулен-Қаан ордисиға қарап буриған еди... Йолда Чиңғизхан: “Баурчуқ Арт Текин билән йәкмә-йәк чиқип, қовурғисини егип қоймасмекин!”, дәп ойлиди. 

Баурчуқ Арт Текин Қаанниң немә ойлап, мийиғида күлүп қойғинини билмигини билән униң учтумтут бир немә ойлап тапидиғиниға гуман қилматти вә униңға тәйяр туратти. Идиқут етини бир қамча урди. Қаан һәм етиға бир қамча урди. Күзәтчиләр буни көрди... 

– Әлвида, муқәддәс Орхон! – дәп вақириди Баурчуқ Арт Текин...

Мана Керулен... Мана ақ орда... Сериқ шатр... Қара сельде, ақ сельде, көк бөриниң беши әкис етилгән Уйғур-Идиқутниң байрақлири шатр үстигә қадилипту, байрақлар Керулен вадисиниң иллиқ шамилида йәлпүнүп туратти. Буларни Бөрте уджен Сечен хатун, Чахә, қәһриман оғуллири Жуши, Үкетай, Чағатай, Толи, қоманданлардин Субедей, Мухалилар күтүвалди... Субедей багатур тирик көк бөриниң тумшуғиға қелин тасма бағлап, йетәкләп чиқти. Бөрә өткүр чишлирини ялиңачлап, тәләтини түрүп туратти.

Шаһ Баурчуқ Арт Текин көк бөрини көрүп, пүтүн тени шатлиқ һиссиятиға бөләндидә, немидинму бир немидин чөчиди.

“Бу Оғузхан бовамниң көк бөриси әмәсму? Бу уйғур түрклириниң бөрисиғу, ахир?! Қандақ, қәйәрдин тутуп әкәлди? Асмандин чүштиму? Тупрақтин чиқтиму, йә? Яқ, у бөрә әмәс. У аллиқачан өлүп, роһи һәммә уйғур түрклириниң вужудиға қонған дәттиғу ривайәттә. Көк бөрә қувәтлик, егиз, семиз, түклири қуяш нуридәк, алтундәк пақирап, көзни қамаштуриду, дәттиғу ривайәттә. Уйғур түрклириниң көк бөриси меһриван, көзлиридин нур йеғип туриду, дәттиғу ривайәттә. Бу көк бөрә немишкә готу? Турмуш-патаң! Һә, бу уйғур түрклириниң бөриси әмәс!”. Немишкә мениң алдимға елип чиқти? Һазир қоюветиду? Бөрә маңа етилиду, ғалжир кәби талиши мүмкин. Көк бөрә егисиниң қолидин чиқти. Йә, әттәй қоювәттиму, намәлум, әйтәвир. Идиқутқа қарап өзини атти. Баурчуқ Арт Текин ат үстидә олтиратти. Қаш теши вә күмүч билән безәлгән егәрниң үзәңгисини аста йәштидә, көк бөриниң бешиға раса келиштүрүп, бирни салди. Бөрә жиқилди вә ағзидин қан еқип, тилини ағзидин чиқарғиничә, өлүп қалди.

– Уйғур түрклириниң көк бөрисигә охшамамдекән? – күлүп сориди Чиңғизхан.

– Яқ! – терикти вә жәһли чиқти. – Садиғисида кәтсун! Бу – лалми! Керулен вадисида көпму? – Үзәңгини көк бөрә үстигә пеқиритип ташлавәтти. Үзәңгә топ-тоғра бөрә қени төкүлгән йәргә чүшти. 

Чиңғизхан Баурчуқ Арт Текинниң хапа болғанлиғини көрүп, дәрру гунани бөрә тутқан нойонға артти. Бөрә тутқан очи-нойонниң қияпити болса: бойи пака, чирайи қараматай коса, йеши оттуздин ашқа еди.

– Бу өзи ихтияр билән маңа қошулған нойон, – деди һәммигә аңлитип Қаан вә униң үзигә толиму сәт қариди, чишлирини ач бөридәк ғучурлатти. – Сән йеңи қошулған гунакаркәнсән. Мениң ата-бовилиримдин удум болуп келиватқан түзүмгә бенаән, йеңидин қошулған нойонларниң һәйвисини чүшириш үчүн йүз қамча уруш керәк. Қени Ангурат-нойон, мону әбләхни сөрәк әчиқиңлар! Бөрә билән биллә көмүңлар! – дәп нойонни оттура бармиғи билән көрсәтти. 

Бөрә тутқан нойон вақириди:

– Сизниң пәрманиңизни орунлидим. Мени немишкә өлтирисиз? – дәп Қаанниң алдиға жүгрәп келип, тизлинип, узун чапининиң пешини сөйүп ялвурди. – Яшиғум келиду! Сиз бизни тирик бөрә билән күтүп, алдимизға чиқ дедиңизғу! 

Қаан Ангурат-нойонға шәрәт қилди. 

– Болди, маңа қоюп бериң, униң женини өзәм алимән! – деди Ангурат-нойон Қаанға ялақчилиқ қилип. Ангурат-нойон бөрә тутқан нойонниң путидин сөрәп, нери әкәттидә, қончидин пичақ елип, бешини кесип ташлиди. Бәш нойон бөрә вә нойонниң жәсидини атқа сөритип әкәтти.

– Һә, балам, уйғур түрклириниң көк бөрисигә охшимайду. Өлтәргиниңгә разимән! – деди вә Идиқуттин кәчүрүм сориди. – Кәчүрисән, оғлум! Нойон сатқун екән! 

Қаан Баурчуқ Арт Текинниң муздәк қетип қалған қәлбини махташ билән юмшитишқа күч селип бақти. 

– Сениң бовилириң көк бөрини пир тутидиғинини вә сән һәм көк бөрини хасийәтлик, муқәддәс дәп, жүригиңниң астида сақлап келиватқанлиғиңни аңлиғанмән. Растинла ярайдиған батур Идиқут екәнсән! 

– Өзлириниң дөләтлиридә шундақ болсун, дәп жүръәтлик ейталаймән! – деди Идиқут көңүл рәнжишини ичидә сақлиған һалда. 

Чиңғизхан һәр қәдәмдә, һәр бир сөһбәттә Баурчуқ Арт Текингә очуқ сәмимийәт билдүргини билән ичидә Идиқутни синайдиған дәһшәтлик ойлири бар еди. Әнди у ойлирини әмәлгә ашуруш үчүн көпкә созмай, әтә әтигәндила башлавәтмәкчи болди.

– Әтә пүткүл қошунлирим иккимизни қарши алиду. Батурлар ойинини көримиз, – у сирлиқ күлди. 

– Тәкливиңизнә һашкалла, Қааним!

“ Шәхсий күзәтчилирим ақ өйни күзитиду. Хатиржәм болуңлар! – дәп у аста талаға чиқти. Уни күзәтчиләр өйигичә узитип апарди. 

Шу кечиси Баурчуқ Арт Текин зади ухлалмиди. “Қара, пүткүл түркий қәбилиләрни заңлиқ қилғинини қара! – дәп ич-ичидин һәс-һәс болуп, нәпәслири қаттиқ сиқилип, боғулған еди. – Мүмкин Қаан көк бөрини, йәни Керуленниң қанжуқ бөрисини тутуп кәл, уйғурға көрсәт демигәнду? дегән болса, очи-нойонни немишкә мениң көзүмчә өлтүрди? Очи ялған ейталмайду, әлвәттә. Бу жайда гәп Чиңғизханда. Һә, Қаанда! Немә демәкчи болди?... Чоңқур мәна бар! Қандақ? – Идиқутниң ғәзиви көтирилди. У яқ-бу яққа өрүлүп, беарам ятти. – Һәссинә?! Һә, мүмкин көк бөрини мәшъәл қилип егиз көтирип кәлгән жими түркий қәбилиләрни мошундақ атқа сөритип өлтиримән дегиниму, йә? Һә... Һә... Шундақ... Дәл шундақ... Һарам ойини таптим... Бирақ Арисланхан, Буғрахан, Қараханийлар, Идиқутлар, Хан, Шаһларму саңа ейтип жан бәрмәс! Уйғур түрклирини, яғма түркләрни өлтәрсәңму, көк бөрә роһлири билән биллә егиз асманда жүргән роһларни өлтүрүшкә қиличиң ажизлиқ қилар, Қааним! Мән Оғузхан әвладимән. Көк бөрә роһи мениңда бар. Шу роһ билән яшаватимән. Билип қой! Сән мени синаватисән, билип, сезип қалдим. Сениңдин маңа келидиған балаю-апәтни, уйғурум үчүн, Идиқутум үчүн амалсиз, ихтиярсиз баштин кәчүрүшкә тәйярмән. Сән мәккар, мениң шу хил оюмниму интайин яхши билисән...”.

– Бизниң көк бөрә қуяштәк, айдәк дили йоруқ. Маңған йеридә бәрикәт қалиду! – деди Тора Қая. У һәм кирпик қақмиған еди...

– Раст етиватисән, Тора Қая қериндишим! – деди Идиқут бу өткүр инсанниң һәм байиқи бөригә болған көз қаришини очуқ билди вә мәмнун болди. – Бизниң бөрә бизни тоғра йолға башлиған. Һә, бу қанжуқ бөрә болса, йолимиздин адаштуридиған лалма жиртқуч.

Чиңғизхандин кейин ики уйғур йәнә пикирләшти. 

– Батурлар оюнини көримиз деди Қаан, – тәһлил қилди Идиқут бу сөзгә толиму чоңқур әһмийәт берип. – Жәң оюнлириму, йә? Моңғулда жәң оюни барму? 

– Уйғурда жәң оюни бар! – сөзгә арилашти мәслиһәтчи Тора Қая. У Баурчуқ Арт Текингә охшашла Қаанниң сөзиниң түгүчини йешишкә киришкәнлиги байқилатти. 

– Моңғулда жәң оюни болуши мүмкин. Ат оюни, чепишиш... Бәйгә... – ойлинип туруп қалди. 

Тоар Қая Идиқутниң ойини давам қилди.

– Нәйзивазлиқ, чамбашлиқ, оқ-я оюнлирини көрситимән дегән болуши керәк. 

– Тоғра. Дәл үстидин чүштүң дәп пәрәз қилайли. Моңғул батурлири өз ара нәйзивазлиқ қиламду? Чамбашчилиқ... Оқ-яни бир-биригә қаритип атамду? Өлүм хәтәри можуттә...

– Өлсә, моңғул өлиду. Бизниң немә каримиз! – Тора Қаяниң мошу гәптин кейин бешиға бир вәһмә кирди. 

– Батурум, саңа немә болди? – Идиқут тәшвишлинип сориди.

Тора Қая орнидин тез туруп, Идиқутниң йениға келип олтарди.

– Саңа немә болди?
Узақ сүкүнаттин кейин деди:

– Ағзим бармайду!... Хәтәрлик оюн!...

– Ейтсаңчу? – үни қаттиқ чиқти. 

Тора Қая иккиләнмәй жавап бәрди.

– Чиңғизханниң ойичә, бу тәвәдә икки батур можут. Бири сиз – бири өзи. 

Идиқут дәрру чүшәнди.

– Батурлар оюнини ойлап тапқинини қара!

Тора Қая бу оюнниң ақивитигә чоңқур чөкүп:

– Жанабий Идиқут! – орнидин дәс турдидә, икки қолини көксигә қоюп, қаршилиқ билдүрди һәм ялвурди.

– Мүмкин сиз оюнға қатнашмамсизкин?
– Мән? Немишкә? Мени батур чағлимамсән, йә? 

– Яқ, ундақ әмәс. Қаандин һәр бала күтүшкә болиду... 

– Хатиржәм бол, қимәтлик достум Тора Қая! Мән өзәмгә ишинимән!

Күч синишидекәнмиз, синишайли, – деди. 

... Чиңғизхан баш-тәнлирини арам алдуруш үчүн аста талаға чиқти. У ай йоруғида Керулен дәриясини яқилап маңди. Күзәтчиләр Қаанниң бу һәрикитини күтмигән еди. Улар жүгришип-жүгришип, Қаанниң алди-кәйнигә өтүп, күзитишкә башлиди. Айдиң кечидә ай шолиси чүшкән суниң долқунлири жанға арамбәхш беғишлатти. Чиңғизхан сүкүнат сақлап кетип бариду. Әтрап жим-жит. Шу хил өлүм жим-житлиғида Қаанниң сиқилиши пәйдин-пәй бесилди... йеникләшти.

– Аһ, Керулен! – дәп тохтап хитап қилди Чиңғизхан. – Мениң хошал-шатлиғимни сән билисән. Әнди қайғу-һәсритимни билип қой. Мән әтә Баурчуқ Арт Текин билән елишимән... Бир немә боп қалғидәк болсам, жиғлиғайсән. Һә, сән хисләтлик дәрия. Жиғлашқиму қадир сән. Тирик қалсам, шақиратмилириң, долқунлириң көпәйсән! – у белини тутуп, суға қарап туратти. Бу йәрдә аппақ, узун көйнәк кийгән, чачлири чугулған таңғутлуқ қиз Чахә пәйда болди. У Қаан алдида тизлинип олтирип жиғлавәтти.

– Йәнә мениңдин кечиватидила!...

Чахә гүл бәргидәк непиз вә иссиқ ләвлирини Чиңғизханниң қелин калпуклириға басти...

Чиңғизхан орнидин қозғилип аста дәрияни бойлап кетивәрди. Чахә тизини қучағлиған һалда, Керулен бойида ғал-ғал титирәп ялғуз қалди.

***

Чиңғизхан шу маңғиничә топ-тоғра шапаәт ибадәтханисиға кирип кәтти. Бу Чиңғизхан өзи, бала-жақиси ибадәт қилидиған муқәддәс жай еди. Қаан ибадәтханида өзидин өзгә һеч кимни көрмиди. Ибадәтханиниң торуслири, тамлири сехирлиқ-сирлиқ қара булутлар, қизил, йешил, көк бояқлар билән безәлгән. Чиңғизхан бу йәргә немә үчүн кирди, уни һазир зади билмәтти. Униң хатирисини тилсим чақмақлар, тилсим от-чоғ асмандин еқип чүшүп, һәш-пәш дегичила көйдүрүвәткәндәк, әс-һошини йоқатқан еди. У тизлинип, қолиниң әвлия сүңигини угилиған һалда, торусқа қарап, узақ олтарди. Торус-асман шу петичә, булутларму шу петичә, һәрикәтсиз туриду. Пәқәт униң жүриги тепирлап, қисилип титиримәктә. У чоңқур қудуқ ичидә асманға қарап, булутлардин ямғур сорап, илтижа қиливатқан еғираяқ пақиға охшаш, торус-асманға қарап, унчуқмай олтарди. Униң боюн омуртқилири қетип қалғичә, торус-асманға чәкчәрәп, ала көзи билән мәнасиз қарап турувәрди. Ибадәтхана ичи йәниму чоңқур, сөрүн, жим-жит сүкүнат ичидә туратти. У үстигә кийивалған кийимлирини аста йешишкә башлиди. Қаан кийимлирини оң тәрәпкә сәрәмжан рәтләп, тизип қойди. Анидин туғулғандәк, қеп-ялиңач болуп кәтти. Сирттин киргән адәмниң көзигә шапаәт ибадәтханисиға бир чоң иблис кирип олтарғандәк, һәр қандақ адәмниң жүригини жуғулдитиветәтти. У әйиплик, гунакар адәмдәк, бешини саңгилитип, тәңриқутқа илтижа қилди.

– Сениң қиличтинму өткүр чақмиғиң бар. Бешимни чап! Отуңда көйсун бешим! Ялт-юлт нәйзәң тиғини ғаччитаң тиқивал тенимгә! – Чиңғизхан шу тәхлиттә бир мөжүзиниң йүз беришини толиму узақ күтүп олтарди. Әпсуски, беши чепилмиди, чақмақ оттиму көймиди, чақмақ тиғи болса, тенигә қаттиқ санчилмиди. Жүриги һәм бир хил соқуватиду. Әнди у һош-каллисини жиғип, ғусли таһарәт қилди, пәрһиз тутти, мата кийимини кийди. Шаһанә исриқ йеқип, сәждә тавап қилди. У ой-хиялида Тәңриқутни көрди. Қаримамдиған, Тәңриқутум, худди күндә көрүшүп, саламлишип жүргән  хошнисидәкла ечилип, ич-сирини ечип сөзлиди. – Байқишимчә, сән маңа ишинидиған охшайсән. Әрзи-дәрдимни раса тиңшавалдә, маңа пана болидиғанлиғиңни билдүргәйсән. Һә, шундақ қилип, ойлимиған йәрдин ағзимдин чиқип, мәйданда синишайдли дәветиптимән. Дәсләптә Баурчуқниң гумписи чағлиқ дәп ойлап қаптимән. Кейин йәнә ойлисам, башқичә тәнлирим титирәйду. Идиқут болғандин кейин, хелә жәң маһарити болуши турған гәп. Мениңдин күчлүк, маһарити үстүнлүкни намайиш қилсичу?... Отқа салған муздәк мүжәзи чачирап, һой, қойсила, дегәнгә қулақ салмай, ләшкәрләр, пухралар алдида мени оғри-қарақчилардәк көрүп, мәйданда, қош қутуп йиңниси канийимға нәйзиси билән ғаччидә тиқивәтсичу? Мән нәйзивазлиққа хамирақ турсам, маһаритим шунчилик турса, синақ мәйданида қандақчә у уйғурни сүрүп-тоқай қилип кетәләйсән. Мүмкин әмәс. Нәйзивазлиқ тоғрилиқ гәп қилмаймән. Аңлаватамсән, Тәңрим? Һә, қулиғиңға сеп қояй. Башқичә болғанда, моңғул қошунлириға тәсир йетип қалармекин? Атлиқ оқ-я етишқа пишшиқмән. Баурчуқни оқ-я етишқа селип бақсам қандақ? Бундақ һалда униң йа өпкисини, йа жүригини тешип қойимән. У аттин жиқилиду. Мән дәрһал нәйзини қолумға елип, жиқилған Баурчуқ Арт Текинниң йениға келип, техи нури өчмигән көзигә қарап туруп, униң жигәр, өпкә, өт халтиси, қарғу үчәй, боғмақ үчәй, бөрәк, сүйдүк йеллирини һөтүм-төшүк қиливәтсәмчу? Көзини оювалсам, әнтим чиқмамду?
Шапаәт ибадәтханиси техиму чоңқур сүкүнат ичидә туратти. Қаан тәнлиридин қан еқип түгигәндәк, һалсизлинип, инчикә тили таңлийиға чаплаштидә, көкәргән үзини йенип-йенип, қорқунуч аламити билән сийпашқа башлиди. Йоған вә тоқ семиз бармақлирини чачлириға санчиди, қаттиқ тартти, жулупму алди. Чиңғизхан һәтта Тәңриқутқиму аңлатқуси кәлмәй, жүригиниң бир йерини йорутуп турған инсаний һис-туйғуниң һели һәм қалғанлиғини сезип қелип, күч-қувитини жиғди. 

Чиңғизханни әқил-һоши өз орниға кәлди. У һәқиқий батурларға хас, мәртлик, ирадилик билән сөзлиди: “Сөзүм сөз. Ейтқиним ейтқан. Биримиз өлүп, биримиз тирик қалсақ мәйли. Иккимизла өлмәй қалсақ, униңғиму мән мәйли дәймән”. Иссиқ қан Чиңғизханниң тенини һәрикәткә кәлтүрди. У қетип қалған биләклирини көтирип, алға созди, патаңлири бошап, титирәш һалитидә турған бармақлирини кәң ачти вә Тәңриқутқа ялвурди: “Тәңриқутум, мени кәчүргин... Маңа пана болғин... Мени қутқузғин... Мән саңа һемишәм садиқ...”. 

У гөшинисидики еғир жүкни елип ташлавәткәндәк, бешини егиз көтәрди. Жүрәк вә нәпәс қисишлири беарамға салмай, һавани әркин жутти. “Әгәр Тәңриқут мени қутқузушни нийәт қилған болса, мән ойлаймәнки, Баурчуқ Арт Текинниму қутқузисән, әлвәттә”, дәп ойлиди вә нийитини сап тутуп, дуа-тилавәт билән шапаәт ибадәтханисидин көңүллүк чиқип кәтти. 

У, һә, дегәндә асманға қариди. Асманда булутлар ай йүзини бир дәм торап, бир дәм ечип турупту. Чиңғизханниң көз алдида улуқ Тәңриқут булутлар үстидә пәрваз қилип кетиватқандәк туюлди. “Һә, Тәңриқут, һәммигә қадир, сән һәммигә үлигирип беришиң керәк. Бир йәрдә турмайсән. Мән-мән дегән пеқирларғиму, адәттә, оңайлиқчә көрүнмәйсән, билимән. Пәқәт мән чиллисамла болғини, сән йәргә чүшисән!”, дәп Қаан қолини көтирип, униңға меһир қоюп, узақ қарап турди. 

Уйғур-Орхон ханлири Моюнчур, Баянчур, Боко Текин, Пан Текинләрни мал-варини су ичкән ғол-жилғилири арисидин вақирап нахша ейтип турған айдиң кечидә жан берип турған та қедимдин қедим Керулен дәрияси һемишәм ойғақ еди. Униң шавқун-суран, шириқ-шириқлири Чиңғизханниң һәм қаттиқ жүригини дайимий юмшитатти. Униң пәрәз қилишичә, Тәңриқут һәр жили асмандин чүшүп, мошундақ айдиңда дәрия сүйидә чөмүләтти. Шуңа у Керуленни муқәддәс дәрия дәп ататти.  Йәнә шундақла муқәддәс дәрия бойиға сериқ шатр тикәтти. Ақ ордилири, жими оюнлар, қошунлар туридиған өйләрму дәрия яқилитип тикилидиған моңғул жәңчилири сепигә елинидиған яш жәңчиләр һәм мошу суда чөмүлүп, паклинип чиқип, қәсәм яд қилидиған. Худаниң нәзәри чүшкән Керулен бойида Тәңриқутқа атап қой, төгә союлатти... Йүзлигән, миңлиған яш жәңчиләр һәр жили дәрияни лөджә, чога-чатқанлардин тазилатти. Шуңа униң сүйи мәрвайиттәк таза, күмүчтәк пақирап туратти... Чиңғизхан Бөрте Уджен Сечен хатуниға бериштин авал дәрия сүйидә чөмүлди. Су шунчилик юмшақ, шунчилик таза, шунчилик тәнни шүркәндүридиған соғ еди. Қаан суда узақ чөмүлди. Су ойнап еқишқа башлиди. Чиңгиләкләр саңгилап турмақта. Униң семиз тәнлири арам алмақта еди. Сиртида күзитип жүргән нойонлар ойғақ вә сәгәк. Шәхсий күзәтчиләр баш нойонни – Ангурат-нойон дәрия бойлап келиватқан хатунни тониди. У Бөрте Уджен Сечен хатун еди. Бөрте хатунниң ерини издәп кәлгинини сезип:

– Улуқ Қаанимиз дәм еливатиду, – дәп жавап бәрди Ангурат-нойон. 

Бөрте Уджен Сечен хатун суда дарас тартип ятқан ерини көрүп, сиапйилиқ билән:

– Улуқ Қааним, бу мән, Бөрте. Чоң хатунлири! – дәп олтарди. 

Қаан суниң һөзүридин кечәлмәй, йәниму бир аз йетип, андин орнидин турди. Бөрте хатун униң кийимлирини елип бәрди.

– Сәнму! – дәп арқиға қайрилди Чиңғизхан һәйран болуп. – Мени немишкә издидиң кечидә? – униң үни йеқимлиқ еди. Йеқимлиқ қараш хатунниң меһрини техиму йорутувәтти. 

– Нәдин келишиңиз? Нәгә бардила Қааним? 

Қаан аяли сөзигә пәрваму қилмай, асманға қарап турувәрди. 

– Сили бу йәргә вә шапаәт ибадәтханисиға тайлиқ Тәңриқут билән көрүшкили кәлгәнғу дәймән? – сориди хатун ишәшлик һалда. 

– Сениң алдиңда ялған ейталмаймән. Дәл шундақ. 

– Немә гәп? Билишкә боларму, Қааним? Бешиңизда ғәм бар охшайдиғу? Бу ишни үжүр-бүжүригичә биливалғум келиду. 

– Тәңриқутниң ейтқанлиғи раст болса, мән тирик қалимән. Йоқ нәрсә үчүн һелила қорқуп, шунчә пәрияд чәктим. Женимдин айрилишқа тас қалдим. Униңдин көрә қандақ қилиш чарә-тәдбирини сениңдин соришим түзүк дегән йәргә кәлдим. Һазир саңа берип, йол-йоруқ елишни халаймән. 

Ериниң гепи Бөртегә толиму хуш яқти. Уни әршигә әчиқип туруп, чоң махташлар түпәйли көңлини көтәрди. Шу арқилиқ Қаанниң бирдин-бир ғәмхорчиси екәнлигини намайән қилди.

– Йәрдә адәм болуп жүрүш – чоң вәзипидур. Уни сили билидила, мениң жүригим Қааним. Адәм, пәқәт һаса таяқ, тәбиәтниң әң начар тайиғи, бирақ униң ойлаш қабилийити үстүндур. Сили шундақ адәмсиз! Сеғизхан сүрити чүширилгән оқ-ясиз! Дүшмәнгә санчилған нәйзә-қиличсиз! Ордиға қатму-қат тизилған шәмшәр-ялман  егиси сиз! Ярдин ярға урулуп, һәйвәт билән долқунлап, упуққичә улашқан паянсиз Керулен, Селенга, Орхон сүйи жошқуни сиз! 

Бөрте шундақ махтиди, Чиңғизхан роһлинип кәтти. Бөртениң алдиға чүшүп, көңүллүк маңди. У хелә меңип, кәйнигә бурулуп қаридидә, қәдимини астилатти, йениға кәлгән Бөрте хатунниң белидин мәккәм тутувелип, та өйигә барғичә шундақ маңди. Бөртениң өйи сәрәмжан, пакиз вә кәң, һаваси таза еди. Әр вә аял иккиси ейиқ вә бөрә териси үстидә узақ йетишти. Чиңғизхан орнидин туруп кәтмәй, кесилгән чинар көтигидәк олтарди. Бу һәрикәт, бу көрүнүш аялини тәшвишлик ойға селип қойди, аста сориди:

– Бәлки, мениң мәслиһитимдин кейин, шундақ тениңизни қурут охшаш йәватқан һәсрәттин қутулуп қаларсиз? Қәлбиңиз арам алур! 

– Мән Баурчуқ Арт Текин билән күч синишимән! 

Чиңғизхан аялиниң жүригини тиңшап турди. 

– Сиз хасийәтлик шипаң! Һәйвәтлик бир өткәл. Өткәлниң алдиға нәйзә, гүрзә, ай палта, ай палитилиқ нәйзә, қилич, шәмшәр, ялман, каман, тәпкилик я, начәғ, пәртуллар туриду. Һәммисини тутуп көрдиңиз, үгәндиңиз вә балилириңизға үгәттиңиз. Сизниң биләк күчиңиздә талай қилич, нәйзә сундиғу. Қанчә оқ-я дүшмән мүрә-мәйдилирини тешивәтти. Сиздәк маһир мәргән аләмдә йоқ, – Бөртени бирси канийидин боққандәк, гәп қилалмай туруп қалди. Шу хил туюқсиздин йүз бәргән сүкүнаттин Чиңғизхан тәшвишлинип сориди:

– Немишкә боғулуватисән? 

– Хейим-хәтәр чиқип қаламдекин дәймәна! Йениги нака болиду, еғири женидин жуда болиду.

Һәр иккиси гәп қилмай, бир-бириниң көзигә қаришип турупла қалди. Сәлдин кейин Чиңғизхан чидимай, Бөртегә илтижа билән:

– Немә қилиш лазим? Чоң сөзләшниң орни мәнда йоқ, – униң ирадиси сунған еди.

– Сәл сәвир қилип туруң, мән бир ойлинип бақай! Бир чариси болар!.. Бу йәрдә гәп... 

– Немә гәп? Кесип ейтсаңчу? Гуңга пикир қилмай, – терикти Қаан. 

– Өлүм маңа һажәт әмәс. Маңа тирик Қааним керәк! 

– Ейтсаңчу, йол қандақ?
ТАТАТУҢА

– Йәкмә-йәк мусабиқини, күч вә синашни тоғра йолға салидиған әқиллиқ қази керәк. 

Чиңғизханниң бешиға дәрру һарам ой кирди.

– Қази шәхсий күзәтчим Ангурат-нойон болсун. Әқиллиқ нойон.

– Кәчүрисиз, Қааним! – деди Бөрте униңға қарши сөз қилғанлиғи үчүн әпу сориди. – Кәчүрисиз! Ангурат-нойондин һәм әқиллиқ адәм керәк. Биртәрәплимилик қази тәғдирни йешәлмисә керәк.

– Балилиримдин Жуши қазилиққа яримамду?
– Бала атиниң тенини дүшминигә тутуп бәрмәс. Оқ-ядин, нәйзивазлиқтин қандақ қутулуш керәк? Һаманәм маһарәт синашниң болғини болған. Вәзипини чирайлиқ ада қилидиған данишмән вә қув, һелигәр адәм нәдидур.

Чиңғизхан чәксиз хапилиқ ичидә өз тенигә өзи сиғмай туратти.

– Сениң мәслиһитиңму тоғра екәндуқ. Өзәм сақ, көңлүм пак болғачқа, өзәмниң шан-шәрипигә дағ чүширип қоймай, дәп сөзүмдә туруватимән. Мән һәммә қиличвазлиқ вә нәйзивазлиқ маһаритимни көрситип, нам-нишанлиқ, балилирим вә хошнилирим алдида, рәмити атам Есугей батур алдида, моңғул бовилиррим алдида шан-шәрәп кәлтүрүп, шундақ һаят өткүзүшнни халаймән. Бирақ әқилдар мәслиһәтчим, сән издигән данишмән моңғул арисидин немишкә тепилмайду?

– Бар, тепилиду. 

– Һә, мана ким? Кимни дәйсән?
– Бирақ моңғул қазилиқ қилалмамдекин дәп гуманлинимән.

– Ким? Көңлүңгә пүкүп қойғиниңни ейтмамсән? – Чиңғизхан кийниветип, бу йошурун исимни йенип-йенип сорашқа башлиди. 

– Тататуңа лайиқ! 

Бу исимни аңлиғанда, Қаанниң өпкисини оқ-я тешип өткәндәк болди. 

– Уйғурнима? Уйғурни лайиқ дәмсәна? 

– Һә, уйғурни! Тататуңа бу ишниң һөддисидин чиқиду, дәп ишинимән.

– Өзи уйғур турса. Қени, уйғур қени. Жути Бәшбалиқ турса, Баурчуқни яқлимай, мени яқлайду дәмсән? 

– Һәр иккиңларни яқлимайду. Икки хәлиқниң пасибанлирини аман елип қалса купайә. Чақирип, очуқ сөзлишип көрсилә. 

– Уйғурдин пана издәймәнма? У мениң қулум турса. Әпсус! Әпсус! Миң қетим әпсус! 

– Тататуңа таза лайиқ жигит! Башқа чарәм йоқ. Қарап турсила, у бир немини ойлап тапиду. 

– Шәйтан езиқтуруп қойсичу? – тәрсалиғи күчәйди. 

– Мениң мәслиһитим әйнә шундақ. Тататуңаға ишинимән. У силигә толиму садиқ жигит.

– Бу һаятта саңила ишинимән. хатунум Бөрте!

– Андақта һазир чақирип сөзлишиш лазим. 

– Мән Тататуңани алдиңға кәлтүрәй.

– Мәйли.

– Лекин мән Тататуңа билән бу иш тоғрилиқ илгири-кейин сөзлишишни халимаймән!.

– Бопту, әмсә. Татауңаға өз оюмни ейтип көрәй. Немә дәйдекин? 

– Немә, сән мениң қулумға сәждә қилмақчимусән? У паланди билән мәслиһәтлишишниң өзи уни адәм дәп етирап қиливатқанлиғимиз әмәсму? Тататуңа биздин болуватқан чоң һөрмәт дәп чүшинәрму? 

Бөрте Уджен Сечен хатун Қаанниң һәр дайим Тататуңани махтап жүридиғанлиғини аңлиған вә яхши билидиған.

– Сили һеч кимни махтиматтиңиз. Тататуңа ордимизға кәлгәндин бу ян бизни саватлиққа үгитишкә башлиғанда, орда мөрини тутушини көрүп, махташқа башлидиңизғу? 
– Тоғра дәйсән, мән һәм у житим уйғурниң қилған ишидин бәһриман, мәмнунмән. Тататуңадәк қабилийәтлик адәмгә ишинишкә убдан болиду...

Чиңғизхан Бөрте билән талишип олтармиди. Униң үни өчүп, тәрвалиғи бесилди. 

– Мәйли, – деди у аста пичирлап, – мән бу қетимму сөзүңгә кирәй, мақул 

Қаан ақ өйни күзитип турған Ангурат-нойонни чақирип, буйруқ қилди.

– Тататуңа маңа керәк. Кечиктүрмә!

– Иләл, Тәңриқутум, иләл! – дәп чиқип кәтти вә етиға миндидә, айдиң кечини ойғитип, Тататуңани чақиришқа атланди.

Тататуңа ақ өйидә техи чирақ өчмигән екән. Ангурат-нойон Тататуңани өч көргини билән Қаан вә Бөртениң бу уйғурға дегән чәксиз һөрмитини билгәчкә, аттин чүшти вә етини бағлап қоюп, ишик түвигә келип:

– Тататуңа жанаплири! Саңа кәлдим! Қааним әвәтти, – дәп аста чақирди. – Сени күтүватиду.

Әқиллиқ жигит немишкә, немә үчүн дәп тәптишләп сорапму кәтмиди. У ордиға кәлгәндин бу ян рәсим сизиш биләнму шуғуллинишқа башлиған. Тататуңа бояқ вә мой қәлимини бир чәткә жиғиштуруп қоюп, кийимлирини йөткиди. Мошу пәйттә Ангурат-нойон кигиз өйниң босуғисида туруп, ишикни ечип, бешини тиқип өз көзигә өзи ишәнмәй, таң қетип туруп қалди.

– Кирсила өйгә, жанабий Ангурат-нойон! – деди Тататуңа униң көзи сүрткә қадалғинини байқавелип. 

Ангурат-нойон аста кирип, сүрәт алдиға келип турди. Нойон бир Тататуңға, бир сүрәткә алақ-жулуқ қаримақта. Сүрәт чоң ақ пахта рәхтигә сизилған еди. 

– Тонуватамдила, жанабий Ангурат-нойон? – күлүмсирәп сориди Тататуңа.

– Һә, тонуватимән. Мениң улуқ Қааним! Бирақ силиниң, жанабий Тататуңа, шундақ маһир рәссам екәнлигиңизни билмәптимән...

Булар алдираш талаға чиқти.

Тататуңа бағлақлиқ турған шәхсий етиға минди вә иккиси түнни ойғитип атлирини тараслитип, чаптуруп кәтти. Йолда келиветип: “Семиз йолвас мени немишкә чақирди? – дәп ойлиди Тататуңа. – Қаан бекар чақирмайду. Бир муһим гәп бар тайлиқ”.

Ангурат-нойон Қаан алдиға кирди. Тататуңаниң кәлгинини хәвәрлиди.

– Кирсун! – салғинла жавап қилди Чиңғизхан. – Чапсан кирсун!

Ангурат-нойон чиқип кәтти. Кәйнидин Тататуңа кирди. Қаанниң қешиға берип тизланди вә қолини көксигә қойдидә, сөзлиди:

– Мән Тататуңа. Буйруқ-пәрманлири боптекән. Кәлдим.

Қаан шу турған сияқини өзгәртмиди.

– Бөрте Уджен Сечен хатун сөзлишиду! – деди вә нери ейиқ териси үстидә йеқимлиқ күлүмсиригән хатуниға сәл бешини бурап қариди. Бөрте аста орнидин турдидә, Тататуңаниң қешиға кәлди.

– Жә, болди, көтәр бешиңни, – деди наһайити йеқимлиқ аваз билән.

Тататуңа бешини әркин көтирип, Бөртениң сөзигә қулақ салди. Бөрте болса гәпни мижимай, топ-тоғра дәйдиған сөзини ейтти.

– Қаанни яхши көрәмсән?
– Жүригимдә.

– Баурчуқ Арт Текинничу?

– Жүригимдә.

– Демәк, Қаан вә Идиқут! – Бөрте сөзи аяқлашмай Тататуңа жавап бәрди:

– Һәр иккисини жүригимдә улуқлаймән. Кәчүридила мени, Бөрте ана, немә гәп? 

– Гепиңгә ишинимән. Икки улуқ затниң бири өлүп, бири тирик қелишини халимайсәнкән. Мән һәм шуни тиләймән. Бундақ шәрәплик вәзипә саңа жүклиниду. 

– Немә қилишим керәк? – дәп сориди Тататуңа. 

– Тохта! Алдирима! – Бөртениң жүриги немишкиду қисилди. – Һазир һәммини уқисән. Һәммини ейтимән.

“Бөрте Уджен Сечен хатун Тататуңаға ишәнмәйватмиғанду”, дәп Чиңғизхан Бөртениң бир дәқиқә гәп қилмай, туруп қелишидин гуманланди вә тәшвишләнди. 

– Болди, сөзни тохтат! – деди терикип. – Тавакәл! Буниңсизму болувериду!

– Яқ, Тататуңасиз болмайду! – дәп сөзини тәрсалиқ билән давам қилди хатун. – Сәвир қилғайла, Тәңриқутум!

Бөрте Чиңғизханниң һәссинә һәсритигә боғулғини билән чатиғи болмиди. У Тататуңаниң қилидиған, ойлайдиған ишлириға әһмийәт берип жекиди.

– Әтә Қаан вә Идиқут иккиси жәң мәйданида күч синишиду. Вәдә, буйруқ, тәшәббус Қаандин болуватиду. 

– Йәкму-йәк күч синишиш! – дәп аста бешини тутуп пичирлиди Тататуңа. – Еғир синақ! Мениң вәзипәм немидин ибарәт, Бөрте ана? 

– Оқ-я вә нәйзивазлиқтин сән қази болисән.

Тататуңа яқ дәп ейтса, дәрһал бойнидин беши жуда болидиғанлиғини биләтти. 

– Мақул, болимән. Ишәнчиңизни ақлаймән! – деди тағдәк еғирлиқ билән. – Қазилиқ қолумдин келиду. Бешимни азирақ ишлитип бақай. Мәшәдә ойлинип көрүшкә мүмкинмекин?

– Қени, мәрһәмәт!

Узақ вақит өтти. Бөрте Тататуңани алдиратмиди. 

– Хейим-хәтәрдин қечиш лазим! – дәп ишәшлик сөз қилди Тататуңа вақитни өткүзүп. – Кийим-кечәклирини йөткәш лазим. Һәр иккисиниң үстигә ақ көйнәк кийишини халаймән. Қааним бешиға қизил қирғавул қуйруқ пәйлири санчилған күмүл добулға кийсун. Қолиға әждиһа әкис етилгән қалқан тутуши керәк. Баурчуқ Арт Текин болса, бешиға тотиқушниң пейи санчилған күмүч добулға кийиду. Қолиға бүркүт әкис етилгән қалқан тутқузимән. Қаан чиққанда, ақ байрақ егиз көтирилиду. Идиқут мәйданға чиққанда, бөрә беши әкис етилгән Уйғур-Идиқут ханлиғи байриғи йәлпүлдишини қәтъий тәләп қилимән. Бу хил мәшиқтә тәйярлиқ әйнә шундақ.

– Ейтқиниң тоғра екән! – деди Бөрте хошаллиғи қәлбигә патмай, Тататуңаниң дәрһал ойлап тапқан тапқурлуғиға мәмнунлуқ бирдүрүп. – Иккинчи мәшиқ тоғрилиқ немә ейтар едиң?

– Оқ-я етиш маһарити өзлиригә мунасивәтлик.

– Оқ-яни биринчи болуп ким атиду? – сориди Бөрте тәшвишлинип.

– Билмәймән.

– Билишиң керәк! – сөзгә арилашти Қаан. – Мән биринчи оқ-я етишни халаймән! 

– Мәйли, сили биринчи болуп оқ-я етишқа буйруқ чүширимән. 

“Мән икки ханни өлмисекән дәймән. Һә, бу оқ-яни биринчи үзимән дәп вақирайду. Қаан өлүмдин қорқидекән. Мән өлмәс болуп туғулған, дәп махтинип сөзлигини пахта екәндә”, дәп бир дәқиқә бу ойни хиялидин өткүзди.

– Мени асмандики егәм: йәрдики адәмләр гунакар. Уларни сән өлтирисән дегән! – Чиңғизхан чирайи дәһшәтлик, сөрүн еди. Үзлиридин қан қечип кәткән, бәәйни өзини өзи боғузлайдиғандәк һаләткә келип қалғанлиғидин Тататуңа хелила чөчүп кәтти. Униң Бөрте Уджен Сечен хатунниң сөзидин кейин һүпийиши бесилди. 

– Сили һәммигә қадир, күчлүк ирадилик! Бирақ Идиқутниң инсавини бәрсун дәп тиләйли. Силидә һәм аяш болсун! Өлүм хәтәри бар. Лекин өлүмгә йол йоқ. Өлүмгә һәрикәт қилишниң һеч бир орни йоқ. 

Бөртениң шу хил очуқ агаһландуруши Қаанниң қаптилиғиму кәлмиди, писәңму қилип қоймиди. Әқиллиқ Бөрте бешини иссиқ қоллири билән тутуп, жим олтарған еди.

– Мән қази! Бөрте анамниң сөзидә чоң һәқиқәт бар.

Чиңғизхан вә Бөрте иккиси Тататуңаниң һекмәтлик сөзигә қулақ салди вә сөзини жирмиди. 

– Садақәтлик Қааним! Садақтин үч оқ елип, оқни кирчигә бесип, нишанлап атқан оқиңиз Баурчуқ Арт Текинниң өпкә-жүригини тешип өтмәй, бекарға учуп кәтсичу?
Бөрте орнидин дәс турди. Қаанниң тени шүркинип кәтти. Тататуңа ахири Қаанни қорқутти вә яман райи әлпазидин қайтурди.

– Шәрт бойичә, новәт Баурчуқ Арт Текинниңки. Униң атқан оқи бекар кәтсә, нурниң үстигә нур. Бекар кәтмисичу? Нишанға берип, дәл тәгсичу?
Ақ өйдә, худди гөрдәк, жим-житлиқ һөкүм сүрди.

– Шапаәтлик Қааним! Сизниң оқ аталмиғиниңиз нойонлириңизниң роһини чүшириду, әлвәттә. Уларниң қәлби қайғу-ғәм, дәрт-әләмгә толиду. Буниңға етивар бәрмигиниңиз әвзәл. Оқ үзүш маһаритиңизгә гуманим йоқ. Баурчуқ Арт Текинниң оқ үзүш маһаритигиму ишинимән. 

Бөрте Тататуңаға ялвуруп деди:

– Баурчуқ Арт Текин билән аста тил тепишишқа болармекин? 

– Пичирлап қоюшниң һажити йоқмекин дәймән, меһриван Бөрте ана.
– Гепиңни қандақ чүшинимән? – деди Бөрте.

– Сениң оюңчә, Идиқут оқ үзүп, мени өлтәрмәй, ахмақ қилиду дәмсәна? – Қаан тәрләп кәтти. 

– Яқ, ундақ әмәс.

– Һә, қандақ? – сориди Бөрте.

– Баурчуқ Арт Текинниң ойлаш қабилийити күчлүк күч синишишни адәм өлтүрүш екән дегән ой бешиға кирмисә керәк. Тәңриқут Қааним, сизни өлтүрүш үчүн кәлмиди. Сизни пана тутуп кәлди... Оғузхан әвлади, Уйғурлар, достқа һемишәм садиқ... Бу жәһәттин Идиқуттин хәтәр йоқ. Йәнә өлүм әмәс. Бирақ азирақ шав-шув гәп болиду, халас. Идиқут шунчилик һөкүмранки, у һәр қандақ әһвал-шараитта өз мәнпийити үчүн иш қилиду. Идиқут, байқишимчә, қумдин һәм ағамча ешидиған һөкүмран. Буниңға капаләт берәләймән. 

– Әй, йәттә қат асмандики Тәңрим Қаанимға өзәң пана болғайсән! – дәп икки қолини егиз көтәрди. – Идиқутқа инсап-топақ бәр. Буларниң тәнлирини өзәң бәрпа қилғайсән. Нәйзә тиғлиридин, оқ-я оқлиридин сақлиғайсән!

Бөрте ериниң қешиға аста кәлди. Қаан болса Бөртениң тәңридин зарлинип сориған илтижарини аңлап турған еди. 

– Тататуңаға буйруқ-пәрман қилиш керәк.

Қаан Бөртениң гепини тиңшиди.

– Мақул, әқилдарим! Мениң әң сөйүмлүк хатунум Бөрте ейтти, купайә. Тататуңа бизгә қази болисән!

– Апирин, сизгә, Қааним! – дәп ериниң чапинини сөйди Бөрте. – Чақмақлар чақмисун. Гүлдүрмомадин сақлиғайсән!

– Тататуңа, сениң бешиңда қилич есиқлиқ турғинини агаһландурмақчимән!

– Билимән, Тәңриқут Қааним! Мән һәм һәр күни муқәддәс худаға сиғинимән, ишинимән. У қилич бешимни чапмайду. Мән ойлаш вә дәрт тартиш үчүн яшиғиним яшиған. Мән өлсәмму, мән өлмисәмму – бәхитлик уйғур Тататуңа мән. Мениң қайғум рошәндур.

– Қени, көримиз. Пәрманимни Ангурат-нойон елан қилиду. Олтар, яз! 

Тататуңа төвәндики буйруқни язди: “Мән Тәңриқут Қаан, һөкүм қилимән: “Мән вә Уйғур-Идиқути Баурчуқ Арт Текин иккимизниң йәкму-йәк өтидиған күч синишиш мусабиқисиниң қазиси болуп Тататуңани бәкитимән”, дәп Қаан имза қойди.

– Саңа рухсәт. Бар, демиңни ал! Әтигә тәйяр бол! 

– Түн қанчә қараңғу болса, юлтузлар шунчә йоруқ, – деди Бөрте ериға йәнә тәсәлла берип. – Сизниң юлтузиңиз һеч қачан өчмәс...

– Хаталишиш пәқәт адәмгила хас нәрсә! – дәп Бөртениң сөзигә һекмәт қошти Қаан. – Бирақ адәм адәмгә бөрә... 

***

Баурчуқ Арт Текин азирақ йетип, охинип кәтти. Әтики күч синаштин әндишә қилди. “Ким қази болар екән? У кимни һимайә қилиду Мәйли кимгә ян бесип, ишни жүргүзсә жүргүзүвәрсун. Әй, Тәңрим, мән биринчи болуп оқ үзмисәмкән. Қаан биринчи үзсун! Мән өзәмгә оқ тәккүзүштин қечишни билимән. Әгәр мән биринчи болуп оқ атсам... бир тал оқ бекар учмайду. Қандақ қилиш керәк? Қаан сөзи етилған оқ! Таймайду вә һәргиз ундақ қилмиса керәк. Мән Қаанни өлтүрүп қойсам, моңғул мени, Уйғур-Идиқут ханлиғини тар-мар қилип, тәкти билән гумран, хану-вәйран қиливетиду, тайлиқ. Һә, мүмкин мән хата ойлаватидиғандимән? У мөшүк мени өлтүрүшниң һелисини тепипму қойғанду! Мөшүктин күчлүк жиртқуч йоққу, ахир. Әтә қазиниң алдида “Мән күс синишиштин баш тартимән!”, десәм Уйғур-Идиқут һөкүмрани һәққидә қандақ әпқачти ғевәт тоқулидекин? Қаан сөзүмгә кирсиғу, мәйли. Кирмисичу? Бешимдин садиған, оюнға қатнашмаймән дәп ейтип көрәй”.

– Тәйярму сиз, жанабий Идиқут?
– Мән тәйяр! Бирақ ичимдә қорқунуч бар.

– Немидин, кимдин қорқуватисиз?
– Қаанни өлтүрүп қойсамчу?... Әтисила Бәшбалиққа жәсидимни апирисиз. Уйғур-Идиқутиға от қойиду, адәм вә шәһәрни көйдүрүши турған гәп. Бу дәһшәтлик вақиәни тохтитишниң очуқ йоли барму?
– Йоқ! – дәп жавап бәрди Тора Қая.

– Йоли бар! – деди Идиқут. – Мән күч синишиштин баш тартимән.

Тора Қая таң қетип, өз қулиғиға өзи ишәнмиди.

– Қаан кәчүрмәйду, бу бир, иккинчидин , сизниң маһаритиңиз алий дәрижидә. Маһаритиңизни очуқ көрсәтмәмсиз. Моғулларға уйғурларниң һәм жәңгивар хәлиқ екәнлигини көзигә тиқип қоймамсиз?! Бирақ Чиңғизхан сизни айимиса, айимисун! Сиздин өтүнүп сораймән. Чиңғизханниң һаятини сақлап қелиш лазим... У чағда һөрмәт-иззәтни йәниму егиз тикләвалимиз!...

Идиқут Тора Қаяниң мәслиһитини аңлап, бәк хуш болуп кәтти. 

– Сөзиңиз маңа чоң мәдәт бәрди...

– Һәр һалда һошиярлиқни қолдин бәрмәслик муһим.

– Мән хәтәрни күтүватимән. Чиңғизхан һәм күтүватиду. У һәм қандақ қилип хәтәрдин қутулсамкин дәп ғәм ториға чүшкәнду, бәлки.

– Кху! Кху! – дегән авазлар буларниң ятқан өйигә ашкарә аңланди. 

Тора Қая ишикни ечип, аста талаға қариди. 

– Мәшиқ мәйданиға кетиватса керәк. Булар әтигәндә опур-топур ат чепишлириға қариғанда, мәйданға интайин көп жәңчиләр жиғилидиған охшимамду. Жанабий һөкүмраним, бизгә қарап бир атлиқ келиватиду.

– Хәвәрчи, тайлиқ! – деди Идиқут һодуқмай, сәвирлик көрситип. – Мәйли кәлсун. Немә дәйду, аңлап, байқап көрәйли.

Идиқут шу гәпни қилғичила, атлиқ Ангурат-нойон пәйда болди. У аттин сәкрәп чүшүп, Баурчуқ Арт Текингә толиму әвришимлик билән тазим қилди. Идиқут әтигәнлик хәвәрчиниң келишини көңлидә қтурмиди. Шуңлашқа униң көзидә нур, левидә күлкә йоқап, сәт қариди вә сориди:

– Шунчә әтигәндә баш егип олтирисиз. Керулен вадисиға қиян келиш хәтәри барму? 

Ангурат-нойон аста бешини көтирип, көзиниң астидин униңға қариди вә Идиқутниң еғир-бесиқ турғиниға апирин әйлиди. “Мошундақ вәзийәттә Қаан өзини қандақ көрситәттекин? Бәлки, хәвәр әкәлгәнлигим үчүн бешимни пути билән раса келиштүрүп бир тепәттимекин? Идиқутниң алдида қорқмай, өпкәмни бесип сөзлисәм болидекән” дегән ойини бешидин чапсан өткүзүветип, сөзлиди:

– Мәшиқ мәйданида Қаан сизни күтүп туриду. Қази һәм шу йәрдә.

– Қази ким болдекин? – қизиқип сориди Идиқут.

Ангурат-нойон жавап бәрмиди. 

– Мән тәңриқут Қаанимниң шаһадәтлик пәрманини елан қилимән. – Қазиниң ким екәнлигини көзи ейтип турғини билән, тили йошурғанди. 

Идиқут Ангурат-нойондин йенип һеч немә соримиди. Пәқәт кәскин һалда Тора Қаяға деди:

– Хатиржәм болуң, мән йеңимә? 

– Ишәнчим камил, сиз йеңилмәйсиз!

– Ақ нийитиңизгә, сап дилиңңизға апирин!

– Һошиярлиқ керәк! Бу гәпни йенип ейтқиним үчүн сиздин кәчүрүм сораймән. 

Идиқут Тора Қаяниң икки мүрисигә икки қолини қоюп, чоңқур сәмимийәт билән деди:

– Сиз маңа артуқ сөз қилмидиңиз. Шәпқәтлик мәслиһәтчим!

Тора Қая өзини тутулмай, немишкиду әзиз зат Баурчуқ Арт Текин билән хошлишиватқандәк, мәккәм қучақлап, өпкиси ағзиға тиқилди. Идиқутниң һәм дәл мошу дәқиқидә көңли бошап кәтти. Бирақ Тора Қая еғир һиссиятини сәздүрмиди. 

– Буд хударимиз уйғурға пана болиду! Хәлқим пана болиду! – деди Тора Қаяниң көңүл-диққитини, иллиқ һис-туйғусини һөрмәтлигән һалда. Мән зәпәрни қолдин бәрмәймән...

Идиқут сәпни бузуп, тоғридин-тоғра Қаанниң алдиға йетип кәлгәндила, атниң еғиздуруғини мәккәм тартип тохтаттидә, саламлашти.

– Хушвақ таң, жанабий Қааним! Таң нури сизгә бәхит ата қилғай! – дәп қол берип көрүшти. 

Идиқут һәрикитидә хошамәт қилиш паалийити тамамән байқалматти. Чиңғизхан Идиқутниң һәрикәт-һалитини чүшәнмәй: “Уйғурда хелә һүнәр бар охшайду!”, дәп хиялидин өткүзүвәтти.

Ангурат-нойонниң ат үстидә олтирип, жакалиған пәрман иккисиниң сөзини чип тохтитивәтти, һәр иккиси дәрру қапақ түрүшти. Һәр иккисиниң көзи қазида еди. Идиқут Тататуңани көрүп, һошиға кәлди. 

– Тататуңағу бу! Мениң әзиз жутдишим! Мениң әзиз қериндишим!

Бу йәрдә Чиңғизханниң Жуши, Үкетай, Чағатай, Толи балилири болуп, улар Баурчуқ Арт Текингә тиклинип қарашмақта еди. Баурчуқ Арт Текин бу қарашлар астида өчмәнлик барлиғини дәрру сәзди.

Чиңғизхан сүкүт сақлап, бир асманға, бир опур-топур болушуп, чирайлиқ атлиқ сәп түзәп өз Қааниға тәлмүрүп қарап турған қошунлириға, худди ичидә санаватқандәк, баштин-аяқ көз жүгәртип чиқти. Тора Қая Идиқутниң оң тәрипидә атлиқ туратти. У сәп түзигән қошунлар арисида турған Тататуңаға көзи чүшти Тататуңға Ангурат-нойон бурулуп бир немә деди, әтималим. Тататуңа бешини мидирлитип қойди. Тора Қаяниң жүриги неминиду сәзгәндәк беарам болди, ахир чидимай, Баурчуқ Арт Текингә аста пичирлиди:

– Чамбашчилиқтин хәвири йоқ, орда хәттати, ғәзнә беги Тататуңа қилиғиға Ангурат-нойон немиләрни дедикин, қандақ ойлайсиз, жанабий Идиқут? Әйнә, у биздин көз алмай, қарап туриду. 

– Тататуңа? – һәйран болди. – Әқлимгә сиғмайду. Ангурат-нойон йошурған киши мошу. Әлвәттә, Тататуңа. Моңғулдин қази болғидәк адәм тепилмиғиниму?
– Тепилиду, әлвәттә. Бу йәрдә бир қувлуқ һәрикәт бар, – деди Тора Қая чоңқурирақ ойланған һалда. – Тататуңа болсун дегән ким?
Вақитму бир йәргә барди. Ангурат-нойон сәп түзүп турушқан ләшкәрләр сепидин үзүлүп чиқип, мәшиқ мәйданида үзүк шәклидә қорған болуп тизилған ләшкәрләрниң алдидин өттидә, оттуриға келип, ат үстидә туруп, Қаанниң шаһадәтлик пәрман-буйруғини гурун томури үзүлгидәк вақирап туруп жакалиди. Буйруқ шундақ елан қилинғандин кейин, әнди Тататуңа сәптин үзүлүп чиқти вә вәзиписигә дәрһал киришти. Ләшкәрләр Тататуңани һөрмәт билән қарши алди. Бирақ, немишкиду, сүрлүк қияпәттә турушватти. Тататуңа Чиңғизханниң алдиға келип, үч қетим тазим қилди. Андин Баурчуқ Арт Текинниң алдиға келип, будда динидикиләрниң әнъәниси асасида тоққуз қетим тазим салимини қилди. Бунидин кейин нерирақта тизлинип олтарған думбақчилар дақа-думбақ қилип, тевилвазлирини уруп-челип Керулен вадисини чаң кәлтүрүвәтти. 

– Тохтитиңлар! – деди Тататуңа қолини көтирип қоюп. 

Думбақчилар дәрһал тохтиди. Тататуңа Чиңғизхан билән Баурчуқ Арт Текинниң аттин чүшүшини тәклип қилди. Улар қазиниң ейтқинини дәрру тиңшиди. 

– Мону қатлима күмүч орундуқта азирақ олттирип туруңлар! – дәп илтимас қилди Тататуңа. Икки хан унчуқмай буйруқни орунлиди.

– Мән меһриван улуқ зат Қаанимизниң пәрманиға бенаән чоң күч синашни өткүзидиған қази болимән. Күч синашни өткүзүшниң тәшәббускари Тәңриқут Қаанимиздур.

Буни аңлиған ләшкәрләр бир нәпәстә, бир авазда:

– Кхә! Кхә! – дәп вақиришип, һисдашлиқ билдүрүшти.

– Күч синаш – оқ-я етиштин вә нәйзивазлиқтин ибарәт, – деди Татауңа. Ләшкәрләр қоллиридики қиличлирини егиз көтиришти. 

Чиңғизхан аста башини буриған һалда, көзиниң қири билән Идиқутқа қариди. Идиқутниң чирай-һөсни һеч бир өзгәрмәй, сағлам көрүнәтти. Тора Қая болса, ички һалитини һеч кимгә сәздүрүшни халимиғандәк, теч туратти. Бөрте бармақлиридики күмүч үзүклирини чиқирип, дәрһал селип турмақта еди. Буни һәм Тататуңа көрди. Бөрте өзиниң сәвир-тақитигә егә болалмайватқанлиғини Тататуңа байқап қалған еди. Бөртениң көзи Тататуңаға тикләнгән.

Бу икки улуқ ханлар оқ-я етиш вә нәйзивазлиқниң алий дәрижилик маһирлири, дунияда буларға тақабил туридиған, тәң келидиған батур йоқ, – дәп қолини егиз көтәрди.

Ләшкәрләр йәнә нәйзилирини бир хил егиз көтиришти, бир хил төвән чүширишти. Татауңаниң гепини аңлашқа қулақ салди.

– Ханлар садақтин үч оқ елип, етишқа һоқуқлуқ. Нишанға тәккүзәлмигини өзигә хәтәр туғдуриду. 

Қошунлар нәйзилирини йәргә бир нәпәр санчип тартивалди. 

– Күч ат үстидә синилиду. Бири қачиду, бири қоғлап жүрүп, атлиқ оқ-я үзиду. Оқ зәрбидин қутулуш, қутулмаслиқ ханлар өзлиригә мунасивәтлик.

Ләшкәрдәр башлиридики добулғилирини сол қолиға елип, яңливаштин кийивелишти. 

– Ким бурун оқ-я атиду? Силәргә муражиәт қилмаймән, һәммини мән йешимән. Аңлап қелиңлар. Биринчи болуп оқ-яни Тәңриқут Қааним өзи атсун!

– Кхә! Кхә! – дәп ләшкәрләр хошал болушти.

Мошу йәрдә Тататуңа бу ишниң назук йерини жиддий ойлиди вә ләшкәрләрни, Қаанниң қәһриман балилириниң ғәзивини кәлтүрүштин қорқти вә еһтият қилди. Артуқ сөз Тататуңа өзигә оқ болуп, жүригини тешидиғанлиғини билди. У сөзини давамлаштурди:

– Оқ-яда аяш болмайду. Батурлар тутушқанда, хейим-хәтәрдин әндишә қилмаслиқ лазим. Тирик қалған адәм икинчи новәттә қолиға оқ-я елишқа һоқуқлуқ
Йәнә думбақлар челинип, кәйпиятини сөрүнләштүрди. Һәммә жим-жит болуп қалди.

“Әй, буд, мениң меһриван Тәңрим! Әжәл оқини көрүшкә бир көзүм йәтмәйду. Тәнлиримдин сәзгүр көзүмни ачқайсән! – дәп худаға ичидә илтижа қилди Баурчуқ Арт Текин. – Шәйтанниң езиқтурушидин сақлиғайсән! Өлсәм, роһимни қайтидин тирилдүргәйсән”.

“Әй, асмандики Тәңрим! Атқан оқлиримизни зайә кәткүзмә! – дәп Қаан һәм Тәңригә ялвурди. – Шәйтанниң езиқтурушидин сақлиғайсән, мени шәрмәндә қилма!”.

– Нәйзивазлиқ һәққидә йол-йоруқни кейин беримән, – дәп Тататуңа һәммини агаһландурди. – Жәң оюн-мәшиқини башлаштин авал ханлар, өзлириниң халиши бойичә, жәң қураллириниң бирини таллавалсун! Өз ағзида алған қуралниң намини ейтсун! – дәп һөкүм қилинди.

– Гүрзә! – деди Баурчуқ Арт Текин.

Нағра-думбақлар яңриди.

– Нәйзә! – жакалиди Чиңғизхан.

– О-О-О! Кхә! Кхә! – вақирап, худди ач бөридәк, һувлишип Қаанға мәдәт бәрди ләшкәрләр.

Тататуңа Ангурат-нойонға һөкүм қилди. 

– Нәйзә, гүрзә, алтә оқ қачиланған икки садақ кәлтүргәйсиз.

Ангурат-нойон буйруқ асасида аталған жәң қураллирини елип кәлди вә Тататуңаға тапшурди.

– Әву тура бешиға Қаанниң ақ байриғи қадалсун! Әву тура бешиға Уйғур-Идиқутиниң көк бөрә беши әкис етилгән байрақ-туғи қадалсун! Бу ишларни Ангурат-нойонға тапшуримән, – Тататуңа тәрипидин шундақ һөкүм қилинди. Ангурат-нойон байрақ-туғларни көтирип апирип, тура бешиға чиқип қадаветип, йәнә қайтип кәлди. Һәмминиң көзлири дала шамилида йәлпүлдигән туғ-байраққа қадалди. 

– Қәдирлик жанабий ханлар! – деди Тататуңа уларға сәмимий муражиәт қилип. Атлириңларни өзгәртип, башқа жүгрүк дулдулларни таллавелишиңларға убдан болиду.

– Идиқутниң ақ қашқиси мениң қанитим! – деди Баурчуқ Арт Текин. – Маңа башқа ат керәк әмәс, жанабий Тататуңа.

– Өзәмниң етим ярайду! – кесип ейтти Қаан.

– Рәхмәт силәргә! – мәмнун болди Тататуңа.

– Добулға, савут кийим кийип, раслиниңлар! 

Улар хәлиқ алдида кийинди. Чиңғизхан ян қиличини Тататуңаға тапшурди. Идиқутта тапшурғидәк һеч немә йоқ еди. 

– Рәсмий күч синаштин авал, өзәңлар таллавалған гүрзә, нәйзиләрни етип көрәйли, қени, ким биринчи?
– Мән, – деди Қаан узун нәйзини қолиға елип. – Мән атимән! – униң авази ғәзәпкә толған еди. 

– Мәрһәмәт, жанабий Қааним! – сипайә ейтти Тататуңа.

Қаан атқа сәкрәп миндидә:

– Я, пирим! Көктики Тәңрим! Мени шәрмәндә қилма, – дәп атниң үстидә туруп, бар күчи билән нәйзини атти.

Ангурат-нойон етини чепип, нәйзини издәшкә кәтти. У наһайити жирақтин нәйзини тапти. 

Қаан көплигән ләшкәрләр арисида нам-нишан қазинип, роһи көтирилди. Атлиқ жәңчиләр үн-түнсиз добулғилирини қолиға елип, нәйзилирини толиму егиз көтиришти. Чиңғизхан шу хил махташлардин роһлинип, һәммигә керилип қариди,чирайини нурлуқ тәбәссүм йорутуп туратти.

Баурчуқ Арт Текин Чиңғизхан һәрикитидә йүз бәргән әһвалға мутләқән етивар бәрмиди. Униң қара қошма қашлири түрүлгини болмиса, ички һалитидә һеч бир өзгириш байқалмиди. У Тататуңаниң буйруғини күтүп турмайла, гүрзини қолиға елип, пеқиритип атти. Гүрзә Чиңғизхан атқан нәйзиниң қешиға чүшкән еди.

– Мәшһур маһирларниңла қолидин келидиған иш. Тәңриқут Қаандин, Идиқут Баурчуқ Арт Текиндин мән шундақ әжайип карамәтни күтүведим. Әмәлиятта, мана силәр мөжүзә яраттиңлар. Апирин силәргә! Йәнә апирин! Йәнә апирин! – деди хурсәнлик билән. 

Қази Тататуңаниң сөзи һәммини шатлиққа оравәтти. Ләшкәрләр хелә вақит:

– Кхә! Кхә! – дәп вақиришип турушти. Лекин Қаан, Идиқут, Бөрте вә униң балилириниң хошал-хорамлиқ чоң һиссиятлирини шу хил чәксиз яңриған хуш вә қизғин авазлар һеч ойғиталмиди. 

– Оқ-я билән күч синишиш башлансун! – Тататуңа толиму салқинқанлиқ билән елан қилди. Бәәйни асмандики Тәңридин буйруқ чүшкәндәк, һеч ким еғиз толтирип вақирашмиди. 

Бу сөзгә Қаан бир дәқиқә жим туруп, асман Тәңригә ялвурди: “Ярдәм қил! Ярдәм қил! Қолумға күч бәр! Көзүмни ач! Көзүм торлинип қалмисун!”.

– Мән тәйяр! – деди Қаан садақни белигә бағлап болуп. – Оқ-я етишқа мән тәйяр!

– Жан қачурушқа мән тәйяр! Қааним атқан оқ-яниң бешини пеқиритишқа һәм мән тәйяр! – деди Диқут сәвирлик билән.

– Оқ етилғандин кейин, униң көзи йоқ нәрсә. Рәһим қилмайду, – шундақ дедидә Қаан, туюқсиздин қақахлап күлүп кәтти. 

– Қазим Тататуңа! Қааним мениң һәм маһаритимни синап бақсун. Техи бу күлкә маңа аян әмәс. 

– Шәрт төвәндикичә! – деди Тататуңа. – Баурчуқ Арт Текин ләшкәрләрни айлинип, ат билән қачиду. Тәңриқут Қааним Идиқутни қоғлап үч оқ атиду. Андин Идиқут үч оқ қайтуриду.

Думбақлар дараңлап кәтти.

Тататуңа уйғурчә сөзлиди:

– Жанабий Баурчуқ ака! Маһаритиңизни көрситиң. Оғузхан бовамниң роһи қоллиғай сизни. Бәшбалиқта өстүрүлгән етиңиз путлашмисун! Қени, тез! Әй, ақ қашқа! Егәңни сақлиғин...

Идиқут етини сәкритип мәйданға чүшти.

– Чу! Чу, жанивар! – дәп Идиқут етиниң сағрисиға бир қамча басти. Бәшбалиқниң жәңгә тәйярланған ақ қашқа етидин қанат чиққандәк, учти.

Дәсләп Қаан Идиқутни оқ атмай, қоғлап көрди.

Баурчуқ буни сезип, етиниң еғиздуруғини тартти. Қаан ақ қашқиға яндап кәлди. Бу һелигәрликни Идиқут әттәй қилғанди. Қаан садақтин бир тал оқ елип, яниң киргичә бесип, Баурчуқниң өпкисини нишанға елип, етишқа башлиғанда, Идиқут Қаанни топа-чаңға көмүп, хелила узап кәтти. “Уста болсаң, етип өлтүрүвәтсәңму мәйли”, деди ичидә Баурчуқ. Бирақ у оқниң қаяқтин келишини пайлап, ат үстидә сәгәк олтиратти. 

Чиңғизхан бир оқ биләнла Баурчуқ Арт Текинниң жүригини яки өпкисини, яки бәдининиң бир йеридин тешивәткүси кәлди. Турупла Идиқутни писәнткә алмиди. “Бир чағларда Чиңғизхан Найман, Кереит қәбилилирини әгәштүрүп берип, Енесай жаңгаллиридин, Орхон тағлиридин оқ билән йолвасларни тик чүшәргән турса, бир пай оқ билән терәкләр тешилип кәткини ениқ, қаттиқ тартқан чағда яни түлкә, тошқан жан бәргән турса, бәзән үзгән чағда яни көктики шуңқар өлгән турса, бу һәм һәммигә аян болса, чаққанлиғи қуюндәк, буниңға һеч ким тәң кәлгили болмайдиғанлиғи қошунлириға мәлум турса, у ғалип болмиғанда, ким ғалип болиду?”, дегәнгә охшаш махтинишлар, маһарәтләр ой-хиялидин тез өтти. “Әнди, Баурчуқ, сениң һаят вә маматиң, әлвәттә, мениң қолумда”, дәп қоғлап кәлмәктә уни.

Баурчуқ Арт Текин төвәнгә ат салди. Қаан пака етини чаптуруп, қоғлап маңди. Қаанниң олтарған егәри, жүгәнлири билән Идиқутниң Бәшбалиқтин әттәйләп әкәлгән армуғани еди. Егәр-тоқум, жүгән, үзәңгү, бәлбағ, қушқун тасмилири қаш теши билән безәлгән еди. Қаан Баурчуққа хелила йеқинлишип қалғанда, у атниң тизгинини егәрниң күмүч қуш бешиға илип қоюп, сол қолиға яни елип, оң қоли билән оқни бесип, кирични болушичә күчәкәп тартип, Идиқутниң арқа тәрипидин жүригигә қаритип оқни үзди. Баурчуқ Арт Текин кәйнидә киричниң виңилдиған авазини аңлап, шартла қилип өзини үзәңгиниң йениға алди. Қаанниң атқан оқи бекарға кәтти, шәрмәндә қилди.

Буни көрүп турған қошунлар бир еғиздин:

– Һәс-синә! Һәс-синәй! И-и-и! – дейишти.

Баурчуқ Арт Текин кәйнигә қайрилип вақириди:

– Тәккүзәлмидиңиз, Қааним! Һодуқмаң, өпкиңизни бесиң! Мән төмүр адәм! Оқ маңа бәри бир өтмәйду. О-о-қ өт-мә-әй-ду-у-у! 

Бу Баурчуқ Арт Текинниң чоң тәһтиби еди. 

Чиңғизхан биринчи оқни тәккүзәлмигәндин кейин, һәқиқәтән һодуқуп қалди. Бөрте болса, Идиқутниң маһаритигә апирин әйлиди. Баурчуқ Арт Текинниң үстүн маһирлиқ билән өзини оқтин аман елип қелиши Тататуңани бәкму хошал қилди...

– Йәнә икки оқ бар! – дәп пичирлиди вә ғәм қилди. – Һошияр болғайсән, Баурчуқ ака!

Қаанниң балилири мушлирини түрүп, ғәзәплинип туратти. Атлар ичигә чоң чүшкәндәк, барғансири иштик жүгәрмәктә.

– Жанабий Қааним! Иккинчи оқни атмаяқ қоямсизкин? Һаманәм тәккүзәлмәйсиз! – Баурчуқ Арт Текин шундақ дедидә, учқандәк қачти. 

Қаан раса ғәзәпләнди. Бу тәнә сөзни аңлиғанларИдиқутқа чишлирини биләп турди. Чиңғизхан сәл өзини бесивелип, садақтин икинчи оқни елип, яниң киричигә бесип, көзләп туруп, Идиқутни йәнә бир қетим атти. Баурчуқ Арт Текин оқниң етилғанлиғини аңлап: “Келиватиду дириңлап, келиватиду! Аңлаватимән! Әжәл оқидин қандақ қутулсам болидекин? Өзәмни үзәңгиниң йениға йәнә алимәнма? Яқ! Яқ! Мәндә маһарәт азму? Көп! Көп! Йетиду. Яни қолумға елип, Қаанниң қуюндәк келиватқан оқини яниң учи билән тосап нери иштиривәтсәм болмамду? Һә, болиду!”, дедидә шундақ қилди. Оқ қаңқип берип Қаан балилириниң алдиға чүшти. Чиңғизхан иккинчи оқниңму тәгмигәнлигини көрүп, техиму һодуқти вә ғәзәплинип кәтти. 

Үкетай атқан оқтәк, етини қамчилап, сәпни ташлап, оттуриға чүшти. У мәсилигидин атниң үстидә аран олтарғанлиғиға қаримай, дадисиға вақириди:

– Ат! Ат! Өлтәр! Ахирқи оқ! Уйғурни кәчүрмәймән! Интиқам! Интиқам!...

Тататуңа сәвирлик билән:

– Ангурат-нойон, Үкетайни сәпкә қайтуруң! – дәп буйриди.

Узап кәткән Чиңғизхан Үкетайниң сөзини аңлимиди. Униң көзи қанға толған еди. 

Ангурат-нойон Үкетайни қайтуруп әкилип, сәпкә қошуп қойди. Бирақ Үкетай қошунларға қарап вақириди:

– Өчүмни алимән! Өчүмизни елишимиз керәк! Аңлаватамсиләр?
Бөрте, Жуши, Толи, Чағатайлар жүрәклири тохтап қалғандәк, жим туратти. 

“Йәнә тәгмиди. Немишкә? – дәп ойлатти Қаан. – Ахирқи оқ мениң һаят-маматимни йешиду”, дәп йәнә ахирқи оққа үмүт бағлиди.

Өзини сәвирлик билән тутувалған Баурчуқ Арт Текин: “Бу дөрән һәм мениң буд хударим сениң әвлия сүйигиңгә кишән селип қойғиди!”, дәп буд худасиға сиғинди. 

Чиңғизхан үмүт бағлиған үчинчи оқниму Баурчуқ Арт Текингә тәккүзәлмиди. 

– Әнди новәт мениңки! – деди ғәзәпләнгән Идиқут. Нәйзә, оқ-я дегән аямсиз нәрсә. Биз өз қошунимиз ичидә күч синишиватимиз!

Тататуңа бир немә дәп махтимақчи болуведи, Баурчуқ Арт Текин униң гепини жирди.

– Яқ, керәк әмәс, халимаймән! Сени аяймән, иним. Қаанни өлтәрмәймән. Хатиржәм бол. Иккимиз тирик қалимиз. Сениң мәхситиң маңа аян. Сени қази қилип, оттуриға чиқирип қойғанларму шу мәхсәтни көзләйду. Растму? Мениң униң билән адавитим йоқ. Жениға зәмин болмаймән. Идиқут йерим сөзини уйғурчә, йерим сөзини моңғул тилида сөзлиди.

– Һә, оқ етиш новити, жанабий Идиқут, сизгә кәлди, – деди Тататуңа. – Мән хатиржәм! Сөзиңиздин бәһриман болдум, ака! Қанчә жиллар бу ян уйғурчә сөзлимәптекәнмән...

– Қач! Қач! – дәп вақириди Баурчуқ Арт Текин буйруқ алғандин кейин Чиңғизханға.

Қошулар чәт-чәттин:

– Қаан! Қаан! – дәп бир-биригә қарашти. Баурчуқ Арт Текин һазир Қаани өлтүрүветиду дәп әнсириди, қорқти, әтималим, немә қилимиз дегәндәк, һүрпийип турған балилириға қариди. Улар һәм һодуқуп қалған еди. Бу йәрдә өзини мәккәм тутқан пәқәт Бөрте еди. Ангурат-нойонни қешиға аста чақиривалдидә: 

– Қалаймиқан қилмисун! – деди.

Ангурат-нойон терикип турған Қаан балилириниң қешиға келип, Бөртениң дегинини ейтип тохтатти.

Баурчуқ Арт Текин садақтин бир тал оқни елип, яниң кирчигә бесип туруп: “Қолтуқ астиға қаритип атсам, жениға заин болимән. Бирақ мән ундақ қилмаймән. Униңға һеч өчмәнлигим йоқ. Атмисамму болатти. Лекин өзәмни тонутуп қояй. У мени айимиди. Путиға атайму? Қолиға атайму? Мәйли,өлмәйдиған йеригә атай”, дәп ойлидидә, у яни керип, әгләк шәклигә кәлтүрди. “Яқ, Тататуңаға вәдә қилдим. Қаанниң көйнигини житипла қояй. Тени зәхмә болмисун!”, дәп пикрини өзгәртти. Баурчуқниң атқан оқи дириңлап берип Қаанниң көйнигини сөкүп өтүп кәтти.

– Ат! Атмамсән? Жүригимгә атмамсән! Мән сени айимидим! Сән мени немишкә аяйсән? Ат дәймән! – Чиңғизхан етиниң бешини бурап, Идиқутниң алдиға девәйләп кәлди. – Мән қачтим! Қачтим сениңдин! Ат! Айима мени! – у ғал-ғал титиримәктә еди.

Қаанниң һодуқуши һели һәм тохтимиғанлиғини Баурчуқ Арт Текин байқап қалди. Идиқут үчүн Қаанниң шу һалға чүшүп қелиши өлүштинму артуқ пажиә еди. Баурчуқ Арт Текин садақтин оқни алди. Қаан Баурчуқниң оқни яниң киричигә басқинини көрүп, етиниң бешини бурап, чепип кәтти. Бирақ Идиқут һәммигә көрситип, оқни асманға атти. Икки оқ дириңлап берип, авази өчти вә яп-йешил йәргә санчилди. Буни көргән Бөрте вә Тататуңа толиму хошал болуп, бир-биригә иңәк көтирип, баш егишти.

– Мән адәмләрни өлтүрүш үчүн яралған һөкүмран әмәс. Сиздәк улуқ инсанни қәтил қилиш қолумдин кәлмәйду. Мән сизни өлтүрүш үчүн кәлмидим. Сизму һәм мени өлтүрүш үчүн тәклип қилмиған болушиңиз керәк, әлвәттә.

“Мән сениңдин хаталашмидим, Тататуңа! – дәп Бөрте униң қазилиқ паалийитигә мәмнун болди. – Сениң акаң Баурчуқ Арт Текин әқиллиқ дөләт әрбаби екән. Сән уйғурчә акаңға қандақ мәслиһәт бәрдиң? Сөзүңи очуқ аңлимидим. Амма-лекин Баурчуқниң маһаритигә һәммимиз қайил болдуқ. У, әлвәттә, Тәңриқут Қаанимниң жүригини кәйнидин тешип қоюшиға гуман қилмаймән. Бирақ Идиқут оқтин көрә, достлуқни үстүн қойғанлиғи улуқ инсанниңла қолидин келиду. Ундақ инсан Уйғур-Идиқут дөлитиниң һөкүмрани Баурчуқ Арт Текин екән. Нәйзивазлиқтин күч синишидин ғәм қилмаймән. Тататуңаму ғәм қилмайду. Өлүм йоқ! Әң муһими шу!”, шундақ хатиржәм ойлар Бөртениң хиялидин өтти. Униң көңли арам алди.

Мүжәзи чос Чиңғизхан аттин чүшүп, Тататуңа, Бөрте турған жайға қарап аста маңди. Униң қәлбидә азирақ инсаний һис-туйғулар ойғинип қалди... “Кетип баримән. Путум аман. Ойлаватимән, бешим аман. Чиңғизхан дегән исимға егә өзәм аман. Мени өлтәрмиди. Әттәй өлтәрмидиму, йә маңа охшаш һодуқуп қалдиму? Яқ! Баурчуқ һодуқидиған адәм әмәс. Бу йәрдә гәп башқа. У тоғра ойлиған екән. Мән өлгиним билән бәри бир мениң қошунлирим Бәшбалиқтин өтәтти. Бәшбалиқ, йәни Уйғур-Идиқут ханлиғи вәйран болатти. Идиқутниң әсли мәхсити, армини у әмәс охшайду. Уйғур-Идиқутиға шан-шәрәп кәлтүридиған һәр қандақ иш тоғра кәлсә, һәммини қилидиған адәм екән Һәрикәттин ким ғалип, ким мәғлуп? Мән мәғлуп болдум. Идиқут ғалип чиқти. Мону турған ширдәк жигитләр мени аяп, немә қиларини билмәй, жүрәклири тит-тит болуп кәтти, тайлиқ. Мениң мошу һалға чүшүп қалғинимни көрүп, әлвәттә, Идиқутни “Кхә! Кхә!”, дәп бир жүрүштила атлириға дәсситип, сүйәклириниң өгә-өгисини ажритиветидиғанлиғи маңа мәлум. “Яқ, мениң йолвас қошунлирим, силәр Идиқутқа қол көтиришиңларға мән рухсәт қилмаймән. Идиқут – мениң бәшичи балам. У маңа өзила әмәс, Уйғур-Идиқут ханлиғи һәм тәслим болди. Пүткүл қошуни маңа хизмәт қилиду. Пүткүл мәдәнийити маңа хизмәт қилиду. Байлиғи – мениң байлиғим. Баурчуқ Арт Текин мошуларни чоңқур ойлап, униңға мениңсиз өмүр сүрәлмәйдиғанлиғини очу ипадилигәнлиги бу, әлвәттә”.

Бирақ Қаанниң шундақ ойлирини балилири билмәтти. Шуңлашқа хелә жирақта пиядә келиватқан атисини көрүп, бир-бирләп сәптин чиқип, Қаан алдиға қарап, атлиқ маңди. Қарап турғанлар һәм қапақ ичидики қизил һәридәк гуңрашмақта еди. Биринчи болуп сәпни бузған үстидә чоң-чоң мампу  гүллүк қизил тон, йешил мәхмәл измилири икки тәрәпкә чүшкән, үзәңгү тиригән путида юмшақ қизил өтүк, сол тәрипигә оқ-я, оң тәрипигә садақ есивалған, қолида алтун ялатқан алтун палта, бешида қуяштәк чақнап чоққисидин бир тутам қара пөпүк саңгилап турған төмүр добулғиси бар Үкетай еди. Униң кәйнидә бешида йолвасниң сүрити нәқишләнгән полат добулға, добулғиниң кәйнидә йоған қизил пөпүк, учисида төмүр тәңгичиләрдин қурулған савут, белидә ширниң бешиниң сүрити чүширилгән, алтун билән һәл берилгән қәмәр, қолида хәнжәр, мәйдисидә вә дүмбисидә мистин ясалған жүрәк далдиғичи бар Жуши келивататти. Учисида савут, белидә қизил мәхмәл пота, мәйдиси вә дүмбисидә жиртқуч һайванниң сүрити чүширилгән мистин ясалған жүрәк далдиғучиси бар – Чағатай билән Толи батур акилириға қошулмай, аниси Бөртениң йениға келип турди.

– Апа, әву бәшбалиқлиқ уйғур дадамни дәпсәндә қилди, – деди Чағатай ғәзәплинип.

– Һазир бешини чепип ташлайму, апа? – Толи ай палтисини егиз көтәрди. – Дадамға қиливатқан ақаритигә сән қандақ чидап турисән?! Бир немә десәңчу, апа! Немишкә унчуқмайсән? Добулғисини қолиға елип, қара тәргә чүшүп, пиядә келиватқинини қара. Шәрмәндә! Чоң шәрмәндә! Уят! 

Бөрте Уджен Сечен хатун Чағатай вә Толиға деди:

– Дадаңлар өлүмдин қалди. Шуниңға шүкри қилиңла! Дадаңлар өзи Идиқутни өлтирәлмиди, шуниңға шүкри кәлтүрүңлар! Идиқут Қаанниң бәшинчи оғли, шуни ойлаңлар. Атлириңларға чапсан миниңлардә, Үкетайға, Жушиға берип ейтиңлар, һарам ойини қойсун. Жушидин ғәм йемәймән. У дайим адаләтлик йолида маңиду. Идиқутқа ғәрәзи йоқ. Амма Үкетайниң қолидин һәр бала келиду. Қаанниң сөзигә кирмисун. У хапичилиқта Идиқуттин өч елиңлар, дәп қоюши мүмкин. Аттин чүшүп Идиқутни мону ғәзәплик қошунлар алдида көтирип маңсаңлар, һәммисиниң ғәзиви бесилип, көңүл шатлиғи қәлбини күн нуридәк йорутиду, халас. Иккимизниң бирлишип қилған ишимиз. Чүшәндиңларму?
– Чүшәндуқ, апа!

– Чапсан! Чапсан! Идиқутқа хошамәт қилиңлар! Чағатай билән Толиниң жәңгә үгәткән атлири, худди қуюндәк, иштик чепип, топ-тоғра Идиқутниң алдиға келип тохтиди. Чағатай билән Толи аниси Бөртениң һекмәтлик сөзини қулиғиға қисип, Идиқутни көтирип маңишти. Буни көргән Бөрте балилиридин толиму мәмнун болди. Бу һәрикәт Бөртениң иши дәп билди Қаан. У Жуши билән Үкетайға деди:

– Мән һәм Бөрте анаңларни тиңшаймән. Иккиң берип Баурчуқ Арт Текинни егиз көтирип, қошунлар алдида меңиңлар!

Үкетай вә Жуши сөз қайтурмиди. Буйруқни орунлиди.

– Мениң у бәшинчи балам! – дәп уларниң кәйнидин вақириди Қаан.

Жуши, Үкетай, Чағатай, Толилар Идиқутни көтирип келип ләшкәрләр алдидин меңип өтти. Қаанниң қешиға келип тохтиди. Қаан балилири Баурчуқни аста қолидин чүшәрди вә унчуқмиди.

– Буниңдин бу ян сәндин шүбһилиниш вә бәдгуман болуш һеч мүмкин әмәс! – деди Қаан уни бағриға бесип туруп. – Сениң һәқиқәтән алийжанап екәнлигиң маңа мәлум болди. Буниңдин кейин сән тоғрилиқ садақәт вә сәмимийәттин, инсап вә мурувәттин башқа һәр немә десиму, һәммиси ялған, баштин-аяқ иғва, дәп һесаплиниду. Бизниң ишәнч вә етиқатимизға һеч шүбһиләнмә!

Қаан балилириниң чоңи Жушиға сән немә дәйсән дегәндәк қариди. Жуши күлүсирәп:

– Дадамни өлүм гирдавидин қутулдуруп қалдиңиз, жанабий Идиқут! – деди Жуши. – Бу мәртлик.

– Бүйүк яхшилиғиңиз үчүн баш егимиз! – деди Чағатай. Толи һәм баш әгди. Пәқәт Үкетай гәдәңкәшлик қилип, баш әгмиди.

– Әқиллиқ адәмләр үчүн достлуқтин әзиз һеч нәрсә йоқтур. Достлуқ беғәрәз болуши керәк! – деди Идиқут роһийәт дунияси алдида, тарихий мәдәнийәт алдида чин көңлидин.

Қошунлар бир-бирсигә мүрә вә жәйнәк тирәп:

– Қа-ан!

– Ба-ур-чуқ! – дәп хошал-хоамлиқ билән вақирашти. Бу тәнтәнилик етирап қилиш Қаан билән Идиқутниң, Бөрте билән Тататуңаниң көңлини көтәрди. Уларниң қәлбини техиму кәң йорутувәтти. Улар топлишип, жирақта турған Тататуңа һәм Бөртениң йениға кәлди. Һәмминиң көзидә иллиқ нур чақнап турған болса, пәқәт Үкетайниң қапиғи түрүлүп, узақ вақит ечилмайдиғандәк сезиләтти. У Тататуңаға өчмәнлик, ғәрәз билән қаримақта еди. Тататуңа вәһшиләрчә һүрпийишигә етивар бәрмиди. “Сән немини халаватисән. Билимән. Бирақ сениң ойиңчә һеч қачан болмайду”, дедидә һәммигә аңлитип мундақ деди:

– Тәңриқут Қааним! 

– Исми мубарәк Баурчуқ!

– Күч синашни давам қилимиз! Нәйзивазлиқ башлиниду.

– Яқ! Мән қарши! – деди қәлби тар, мүжәзи чақинирақ Үкетай. Үкетай икки чамдап Тататуңаниң алдиға кәлдидә, канийиға есилди. – Һәй, қағдалма, тенигән уйғур, сән немә дәп капилдаватисән, өзәң? Сени қази қилип қойған адәмниң териқтәк әқли йоқ. Ким қойди сени? Ейт? Ейтмисаң, мону қилич билән мәшәдә бешиңни үзүп ташлаймән.

– Жанабий Үкетай, сәвир қилсила! – деди Тататуңа  мәс Үкетайға сәмимий тәсалла берип. – Оюн тәртивини пәқәт қудрәтлик Қаан өзгәртәләйду. Өзгәртиш, тохтитип қоюш мениң қолумдики иш әмәс.

– Яқ, қолуңдин келиду! Сән қатил! Сениң оюң һарам, – Үкетайниң қоллири ахир Тататуңаниң бойнини қаттиқ сиқмақта еди. Тататуңаниң нәпәси боғулди. Көзлири алийип кәтти. У яқ-бу яққа жулқинип бақти, лекин һеч күчи йәтмиди. Үкетай чишлирини ғучурлитип, бойниға техиму қаттиқ чаңгал салмақта еди. Бөрте Уджен Сечен хатун Үкетайниң қешиға келип, үзигә бир шапалтақ урди. У ялт аниға қаридидә, қоли гектитәктин чиқип кәтти вә пүткүл әзайи-бәдини өгә-өгисидин ажриватқандәк лассидә болуп қалди.

– Мән тәклип қилдим! 

– Немишкә, апа? – тиз пүкүп жиғлиди Үкетай. Чиңғизхан болса, Жушиниң қиличини суғиривелип, Үкетай оғлиниң шу хил һәрикитигә чидимай, бешини пишқан тавуздәк қақ йеривәтмәкчи болуведи, буни байқиған Бөрте Қаанға бәс, дегәндәк қолини бир көтирип қойди. Қаан һәр қачанқидәк бу дөрән һәм хатунини тиңшиди. Ундақ қанлиқ һәрикәткә барма дегини еди. 

– Күч синашни давам қилимиз! – деди Қаан Тататуңани яқлиған һалда. – Сән немә десәң, шу болиду.

– Тататуңа немә десә, шундақ болиду! – дәп Идиқут очуқ яқлиди. – Қази тәртипни бузмиди...

Үкетай Қаанниң алдиға өмүләп кәлди. 

– Сени ахмақ қилмақчи, бу уйғурлар. Жүрәк-бағриа ечишур. Тататуңа һарамзадә жигит. Өзиниң қениға тартур. Нәйзивазлиқни маңа бәр! Пүтүнләй чанап ташлаймән! Баурчуқни ахмақ қилип, өчүмни алай!

– Ангурат-нойонни башлап кәл! – деди ғәзәпкә кәлгән Қаан Жушиға.

– Мақул, дада! 

Жуши ат чепип берип, Ангурат-нойонни елип кәлди. 

Ангурат-нойон егәрдин йәргә чүшүп, Қаан алдида тиз пүкти. 

– Чақириптила, Қааним! – Ангурат-нойон Қаандин көз алмиди. 

– Узун ағамчини ал! Үкетайниң путлирини, қоллирини четип, жүпләп бағла. Күч синаш түгигәндә, өзәң алдимға әкәл! Бар! Йоқал көзүмдин!

Қаанниң һөкүмигә һеч ким қарши чиқалмиди. Ангурат-нойон өзи қавул жигит еди. Үкетай қаршилиқ қилдию, лекин күчи йәтмиди. Үкетайниң қоллирини жүпләп, әвлия сақитидин, бәгүчидин қил ағамча билән қаттиқ бағлиди. Икки маймақ путлирини һәм мәккәм бағлидидә, етиға сәктәп миндидә, “Кхә!”, дәп сөритип маңди...

Бу азапни көргән Бөрте ичидә айиди. “Теч турған болсаң, бу күнму йоқ еди”, дәп пичирлиди. 

Тататуңа Баурчуқ Арт Текин билән Қаанниң нәйзисиниң тиғини еливәтти. Дәстисиниң учини кигиз билән түгүн қилип ориди, уни қара бояққа бойиди, һәр иккисигә ақ көйнәк кийгүзди.

– Нәйзивазлиққа чүшкәндә, қайсиңларниң кийимигә қара бояқ көпирәк чүшсә, шу йелигән болсун!

Бөрте Тататуңаниң бу ойини авал биливалғанди. “Буниңдин хатиржәм мән!”, деди ичидә Бөрте.

– Башлаңлар! – деди Тататуңа қолини көтирип. 

Баурчуқ Арт Текин, Қаан атлириға миништи, мәйданға чүшти. Қаан етини сәкритип, нәйзисини тәңләп, Идиқутқа етилди. Идиқут етини девитип, нәйзисини пир-пир пеқиритип келип, Қаан билән елишип кәтти. Қаан билән Идиқут, худди бир-бирини синаватқандәк, бири бу яққа, бири у ян өтүшти. Нәйзилирини атниң қулиғида ойнитип, бир-бирини йенип-йенип түртүшти вә қаттиқ ноқушти. Шу шу болди, батурлар өрә-төпә болуп, нәйзилирини бир-биригә санчишқа башлиди... Егрәдә мәккәм олтарған Қаан билән Баурчуқниң добулғилири, қалқанлири нәйзә зәрбидин тарақлиди. Идиқут ети билән моңғул жәң атлири тик туруп, чаң-топа билән пүркинип кәтти, тохтимай елишти. Шундақ көп қәпәз елишти. Бу дөрән көпирәк қара из Баурчуқниң көйнигигә чүшкән еди. Қаанниң көйнигигә болса, пәқәт бирла из чүшкән. Улар қириқ-әллик қетим елишип турғанда, Тататуңаниң қазилиқ пәрмани  билән күч синаш һәрикити тохтитилди.

Тататуңа Қаан билән Баурчуқниң йениға келип, һәммини көрдидә:

– Ғалибийәт Қаан қолида  – деди көңүллүк. 

Бу сөзни аңлиған һәммиси Керулен вадисини чаң кәлтүрүп:

– Қаан! Қа-ан! – дәп вақирашти.

Икки хан хәлиқ алдида тәр чаплашқан кийимлирини йөткәп кийди. 

– Жанабий Баурчуқ Арт Текин, Тәңриқут Қаанимизға баш егип, һөрмәт билдүрүш керәктур! – деди Тататуңа авазини егиз көтәргән һаләттә. У бөләкчила жанлинип кәткән еди. 

– Қийин, шуниң билән шәрәплик ишларни башқуруватқан сәндәк билгә қишини тиңшаш муһим болур! – дәп Баурчуқ Арт Текин Тататуңаниң сөзигә кирди вә Қаанға тиз пүкүп туруп. – Һәр қачан қолум көксүмдә болур! Қут-әқил билән мени тапқан болсиңиз, мән һәм өмүрвайәт хошал болурмән. Мениң хәлқим әнди сиздин яхшилиқ, қут һәм бәхит күтәр. Аримизда мажра йоқ. Қилич, нәйзә попузиси йоқ. Шуниңға мән хошалмән.

– Сениңдәк маңа билгә киши керәктур! – дәп Чиңғизхан Баурчуқни, худди өз балисидәк, бағриға басти... 

Дәл мошу йәргә Ангурат-нойон Үкетайни сөритип әкәлди. Қаан оғлиға қарапму қоймиди.

– Немә қилсам болур, Тәңриқут Қааним? – сориди жумуқ көзлириниң астидин қарап Ангурат-нойон.

– Пут-қолини йешивәт! Мингән етини йениға әкилип қойғин. Батур болса, етиға минур! – Қаан шундақ деди.

Ангурат-нойон Үкетайниң қил ағамчисини биринчи йәшти. Андин у четилған путлирини бошатти. Ангурат-нойон Үкетайға деди:

– Шуни билип қойғинқи, алий қолбашчи, баһадир сәрдар, мән пәқәт Қаанниң буйруғи билән шу ишни қилдим! – деди немишкиду агаһландурған һалда, бир тәрәптин, Үкетайниң төмүр жан екәнлигини билгәчкә, қорқупму туратти. – Сениң алдиңда мән һеч гунакар әмәс. Мени өлтәргидәк болсаң, дадаң сени һәм тирик қоймас дәймән.

– Йоқал көзүмдин, ялақчи! Алдирима, йәнә бир көзүңни оювалидиған вақит келур! – деди ғәзәп отиға чидимай. 

Ангурат-нойон, Тататуңа, Жуши, Чағатай, Толиларға хан деди:

– Баурчуқ Арт Текин оғлумниң көңлини көтириш мәйримигә жиддий тәйярлиқ қилинсун! 

Үкетайдин башқа баһадир сәрдарлар буйруқни аңлиған бойи, ат чепип кәтти. 

Бөрте Үкетайниң бешини сийпап, үзидин сөйүп, йенип Қаан қешиға кәлди вә оғлиға ичи ағриғанлиқтин, чидалмастин мундақ сөз ағзидин чиқти:

– Қанити сунупту! 

– Сунмиған болса, суниду! – дәп Қаан Бөртени силкивәтти. Андин у Бөртени “Жүр, кетәйли”, демәй, етини девитип, алдиға кетип барған Баурчуқ Арт Текингә йетишти вә иккиси көңүллүк меңип кәтти. 

Бөрте Үкетайниң қолтуғидин йөләп, турғузмақчи болуведи, у терикип:

– Өзәм... Етимға өзәм минәләймән!... Өлгиним йоқ. Мән техи тирик, – деди аниға көңүл рәнжиши билән. – Дадамниң беши аман болса, бир күни сени һәм ат қуйруғиға сөритип, бу жаза саңа техи аздур, дәп ғәзивини жуталмай қарап турар. 

– Һәммимизниң түврүгимиз Қаан атаң аман қалди. Мән шуниңға шүкри кәлтүримән. Атаңниң қолида өлүш мениң үчүн чоң бәхит! 

Бөрте етиға минди вә у ат бешини хелә жирақлап кәткән икки хан тәрәпкә буриди. Бөрте бир аз меңип, немә болуватидиғанду, дегән ғәм билән кәйнигә қариведи, Үкетайму ат үстидә олттирип, уни әгишип келиветипту. Күс синашни тамашә қилип көргән һәммиси жай-жайлириға питирап тарашмақта. 

БИТИМНАМӘ
Бүгүн Чиңғизхан Баурчуқ Арт Текин, Тататуңа ипәк сериқ шатрда олтирип, узақ вақит сөһбәтләшти. Һәр икки тәрәп, өз мәхсәтлирини асасқа алған һалда, чоң вә тарихий битимнамә түзүшкә йәкдиллиқ билдүрүшти. Тататуңа бу улуқ сөһбәтни тәпсилий йезип олтарған еди. Қаан унидин илтимас қилди:

– Қени, қандақ яздиң сән, уйғур билгә? Оқи. 

Тататуңа аста оқиди:

–  “1210-қой жили Тәңриқут Чиңғизханниң меһир-шәпқәтлик тәкливи билән Уйғур-Идиқут хани Баурчуқ Арт Текин моңғул дияриға кәлди. Икки дөләт хақанлири арисида пайдилиқ сөһбәтләр болди. Моңғул дөлитиниң истиқбали зор екәнлиги тәкитләнди. Бу һәқтә улуқ Қаан Оттура Азия, Европа, Шәриқ вә Ғәрип әллиригә қилидиған қанлиқ жәң жүрүшлири қачан болиду, униңға қилинидиған һәрбий тәйярлиқлар, қурал-ярақлар тоғрилиқ тәпсилий тохталди. Идиқут Баурчуқ Арт Текин жанаплири улуқ Қаанимизниң зор пикир-ойлириға дәрру қошулди вә қоллап-қувәтлиди. Моңғул – Уйғур-Идиқут дөләтлири мундақ шәртнамә түзәйду: 

“Уйғур-Идиқут ханлиғиниң мустәқиллиги Чиңғизхан тәрипидин һимайә қилиниду.

Моңғул қошунлириниң Оттура Азиягә жаза жүрүшлири Бәшбалиқ шәһридин өтидиған болсун. 

Уйғур-Идиқут хани Идиқут Баурчуқ Арт Текингә моңғул қошунлирини кийим-кечәк, озуқ-түлүк, қурал-ярақ, ат-улақ билән турақлиқ тәминләш вәзипиви жүкләнсун. 

Алақә орнитиш, йеңи бекәтләр Бәшбалиқта қурулсун.

Баурчуқ Арт Текин Чиңғизханниң жаза жүрүшлиригә Уйғур-Идиқут жәңгивар қошунлири билән қатнишидиған болсун. 

Идиқут Қаанниң бәшинчи балиси болуп саналсун!

Уйғур алим-данишмәнлири, һәйкәлтараш мемарчилири моңғулға жәлип қилинсун! 

Уйғур йезиғи моңғул дөләт йезиғи дәп қобул қилинсун.

Қаан беқинған Уйғур-Идиқутиниң Идиқути Баурчуқ Арт Текингә өз қизи Ал Алтунни-Алтун Бикәни ятлиқ қилиду.

Чиңғизханниң чегаридин өтидиған хәвәрчи-чапармәнләр үчүн рухсәт бәлгүлири тәйярлансун. Қаанниң имзаси бар алтун, күмүч, чоюн, мис вә яғачтин ясалған пайизиларни Идиқут Бәшбалиқта тәйярлисун!

Жаза жүрүш 1219-жили күзгә қалдурулсун!

Уш-бу битимнаминиң өмри узақ болур дәп 

Имза қойғучилар:

Моңғул Қаани





 Тәңриқут Чиңғизхан

Уйғур-Идиқут дөлитиниң Идиқути


 Баурчуқ Арт Текин

1210-қой жили, Керулен”.

– Имза қоюңлар! – деди тататуңа вә у язған қәғәзни Чиңғизханниң қолиға бәрди. У чирайлиқ йезилған сөзләргә бир қур қарап чиқти. Чиңғизхан Тататуңадин уйғур һәриплирини үгинип, аста-аста оқушқа башлиған еди. Битимнамиға оң бармиғини басти. Баурчуқ Арт Текин Чиңғизхан билән болған шәрткә хан үзиги көзигә орнитилған Хатәм билән басти яни “Уйғур-Идиқут дөлити” йезилған алтун бармақ мөрини басти. Бу Уйғур дөлитиниң улуқ зати Баурчуқ Арт Текин Оттура Азия вә Шәриқ дөләтлири билән сода, мәдәний алақилар, Ғәрбий Қитан вә Таңғутларға селиқ төләш шәртлирини түзигәндә, шундақла Идиқутниң мәктүплиригә, мәктүп егисиниң нам қоюлған тамға, мөһир еди. Бу, көпинчә, үзүк көзигә орнитилип, қолиға селинип жүрәтти. Буни көргән Қаан битимнамигә йәнә бир қур буйруқ яздуруп қоюшни халиди. Лекин Идиқут Қаанниң үзүккә көзи чүшүп турғанлиғини байқап деди:

– Шәпқәтлик Қааним, сизниң қолуңизға алтун билән йезилған үзүк тәйярлитимән. Бәшбалиққа кәлгиниңиздә, оң қолиңизға алтун бармақ үзүк мөрини кийдүрүп қойимән. 

– Хошал болурмән, оғлум! Яхши вәдә бәрурсән, оғлум! Униң қолини алди... 

Шу күни Чиңғизхан меһманлар Баурчуқ вә Тора Қаяни мәшһур шаман ибадәтханилири Баруун-Хуре, Ердени-дзуни билән тонуштурди... Бу муқәддәс ибадәтханилириниң ламилири Саган Лубсан Сечен, Жамба дансан Сечен, Баурчуқ Арт Текин вә Тора Қаяға уларниң тарихи, қайси вақиттин бу ян паалийәткә егә, қанчә миң ламилар ибадәт қилиду, ламиларниң йемәк-ичмәклири, кийим-кечәклири  меһир-шәпқәтлик Қаандин ғәмхорлуққа елинғанлиғи һәққидә толиму узақ һекайә вә ривайәтләрни ейтишти. Ибадәтханида жүргән вә хизмәт қиливатқан миңдин ошуқ пақа баш ламилар дүрридә қилип Қаан билән Баурчуқ Арт Текингә башлири кесилгәндәк, йәргә уруп, тазим қилди. 

Булар талаға чиқишқа башлиғанда, ламилар дүрридә қилип, орунлиридин турушти. Улар Чиңғизхан өзи башлап әкәлди.

– Бу өйдә дәм алурсиләр! – деди Қаан Баурчуқ Арт Текин һөрмитигә мәхсус тикилгән өйгә кәлгәндә. – Әтә моңғулларниң “Сайан Найур” мәйримини көрисиләр. 

– Меһир-шәпқитиңизгә жүригимиз толди! – деди Идиқут. – Яхши ухлап, сағлам турғайла. 

– Силәргә һәм шуни тиләймән! 

Икки уйғур икки чинидин қимиз ичтидә, азадә вә әркин олтарди. Бирақ Идиқут йәргә қариған һалда хиял сүрди. Тора Қая Идиқутниң унчуқмай турғиниға қарап, қаттиқ дәккә-дүккигә чүшүп, у яқ-бу яқтин сөз кочилап бақти. 

– Сили, данишмән Һөкүмраним, моңғулниң урпи-адәт, әнъәнилирини билидиған охшимамдила.

– Уйғур-Орхон тарихи мени қизиқтурди. Қизиқиш бу аз, үгиниш лазимдур. Моңғул қәбилилири, тайпилири, тили, миллий әнъәнисини яхши билимән! – деди аста бешини көтирип. – Улуқ хәлиқни билиш үчүн өзәң улуқ болушуң керәк. Бирақ бу махтанғиним әмәс.

– Сайан Найур мәйрими қандақ өтиду? 

– “Көрситимән”, дедиғу Қаан. Буни йәнә уйғурчә “Ақ көл мәйрими” дәп атисиму болур. Бу көлдәк қимиз ичип, көңүл көтириш. Баһар мәйрими бар. Уни “Сайан суруғ”, йәни уйғурчә “Ақ яйлақ” дейишкә болиду. Бу мәйрәмдә моңғуллар роһларға атап қой вә ат сойиду. Күз мәйримини “Сирге” дәйду. Уйғурчә қандақ атилиду, билмидим. Байтал сеғишни тохтитиш. Күзниң ахирқи он иккинчи күни әмәлгә ашиду.

– Қиш мәйриму барму? 

– “Тасма мәйрими” дәп атилиду. Бу үч күнлүк балиниң белини бағлаш мәйрими. Идиқутқа ятлиқ... қизиқ екән! – дәп Тора Қая қилинған армуған һәққидә һәққидә аста сөз қозғиди.

– Армуғанни дәмсәна?
– Һә, шундақ, һөкүмраним! Балисиға қизини ятлиқ қилиш әқилгә сиғмас. 

– У дегиниң дурус. Бирақ мундақ ятлиқ қизни йеңилгән тәрәп берур! Адәттә урушуп-талашмайли, мән саңа беқиндим. Селиқ болса төләйли. Сән маңа тегишмә. Қошунлириңни әкәткин дегән сөзгә көнгәндин кейинла қизини ятлиқ қилиш әнъәниси можут еди. Һазир әксичә! – Идиқут шундақ жавап бәрдидә, йәнә мошу Алтун Бикени ятлиқ қилиши арқилиқ “Уйғур беқинди” дәп чүшәнгәнликниң ипадисимекин, дәп ойлиди Баурчуқ Арт Текин. – Битимнамигә имза қойдум. Демәк, бу паалийитим беқинғанлиқ болмай немә? Тора Қая Баурчуқ Арт Текинниң шу хил һәрикитини алийжанап иш дәп чүшәнди.

– Жанабий Баурчуқ Арт Текин, сили уйғур хәлқи үчүн чоң қарақурум орнаттила. Һеч ким сили ясиған қарағардин, сепилдин өтәлмәс.

– Чиңғизхан иккимизниң қоли билән ясалған сепил. Бу тәрипигә мән хошал болурмән, – деди Идиқут бешини еғаңлитип қоюп. – Мән тирик турсам, Вәтиним, хәлқим тирик, ишәнчим камил. Чиңғизхан иккимиз өлгәндин кейин мошу қара сепил турурму? Қандақ Идиқут-Уйғурға һөкүмранлиқ қилур? Бир немидин қәлбим тәшвишлинур! 

Тора Қая униң сөзини бөлмиди.

– Чиңғизханға ишәнгәндәк, балилириға ишәнмәймән. Уларниң Уйғур-Идиқутиға болған нийити қандақ болур?... Яманлиқ Үкетайдин башлинидиғанлиғи көңлүмгә һазирдин аян. Чиңғизханниң жәң жүрүшлирини үгинип көргидәк болсам, оғуллири арисида алаһидә Жуши пәриқлинидекән. Жушиниң пикричә, терилгән ашлиқ, мевә бериватқан бағ, мемарчилиқ хәлиқниң қоли билән ясалған имарәт, мәдәний мираслар улуқ бәйтулалар, қутупханиларни немишкә бузуп, чепиш керәк? Болмиған иш дәйдекән. Беқинған әлни немишкә әттәй өлтүрүш, қирип чепиш лазим болур? Ата тирик турғанда, шу хил дадисиниң дилиға кирип чиқмиған, шундақ ойда жүргән Жушини жәңләрдин чәтләткән вә у атларни жуйған, ат қоралирини тазилиған. Жушиға бир ай тамақ берилмигән. Ачтин-ач жәң атлирини баққузған. Кейин тамақни очи иштларниң йәйдиған тавақлириға қуюп бәргән екән. Жуши кәчүрүм соримиғанда, йәнә үч күн Керулен дәриясиниң сүйигә қеп-ялиғач қилип, пут қолидин бағлап ташлап қойған көрүниду. У йәнә кәчүрүм соримиған. Техиму ғәзәпләнгән Қаан ундақ бойни қаттиқ, жүриги таш балам йоқ дәп, қеп-ялиңач Қарақурум, Қарабалғасун, Орхон вадилириға һайдавәткән екән... Жуши бу жазадинму өлмигән. У хам гөш йәп, бөридәк һувлап жүргән йеридин Ангурат-нойон тепивелип, Чиңғизханға әкилип тапшурған екән. Жуши йәниму кәчүрүм соримиған. 

– Бөрә ач болмиса, тәгмәйду. Уйғур-Идиқутида бөриниң чоң озуғи бар. Адимий уйғурдин башқисини алса, мән рази. Әйтәвир, уйғурум аман болса, Қаанниң нийәт-мәхсәтлириниң һәммисини әмәлгә ашурармиз, – деди Идиқут.

– Һә, уйғур дегән пак нийәтлирини буд хударимиз аңлап, сизгә апана болур! – деди Тора Қая тарихниң бир булуңини ечип көрсәткән Идиқуттин толиму мәмнун болған һалда. 

ҚӘСӘМ ЯД ДӨҢИ

Керулен әтрапи таң сәһәрдә, толиму чирайлиқ болуп, Идиқутниң көңлини көтәргән еди. Тора Қая азирақ гөш йәп, қимиз ичип, Баурчуқ Арт Текинниң кәйнидин чиқти. Баурчуқ Арт Текин уни күтүп турди. Улар ятқан ақ өйниң кешекләр қоршап, күзитиветипту. Күзәтчи-нойон хошнилири болса, Идиқутни көрүши билән дәрру ттиз пүкүшкән һалда, һөрмәт билдүрүшти. Бу Қаан ойлап тапқан достлуқ иззәт-һөрмити еди. Чиңғизхан ишигини икки яққа кәң ечиветипту. Баурчуқ Арт Текинниң көзи Қаанға чүшти. Чахә болса униң семиз пачақлирини сийпап, жуюватқан еди. Чиңғизхан Идиқутни көрүп вақриди:

– Тохтап тур, оғлум! – деди у алдиримай. – Бир нәрсини сорашни халаймән. Уйғур дегән қандақ мәнани билдүриду? 

Идиқут униң қешиға келип, путиға қарап, жавап беришни номус көрди. Әксичә, униң һәм ғурури гәжгисини тартти. У аңлиған болсиму, әттәй нери кәтти. Чиңғизханниң путиға, учи асманға қариған кала терисидин ишләнгән қизил өтүкни яш хатуни Чахә кийгүзүвататти. Қаан иштан-бағлирини саңгилитип, өйдин чиқти вә Баурчуқ Арт Текинни йениға чақиривалди. Бу қетим у толиму аддий кийингән еди. 

– Гепимгә жавап бәр! – йенип тәкрарлиди һели қойған соалини. 

– Хушвақ таң, Қааним! – саламлашти Идиқут

Қаан һәм көрүшти. Белини тутуп, Идиқут немә дәп жавап берәркин дәп, униң ағзиға сәл күлүмсиригән һалда қарап турди.

– Бирикиш, ярдәм қилиш дегән мәнани билдүриду. Иттипақ болуш...

Чиңғизхан шунчилик әқиллиқ, тапқурлуқ билән ейтилған чоң мәналиқ һекмәтни Баурчуқ Арт Текин аяқ астидин нәдин ойлап тапқанду, дәп ишәнмиди вә бешини чайқиди. Идиқут дәл шундақ ойлиған. У, әлвәттә, Идиқут сөзигә қарап туруп ишәнмиди.

– Мән әмәс, уни Оғуз бовам ейтқан.

Чиңғизханға бу исим ят еди. 

– Ким Оғуз дегән? Батурму? Аңлимиған зат? 

– Батур. У Қаан болған.

– Қаан? Қандақ қан? Йери, яйлиғи, хәлқи болғанму? Дунияни беқиндурғанму? 

–Хәлқи түрк. Йери түркләр яшиған жайлар.

Идиқутниң диққитини қияндәк келиватқан атлиқ моңғуллар бөлди.

– “Сайман Найур” мәйримигә келиватқан мениң әзиз меһманлирим, – деди Қаан хошал һалда. 

Бу йәрдә бирму пиядә келиватқан Найман, Керей қәбилисини көрәлмәйсән. Бәәйни қиян басқандәк, ямрап, бепаян яйлақ-отлаққа миғ-миғ атлиқ моңғуллар сиғмай келивататти. Чиңғизханни шу хил дүкүрлишиш хошал қилди. Бу мәйрәмгә интайин чоң дағ-дуғилиқ тәйярлиқлар көрүлгән еди. Шарынгой теғиниң етигидә нәччә йүз байтал бийини қимиз үчүн бағлиған екән...

– Кийинивалайли, – деди Қаан Идиқутқа.

Идиқут сол қолиға көкүч рәңлик, анчә тиниқ болмиған қиммәт баһалиқ таш, фируза көзлүк үзүк салди, оң қолида “Уйғур-Идиқут дөлити” дәп йезилған алтун бармақ мөри бар еди. Баурчуқ йәнә ханлиқ либас, чәрчәкмән, бешиға һөкүмранлиқ рәмз билән қиммәт баһа тиллидин таж-ташлар қадалған зенәтлик баш кийим кийди. Белиға алтун қилич асти. Чиңғизхан һәм йеңи кийимләрни үстигә кийди. Ача бөки, алтун-күмүч бәлбеғиму өзигә бәкму сөләт вә һөсүн беррип туратти, көз тартатти. Һәмминиң көзи чүшкидәк ясанған еди. Мана икки күн мабайнидк жигирмә төгигә артип, қимиз ипәк сериқ шатрға тошулмақта. Қимиз толтирилған чанашларни Керулен дәриясиниң бойиға музлатқузуп, мончақтәк тизип чиққан еди. Мәйрәм немишкидә башланмиди. У кимни күтүватиду? Униң қешиға Бөрте Уджен Сечен хатун келип, мәғрур турди. Хатун чирайлиқ кийингән.

– Чахә қени? Немишкә әгәштүрүп кәлмидиң? – дәп сориди Чиңғизхан. – Келиватамду, йә? – дәп бурулуп қариди. 

– Өзи халимиди! – дәп көзигә тикләнди Бөрте хатун. – Һә, растла у меһманларни узитиш чейиға тәйярлиниватиду... Чахә мени рәнжитиватиду... Мән қерип кәткиним йоқ... Балиларни сорисиңизчу, Қаан? Толи нәдә жүриду? Издигән адәм йоқ... 

Бирақ Чахә ақ ординиң ишиги алдида қаравул болуп турған егиз нойонниң кәйнигә өтүвелип, Чиңғизханға марап қариди. Чиңғизхан буни көрди. Амма уни кәл бери демиди. Йәнә кимни күтүватидиғанду, дәп ойлиди Идиқут. Мана Жуши, Чағатай, Үкетаймә йетип келишти. Улар Чиңғизханниң кәйнигә келип турушти. Үкетай сәнтүрүлүп аран туратти. У бозға қимиз арилаштуруп әтигәндә ичивалған екән. Әйнә атқа лапчарап олтирип, Боруун-Хуре ибадәтханисиниң ламиси Сатан Лупсан Сечен вә Ердени-дзу ибадәтханисиниң ламиси Жамба Дансан Сеченләр келиватқан еди. Чиңғизхан уларни көрүп:

– Келиватиду, башлаймиз! – деди.

 Идиқут Чиңғизханниң шаман диниға етиқати наһайити күчлүк екәнлигини байқиди. 

Улар кәлди. Течлиқ сорашти. Мәйрәм йәнә башланмиди. Чиңғизхан оң вә сол тәрипигә қариди, кимниду-бирини көзи билән издәвататти. У ким болдекин? Һә, мана айдәк чирайлиқ бир қиз ақ өйдин ясинип чиқти. Һәммә униңға зоқлинип қарашти. У топ-тоғра Чиңғизханниң оң тәрипигә өтүп турди. Уялчақ вә омақ қиз һеч кимгә қаримайду. Бой созуп:

– Һә, кәл, қизим! – деди Чиңғизхан.

– Ал Алтун, һә, бу! Мениң әркә қизим, – деди Қаан. 

– Алтун-Бике, – дәп Идиқут қизға йенип-йенип қариди. 

Алтун Бике дадисиниң еғизчә ярлиғи билән Идиқутқа ятлиқ қилинидиғанлиғини бурунла биләтти. Алтун-Бике шу хил гәптин кейин өзини һәммидин чәтләткәнди. Бөрте Уджен Сечен хатун қизини чақиривелип:

– Немә болди, Алтун-Бике? – дәп сориди.

– Апа, ейтқина, сән дадамға сөйүп тәккәнму?
– Яхши көрүп тәккәнмән. Билимән немишкә сораватисән? 

– Үч хатун алди. Буниңға қандақ қарайсән? Чахә мениң тәңтушум. Дадам йәнә жәңгә атлиниду, йәнә хатун аламду?
Бөрте Уджен Сечен хатун Алтун-Бике ағзидин шундақ тәшвишлик гәп чиқиду дәп һеч бир ойлимиғанкән. У қизиниң нәпрәтни тешиға чиқирип, немишкә, немә үчүн дәватиду, буниңғиму анчила әһмийәт бәрмиди вә:

– Қаан ейтти. Шундақ болиду! Билип қой! Қаанға пичирлап қойсам, қанлиқ қәһригә учрайсән, – дәп чөчүтти қизини. Лекин Алтун-Бике бу тәһтиттинқорққини йоқ... 

Баурчуқ Арт Текин қизниң һөснигә тоймай қариди. Алтун-Бикениң қәдди-қамити зилва, үзлири сүп-сүзүк, таза вә беғубар екән. Қаш-кирпиклири қийилип, төкүлүп туратти. Чиңғизхан интайин қув, сивир қилғанни билидиған киши еди. 

Идиқутниң Алтун-Бикегә көзи чүшүватқинини у яқтурмиди. 

– Кир, өйгә! – деди қизиға. – Ким чақирди сени?...

Алтун-Бике көзиниң астидин Идиқутқа бир қарап қойдидә, қолдин чиққан аққуштәк өзини мәғрур тутуп, топни қақ йерип, ушшақ басқан пети Бөртениң өйигә кирип кәтти. Бөрте Уджен Сечен хатун Қаанға немишкә қизни қойлайдила, жилиға бир келидиған мәйрәмни көрсәтмидила, дәп ичидә рәнжигини билән, тешиға авазини ишәшлик чиқиралмиди. Чиңғизхан Бәшбалиқ меһманни қәсәм яд дөңигә башлап маңди. Улар хуш пурақлиқ чөп, дала гүллири үстигә селинған ақ текимәт, чоғдәк қизил Иран гиләмлири үстигә бәдәшқан қуруп олтиришти. “Немишкә башлимайду?, – деди қимиз вә боз ичиш хумари тутқан Үкетай у яқ-бу яққа қарап. – Һәммиси кәлди, һәммиси жиғилиптиғу? Йәнә қандақ әвлияни күтүшимиз керәк?”. Қаятинду қәсәм яд дөңи етигидә атниң яйлисиғичә йетивалған Толи пәйда болди. Қаан униңға һәтта қарапму қоймиди. Чиңғизхан Идиқут алдида өзини пир тутидиған әң йеқин дости бар екәнлигини билдүрүш үчүн, мәйрәмни башлимай олтиратти. Күткән меһмини Аргасун хуурчини күтүвататти. Аргасун хуурчи Чиңғизханниң әң муһим вақиәләрни өткүзгән чеғида келип Хуур чалидиған, нахша ейтидиған. Хуурниң муңлуқ авазини Чиңғизхан худди Тәңридин келиватқан муқәддәс сададәк сезәтти. Мана у худди яш чавандазлардәк, чепип келип, қәсәм яд дөңигә кәлгәндә етидин чүшти. Аргасун саз әсвави Хуурни оң қолиға тутқан һалда, узун ақ пәшмитини сөритип, төвәндин жуқуриға қарап аста көтирилди. Қәсәм яд дөңидә Тататуңа көрүнмәтти. Уни Баурчуқ Арт Текин вә Тора Қая иккиси қиста-қистаң атлиқлар арисидин көзи билән издәп тапалмиди. Тататуңа һәмқериндашлириға бир көрүнүп қалай дегән ой билән оң тәрәптә иккинчи қатардин қистилип жүрүп биринчи сәпкә чиқтидә, мана мән дегәндәк, қол көтирип, өзиниң барлиғини билдүрди. Жутдашлири буни көрүп, көңүллири арам алди. Чиңғизхан башлаш керәк, дегән ишарә қиливеди, Ангурат-нойон қәсәм яд дөңигә учқандак тез көтирилди вә баш егип тиз пүкти.

– Ақ сельдани ачиқ! – Қаан пәрман қилди. Ангурат-нойон орнидин туруп, сәл нери  кәйнигә дажиди. Андин ейтилған оқтәк, төвәнгә қарап жүгриди. Кешекләр тутуп турған ақ сельдени қолиға алдидә, Қаан, Баурчуқ олтарған дөңгә қарап йәнә жүгрәп көтирилмәктә. У қәсәм яд дөңиниң чоққисида ялғуз атлиқ нойонниң қолиға ақ сельдени тутуқузди Байрақ көтирилгәндә, төвәндә турған интайин көп қошунлар байраққа баш бурап, сәп билән өтүшкә башлиди. Бу хелә вақитни алди. Андин Қаан Баурчуқ Арт Текингә, Тора Қаяға шаһанә қимизни яғачтин ясалған чирайлиқ чөчәкләргә қуюп, ақ биләклик яш қизлар тартинчақлиқ билән путиниң учида юмшақ меңип, әкилишкә башлиди. Қимиз әң авал өй егиси Қаанға, андин Баурчуқ Арт Текингә, Аргасун Хуурға, ламиларға, ахирида Тора қаяға тәклип қилинди. Бир аздин кейин умумйүзлүк қимиз ичиш башлинип кәтти. Кәч киргичә, тойғичә, йерилғичә қимиз ичиш давам қилди. Мәйрәмниң қизиқ вә көңүллүк өтүши, Қаанниң пикричә жиртқуч бөрә, адәм жутқан әждиһа, оғлақ тартиш, ат бәйгиси, моңғулчә күрәш челиш, оқ-я етиш охшаш оюнлар намайиш қилинди. 

– Багатур Уйғур, – дәп Идиқутқа күлүсирәп қариди Қаан. – Силәрдә мошундақ оюнлар барму?
– Бар! – дәп кесип ейтти Идиқут.

– Қайси оюн қизиқтуриду, яқиду саңа. 

– Һәммә оюн диққәткә сазавәр. Биз уйғурлар, әллик патман еғирлиқтики омут, он патман еғирлиқтики полат қилич билән ойнашни бәкму қадир тутимиз.

Чиңғизхан левини жүпләп, инчикә өткүр чишиниң астиға алдидә, ойланди. “Бу дөрән һәм Баурчуқниң сөзини синап көрүш лазим. Биздин омутқа ким чиқиду? Уйғурдин ким? Өзиму? Яқ, болмайду! Тора Қая буниңға тәйярму? Мениң немә чатиғим. Тора Қаяни бир синап көрүш пәйти кәлди. Буниңға тақабил туридиған нойонлардин кимни тәклип қилсамкин? Үкетай ярайду. Өчини Тора Қаядин елип көрсун!”.

Чиңғизхан Баурчуқ Арт Текингә көрсәтмәкчи болуп орунлаштурулған моңғул миллий оюнлиридин кейин, Баурчуқ Арт Текин атиған оюнни улаштурушқа өзи тиришти.

– Бизгә, моңғулларға, урушта қилич вә омут керәк! – деди Қаан. – Биздин Үкетай чиқсун! 

– Бәшбалиқтин Тора Қая тәйяр! – деди Баурчуқ жутдишиға ишинип. – Уйғур қошунлири қоманданиға ишинимән.

Шу арилиқта Қаан Жуши вә Чағатайға:

– Уйғур балам Баурчуқ Арт Текин маңа армуған қилған омут вә қилични әкилиңлар! – дәп буйриди. 

Сәрдар балилири тез йәткүзүп кәлди. 

– Омут қанчә патман? – сориди Қаан Идиқуттин.

– Әллик патман, Қааним! 

– Полат қилич қанчә патман болур? 

– Он патман. Дәл шундақ, Қааним!

Чиңғизхан полат қиличини, омутни сийпиған һалда сориди:

– Баурчуқ Арт Текин, Тора Қая бәлки жавап берур! – деди жиддий һалда. – Бу оюнчуқ билән қандақ урушисиләр? – дәп күлди Қаан. – Нойонлар көрсун.

Һәмминиң көзи Тора Қаяға қадалған еди. Батур Тора Қая оттуриға шимайлинип чиқти вә қуралларни қоли билән көрситип:

– Биз бу қилич билән урушмаймиз. Ойнаймиз. Бу омут тәккән һәр қандақ савут парә-парә болуп кетәр. Биз, уйғурлар, мана мошу омут билән соқушимиз! Орхон-Идиқути Пан Текин, Моюнчур, Баянчур, Боко Текинләрниң уруш қураллири болған.
Тора Қая Чиңғизханниң алдида бәкму махтанди вә өз сөзидә турди. Тора Қая Бәшбалиқтин елип кәлгән етиған сәкрәп минди. Әллик аптман омутни йәрдин жулувалди, уни бешидин йәттә қетим айландуруп, омутни йүз қәдәм жираққа пеқиритип ташлавәтти. Үкетай савут, йәни зәнжир чапан, қалқан добулға кийип, рәсмий тәйярлиқ қилған еди. Үкетай чидимай вақириди:

– Қени, уруп көр!

Тора Қая һодуқмиди. Амма “Бу қандақ һелә, бу һәрикәттә чоң мәхсәт бар охшайду”, дәп ойландидә, немә болсиму мәйли , бу оюнғу ахир дедидә, атни жүгәртин берип, омутни йәрдин жулуп алдидә, күчини жиғип, Үкетайни бир урди. Савут добулға парә-парә болуп кәтти. 

Үкетай һошиға келип, полат қилични елип, “Кху!” дәп вақириди. . Һәммә “Кху!” дейишип вақирашти. Үкетай Идиқуттин армуған қилинған жәң төгилириниң бириниң бойнини бир урупла икки парчә қиливәткән еди. Омутни етишта, пеқиритишта Тора Қаядин кам чүшмиди. Бирақ у: 

– Қалқан, добулға савути йоқ адәмни омут билән урушқа қолум бармай туриду, – деди Тора Қаяни айиғандәк болуп. – Омутни сениң бешиңдин ойнитидиған вақит келур!

У аттин чүшүп, Тора Қаяни бағриға бесип деди:

– Әнди новәт мениңки, мейәңни қетиқ қилимән

 Сән мениңдин қорқсаң болиду. 

– Қалаймиқан сәрдарниң сөзиму қалаймиқан, һәр қачан ишиму қалаймиқан, – дәп аста өзидин нери иштәрди. Уйғурни осал чағлима!... 

Чиңғизхан икки сәрдарниң маһаритигә қайил болди. 

– Мениң уйғур достлирим чиң екән! Гәп йоқ. Чиң екән! 

Мәйрәм ахирида Аргасун хуурчи Хуур чалди. Аргасун алди билән моңғулниң әң қедимий нахшилирини ейтти. Һәммини муңға бөләп, өзи жиғлиди, Қаан жиғлиди. Башқилар баш саңгилитип, жүрәклири билән нахшиға берилди. Аргасун Чиңғизханниң шану-шөһритини мәдһийилиди. Баурчуқ Арт Текинниң Чиңғизхан билән болған достлуғини таза Кенрулен сүйигә, Орхон-Селенга вадилириға, қара ғар ташларға охшатти...

Уйғур-Идиқути Аргасун хуурчидин чәксиз мәмнун болди. 

– Дилим йоруди. Барикалла Хуур устаз! – деди қолини елип. – Аргасун хуурчи әйнә шундақ хизир! – дәп махтиди.

Һәммә аста-аста тарқашқа башлиди. Чиңғизхан Идиқутқа қарап деди:

– Алтун-Бике қизим билән сени тонуштуримән! – Бөрте, қени, қизиңни чақирип кәл! 

Ақ өйдин Алтун-Бике чиқип, бу иккисиниң алдиға келип, тазим қилди. 

Алтун-Бике, – деди Чиңғизхан қизиға қапиғини ачмай. – Мән сени уйғур хани Идиқут Баурчуқ Арт Текингә кенизәкликкә бәрдим. Шәрт шундақ. Чоң имзам бар шәрт ахирида. Билгәйсән! Бу сени хатун қилиду. Иккиңларға сәйлә қилишқа рухсәт! – гәпниң өгисини ажратти.

Чиңғизхан Алтун-Бике билән Идиқут иккисини йәккә-йеганә ташлап, йәнә Чахәниң өйигә алчаңлап, кирип кәтти...

АЛТУН-БИКЕ СИРЛИРИ

Алтун-Бике азирақ меңип тохтиди вә жираққ беришни халимиди. Идиқутқа бир-икки солал қойди. 

– Хатуниңиз барму? 

Идиқут күлди вә:

– Бар, бир балам бар, исми Қусмаин.

– Мени аламсиз иккинчи хатунлуққа? – 

– Алимән. Қааниң сөзини жиралмисам керәк! Шәрттә шундақ...

– Тәгмисәмчу? Мени өлтүрәмсиләр? 

– Мениңда ундақ ой йоқ, Алтун-Бике.

– Һә, дадамда бар. Сиз билисиз, мениңдин йошуруватисиз. Дадам өзини “Моңғул худаси мән!”, дәйду. Сиз уйғур худаси. 

У азирақ унчиқмай туруп, дүпүлдәп соққан жүригини тиңшиди.

– Дуниядики һәммила адәм хошамәтни яхши көридекән. Сизму әшундақ хошамәтчи екәнсиз.

– Алтун-Бике! – дәп терикишкә башлиди Идиқут.

– Терикмәң, мән сизниң техи хатуниңиз әмәс. Номусум өзәмдә. Әгәр мән туғулмиған болсам, Қаан сизгә кимни хатунлуққа ятлиқ қилаттекин? 

– Билмәймән!

– Сиз Қааниң қувлуш-шумлуғини билмәйсиз техи. Сиз раса қапқанға чүштиңиз. Дадам мени берип, сизни алдавалди. Әтә-өгүн Бәшбалиққа барғанда йүзлигән уйғур қизлирини нойонлар қахшитиду. Сиз вә һеч бир уйғур ағзиңларни ачалмайсиләр. Сиз хәлқиңизни өлүмдин сақлаймән дәп келиватисиз. Яқ, сиз чоңқур хаталишиватисиз. Миң қиз бир кечидә хатун – бу өлүм әмәсму? Яқ, қой дәп ейталмайсиз. У яқтин бу яққа өтүп жүрүп, бойдақ нойонлар Идиқут уйғур қиз, чокан, хатунларниң номусини дәссәп, өз билгинини қилар. Һә сиз “Бу қиливатқиниңлар мәсхирә!”, дәп ейталмайсиз. Сизгә хатун болушум интайин еғир чүшиду. Сизгә пәқәт менила бериду, һә сиз болсиңиз, Қаан нойонлириниң атлирини бақидиған яйлақ, қосиғиға тамақ, кийим-кечәк берисиләр, селиқ төләйсиләр. Уйғурниң алтун-күмүчини сүпирип алур, хатунлар бекар... Сиз қорқанчақ Идиқутқу дәймән. Дадамға бир дөләт әлчисиниң бешини кесип, ялақчилиқ қилғичә, соқушуп, йеңилип, бешиңизни тутуп бәрсиңиз, қәһриманлиқ әмәсмеди?
– Болдима? –терикти Идиқут. – Суюқ гәпни қой!

– Яқ, қоймаймән. Сиз қорқанчақ. Достлириңизму тошқан жүрәк. Һазир дадамға Идиқут мени моңғул дәп камситти дәп ейтсам, каллиңизни бағлайду. Моңғуллар вә Қаан дадам, уйғур вә башқа милләтни милләт дәп һесаплимайду. Уйғур дөлитини ахир ғажап түгитиду. Дөлитиңиз бир күни вәйран болушиға кепиллиқ беримән. Вәйранчилиқ апитигә моңғул уруғи сәвәп болиду. Қолиға қурал алидиған уйғур йоқму силәрдә? Йә, һәммиңлар асқақ, чолақ, мәжрух ялақчиларму? Дадам билән йәкму-йәк кимду-ким жәң қилса, һәтта йеридин, жутидин, хәлқидин айрилип, һәммә нәрсә хану-вәйран болсиму, уларни қәһриман хәлиқ дәймән. Һә, сизчу? Сиз өз хәлқиңизниң йешиға қалисиз. Өзгә хәлиқләр сизгә наләт оқуйду. Дадам сизни техи талай қанлиқ жәңләргә сөрәп апириду. Сиз йетәкә маңисиз... – Узақ жим-житлиқтин кейин: – Мән инсан! Моңғул инсани! Моңғул қизин Атам Қаан Чиңғизхан болсиму, мән сизгә хатун болмаймән. Сизниң чирайиңиз гөзәл болғини билән, ичиңиз гөзәл әмәс. Қаанниң һелиғу бәшинчи балиси екәнсиз, онинчи оғли болсиңизму мәйли, сиз житим. Әнди атиңиз Чиңғизхан, аниңиз әқилсиз Бөрте Уджен Сечен хатун әмәс, сараң, ахмақ хатун... Әнди сизни Қаан буд худалириңлар көрсәткән йолла һәргиз маңғузмас. Моңғул худаси Чиңғизханниң көрсәтмиси бойичә яшайсиз. Қаанға Йәр, Зәр, Хатун керәк. Һә, сизгә йәрму йоқ, зәрму йоқ. Амма хатунға бай болисиз, гәп йоқ. Зорламчи Идиқут болуп қалисиз. Чиңғизхандин һеч ким қечип қутулалмиған. Һәммә йәрдә көзи жумуқ тәжавузлар жүриду. Улардин вәһшиликни, һәммә ипласлиқларни көрисиз. Бойдақ нойон ялулар бир күни болмиса, бир күни, хатуниңизға зорлуқму қилар. Буниңғиму һеч немә дәп ейталмайсиз. Чиңғизханға ейтип ишәндүрәлмәйсиз.

– Бәс! Бәс! Һелиғу Чиңғизханниң қизикәнсән! Худаниң пәриштәси болсаңму, сениң гепиқ сунуқ, ямақ. Сән сехиргәр, жодигәр. Вижданиң йоқ, қәлбиң толған иғва гәп! 

Идиқут Алтун-Бикениң ай йорутқан үзигә бир шапилақ урувәтти.

– Жиркинимән сениңдин  Қени бузулған адәмсән! 

Алтун-Бике Идиқутниң ғәзивини ойғатқанлиғиға өзи рази болди. Урди дәп қилчә хапа болмиди. Салқин күлди. Бу күлкә садаси иккисигә аранла аңланди. Әнди Алтун-Бике ғәзивини техиму очуқ ейтти.

– Моңғул нойонлирида инсап йоқ. Бу Қаанниң қизи дәп турмайду. Көзүңчила ешәктәк есилип, етәкни жирип зорлайду. Болмиса уйғур хатунуңни шундақ қилур. Сән қол көтирисән. Улар сени боғузлар өлтүрур. 

– Аңлиғум кәлмәйду ойдурма гепиңни. Алтун-Бике, сән жодигәр. Әттәй дәватисән. Ичиңдин тоқулған ойдурма! Сән улуқ Чиңғизханни, униң жәңгивар нойонлирини ундақ ақарәтлимә! Улар маңа садиқ! Садиқ! 

– Сизниң сәргүзәштилириңизни күзитидиған болимән! – деди тәвринип. – Аңлап қалғайла... Һеч кимгә ейтмиған. Мениңкиләр пәқәт сизгила очуқ ейтишимни халайду. Биләмсиз, дадам Қаан Танғут жәңлиридә өлиду. Сиз Керуленни йенип йәнә бир қетим көрисиз. Башқа көрмәйсиз. Сиздин мән бала тапидиған охшаймән. Мән өлмәнкән. Оғул гөдәк болса, қандақту бир уйғур қолида қалиду дәйду. 

– Һә, мәнчу? Қачан? – немишкиду сорап қалди.

– Ейтма дәйду. Сиз яхши адәм екәнсиз. Бирақ хатуниңиз дәрдигә чидимайсизкән, хатуниңизниң роһи сизни өзигә тартидекән. Икки Қааниң тәғдир-тәләйлири әйнә шундақ дәйду. Ангурат қарғу нойондин пәхәс болсун дәйду. 

– Қериғанда чөчәк ейтисән. Чөчәк ейтқучи көпирәк саңа охшаш ичидин тоқуп, техиму қизиқ, техиму мәзмунлуқ қилип сөзләйду әмәсму? 

– Буни дунияда маңа һеч ким ишәнмәйду. – у непиз ләвлирини чишлиди. – Һазир бир немә десәм, сиз йәнә маңа ишәнмәйсиз.

Алтун-Бике узун болуқ Баурчуқ Арт Текинниң бойниға есилип, униң қелин левидин сөйди. 

– Иккимизниң арисида йүз беридиған вақиәдин кейин дәрру ейтимән! – деди сир сақлиған һалда  у. 

– У чағда йәнә ялған ейтисәндә. – У чағда гуманланмисиңиз керәк!

– Қени, көримиз.

– У жирақ әмәс! – Алтун-Бике уни йәнә сөйди. – Керулен вадисини йәнә бир қетим көрәләйсиз, – тәкрарлиди қиз. – Мениң билән ахирқи қетим учришалайсиз... Дәп қояй: бир көзи йоқ нойондин яманлиқ көрисиз.

– Ангурат-нойонни ейтмақчимусән?
– Дәл шундақ.

– Маңа қандақ яманлиқ қилиши мүмкин? 

– Әтә әмәс, өгүн әмәс. Көп жиллар өтүп... Сизгә жанабий Идиқут чоң бәхит тиләймән. Бәхитлик болурсиз. Бирақ вақтинчә... Бирақ пишкәллик гирвигигә берилип қапсиз... Чоң палакәтләргә йолуқисиз.

– Бәшбалиққа беришни халамсән? – сориди Идиқут синиған болуп. – Әкитимән сени.

– Тәғдир-тәлийим билиду... Әкитәлмәйсиз. Мана, сиз маңа ялға ейтиватисиз... Һәммә ишни Қаан атам йешиду.... Мениңда һеч бир инсаний һоқуқ йоқ. Ялғуз һоқуқум бар. Мени сизгә ятлиқ қилди. Раст әмәсму? мән мошу һоқуқни пайдилинимән. Сиз билән әр-хатундәк сөһбәтлишимән. Ақ тенимни сизгила көрситәләймән... Лазим дәп ойлисам, сизниң қойниңизда әркин яталаймән... Кәчүрисиз, Баурчуқ Арт Текин, немә дәп кәттим...

Алтун-Бике Баурчуқ Арт Текингә бурулди. вә қучиғини кәң йейип, уни қучақлиди. Идиқут титирәп турған моңғул қизини айиған һалда, узун қоңур чечини алиқини билән аста сийпиди. Алтун-Бикениң болса, йоған көзидин яш тохтимай ақмақта еди.

– Мени кәчүргәйсиз! – деди титиригән авазда. – Мән көйүватимән! Мән көйүватимән!

Баурчуқ Арт Текин қизниң от кәби тәнлиридин бәһриман болуп, қаттиқ қучақлап турувәргән еди... У һәм көйүвататти. 

Алтун-Бике йенип-йенип Баурчуқ Арт Текинни сөйдидә, униң қучиғидин чиқип, өйигә қарап әмә, әксичә, Керулен дәриясини яқилап, йеганә кетип баратти. Алтун-Бикени күзитип жүргән нойонларму “Нәгә барисиз? Өйүңизгә қайтсила”, дәп ейталмиди вә алдиға өтүп тохтиталмиди. Күзәтчиләрниң бири:

– Жанабий тәхсир, дәм елишиңиз керәк! Қаан пәрман шундақ, – деди.

Баурчуқ Арт Текин нойонлар алдиға чүшүп, мәхсус тикилгән ай өйгә кирип кәтти. Тора Қая қимиз ичип ятқан екән. Лекин у Идиқутни һазир кирәр, бизмал кирәр билән күтүп турған еди. ТОра Қая Идиқутниң чирайиға қарап һеч немә болмиғандәк, унчиқмай олтиривәрди.

Япирим, немиләрни дәп кәтти у? – деди Тора Қаяға аңлитип. – Әқил-һоши жайида көрүниду. Зеһни үстүн, сәзгүр. Лекин ғәлити қиз...

– Немидин жүригиңиз тәшвишлиниватиду, Баурчуқ Арт Текин жанаплири? – сориди Тора Қая. 

– Әқилгә сиғмас гәпләрни аңлидим.

– Билишкә боламду, һөкүмраним? 

– Қаан жәңдә өләрмиш... Мәликә хатунниң гепи бар. Қарғу Ангурат-нойондин пәхәс болуш керәк дәп агаһландуриду. Алтун-Бикениң бир көзлүк Ангурат-нойондин алалмиған өчи бармидекин? Даңқи вә шөһрити аләмгә пур кәткән Чиңғизхан һәққидә қизи немә сәвәптин шу хил очуқ, дәһшәтлик, өткүр, қорқмай туруп, жуқури-төвән гәпләрни қилди. Атиға дегән пәрзәнтлик вападарлиқ йогқтәк сезилди. 

Тора Қая Идиқутниң ойини бөлмәй, тиңшап олтарди...

ӘЛВИДА, КЕРУЛЕН
Зиярәт аяқлашқан еди. Меһманларниң Бәшбалиқниң ақ тумшуқлиқ атлириға егәр тоқулупту. Нойонлар бир-бир аттин тутуп туратти.

– Бәшбалиқта көрүшкичә, оғлум! – деди Чиңғизхан Идиқутни қучақлап. Теч-аман Идиқутқа йетивалғайсән. 

Бу узитишқа Бөрте Уджен Сечен хатун, Жуши, тататуңа, Үкетай, Толилар топлишип чиққан еди. Идиқут әрләр билән қол көрүшүп хошлашти.

– Әлвида, қериндашлирим! – деди Тататуңа көзлиригә яш елип.

–ТӘңриқут Қаанға адил хизмәт қилурсән! – деди Идиқут Чиңғизхан көзичә.

Үкетай:

– Идиқутта хатун көпму? –дәп Идиқутниң чишиға тегип, әттәй сориди. – Мән саңа сиңлим Алтун-Бикени қийиватимән. Һә, сәнчу? Қиймамсәнә? Дадамдәк мәрт әмәсән, һә? Бәрмисәң, барғанда өзәм тепивалимән... Мана алтун-күмүч керәк әмәс, пәқәт хатун керәк. Мән моңғул. Моңғул уруғи һәммә хатунларға йетиду, – силкинип-силкинип күлди.

Чиңғизхан Үкетайни әйипләпму кәтмиди. 

– Ичивалса, шундақ шох. Маңа охшаш хатунниң гепини қилиду. Оғул бала дегән шудә, – дәпла қойди.

– Көзлири юлтуздәк чақниған қара қашлиқ Алтун-Бике ақ өйдин чиқип, ишик босуғисида шүк қарап туратти. Һәммә униңға бурулди. 

– Алтун-Бике, кәл бери, сиңлим? Бери кәл! – дәп чиллиди Үкетай.

Алтун-Бике орнидин қозғалмиди, пәқәт Идиқутқа:

– Мениң гепим ялған әмәс, – дәп ичидә тәкрарлиди. – Мән ялған ейтмаймән. Дадам Қаан етйқандәк, ғәйрий йосунда мән сизниң кенизигиңиз болимән. Күтүмән. Һәр күни әртә вә кәчтә Керулан дәриясиға келип жиғлаймән. Бирақ сизни аяймән. Ибадәтханиларға берип, су, күн, ай, яғачтин сораймән, худаға ялвуримән. Асмандики тәңримдин сораймән, аман болғай дәп юлтузлардин сораймән. Қәлбиңдә мәңгү яхши тәсират билән қалдиңиз. Сәрсан-сәргүзәштә болған мениң әзизим, уйғур жигити Идиқут, әлвида! – деди вә кәйнигә бурилип, ай өйгә кирип кәтти. 

Идиқут өз һәмралири билән астидики бәшбалиқ атлирини қамчилап-қамчилап уруведи, атлар қамча зәрбидинму яки өзлири жүгрүк болғачқиму, башлирини алдиға созуп, қулақлирини йопуруп, худди етилған оқтәк жүгәрди.

– Чу, жанивар, чу! Сәнму өз жутуңни сеғинғандурсән. Сәнму әркин жүргән отлиғиңни сеғинғандурсән. Чу, жанивар! – Идиқут вә униң һәмралири моңғул-нойонлирини аваз йәткидәк арилиқта қалдурған еди.

Идиқутму етиниң чулвурини тартип-тартип қоюведи, ети асталиди вә чирайлиқ йорғисиға чүшжти. Егисини тәвитип, бир хилда иштик йорғилап кетиватмақта еди... “Амал қанчә, һәммигә чидаймән, елим, жутум аман қалса болғини”, дәп өзигә өзи тәсәлла бәрди. 

“Алтун-Бике ақ өйдә олтирип мени әсләватпмдекин, йә Керулен дәрияси бойиду путини суға чилап, тизлирини қучақлап, маңа ейтқанлиридин, “Яқ, демидим”, дәп тенивелип, орнидин сәкрәп туруп, мән тәрәпкә бурулуп қариғандиму? –вужуди, виждани таза адәм һемишәм яхшилиққа жоруйду әмәсму. Алтун-Бикениң Керулен дәрияси бойидики аччиқ гәплириниму, көз яш аләмлириниму пәқәт яхшилиққа жорумақта еди...”.
Чиңғизханниң күзәтчилири оқ-я билән қуралланған идиқутлиқларни йеқин йоллар билән елип маңди. Йолда моңғуллар атлирини йөткәп, бош атларни йетәкләвалди. Идиқут Қариғожа, Астана шәһирини жирақтинла көрди. 

– Мана мениң Идиқутум! – деди Баурчуқ Арт Текин хошаллиғидин.

Меһманлар Турпанда қосиғини тойғузди. Таң сәһәрдә тонур ненини йеқип олтарған жутдашлири, анилар иссиқ нан йейишкә чақирди. Улар кәң һойла алдида үзүм яғичиға атлирини байлашти. Нойонларниң ағзи очуқ қалған еди. Йопурмиғидинму көп пишқан шерин үзүм сапақлирини нойонлар һеч қачан көрмигән охшайду. Чоң һойла вә чоң үзүм бараңлиғи астида дәстихан селинди. Қери бовай бағ ишиктин кирдидә, Идиқутни көрүп кәйнигә қайтти. Бовай өйигә кирип, будқа чоқунди. Кейин у бәлбеғиға есивалған өткүр пичиғини ғилаптин суғиривелип, тәхсиләргә қизил сайва, кишмиш сайва, ақ-көкөч қашқир үзүм, мунақи үзүмләрни меһманлар алдиға қойди. Ана болса тонурдин йеңи соювалған непиз нанни кона дәстихан үстигә қат-қат тизивәтти.

– Қени, қәдирданлар! – деди ана. – Неним охишимидимекин? Рисқа дегән улуқ нәрсә. Қара, ким ойлиған! Худа һәммигә қабил. 

Моңғуллар Идиқутта үзүм өстүрүлиду, дәп аңлиғини билән, йәп көрмигән еди. Идиқут Баурчуқ Арт Текин, Тора Қая вә башқа һәмра идиқутлуқлар һә дәп дәстихандики үзүмни бармақлири учи билән үзүвелип йейишкә башлиди вә ширна чаплашқан бармақлирини тилиниң учи билән ялаштурди. Моңғулларниң чоң қомандани:

– Бир сапақ үзүмни икки қолиға алди вә, худди гөш йегәндәк, өткүр чишлири билән жулуп-жулуп йейишкә башлиди, қалғанлириму шундақ йеди. Идиқут унчуқмиди вә жутдашлар бир-биригә қаришип қоюшти... Өй егиси чүнчидә қурутулған өткән жилқи кишмишлиридин нойнлар ғожунлириға селип бәрди.

– Йоллуқ болсун, балилирим! – деди өй егиси бовай. 

– Йоллуқ болсун, – дәп момай ақ тоғач тутқузди. 

Моңғул нойонлири кетипла кәң һойлиға адәмләр Идиқутни көрәйли дәп хошал-хорам киришмәктә еди. Улар өзиниң Идиқутиға салам беришкә кәлгәнди. Жут ичидин һасисиға таянған ақ сақаллиқ, ақ иштан вә узун ақ көйнәк кийгән, ялаңғидақ бир бовай ттоп алдиға чиқип, Баурчуқниң қешиға кәлди вә униң қолини алди:

– Саламәтмусән, жанабий тәхсир! – деди жиддий.

Идиқут сәмимий күлди:

– Балам, оғлум дәвәсила, бова!

Бовай хуш боп кәтти. 

– Һә, мана, мана, оғул бала! Демидимму шундақ киши дәп! Йәрдин егиз әмәскәнсән! Биз һәммимиз инсан. Мән сениң атаң Иән Төмүрни яхши тонаттим. Сән атаңға охшапсән! Хош, балам, қәйәрдин келиватисән? Кимни зиярәт қилдиң сән? 

Идиқут бовайни қолтуқлиған һалда, ериқ бойиға жиқитилған үзүм яғичиниң үстигә олтарғуздидә, Чиңғизханға барған сәпирини қисқичә сөзләп бәрди:

– Мән Чиңғизханни зиярәт қилдим. 

– Һә, аңлиған? – деди бовай сәвирлик билән. – Сизчә зиярәт қандақ өтти. 

– Зиярәт көңлүмдикидәк болди. Чиңғизхан билән иттипақ битимигә қол қойдуқ. Йәр, су, шәһәр, силәр, қәдирданлар, аман қалисиләр. Идиқут дөлитимизгә әнди һеч ким девәйлимәйду. 

– Яхши, яхши! Толиму шерин ой, толиму әқиллиқ иш қипсән. 

– Башқа чариси болмиди. 

– Биз саңа ишинимиз. Биз сени чүшинимиз! – деди бовай вә өз ойини оттуриға ташлиди. – Моңғул уйғурға һеч қачан охшимиған хәлиқ. Бизгә охшаш дөлитиму йоқ еди. Һелиқи, шох моңғул кима исим-шәрипи? Һә, есимға кәлди, дөйүз! Чиңғизхан! Дәсләп мән уни булаңчи, оғри дәп аңливедим. Кейин аңлисам, у Моңғул дөлитини қурупту. Товва, яман иш әмәс. Амма яман йери шуки, дөйүз Чиңғизхан хәқниң йерини, мелини, дуниясини тартивалимән дәйдиған булаңчи охшайду. Бу тәрипи мениң дитимға сиғмайду. – бовай қолидики таяқни йәрни тоқулдитип, һәмминиң диққәт-етиварини өзигә жәлип қилди. – Бирақ, балам, сән күч топла. Уйғурниң ғурури бар хәлиқ. Бирәвгә һужум қилиш үчүн әмәс, өз йеримизни өзимиз көрәң дүшмәндин сақлалисақ, қандақ яхши болатти. Иш қилип, биз әнди өз йеримиздә хатиржәм қорқмай яшаймизму, зади? 

– Қорқмаңлар. Хатиржәм яшайсиләр! – деди Идиқут ойланған һалда. – Ақивәт лазим болур. Уйғур һәрбий күчини бир йәргә топлармән. 

Жутдашлар Идиқут Баурчуқ Арт Текин вә униң сәпәрдашлирини чоң дағ-дуғилиқ нахша-саз, уссул билән узитип қойди.

***

Идиқут етиниң бешини тартмиди, жүрүшигә қоюп бәрди. Мана кәң дала, мана кәң яйлақ.

Идиқутни һәмралири билән жирақтин көргән илқичилар топ-топ илқилар арисидин үзүлүп чиқип, Идиқутниң кәйнидин хошамәт билдүрүп қоғлиғини билән, амма улар Идиқутқа йетишәлмиди. Баурчуқ Арт Текинниң дүпүлдәп, нәпәси ечилип, өйигә йәткичә көзи төрт болди. Мана орда әтрапини күзитип жүргән Идиқутниң мәхсус атлиқ жәңчилири қомандан Арислан Көк Бөрә, униң кәйнидә тарқан Билгә Буқа хошал келип, алдиға чиқти. Идиқутни улар атлири билән ян-яқтин қоршавалди. Идиқутниң көңүл-кәйпиятиға қарап, уларму өзлирини әркин сезишти, тартинмиди, тәшвишләнмиди. Һәммийлән атлиридин сәкришип чүшкәндин кейинла, Идиқут қаттиқ тәрлигән етидин чүшти, униң етини тарқан Билгә Буқа тутуп турди. Жәңчи-күзәтчиләр тоққуз қетим егилип, һөкүмранға хошамәт билдүрүп саламлашти. Тарқан Билгә Буқа болса, Идиқутни ят балисидәк соғ вә чөчигән қияпәттә бағриға бесип туруп:

– Сәпириң оңушлуқ болдиму? – дәп соириди. 

– Шундақ, – деди қисқила. – Әтә Уйғур-Идиқут дөлитимиздә яшватқан һүнәрвәнләрни, зәргарларни, яғашчи устиларни, төмүрчиләрни, өтүкчиләрни, очиларни, бағвәнләрни, падичиларни, шәһәр бәг вә әмәлдарлирини, Гумайти ибадәтханисиниң баш раһипини, жут қерилирини ордиға жиғиңлар. Мениң ярлиғим шу. Чиңғизханға қилған зияритим тоғрилиқ ейтип беримән.

Тора Қая, Булад Қаяларму Идиқутниң алдираватқанлиғини сезип, гәпкә тутмай, өй-өйлиригә тарқашти.

– Хоп, хоп, тәхсир! – деди Тарқан Билгә Буқа.

Күзәтчиләр қомандани Арислан Көк Бөрә Идиқутниң қешиға келип:

– Өзлириниң ханишлири, Айкүмүш мәликә аман-есән, оғлиңиз Қумаин тетик! – деди.

– Хизмитиңгә разимән, Арислан Көк Бөрә. Жүгү, берип Баурчуқ Арт Текин Бәшбалиқта дәп, хуш хәвәр йәткүз, – деди мүрисини тутуп. – Теч-аман дегин. Өйдә күткәй мени.

Арислан Көк бөрә бу муамилини өзигә болған чоң һөрмәт вә иззәт дәп чүшәнди вә етиға сәкрәп минип, өзи ялғуз ханишә Айкүмүш мәликигә хуш хәвәрни йәткүзүшкә алдириди. Аридин аз өтмәйла Идиқут һәм орда күзәтчилири һимайисидә өзиниң өйигә йетип кәлди. 

Хуш хәвәрни аңлап Айкүмүш мәликә һодуқуп өйиниң әгин дәрвазилиридин чиқишни, йә һойла дәрвазилиридин чиқишни, бай һойлиниң Куңгура тени арқилиқ чиқишни билмәй туруп қалған еди. Бағ оттурисидики шипаңға жүгрәп чиқти. Һойлиға жүгрәп кирип, Васжүп пешайванлириниң түврүклирини қучақлап, өз авазиға егә болалмай, жүриги ойнап, хошаллиғини ичигә сиғдуралмай, һойлини чаң кәлтүрүп вақиравәтти:

– Ба-ур-чуқ! Ба-ур-чуқ егәм! – Айкүмүш мәликиниң авази титирәтти.

Баурчуқ Арт Текин Айкүмүш мәликиниң йеқимлиқ үнини аңлап, худди гөдәкләрдәк өзини йеник һис қилип, өйгә қарап жүгәргән еди. Һойла дәрвазиси кәң ечилип, чирайлиридин нур яғдуруп, алдиға Айкүмүш мәликә чиқти. 

Идиқут аялини бағриға басти, ақ вә кәң маңлийиға яш тамчилири нәмлигән көз вә кирпиклиригә ләвлирини тәккүзди, алмидәк икки көкси ериниң мәйдисигә иссиқ тәккән еди. Йәргә тегип турған қундуздәк қап-қара чачлири чугулуп, чачтәңгә вә алтун пәйпәзиләр йәргә жириңлап чүшкинини, учи асманға қариған хончисиға гүл нәқишләнгән қизил өтүги билән бесип өтүп кәткининиму Идиқут сәзмәй қалғанди. У Айкүмүшни уддул кәлгән өйләрниң биригә көтирип әкирди. 
Ери моңғул жутидин бир қалмақ қизини башлап кәлмәпту, шүкри. Айкүмүш мәликә хатун шу хил ойларни баштин кәчүрди вә ериға амрақлиғи кәлди. Айкүмүш мәликә өз тенидин, женидин башқа нәрсә ят дегән пикир қәлбидә можут болғачқиму, ериға петиналмай, соралмай қийналди. Бирақ у соримиса, нәпәси боғулиду, қоли ишқа бармайду. Һәр һалда сориди:

– Мән қорқтим! – дәп сөзини жирақтин башлиди Айкүмүш мәликә. 

– Кимдин қорқтиң? – дәп сориди Баурчуқ Арт Текин. – Өй күзәтчилири болмидиму? Маңа ейтқин, әдивини берип қояй. 

 – Сили кетип, мени күзәтчилириңиз яхши күзәтти, – дәп күлди Айкүмүш мәликә. – Өй хизмәтчи, кенизәкләрму бар.

Айкүмүш мәликә еғир күрсинди. Сәзгүр ери бу һаләтниң беһөдә әмәслигини билди, әтималим.

– Ечип ейт, немә гәп, мән биләй?! – дәп көзигә тикләнди.

– Яқ, кериги йоқ... Моңғул Чиңғизхан путиңизни чүшимәпту. Ишәнмәймән. Мүмкин әмәс. Өзини қараң, Таңғуттин, Жоржиттин, Чаушәндин, Қара Хитайдин олжа алған. Аңалймиз... Қулақ кичик болғини билән чоң нәрсини аңлайду әмәсму! Сиздә олжа йоқ екән. Шүкри.

– Олжа дәмсәна? 

– Һә, олжа! Чиңғизхан дегән қизиқ қалмақ екән, – дәп терикти айкүмүш. – У уялмай хатун үстигә хатун алидекән. Әнди адәм өлтәрмәй, өз ихтияри билән беқинған ханларға  немә беридекән? Йә, қизини берәмду? У уятсиз! 

Баурчуқ Арт Текин әндила аялиниң сирлиқ ойини чүшәнди. У аялиға йошурмай, һәммини ейтти.

– Бәрди! Ятлиқ қилди! 

– Бәрди? – чөчүп кәтти айкүмүш мәликә. – Вай, өләй! – униң өңи өчти. 

– Бәрди. Исим-шәрипи Алтун-Бике. Ғәлити вә йеқимлиқ. Бирақ димиғи үстүн. Дадиси Чиңғизханға қарши пикирдекән.

– Учраштим, десилә? Алтун-Бике дәң?!

Ашкүмүш мәликә инчикә қашлирини егиз асманда пәрваз қилған қақириларниң қанитидәк сүзүштәргән һалда йәнә сориди:

–Көрүштиңизму? У қалмақ... 

– Көрүштүм. Керулен дәрияси бойида.

Айкүмүш мәликә тәнлири бир түрлүк совуп, пут-қоли бошап, чирайлиқ көзлири муң-һәсрәткә толуп кәтти. Сорайдиғини жиқ еди, амма у әһвални азду-тола пәрәз қилалиди. 

– Қандақ дәһшәтлик, вәһши қалмақ еди! – дәп шу ан Чиңғизханни көрмәй туруп, униңдин жиркәнди. 

Әр-аял иккисиниң гәплири әнди жиристәк титилип жуғирилмақта. Улар унчиқмай, худди ят адәмләрдәк, алтун тәңнидә кийимлирини йөткәп, биллә берип қол-үзлирини, бәдән-әзалирини жуйди вә кийинди. Өй хизмәткари ишикни ечип, Айкүмүш мәликигә деди:

– Тамақ тәйяр, шаһадәтлик мәликәм! Жанабий тәхсир! Тамақ тәйяр! Өй хизмәткари һәр иккисигә тазим қилған һалда, тамақ ичишкә тәклип қилди. 

– Һазир! – дегән жавапни аңлиғандин кейинла өй хизмәткари қолини көксигә қойған һалда, кәйнигә дажип, ишикни аста йепип, чиқип кәтти. 

Айкүмүш мәликә чөчигән кейиктәк бир орунда туралмай, ериниң алдиға өттидә: 

– Чиңғиз қалмақ Идиқутқа келәмду? – дәп сориди вә жавап күтмәйла, – немә үчүн келиду? – деди.

Баурчуқ Арт Текингә бу соалниң берилиши тәсадипи әмәс еди. 

– Һә, Чиңғизхан Идиқутқа келиду, халас. У мениң панарим. Хәлқимниң панари! Бизгә зийини тәгмәйду, – деди сәвирлик билән.

Айкүмүш мәликә чирайлиқ нәқишләнгән меһманхана ишигини ечиветип:

– Һәмини бәшинчи балиси билидудә! – дәп салқинла күлди.

Шу-шу болди, Айкүмүш мәликә йә Чиңғизхан, йә Албун-Бике тоғрилиқ илгири-кейин сөз ачмиди...

Уйғур-Идиқутида тоқулған гиләмләр үстигә йейилған дәстихан һәр хил мейизлик шаһанә таамлар, йәл-йемишләр билән толған екән. Айкүмүш мәликә еридин авал тамаққа қол тәккүзмәй туратти. Баурчуқ Арт Текин алтун қошуқ вә алтун чока билән тамақни тәхсигә салғандин кейинла, Айкүмүш мәликә тамақ йейишкә башлиди.

– Қусмаин оғлум нәдә жүриду? – дәп сориди Баурчуқ Арт Текин.

– О олашқа кетиведи, оға дегән зоқи қизғин. Уму силәргә охшаш мәргән. Оқ-я садақлири йениға есиқлиқ. – Бүгүн кәчтә кеп қалар. Қусмаин дадам қачан келәр дәп көп сорайду... 

УЙҒУРУШ КЕҢИШИ

Уйғур-Идиқут ханлиғиниң һашамәтлик нәқишләр билән безәлгән ордиға уйғуруш кеңишиниң әзалири; орда егилири – данишмәнләр, әқиллиқ кишиләр; Ағичи-Малийә вәзири, ғәзничи; Айғучи-хәлиқ мәслиһәтчиси; уйғуруш биринчи дәрижилик вәзир; явғу иккинчи дәрижилик вәзирләр вә башқилар жуғи-жәм болған еди.  Һәмминиң көзи ишиккә қадалғанди. Мана ишик кәң ечилди. Баурчуқ Арт Текин ханлиқ кийимлири билән кирип кәлгәндә, ордиға тәклип қилғанлар дүрридә орунлиридин турушуп, қоллирини көксигә елип, баш егип һөрмәт билдүрүп, тзим қилишти. Униң арқисидин Тора Қая, Булад Қая, Тарқан Билгә Буқа әгишип кирди. Баурчуқ Арт Текин алтун тәхтигә келип олтарди. Қалғанлар Идиқутниң оң вә сол тәрипигә келип олтиришти. Баурчуқ Арт Текин орнидин турдидә, һәммигә сәмимий қарап туруп:

– Қандақ жутдашлирим, теч-аманму силәр? – деди. 

Жиғилған адәмләр орунлиридин дурриду турушуп:

– Идиқутиңизға шан-шәрәп! – дәп вақирашти. 

Идиқут алиқинини көтирип көрсәтти. 

– Рәхмәт! Қени, олтириңлар! – деди техиму көңүллүк һалда. Уйғуруш кеңәш әзалири Баурчуқ Арт Текинниң ағзиға қарашти. – Мән силәрни, әзиз жутдашлирим, ордиға тәклип қилишимниң сәвәви бар. Шуни силәргә әхбарат баян қилурмән. Бийил 1211-жил. Униңдин авал Чиңғизхан Уйғур-Идиқутиға әлчиләр әвәткәнлигини силәргә ейтқан едим. Кейин моңғул Қаани алаһидә тәклип қипту. Мән бу тәклипни сәмимийәт билән қобул қилип, Тора Қая иккимиз вә башқиму идиқутлуқ жутдашлиримиз билән биллә Қаани зиярәт қилип қайттуқ. Һазир вәзийәт еғир вә кәскин. Тәшвишлик. Шуңа биз Ғәрбий Қитанлар билән алақини үзүл-кесил үздуқ. Уйғур-Идиқут ханлиғи Ғәрбий Қитан билән алақисини тамамән үзгәнлигини капаләт билән дәлиллидуқ. Чиңғизхан дунияни өзигә беқиндурушқа тәйярлиқ қиливетипту. Биз қан төкмәй беқиндуқ. Бизгә улар қилич көтәрмәс болди. Мән вә мениң жәңчилирим Чиңғизханниң Оттура Азия, йәни Хорәзм, Бухара, Пәрғанә, Сәмәрқәнт, Отрар, Хорасан, Бәлх, Мәрви, Нишапур, Мавараннәһиргә қилидиған жаза жүрүшигә паал қатнишишқа муйәссәр болдуқ. 

Олтарғанлар бир-биригә бурулуп қарашти вә аң-таң болушти. Бирақ һеч бири бир еғиз гәп қилмиди. Көпчиликниң гуманлиқ һиссиятқа чөкүп турғанлиғини Баурчуқ Арт Текин сәзди вә баянни дәрру тохтитип сориди:

– Уйғур-Идиқутида әркин сөзләшкә һоқуқи бар. Биз хәлиқтин йошуруп һеч иш қилмаймиз, – деди. 

Бу гәптин кейин, жүрәк ғул-ғулиси орниға чүшкән киши орнидин туруп сориди. Бу Алмазс тәхәллусқа егә еди. 

– Улуқ Баурчуқ Арт Текин! – дәп муражиәт қилди у. – Чиңғизхан жаза жүрүш қилидиған жутларда Ғәрбий Қараханилар барғу. Улар бизниң қенимиз, уйғурлар. Уйғур-Орхон ханлиғидин көчүп кәткән уйғурлар әмәсму? Улар өзини Қарахани, йәни улуқ ханлар дәвлитини қурған Оғузхан әвлади – уйғурларға һужум қилидиған қанлиқ сәпәргә силиниң қандақ мунасивитиңиз бар? Чиңғизхан Идиқуттин немә халайдекән, алсун! Бирақ силиники жәңгә қатнишишиңизға мән рази әмәс. Мән уйғурниң бир сиқим тописи... Кәчүрүм сораймән... 

Баурчуқ Арт Текин шаирниң соалиға ойлинип қалди. 

– Уйғурлар бар екәнлигини билимән. Тоғра соал қойдиңиз, – деди аста аваз көтәрмәй Идиқут. – У йәрдә башқиму түркий қәбилиләр можут, яшайду... Гәпниң очуғи, Чиңғизханға тақабил туруш маңа қийин болди. Мән һазир Чиңғизханниң бәшинчи балиси болуп қалдим... Қаан жаза жүрүшигә бизниң Бәшбалиқтин өтидиған болди. Битимнамигә шундақ дәп имза қоюштуқ. Уйғур-Идиқут дөлитини сақлап қелишниң башқа йолини мән тапалмидим. Башқа чариси барму? Қени, кимдә сағлам пикир бар?

Уйғуруш кеңиши әзалири унчиқмай олтарди. 

– Пикир йоқ?.. Чиңғизхан мениң атам. Мән униң балиси. мән униңға ихтиярим билән беқиндим. Чиңғизхан атамниң қошунлири Бәшбалиққа келиду. Бәшбалиқ Чиңғизханниң чоң йоли болур. буниңдин кейин уйғурниң тәғдири моңғулниң тәғдиригә беваситә қелин арилишидиған болиду. Уйғурлар арқилиқ келин арилишидиған болиду. Уйғурлар арқилиқ саватини ачиду. Оқуйду, билим алур. Чиңғизханға тәслим болған жайларда уйғурларму һөкүмран болуп хизмәт қилиши тоғрилиқму очуқ пикир бар. Өз көзүм билән көрдүм. Бизниң бәшбалиқлиқ шаир, рәссам, нахшичи тататуңа моңғул хәттати, орда ағичиси-ғәзничиси лавазимида хизмәт қиливетипту. Орда мөриму Тататуңаниң қолида екән. Пат-йеқинда Булад Қая Чиңғизханниң илтимас билән беқинған Жоржитларға һаким болуп бариду. Шуңлашқа, допимизни алдимизға қоюп, ойлансақ, Чиңғизхандәк ғәмхорчи уйғурға тепилмайду. Дөлитимиз хәлқигә шундақ чүшәндүрүш яхши болур!

Уйғуруш кеңишигә шундақла Уйғур-Идиқут дөлитиниң жай-жайларда истиқамәт қилип ишләватқан кәспий әмәлдар-хизмәткарларму тәклип қилинған еди. 

– Битимнамә бойичә вә өзәмниң тәшәббусум билән Чиңғизхан Тәңриқутқа берилидиған ярдәмләрни мошу баштин тапшуруп қоюшни әқилгә мувапиқ дәп ойлаймән! – деди Баурчуқ Арт Текин гепини пишиқдиған һалда. Чиңғизхан пайдилинидиған алтун, күмүч, қола, яғачтин ханлиқ тамға мөрлирини бизниң устилар ясиши лазим. Бу ишни қоли алтун устам Қабулға тапшуримән!

– Ақ нийәтлик ишәнчиңизниң һөддисидин чиқимән! – деди Қабул орнидин туруп. 

– Панарим Қааниң батур нойон, жәңчилиригә һәр хил өлчәмдики көн өтүк қанчә көп болса, шунчә яхши. Калтә вә узун чапан, иштан вә бәлбағ, түмән ғожун тәйярлансун. Уни назарәт қилиш әвришим билән Салунға вәзипә қилимән.

– Мән тәйяр! – деди Салун.

– қурал-ярақ, оқ-я, нәйзә, палта нәйзә, шәмшәр, омут, чоқмақ, сойла көп миқдарда ясалсун. Буни тәйярлаш ишлириниң назарәтчиси Узун Қилич Орунжиға тапшуримән! 

– Хоп, Тәңриқутум, хоп! – деди наһайитиму йоған Орунжи бом аваз билән.

– Сәррашлиқ кәсиптикиләр он миң егәр-тоқум, шуниңдин хелә көп жүгән-нохта, түмән үзәңгә ясалсун, шундақла йүз миң жүп ақ кигиз бесилсун вә уни Домбилақ Қожиғардин тәләп қилимән. 

– Һөддисидин чиқимән! – инчикә аваз чиқирип жавап бәрди Домбилақ Қоғижар. 

– Яғашчилар икки йүз ат һарву, қотаз вә төгә қошулидиған иргүл һарву-улақларни сүпәтлик ясисун. Сумбат Нолин һөддисигә алиду. 

– Чиңғизхан вә сиз, жанабий Идиқут, мениң һүниримдин мәмнун болидиғиниңларға камил ишинимән, – деди Сумбат Нолин. 

– Бәшбалиқ вә Турпан қәләлири чегарисида вә шәһәр ичидә бекәтләр қурусун. Бекәттә жигирмә-оттуз адәм хизмәт қилсун. Моңғулларниң чапармәнлири, арқишлири, мәктүни тошиғучи алақичилири, қоллирида алтун, күмүч, қола, яғач пайзиси бар моңғул әмәлдарлири өтиду. Оттура Азиядин һәр хил байлиқ моңғулға тошулиду, шуңа улачиңда дайим бир үчүр яхши беқилған атлар тәйяр турсун. Чиңғизхан буйруғи билән өткән-кәчкәнләрниң қосиғини беқиш үчүн бекәттә бир қотан қой беқилсун. Төмүр Чоқмақ, гепимни аңлидиңизму? 

– Әмәлгә ашидиған буйруқ, жанабий һөкүмран! – деди Төмүр Чоқмақ.

– Чиңғизханға беғишлап бәшбалиқта кәспий һүнәрвәнләр күчи билән мәхсус өй-имарәт селинсун. уйғурниң қол һүниригә Қаан апирин десун! Бенакар Тоқти Қариғай, аңлидиңизму? 

– Қулиғим сиздә, Тәңриқут, бәхитлик һөкүмраним! Гүл чиқирип ясаймиз!

– Түмәндин көп жәңчиләргә мал союп, тамақ тәйярлашни ашпәзләр пири Бөкән Шәмшәргә ишинип тапшуримән.

– уйғурниң шаһанә тамақлирини йегәндә, моңғулниң ағзидин шөлгийини еқитиветимән.

– Мәрикә сорунини тәйярлаш ишлири орда әмәлдари Торғул Лачинға вәзипә қилиниду. Ичимлик мәй-шарап, таам  хуружлири чоң жимбилға жүклиниду... Чиңғизхан кәлгәндә, Идиқутниң көк бөрә беши әкис етилгән байрақни, моңғул акимизниң ақ сельде, қара сельде туғ-әләмлирини орда алдиға тикишни Тарқан Билгә Буқаға буйруймән... Саз-нәғмә, көңүл ечиш мүмкин. бәшбалиқлиқ бүйүк сәнъәткар, һапиз, баш нағирчи Буғра Ғуңқа өз қолиға алиду, дәп ишинимән. Чоң-кичик бурадәрләр, шундақ қилип, 1211-жил алтинчи айниң жигирмә сәккизинчи күни һәммимиз үчүн, Вәтинимиз үчүн һалқилиқ мәсилиләрни орунлаш йоллирини қараштурдуқ.

Баурчуқ Арт Текин меһманларға чоң зияпәт бәрди. Орда сарийида нәғмә-нава, пипа вә ғуңқа авази яңриди. Пәқәт Тарқан Билгә Буқа Тататуңаниң тирик жүргинигә тәшвишләнди. “Қара Хитай йеридә өлди девидиғу, – дәп азап чәкти. – Әнди Баурчуқ Арт Текин мениңдин өчини елиши чоқум! Бирақ қачан? Идиқут өзи билидудә”, дәп ойлиди. Меһманлар Идиқутниң тутқан йолиға мәмнун болуп тарқашти.

***

Шу күни Баурчуқ Арт Текинниң өйидә, кәчтә он сәккиз шам сиғидиған панус яндурулған еди. Бүгүн Баурчуқ Арт Текинниң әзиз оғли Қусмаин о олаштин қайтип кәлгән. Қусмаинни көргән ана  чоң хошаллиқ билән қучақ йейип, оғлини бағриға басти.

Қусмаин үзлири қап-қара өртәлгән. Бармақ тиймақлири өскән. Кийим-кечәклири житилған.

– Кийимлириңни йөткәвал! – деди аниси. – Жүгү, чөмүлүвал!

– Қосиғим ачти! – деди Қусмаин аниға жававән. – Ачмән! Үч күн болди. Бирму жанивар қолумға чүшмиди. 

– Яқ, балам, қан тутқан қоллириңни жуйғин. Ақ-я, садақлириңни йешип, нери елип қой.

Қусмаин ана сөзигә көнди. Қусмаин алтун тәңнидә суда йетип, тәнлири бошап, ухлапму қалған еди. Уни ана ойғатти.

– Дадаңни сеғиндиңму, балам? 

– Паһ! Сеғинғанда қандақ! – роһлинип кәтти Қусмаин.

– Дадаң кәлди! Кечә моңғулдин кәлди. 

Қусмаин дәрру кийинип. бөлмигә чиқти.

– дадаң һазир ордида. Әмәлдарларни чақирип сөзлишишим керәк, дәп әтигән кәткән. Тамиғиңни ич! – деди ана.

Ечиқиған Қусмаинниң тамақ йейишигә қарап олтиратти. Дадаңму оғу чиққанда, саңа охшаш вақтида келәлмәй, мени күткүзәтти, – дәп иллиқ күлүмсириди. 

Идиқут өйигә киришигә Қусмаин дадисиниң бойниға есилди.

Идиқут бәзидә орда сарайдин келип, өй ичидә у яқ-бу яққа маңғили башлиғанда, бир муһим сөзни ейтидиғанлиғини Айкүмүш мәликә биләтти. 

Бүгүнму шундақ болди. Идиқут аста тохтиди вә оғлиға үмүт билән тикләндидә, жиддий:

– Сән он йәттә баһарни көрдүң, – деди еғир-бесиқлиқ билән. Сән мениң мирасхорум. Мәндин қалса, сениңки. Мошуни ядиңда мәккәм тутқин, әзизим!

Қусмаин Баурчуқ Арт Текинниң сөзини бөлмәй, тиңшашни аписидин үгәнгән еди. 

Йәнә у, зерәк жигит, аләмшумул муһим гәпниң ахири ата жүригиниң астидин техи йерип чиқмиғанлиғини сезип туратти. 

– Чомақ дөләтлири Чиңғизхан Идиқутқа келиду. Мән күтүвалимән. Чиңғизхан билән Отрарни, Сәмәрқәнт, Хорәзм, Бәлх, Нишапур шәһәрлирини елишта мән униң оң қоли болимән. Уруш дегән уруш. Бир жилда түгәмду, йә он жилда түгәмду, намалум. Чиңғизхан қәйәрдә болса, мән шу йәрдә. Сени Идиқутниң ички вә ташқи ишлири билән тонуштуримән. Мән кәткәндә, орнумға вақитчә сән вә орда Тарқан Билгә Буқа қалиду. Очилиқни кейин қилисән. Һә, шундақ. Мени чүшәндиңму?
– Хоп болиду! – деди Қусмаин қолини көксигә қоюп. 

У атиға “Чиңғизхан билән жәңгә барғини немиси? Дөләт ишлири азму? Бармаймән десәңмиду?! Ат бәр, адәм бәр. Йәтмәмду?”, дәп соримақчи болдию, лекин жүръити йәтмиди. 

Айкүмүш мәликә өзичә ойлап, бу әһвал-шараиттин бир хуласигә келәлмәй, рәңги-ройи татирип кәткәнди. “Мәнчу? Мени немишкә ойлимайдила? Бойдақларниң тәжәвузлуқ, қанлиқ жүрүшлиридә сизгә немә бар? Чиңғизханға йәр керәкту! Алтун керәкту! Хатун керәкту! Һә, сизгә йәрниң, алтунниң, шәһәрниң, хатунниң немә кериги бар? Ундақ дуния өз дияриңизда барғу! Чиңғазханға бола, сизму қан ичәр, тәжәвуз, ялмавуз, зорламчи, зомигәр, мутәһәм, булаңчи, дәп атиламсиза, өзиңиз ойлансила?!”, дегәндәк ериға қариди. 

– Оюңларни еймисаңларму, чүшиниватимән. Бирақ мениң һаятим әл-хәлиқ бәхтидин жуқури болмаслиғи керәк. Вақитлиқчә йүз беридиған вақиәләр. тар әқилдә тар ой болур!...

Шу күни Баурчуқ Арт Текин аилисидә көңүл хушлуғи нәгиду учуп кәтти. Пәқәт орунда ятқанда, Айкүмүш мәликә:

– Мән сизни издәп баримән. Жәңни көримән. Маңа һайт дәйдиған һеч кимниң һоқуқи йоқ. Сиз рухсәт қилсиңизла болғини, йетиду.

Баурчуқ Арт Текин қәтъий қарши турди.

– Яқ, болмайду. Тәртип шундақ.

Айкүмүш мәликә “Мәйли бармисам, бармидим, зади”, демиди. Һазир ериниң көз қаришини өзгәртишкә болмайдиғанлиғини, дәрру байқиди вә тәң такалашмиди.

Идиқутниң уйқиси қачти вә бешиға бир қошуқ қоғушунни еритип қуюувәткәндәк, еғирлишип ағришқа башлиди. 

“Мән һаманә Чиңғизханниң бәшинчи балиси болғиним билән, бәр  бир униңға өгәй”, дәп ойлиди ичидә. Уйқиси кәлмәй, у яққа, бу яққа өрүлүп ятти. 

КАРВАН ПАЖИӘСИ

Идиқут Баурчуқ Арт Текин билән түзүлгән битимнамә Чиңғизханни техиму роһландурди. У пиядә Керулен дәриясини яқилап, хиял сүрүп кетип баратти. Униң шәхсий кешеклириму Қаанни ялғуз әвәтмәй, жирақтин күзитип, бехәтәрлигини сақлимақта.

Униң туғулушидинла сүйәккә пүткән, қениға арилашқан ач көзлүги, опқан жутлуғиЧиңғизханни тәшвишкә салатти. Қаан Хорәзм шаһлар дөлитиниң йеригә қизиқатти. Муһәммәт Оттура Азияниң чоң қисмини, пүткүл Авғанстанни, пүткүл Иранни, Арал деңизидин Сирдәрия дәриясиғичә, Шималда Персия боғузиғичә, Жәнупта Памир тағлиридин, Шәриқтә Сулейман тағлириғичә, Ғәриптә Загрос тағлирини өзигә беқиндуруп олтириду. Буниңда қандақ күч бар? Мән немишкә билмәймән? Шаһ вә ханлиқлар бир-бири билән инақмиду? Хәлиқниң муһәммәткә дегән көз қариши қандақ? Һәрбий күчи қандақ? 

Гунани биригә йепиш, попуза қилиш, қорқутуш, тәһдит  қилиш кәби хисләтләр Чиңғизханниң қенида бар һадисә еди. Хорәзм шаһлар дөлитигә һужум қилиш ойлири болса хелидин бу ян беарам қилмақта. Бәри бир у Муһәммәт шаһ билән тутушмай қойматти. Лекин униңға әлчи әвәткән болуп, униңдин жавап күтүп жүргәндәк һәрикәтләрни жүргүзүветиши бекар әмәс еди. Чиңғизханниң дәсләп әвәткән ялавачидин
 сада чиқмиди. У өзини сәвирлик, еғир-бесиқ, салмақлиқ Қаан сүпитидә көрсәтти. Униң ичидә ғәзиви раса қайниғи билән, униңға вақитни созуш пайдилиқ болди. У Шималий Хитайни бесивалмай туруп, Муһәммәткә қарши һужум қилматти. Шуңа Чиңғизхан Оттура Азиядин кәлгән сода карванлириниң мәлум содигәрлири билән мәхсәтлик һалда өзигә пайдилиқ иш елип беришни қолға алған еди. Уруштин бир жил илгири моңғулға Хорәзмдин икки бай қечип өткән. Бири данишмән Һажип, йәнә бирси болса, Отрарниң вәзири Бәдирдин Амәттур. Бәдирдин амәтниң дадисини шаһ муһәммәт өлүргән екән. Шуңа у Хорәзм шаһидин ваз кечип, өч елишни мәхсәт қилип, Чиңғизхандин пана издәп, чегаридин өткән. 

Чиңғизхан чегаридин өткән бу икки қачқун мусулманлар билән бирдинла ағиз ялишип кәтмиди. Булар ким? Муһәммәтниң тиң-тиңлиғучиси әмәсму? – дәп дәсләп гуманланди Қаан.

Қимиз ичкүзүп олтирип, Чиңғизхан мәхпий меһманларни сораққа алди. 

– Силәрниң өмрүңлар мениң қолумда! – деди Чиңғизхан дәрру бойниға чаңгал селиш билән қорқутти, бир тәһдит қилди. – Сораймән, ялғини болмисун. Әгәр алдисаңлар, үчәй-қериниңни қолуңға елип беримән. Мән Хорәзмгә уруш ачқанда, силәрни өзәм билән биллә елип кетимән. Дозақни көрситимән. Хорәзм шаһи Муһәммәт хәлиққә садиқму? 

– Яқ, тәхсир, садиқ әмәс, – деди сабиқ Отрар вәзири Бәдирдин амәт. – У қатил, қан ичәр. Көңлигә яқмиса, өлтәргүзиду. шундақ Бағдадини өлтүрди.

– Гәп очуқ болсун! – деди Чиңғизхан.

– Һәзрәт Мәжит Бағдади – у диний өлүма, чоң мутәпәккүр зат еди. 

– Ташқи әһваличу? 

Начар.

– Немишкә?

– Абаситлар Халифати Насир билән урушуп, еғир әһвалда қалди. 

– Йәничу, йәнә немә билисән?

– Муһәммәтниң Бағдатқа қилған жүрүши муваппәқийәтсиз болди.

– Найманхани Хорәзмгә қечип кетиведиғу?

– Күслүкниңму сәлбий тәсири күчлүк.

– Муһәммәтниң аниси ким? Исим-шәрипи ким? 

– Теркен ханум. Әқиллиқ, чечән аял. Ана-бала бир-биригә қарши. 

– Немишкә қарши?

– Теркен ханум Хорәзмгә өзи һөкүмран болушни халайду.

– Кимгә ишинур у?

– Түрки қәбилилири Қипчақ вә Қаңлиларға тайинур. Бу беши очуқ гәп.

– Һә, Муһәммәт кимни пана тутар?

– Түркмән қәбилилиригә вә көчмән түркий қәбилиләрниң қошун күчигә вә йәрлик бай-бәгләргә ишинур.

– Отрарниң наиби ким? 

– Яналхан. Қадир ханму дейишур.

– У ким?

Теркен ханумниң уруқ-туққини. Султанниң икки туққан акиси болиду.

– Ака-ука дегин.

– Шундақ, жанабий тәхсир! Ака-ука.

Чиңғизхан Отрар вәзири Бәдирдин Амәтниң ейтқанлирини диққәт билән тиңшиди. Тиңшапла қоямду? Яки мошуниңдин бир хуласә чиқирамду? Бу тәрипи Чиңғизханғила мәлум. У йәнә сориди:

– Қанчә миң атлиқ қошуни бар?

– Әллик миң болар, – деди баятин жим олтарған данишмән Һажип. – Шаһ муһәммәтниң урушқа тәйярлиғи йоқ. Күчни бир йәргә жиғалмайватиду. 

– Яналғанниң қанчә миң жәңчиси бар? – дәп сориди Чиңғизхан қапиғини ачмай.

– Жигирмә миң жәңчиси бар, тәхсир, – жавап бәрди Бәдирдин Амәт. – Мән яхши билимән. – Шәһәр қорғанлириму мәккәм.

– Сәмәрқәнттичу? 

– Сәмәрқәнтни он икки миң кәңликтә там билән қоршаш лазим еди. Шаһ ойи әмәлгә ашмиди. буниң үчүн йәр селиғи жиғилсун, деди. Жиғалмиди. Өзи алдирақсан. Хам ишлири көп. Қорқанчақлиғиму бар.

– Қорқанчақлиғини қандақ чүшинишкә болиду? – Чиңғизхан данишмән Һажипниң сөзигә қизиқип кәтти.

– Әгәр бири Чиңғизханниң һәрбий қошунлири бесип келиватиду десә, у сөзсиз һодуқиду, күч топлашниң орниға, қолидики жәңчи қошунлиридин айрилип, қечипму кетиши еһтимал. Урушсиз Жуйхунни ташлап қоюп, Мавараннәһирниң һәр бир шәһиригә ләшкәрларни қоюветиши мүмкин. У мәслиһәт бәргәнниң бешини жуда қилиду. “Күч топлап, һужумға өт. Сән йеңисән”, десә, “Яқ мән мудапиә усули билән жәң қилимән”, дәп мәслиһәт бәргән диний өлүма, имам Шихаббадин Хивакиниң бешини тенидин жуда қилған. 

Чиңғизхан шу хил сөһбәт-сорунға өзи рази болди. 

Силәр маңа хизмәт қилисиләр. Бәлки силәррниң сепиңлар көпийип қалар. Өзәңларни әркин тутуңлар, қорқмаңлар! Силәргә һеч ким тәгмәйду, рәнжитмәйду. – Биз  Оттура Азиядин чиқип, моңғул арқилиқ Хитайға баридиған карван вә карван йоллириниң алди тосалмай, хәтәрсиз өтүп, сода-сетиқ ишлирини жанландурайли. Сиз бизгә, биз сизгә карван әвәтип жайли десәм, Муһәммәтин жавапму йоқ, әвәткән әлчиму йоқ, – деди Чиңғизхан терикип. – Йәнә әвәтимән...

Меһман мусулманлар бу гәптин Чиңғизханниң улар билән ич-сир елишқини дәп чүшәнди. 

***

Чоң дөләтләрни башқуруп турған шаһ Муһәммәтму Чиңғизханниң күч-қувитини билиш үчүн, моңғулға баридиған карванни әвәтти. Карван башлиғи қилип Әмир Һүсәйинниң оғли Әхмәт Хожәнди билән Әхмәт Балчични тайинлиған. Улар меңиш алдида, ордиға Муһәммәт шаһ һәр иккисигә жиддий вәзипә жүклиди. “Хитай товарлирини көпләп әкилиңлар. Бу яқта херидарлар нурғун, – деди у яқ-буяққа меңип туруп. – Жутимизни ташлап яқа жутлардин пана тутқан сатқун, қачқунлар көпийип қалди. Бәлки, ундақлар шаман, будда, капир дөләтләр – Хитай, Идиқут, Моңғул, таңғут дөләтлири ичидә жүридиғанду, билиңлар! Болупму, Чиңғизханға хизмәт қиливатқан сатқун-мусулманлар арисида Отрар шаһиниң вәзири Бәдирдин Амәт вә данишмән Һажиплар барду? Улар һәммини билур. Улар мениң үчүн әң хәтәрлик кишиләр болур. Уларни өлтүрүш лазим. Өлүм силәр кәткәндин кейин йүз бәрсун. Мана мону дорини бериңлар”, дәп жекип әвәткән еди...

Карван төгиләргә нурғун товарларни вә һәр хил қоғун қеқи, өрүк қақлири, яңақ, мейиз, кишмишләрни қорам ташлардәк тағарларға селип артқан еди. Алитағ, Жоңғар теғи, Тәңритағ бағрилиридики дала, шәһәр вә дәриялардин өтүп келиватқан баш төгиниң бойнидики гаң қоңғурақниң жириң-жириң қилишини аңлиған көчмән Қипчақ вә Қаңли қәбилилири атлирини чепип келип, һәвәс билән көрүшәтти вә жүгишип алдиға чиқидиған. 

Хорәзм ханлиғидин келиватқан сода карвини Моңғул чегарисидин дәхилсиз өтүп, топ-тоғра Қарақум шәһиригә йетипму кәлгән еди. Чиңғизхан бу сода карвининиң кәлгәнлигидин хәвәр алди. Хәвәрни һәрбий пайлақчилар қомандани Ангурат-нойон Керулен дәрияси бойидики ақ сарайға келип, Чиңғизханға ейтти. 

– Чоң сода карвини кәлди, – деди Ангурат-нойон тазим қилип. 

Чиңғизхан ақ чапан йепинип, ақ өй алдида өрә туратти. 

– Қанчә киши?
– Төрт йүз әллик!

– Карван бешиниң исмини билдиңму? 

– Билдим. Икки кишидин ибарәт.

– Карван бешиниң исмини ейт.

– Бирси – Әмир Һүсәйинниң оғли Әхмәт Хожәнжи. Йәнә бири – Әхмәт Балчич. Һәр иккиси сақал-бурут қойған, егиз инчикә мусулманлар. Намаз бамдатни оқуватиду. 

– Карван сарийида ятмисун.

– Хоп, Тәңриқут Қааним! 

– Оттура азиялик содигәрләрни ақ өйгә башлап әкәлгин. Мәхсус тикилгән карван сарийимизда йетип-қонсун. Ейт, әкәлгән һәммә товарлирини биз алимиз. 

– Хоп, Тәңриқут Қааним!

У кәйнигә дажип меңиведи, Чиңғизхан уни аста авазда тохтитивалди.

– Гәп бар, Ангурат-нойон, – деди у йениға кәлгәндә. – У содигәрләр кимләр екән? Хитайға барамдекән? 

– Яқ, тәхсир! Карван пәқәт Моңғулға кәпту. Содисини түгитип, алидиғинини елип қайтармиш.

– Сән, – дәп көзигә синчилап қаравалди. – Қандақ дәйсән, буларниң һәммиси содигәрләрму? 

Ангурат-нойон ойлинип қалди, чүнки Чиңғизханниң бу соални қоюши беһөдә әмәс. Бу сир екәнлигини вә бу мәхпийликни униңға билиш муһим дәп чүшәнди.

– Ениқлаймән. 

– Тәкшүргин.

– Хоп, Тәңриқут Қааним! Пайлаймән!

– Бар, әнди әкәл азиялик мусулманларни. Тохта, сән карван бешиға бир хатун тап. Өзәң һәм пайлап жүргин. 

– Хоп, хоп, Тәңриқут Қааним! Тапимән. 

– Мениң гуманим ениқланса, Әхмәт Хожәндини вә Әхмәт Балчични өлтүрүш лазим. – Хатунни издимә. Чахә болиду, – дәп уни һәйран қалдурди Қаан.

Ангурат-нойонниң көзлирии чәкчириди. 

– Чахә? Чахә?

– Һә, Чахә. Чахәгә өзәм чүшәндүримән. Хатиржәм бол! Әхмәт Хожәнди билән Әхмәт Балчични сән өлтүрисән. 

– Хоп, Тәңриқут Қааним!

Чиңғизхан уни чиқ демиди. Униң ойида толиму муһим, наһайитиму чоң иш туратти.

– Буйруқ қилимән, – деди туюқсиз. – Балилирим Жуши, Чағатай, Үкетай, Толи вә нойонлар башлиқлириға ейтқин, улар бир-икки кишижин адәм тәйярлисун. Мошу карван билән биллә кетиду. Сода-сетиқ ишлиррини үгәнсун. Муһәммәт шаһниң вәтинидин қиммәт баһалиқ затларни әкәлсән.

Бирақ у Ангурат-нойон уларға башқа вәзипә жүкләйдиғанлиғини ейтмиди. 

Оттура азиялик бай содигәрләрни Ангурат-нойон башлап әкәлди. Карван беши Әхмәт Хожәнди билән Әхмәт Балчичи төгиләр алдида атлиқ келивататти. Улар тохтиди. Атлиқ мусулманлар атлиридин чүшүшти. Төгиләрни чөктүрүвәтти. 

Әхмәт Хожәнди ақ үзлүк жигит екән. Сақал-бурутлири қап-қара вә майлап қойғандәк, пал-пал пақирап туратти. Әхмәт Балчичиниму бурути бәкму чирайлиқ ярашқан еди.

– Әссаламу әләйкүм вә рәһмәтуллаһи бәрәкатуһу! – дәп Ангурат-нойон билән мусулманчә бағриға бесип көрүшти. 

– Хуш кәпсиләр, әзиз меһманлар! – деди хушхой кешек қомандани. 

– Сиз иккиңизни Тәңриқут Қааним Чиңғизхан күтүп олтириду. 

– Хуш, барикалла! Бизму көрүшни халиғандуқ. 

Уларни Ангурат-нойон Чиңғизханға башлап әкирди. Ордида Чиңғизхан, худди әждиһа илан дәрәққә оралғандәк, дүп-дүгләк болуп, мусулманларни күтүп олтиратти.

Әхмәт Хажәнди вә Әхмәт Балчич кирип, топ-тоғра Чиңғизхан тәрәпкә уддул маңди, берип, мусулманчә бағриға бесип көрүшти.

– Әссәламму әләйкүм вә рәһмәтуллаһи бәрәкатуһу! – дәп салам бәрди.

Чиңғизхан бешини еғитипла қойди.

– Хуш кәпсиләр, әзиз меһманлар, – деди Чиңғизхан бир пәстин кейин ечилип. – Бир ай силәр муқәддәс Моңғул йерини, хәлқини көрүп, тонушуп, тамашә қилисиләр. Намизиңларни өтәвериңлар! Бу тәрәпкә әкәлгән мал-затлириңларниң һәммиси сетилиду, херидарлириңларни тепип беримиз. 

– Наһайити яхши гәп болди! – деди Әхмәт Хожәнди хошал болуп. Меһир-шәпқитиңизни Алла қоллиғай, – Әхмәт Балчич қолини көтирип, “Аллаһу әкбәр”, дәп алиқинини йейип дуа қилди вә үз-көз, сақал-бурутини аста вә силиқ сийпиди. 

– Өйүңиздә вә дәргаһиңизда, иззәтлик Қааним, бәрикәт тепиң! – Әхмәт Хожәнди қол қоштирип, Чиңғизхандин көз алмиди. 

Әхмәт Хожәнди ичидә тамамән башқа пикирдә еди. “Дүшминиң көпәйсун. Өйүңни көрмәй өлгин. Дозақта мәңгү көйәрсән! будлириңниң қәһригә учриғин, қилмиш-әтмишиң үчүн алла бойнуңға мәккәм ешилгән ағамча сеп қойғай”, дегән ой бешидин өтти. 

Чиңғизхан болса, ач илпиздәк, чәкчийип, худди Әхмәт Хожәндини көзи билән жодилап, сехирлаватмақта еди. “Сән қув адәм, амма мән сениңдин ашқан қув адәм”, деди ичидә. Әхмәт Хожәнди Чиңғизханни қанчә қарғимисун, бәри бир униң ич-сирини билмәтти. Чиңғизхан болса, мусулман Әхмәт Хожәндиниң бешиға қилич есип қойған... 

– Рухсәт болса, жанабий Қааним, әкәлгән малларни чүшәрсәк, – деди Әхмәт Хожәнди қолини көксигә қоюп. 

– Шундақ болсун, – деди Чиңғизхан. – Төгә, атлириңларни бизниң нойонлар бақиду. Йеримиз әйнә. Чөп көп, йетиду. Ангурат-нойон, сән мусулманлар билән биллә бол, ярдәм қил.

– Хоп, Тәңриқут Қааним!

Хорәзмлик меһманлар сарайдин чиқишти. Ғар ташлар жиқилғандәк, чөкүп ятқан төгиләр үстидики йүздин ошуқ тағар-қанапларни Әхмәт Хожәнди чүширишкә буйриди. 

Һәммә мал йәргә чүширилди. Карванчилар Әхмәт Хожәнди билән Әхмәт Балчич әтрапиға  топланди. Улар Чиңғизханниң сәмимий қарши алғанлиғини уларға хошаллиқ, үстүн кәйпиятта ейтип бәрди. 

– Худайим буйриған болса, ишимиз оңға тартти. Жанабий Қаан бизгә херидар тапмақчи. Әкәлгән малниң һәммисини сетивалидиған болди. Биз меһман болуп, бир аз вақиттин кейин қайтимиз. тәртип сақлаш лазим болур! 

Шу күни карван сарийи дәп тикилгән өйдә содигәр байвәччиләр мәхсус чоң зияпәт берип, меһман болушқан еди. 

Әхмәт Хожәнди вә Әхмәт Балчич башлиған карван әкәлгән маллирини Қааниң ағичи-малийә, ғәзничиси тататуңаға тапгурған еди. Содигәрләр әкәлгән товарлирини моңғуллардин жуң вә жуң кийим-кечәклирини вә әйләнгән қой, қотаз, кала, ат терилиригә тегишти, алмаштурди. Булар Хорәзм дөлитигә қайтип кетишкә алдириматти. Әхмәт Хожәндиниң бешиға қайғу-һәсрәт киривалған еди. “Һелиқи сатқунлар бу йәрдә йоқ екән”, дәп ойлиди. 

Улар бир айға йеқин Селенга, Орхон, Қарабалғасун, Қарақорум шәһәрлирини зиярәт қилди. Бирақ у икки сатқун-қачқунни тапалмиди, көрәлмиди... 

“Шаһ жанаплириға, әлвәттә, йоқ екән дәймәндә, – дәп ойлиди у. Һеч бир тивиши йоқ. Йә аримизда сатқун барму? Бу қалмақниң хизмитини қиливатқан Хорәзм мусулманлири болуп қалмисун йәнә. Тохта, тохта! Бәлкимба, карван сарийидики Әхмәт балчич иккимизни данишмән Һажип вә Бәдирдин Амәт һәққидики мәхпий сөзүмизни бирси тиңшап, биливалдиму? Билгән болса, Чиңғизхан у икки сатқунни шүбһисиз билән учраштурар еди. Улар оң пәйтни пайдилинар еди. Улар үчүн Вәтән йоққу, ахир”.

Әхмәт Хожәнди Әхмәт балчичниң йениға аста келип пичирлиди. У яқ-бу йеқиға қарап қоюп:

– Бешимда бир ой бар һажим, – деди сақилини сийпап қоюп.

– Хош, немә ой екән баштики? – дәп сориди у. 

– Төрт йүз әллик адәм кәлди, растму? 

– Шундақ, һажим, раст.

– Сиз һажим, улар ким? Тәкшүргәнму? Бәлки бурун бәзилири Чиңғизханниң һозурида болғанду? 

Әхмәт Балчич ойлинип туруп қалди вә жавап бәрди:

– Ундақ адәмләр бар. Хитайға, Моңғулға кәлгән адәмләр биз билән биллә йәнә кәлди. 

– Хош, хош, – дәп йеқинлашти Әхмәт Балчичқа. – Аста йезип көрсәтсилә? 

Әхмәт Балчич исим-нәсиви йезилған бир варақ қәғәзни янчуғидин елип көрсәтти. У йәрдә Хитай, Идиқут, Турпан, Бәшбалиқ, Моңғул, Қарақурумға берип қайтқан содигәр-байларниң исимлирини көрсәткүч бармиғи билән чоқуп көрсәтти. Улар: Маһмут Ялавача, Али ғожа Бухари, Йүсүп Отрари, Һасан ғожа, Өмәр ғожа Отрари, Жамал Мараги, Пәхриддин, Дизаки Бухари вә һиратлиқ Аминадин Херевилардур. 

– Булар Чиңғизхан билән учраштиму?

– Яқ, көрмидим!

– Мән һәм көрмидим. Көрмәймиз, көрсәтмәйду. Маһмут Ялавача Моңғулға берип қайтип, бай болуп кәтти.

– Бизни шаһ Муһәммәт қобул қилғанлиғини биләмду, қандақ ойлайдила һажим? 

– Ким, Маһмутма? Яқ! Билмәйду, бирақ... Чиңғизханниң Хорәзмдә жүргән мусулманлири бар, әлвәттә.  Шулар арқилиқ уқуши мүмкин. Һазир али-топилаң боп кәтмәйли, гуманимиз Хорәздә ениқлинар, – деди Әхмәт Хожәнди көңли тоймай, һәсрәт чәкмәктә еди. – Чиңғизханни агаһландуруп қойдимекин, йә? Қандақ дәйлдила һажим?
– Маһмут Ялавача жүкини чүшәргәндә, йенида Ангурат-нойон туратти, – деди Әхмәт Балчич көргинини баянлап.

– Ангурат-нойон мениң кәйнимгә чүшти. У Чиңғизханниң буйруғини орунлаватиду. Чүшинишлик, Маһмуттин бир хәвәр алдимекин? 

Һәр иккиси данишмән Һажип вә Бәдирдин Амәттин үмүт үзди. Бу йәрдә йоқ, дегән хуласигә кәлгән еди. Улар пешин намизиға тәйярлиқ қиливатқанда, қаяқтинду хумдан чөгүнгә су елип, бир чирайлиқ хатун буларниң йениға кирди. Чөгүнни иңишип қуюп қойдидә, кәйнигә бурулуп чиқип кәтти.

Улар бисимиллаһир рәһманир рәһим, дәп тәрәт алди. Жәйнимаз салди. Аллаһу әкбәр, дәп намазға киришти. 

– Биләмсән, қари һажим! – деди Әхмәт Хожәнди қешида олтарған һажи Әхмәт Балчичқа намаз оқулуп болғандин кейин. – Тәрәт елиш сүйини, намазниң немә екәнлигини Чиңғизхан нәдин билиду? Билидиған мусулманниң иши. Бу әл – мусулманлар дөлити әмәс. Растму? 

– Бу дегиниңгә қошулимән, – деди ички тәшвиштин нәпәси сиқилип. – Алдиримай ойлинип бақайли, һажим. 

– Билидиған бирсиниң иши. Чиңғизхан ордисида мусулманлар бар!

– Улар ким? – сориди Әхмәт Балич. – Немишкә биздин йошуруп қойди?

– Бәлки сатқан данишмән Һажиптур? Бәлки хаин Бәдирдин Амәт болур? Һә, қандақ? 

– Тоғра ойлаватисиз. Дәл үстидин чиқтуқ.

– Кәйниңгә қариғина, моңғуллар бизниң гепимизни тиңшаватқандәк сезилиду. 

– Байқаймән, бу пайлақчилар қандақту чоң бир немә қилмақчи! 

– Бир немә қилмақчи дәмсәна?! Бизгә сүйиқәст қиларму? 

– Биз һәм теч турмайлидә, мундақ вәзийәттә. 

– Бүгүн намаз шәмдин кейин зияпәткә чақирили. Биз бу пикирни Ангурат-нойонға ейтип көрәйли. У еқитмай-темитмай, Чиңғизханға ейтиду, әлвәттә.

– Әқиллиқ иш-һәрикәт болди!

Улар Ангурат-нойонға ейтти...

– Қени, немини байқидиң сән? – сориди Ангурат-нойондин Чиңғизхан.

– Бирсини издигәндәк һәрикәт можут! 

– Ярайсән! Улар издәштүрүватиду. Данишмән Һажип билән Бәдирдин Амәтни демәкчи. Улар икки қачқунни мәшәдә өлтүрүп кетиши мүмкин. Данишмән Һажип билән Бәдирдин Амәт Әхмәт Хожәнди билән йәккә учришиду. Немә деди, маңа ейтур... Бәлки хәвири келип қалар. 

Улар зияпәткә тәйярлиқ қилвататти. 

– Ангурат-нойон сән берип, Әхмәт Хожәндидин уққин. Зияпәт қайси вақитқа тоғра келиду, билгин.

– Хоп, Тәңриқут Қааним! – дәп Ангурат-нойон аста кәйничә чиқип кәтти. 

Чиңғизхан болса, ақ өйдин чиқип, атқа минди вә топ-тоғра бир ақ өйгә келип тохтиди. Бу өйдә данишмән Һажип билән Бәдирдин Амәт бар еди. Чиңғизхан уларға хәвәрлиди:

– Жутдаш мусулманлириңлар билән учришисиләр! 

– Биз? 

– Һә, силәр иккиңлар. Әхмәт Хожәнди вә Әхмәт балчични тонамсиләр?
– Тонуймән, – деди дәрру Бәдирдин Амәт. – Хорәзм шаһи мәслиһәтчилириниң бири. Иккинчисини аңлиғиним йоқ.

– Немә дейиштиңлар, мән силәр арқилиқ билип турай. Пәхәс болуңлар. Оға, зәһәр бериветиштин янмиса керәк, – агаһландурди Қаан. 

Чиңғизхан муһажирлардин қайтип келиветип, йолда Чахә турған ақ өйгә кирди.

– Бүгүн кәчтә әву мусулманлар – Әхмәт Хожәнди вә Әхмәт Балчич йешинип ятқанда, сән аста ишикни ечип кирисән. Ишик очуқ болиду. 

– Мәнма? 

– Сән! – көзигә иландәк тикләнди. – Йешинисән. Әхмәт Хожәндигә өзәңни ташла... “Вай, ким бар, ярдәмгә!”, дәп чақирисән. Ангурат-нойон кириду. Саңа улар тегәлмәйду. Биз у иккиси билән сөзлишимиз.

Ишик алдида Ангурат-нойон туратти.

– Мусулманлар зияпәт беридекән. Зияпәткә чақиришни бизниң ихтияримизға қойди, Тәңриқут Қааним!

– Балилиримни, Бөрте Уджен Сечен хатунни, қоманданларни тәклип қил. Мениң шәхсий күзәтчи нойонлиримни, Тататуңани маңа чақиривәт. Гәп бар деди. Өзәңму бол!

– Хоп, Тәңриқут Қааним!

Ангурат-нойон Қаанниң дегинини орунлиди. 

Тататуңа ишикни ечип, тазим қилди.

– Чақиртқан екәндила, Тәңриқут Қааним! 

– Учраштиңму мусулманлар билән? – дәп сориди билип туруп.

– Учраштим. Әхмәт Хожәнди вә Әхмәт Балчичтин мал алдим. Ғәзнигә өткүздүм. Орниға жуң вә көн, жуң кийимләрни алмаштурди. Йезип имзалидим. 

– Һазир берип әву өйдики, билисән, данишмән Һажип билән Бәдирдин Амәтни зияпәткә тәклип қиливатиду, дә! Тез карван сарийиға йетип кәлсун. Өзәңму шу йәргә барғайсән. Жүгү!

– Хоп, Тәңриқут Қааним! – у чиқти. 

Чиңғизхан қилған ишлириниң дурус-хатасини ичидә тәһлил қилди.

Ақ сарай ичи гаж-гуж болуп, мусулманлар өз тилида параңлишип, күлүшүп, Чиңғизханни күтүп олтарған екән. Чиңғизхан Бөрте Уджен Сечен хатун билән дәстихан төригә чиқип олтарғандин кейин, чақирилған кишиләрниң һәммисила олтиришти. Пәқәт данишмән Һажип, Бәдирдин Амәт вә Татауңа кечиккәнди. Әхмәт Хожәнди вә Әхмәт Балчич бир-биригә аста пичирлашти.

– Бари мошу болуш керәк. Башлаверәйли, – дейиштидә, зияпәттни башлавәтти. 

Дәстихан үсти анар сүйи, өрүк, гүлқақ, пистә, яңақ, кишмиш, бал һәриси, татлиқ-турумлар билән тошқа еди. Көпчилик моңғуллар шу хил нәрсиләрни техи көрмигәндәк қилип, “Бу немиләрду?”, дегәндәк һәйран болуп, дәстихандин көзлирини аламатти. 

Мана карван сарийиға данишмән Һажип, Отрарниң сабиқ вәзири Бәдирдин Амәт вә Татауңа кирип келишти. 

– Әссламму әләйкүм вә рәһмитуллаһи вә баракәтуһу! – дәп салам қилди Бәдирдин Амәт.

Зияпәттә олтарған һәмәйлән бу мусулманларни көрүп, орунлиридин турушти.

– Әссламму әләйкүм вә рәһмитуллаһи вә баракәтуһу! – Әхмәт Хожәнди өзини қанчиму тутса һәм дирилдигән қоллириға егә болалмиди, тәсвийәси қолидин йәргә чүшүп кәтти. Һеч ким униңға паяндаз үстидә чечилип ятқан тәсвийини қолиға елип бәрмиди. Буни көргән Бәдирдин Амәт һажи чамдурмай аста кәлдидә, Әхмәт Хожәндиниң қолиға йеңи тәсвийини тутқузди вә:

– Чамдурмисила, Чиңғизханниң көзи сиздә! – дәп агаһландурди. 

Әхмәт Хожәнди бирдин өзини тутувелип:

– Һөрмәтлик меһманлар, мәрһәмәт қилиңлар! – дәп уларни тәклип қилди. – Төргә олтириңлар.

Улар башлирини еғитишип, миннәтдарлиқ билдүрди. Әхмәт Балчич Әхмәт Хожәнди олтиридиған жайдин ики орун бошатти вә шу йәргә көрситип башлап маңди.

– Мәрһәмәт, әркин болуңлар! 

Улар олтарди.

Қачқунларму, сода карвини башлиқлириму бир-бирини дәрру тонувалған еди. 

Чиңғизхан өй егиси сүпитидә зияпәтни башлашқа рухсәт қилди.

Әхмәт Хожәнди данишмән Һажип билән Бәдирдин Амәт һажиларниң йениға келип:

– Қени, хош, чай ичәйли, Хорәзмниң чейи бу. Мейизин, яңақтин алайли, – деди вә сизгә болған ихласимни билдүрүш үчүн өзәм яхши көридиған вижжә чәйнәктин чай дәмләп кирәй, – дәп чай қайниған тәрәпкә өтти. “Маңа мундақ пурсәт кәлмәйду”, дәп дорини чәйнәккә қуйди вә дәрру көтирип әкилип, уларниң алдиға қойди. 

– Мана, бу чай зор. Хушбой һиди арамбәхш. Һиндстан чейи. Оза қилған сәпиримдә әкәлгән едим. 

Әхмәт Хожәнди өзигә вә икки меһманниң алдиға кичик жанан чиниләрни қоюп, чай қуйди. 

Данишмән Һажип Чиңғизханниң “Пәхәс болуңлар, оға-зәһәр бериветиши мүмкин”, дегән гепи ядиға чүшти вә аста Чиңғизханға қариведи, уму булардин көзини алмай қарап тураттекән. Чиңғизхан аста бешини чайқиди. Бирақ икки мусулман бу шәрәтни чүшәнмиди. Чиңғизханиң йенида олтарған Тататуңа Әхмәт Хожәнди вә Әхмәт Балчичниң алдиға келип, бир немә деди. Әхмәт Хожәнди данишмән Һажип билән Бәдирдин Амәткә:

– Зияпәттин кейин сөһбәтлишәйли, – деди.

– Хоп, мәйли, – дейишигә данишмән Һажип, 

– Хоп, мәйли, – деди Бәдирдин Амәт. 

Данишмән Һажип қешиға олтарған бир содигәргә:

– Бизгә қуюлған чайниң дәми алаһидә, ичип көрүңларчу?! – дәп тәклип қилди. Бирақ чәйнәккә һеч ким тәгмигән еди. 

Тататуңа әнди данишмән Һажип билән Бәдирдин Амәтни орнидин қозғап, Чиңғизханниң қешиға әкәтти. Әхмәт Хожәнди вә Әхмәт Балчич орниға қайтип кәлди. Чиңғизхан буларни әттәй чақиртти вә икки содигәрниң издигән кишилирини алайтән тонуштуримән дәп вәдә қилған еди. Әхмәт Хожәнди вә Әхмәт Балчич чайниң ичилмигинигә қарап, “Бири агаһландуруп қоюптидә, хәп”,  дәп хапа болди вә чәйнәкни амалсиз өзи көтирип ачиқип, чөп үстигә төкүвәтти. Буни Чиңғизхан байқап турди. 

– Сәздиңларму? – деди Қаан. – Демидимму! 

– Сәздуқ. Ачиқип төкүвәтти. Көрдуқ! 

Вәдиси бойичә, Чиңғизхан данишмән Һажип билән Бәдирдин Амәтни олтарған меһманларға тонуштурди. 

– Һәй, мусулманлар, тиңшаңлар! – деди Чиңғизхан. – Мана мону мениң сол тәрипимдә олтарған кишиләр билән тонуштуруп қояй. Мону данишмән Һажип. Мана мону Бәдирдин Амәт. Мениң тонушлирим. Моңғулларни сода-сетиқ ишлириға үгитиватиду. Мәшәдә йетип-қопуп жүрәр. Силәргә охшаш мусулман. Көп шәһәрләрни көргән кишиләр. Сода қәйәрдә қизғин, немини алиду, немини алмайду – һәммини билур. Әхмәт Хожәнди әгәр булар билән сөһбәтләшсәм пайдилиқ десә, мәрһәмәт, зияпәттин кейин сөһбәтләшсун. 

Қаан булар һәққидә артуқ мәлумат бәрмиди вә йошурди. 

– Алийжанап нийитиңизгә тәсәддуқ! – деди Әхмәт Хожәнди. – Әзиз меһманлар, бир ғиз гәп қилмақчимән, – дәп диққәтни өзигә қаратти. – Биз содигәрләр Қаанниң чоң етивариға сазавәр болдуқ. Сода Хорәзм щаһи билән моңғул Қааниниң достлуғини күчәйтсун. Икки әл аман болсун! Бизгә шараит яритип бериватқан Хорәзм шаһи Муһәммәт вә Чиңғизхан шаһлиримизниң беши аман болғай. 

Һәммә дуа қилди.

– Амин! Амин! Аллаһу әкбәр!

Әхмәт Хожәндиниң ойи бишқа екәнлигини Чиңғизхан очуқ сезип туратти. Шуңа шу хил сүнъий тиләкләрни аңлиған Чиңғизхан техиму көкирип, қапиғи түрүлгән еди. У орнидин турдидә, худди үсидиған қотаздәк, бешини ичигә тиқип, хош демәй, алчаңлап чиқип кәтти. Бөрте Уджен Сечен хатун вә униң кәйнидин Тататуңа зияпәтни ташлап чиқишти. Чиңхизған топ-тоғра ордисиға кирип кәтти. Бөрте Уджен Сечен хатунниң кешек нойонларниң бири өйигичә узитип қойди. Келишкәндәк, Тататуңа Чиңғизғанниң йениға кирди. 

– Хош, Тәңриқут Қааним! 

– Әтә карванға қошулуп баридиғанларни чақир! Зияпәтниң тарқишини күткин. У йәрдин Маһмут Ялавачини маңа киргүзүвәт. Чандуруп қойма. 

– Хоп, опа уга! – дәп у чиқип кәтти.

Керулен дәрияси бойидики карван сарийидин кишиләр жүп-жүп болуп чиқишқа башлиди. Улар дәрияниң арамбәхш сүйини вә униң шақирашлиридин һөзүрлинип, бир аз айлинип меңип жүрүп, әтигәндә узақ сәпәргә меңиш тәшвиши билән дәм елишни алий көрдидә, кирип йетишти. Әхмәт Хожәнди билән Әхмәт Балчич алайтән тикилгән өйгә кирди, бирақ һәр иккиси ухлимиди. 

Чиңғизханға әң алди билән Маһмут Ялавача кирди. 

– Сән, Маһмут, икки жил болди маңа хизмәт қиливатисән. Сәндин Хорәзм дөлити тоғрилиқ муһим мәлуматларни билишкә сазавәрмән. Сән маңа садиқ. Бу дөрән карван беши вә моңғул әлчиси вәзиписидә барисән. 

– Әхмәт Хожәндичу? Әхмәт Балчиччу? 

– Сениң ишиң әмәс. Дегәнни қил! Өзәңни бил! Данишмән Һажип билән Бәдирдин Амәт маңа техи керәк адәмләр. Сениң бу қетимқи вәзипәң – Өмәр ғожа Отрарини, Һасан ғожини, Йүсүп Отрарини, Жамал Марагини, Пәхриддинни, Дизаки Бухарини, Алиғожа Бухарини, Аминаддин Херевини Хорәзм шаһлар дөлитиниң шәһәрлиригә әвәтисән. Бухара, Сәмәрқәнт, Қабул, Газни, Сигнак, Янгикәнт, Гурганиға йолини қилип әвәтисән. Ким сетилса, хаин чиқса, өлтүргүз. Қолға чүшсә, өзини өзи өлтәрсун. Һәммидә мәхпий өлүм дариси бар, берилди. Чүшәндиңму? 

Махмутқа интайин еғир вәзипә жүкләнди. 

– Сениң қолуңдин келиду. Қабилийитиң бар. Бирақ хизмитиңни баһалаймән, – деди Чиңғизхан Тататуңа арқилиқ ғәзнидин алғузған чока алтунни қолиға тутқузди. Разимусән? 
– Разимән, Тәңриқут Қааним! – чока алтунни көрүп, Маһмутниң чирайидин нур йеғип кәтти. – Һәммини баплаймән, ғожам. Хатиржәм болсила. 

– Әхмәт Хожәнди билән Әхмәт Балчич тоғрилиқ у йәргә барғанда немә дәйсән? – сориди Чиңғизхан униң әқлини йәниму синап баққан һалда.

– Моңғулда қалди. Чиңғизханға хизмәт қилимиз деди, дtсәмчу? 

– Гепиңниң жени бар. Шаһ Муһәммәт, сөсзиз, сени чақирип сорайду. Ишәнмисичу? 

– Сориса, сорисун. Ейтарим шу. Бирақ Отрарниң хани Яналхан яман. Гуманхор адәм, толиму мәккар, дунияхор адәм. 

– Байқаңлар! – дәп жекиди Чиңғизхан. 

Тататуңа буларниң гепиниң түгишигә мәктүп көтирип кирип кәлди. Мәктүпни Чиңғизхан қолиға елип, у яқ-бу йеқиға қарап қоюп:

– Бу мәктүпни Хорәзм шаһлар дөлитиниң шаһи, жанабий Муһәммәткә тапшурисән. – Мәхсәт мана рошән болса? Икки дөләтниң карван алмаштуруши вә уларниң бехәтәрлиги һәққидә битим түзүшкә чақиримән. Өзәмниң балам болисән, дәп яздим. Мана, ал. 

Маһмут Ялавача муһим мәктүпни елип, дәрру янчуғиға селивалди. 

– Әнди берип ейт. Әтә йәнә учришимиз, – деди Чиңғизхан Маһмутқа, худди сарай хизмәтчилиридәк, муамилә қилди... “Иш қилип, гунани Муһәммәткә иштирип қоюш лазим. Бәри бир урушимән”, Маңа сәвәп керәк. Пәқәт сәвәп”, дәп ойлиди Қаан.

Маһмут Ялавача Чиңғизханниң Оттура Азиягә қәтъий һужум қилидиғанлиғини аллиқачан биливалған еди. 

Тататуңа Чиңғизханниң қешидин Маһмут Ялавачидин кейин чиқти...

Тататуңа кетиветип, данишмән Һажип билән Бәдирдин Амәт иккисиниң алдиришип, тоғра Әхмәт Хожәнди билән Әхмәт Балчичңиң ятқан йеригә кирип кетиватқинини көрди. Икки сатқун карван сарийи йенидики алаһидә йәнә бир чирайлиқ өйдә олтарған еди. 

Төртт мусулман авал бир-биридин сәмимий һал сорашти, андин жутлирини узақ әсләшти, ахирида Әхмәт Хожәнди билән Әхмәт Балчич хорәзмлик жутдашлирини қорқитқиниму яки попуза қилғиниму, намәлум, әйтәвир, бирдин очуқ сөзләшти. 

– Сени шаһ Муһәммәт издәп жүриду. 

– Силәргә тапшурма барму? – дәрру сориди данишмән Һажип һодуқмай. 

– Бар, йошурмаймән. Силәрни хаин-сатқунлар дәп елан қилди. Бу йәрдин кәтмәйсиләр, растму? 

– Раст. Биз Муһәммәттин өч алимиз. 

– Өзәңгә ишининәмсән? 

– Ишәнмәйчу. 

– Йә Чиңғизхан өчүңни аламду? Йә қалмақ Хорәзмгә урушқа тәйярлиқ қиливатамду? 

Бу наһайити инчикә соал еди. Данишмән Һажип шу хил ариға қистурулған мәхсус соални дәрру чүшәнди. 

– Яқ, биз өзимиз йолини тапимиз. Ахири өчүмни алимән, Амин Аллаһу әкбәр! – деди Бәдирдин Амәт.

– Атамниң роһи жени-тенидин кәткичә, Муһәммәтниңму роһи қачар, Амин Аллаһу әкбәр! 

Һәр иккиси шундақ ишәшлик қәсәм яд қилишқанди. 

– Вәһшиянә оюңни Чиңғизханға ейтайму?  – жүригигә оқ атқандәк чәкчәйди Бәдирдин Амәт. – Сени икки дөләтниң арисида жүридиған содигәр-карванчи, әлчи дәп жүрсә, сәнзә тиң тиңлиғучи екәнсәнғу! 

Иккиси қорқуп, сәл бошиди. 

– Сениң билән бизниң тилимиз, динимиз бир. Қериндаш мусулманғу, ахир, – Әхмәт Хожәнди орнидин турди. – Бир-биримизни яқа жутта паш қилсақ, худа рава көрмәс, әзиз қериндашлирим! 

– Қәйәрдә болса, мәйли, яшавериңлар. Һәммә йәр худаниң, Алланиң йери. Заман өзгирип қалса, Отрарға берипму қаларсән, болмиса, яшавәр. Биз силәрни көрмидуқ, силәр бизни көрмидиңлар. Бизгә һәм жан керәк, һәй, женим қериндашлирим! 

Әхмәт Балчич һажи Әхмәт Хожәндидин әқиллиқ киши еди. У Әхмәт Хожәндиниң “Сени шаһ Муһәммәт издәватиду”, дәп топ-тоғра ечип ейтиветишини, алдин-ала өз бешини жадуға қоюп бериштур, дәп чүшәнди. Шуңа у йорғилитип, юмшитип, әстәрләп ейтишқа башлиди. Данишмән Һажип Әхмәт Хожәндиниң ирадисиниң бош екәнлигини билди вә:

· Шаһ Муһәммәтниң урушқа тәйярлиғи барму? – дәп сориди. 

– Һеч бир тәйярлиғи йоқ. 
· Хитайда Муһәммәтниң тиң тиңлиғучилири барму? 
– Йоқ! 

– Моңғулдичу? 

– Йоқ.

– Дөләттә қандақ зиддийәт бар? 

– Теркен ханум теч әмәс. Балисиға дүшмән. Тәхт талишиши можут.

– Силәр бизни көрмидиңлар, әзиз бурадәрләр! – деди Әхмәт Балчич билән Әхмәт Хожәнди агаһландуруп. 

– Бизму силәр билән учрашмидуқ, мақулму? 

Данишмән Һажип, Бәдирдин Амәт чиқишти. Данишмән Һажип Бәдирдин Амәткә:

– Тәңриқут Қаан күтүп туриду, – деди. – Жүри бар гәпни, аңлиғинимизни еқитмай-темитмай ейтип берәйли.

Бәдирдин Амәт Чиңғизхан күтүп турған болса, кирмисә хәтәрлик екәнлигини билип:

– Кирәйли. Һә, аңлиғанни ейтайли, – деди хуш яқмастин. – Жүри! 

Ақ өйниң ишик алдиға йетип кәлгинидә, Чахәниң чиқип келиватқинини көрди. Ақ өйни күзитип турған кешек күзәтчиләр қачқун мусулманларға бир қарап қойдидә, киришкә рухсәт қилди. 

Һәқиқәтән Чиңғизхан уларни күтүп олтиратти. Икки қачқун карван башлиқлиридин аңлиғанлирини алдиримай, кәң баян қилишқа башлиди... 
***

Ай олтарған мәзгил. Содигәр карванчилар ухлап қалған еди. Ақ сарай йенидики мәхсус өйдә чирақ өчти. Керулен дәриясиниң шақириған авази түн кечидә техиму күчлүк, техиму жирақларға аңлинатти. Пәқәт ақ өй, ақ ордиларни күзәткән кешек нойонлирила новәт билән сәплирини алмаштуруп, тәртип сақлап, тиккигә-тик туратти. Улар Чахәни көпди. Бирақ нәгә кетип барисән, немә үчүн ят бириниң өйигә кирисән, дәп тохтитип сорашқа жүръити йәтмиди. У дүшмән әмәс. Қааниң кичик хатуни, халас, дәп биләтти.  Чахә тез-тез меңип кәлдию, Әхмәт Хожәнди билән Әхмәт Балчич ятқан өйниң алдиға кәлгәндә, жүриги дүпүлдәп, тенигә титирәк ямишип, өгә-өгиси ажриғандәк, маңалмай туруп қалди. У шу хилда азирақ сүкүт сақлиди. “Қорқма, кирисән, қайтип чиқисән”, дегән ериниң гепи уни роһландурди, өзини тутуп, меһманлар ишигини ачтидә, тез кирип кәтти. Чахә дәрру ич-кийимлирини йәшти, қеп-ялиңач Әхмәт Хожәндиниң қойниға кирди. Тиң тиңлиғучи содигәрләрниң көзи уйқиға кәткән еди. Әхмәт Хожәнди “Вай, бу немә иштур!”, дәп чөчүп оханди. 

– Қайсиң? Ким сән? – уни өзидин нери иштәрди, у көкси саңгилиған, узун чачлиқ хатун екәнлигини көрди. – Нери кәт, жодигәр.

Бирақ шу ан Чахәниң үни һәшләргә кәтти.

– Вай, вай, мени қутулдуруңлар! – дәп вақирапму үлгәргән еди. 

Чахәниң авазини күтүп турған Ангурат-нойон:

– Ким у? Ким вақирашқан? Ким? – дәп тез кирип кәлди. 

Чахәни қолидин тартип турғузди, Чахә болса, дәрру кийинип, етилған оқтәк, ишиктин чиқип, жүгәргән бойи өз өйигә кирип, ғайип болди. Әйнә кириду, мана кириду, дәп Чиңғизханни күтүп ухлап қалған еди. Чахәни нойонлардин пәқәт Ангурат-нойонла көрди вә шу кешек башлиғила биләтти. Ангурат-нойон һә дәп һәр иккисиниң қосиғини йеривәтмәкчи болуп, пичақни ғилаптин суғиривалди. Бирақ қан еқишидин гуман туғулуп қелиши мүмкин дәп, сиртмақ салмқчи болғанда, уларму қайтмай, ястуқ астиға тиқивалған пичақлирини суғиривелип, Ангурат-нойонға чәт-чәттин һужумға өтти. Әхмәт Хожәнди гуман билән, һә дәп Ангурат-нойонға тегишмиди, Ангурат-нойон чамбашлиқни қанчә билсә, бу мусулманларму униңдин кам билмәтти. Әхмәт Балчич бәқувәт жигит еди, йәнә у Ангурат-нойондин яш еди. У чәбдәслик билән Ангурат-нойонниң иңәк астиға өтүгиниң үзлүги билән қаттиқ бир тепивәтти. Нойон сәнтүрүлгән пети беши гаңгирап, кигиз тамларға йөлинип туруп қалди, униң ағзи вә қулақлиридин қан шуқирап еқивататти. 

– Өлтиримизму? – дәп сориди. 

Әхмәт Балчич пичақни пеқиритип ташлиди вә муш билән урушқа киришти. У зәрбилик мушлардин Ангурат-нойонниң көзи қараңғулишип, алийип қалди. 

– Бәри бир қутулмайсиләр! – деди нойон сәл һошиға келип. – Қаанниң кичик хатунини зорлайдиған анаңниң һәққиси барму? 

– Чиңғизханниң хатуни дәмсән? – һәйран болди Әхмәт Хожәнди. 

– Бу әттәй уюштурулған паскиничилиқ, – деди әқиллиқ Әхмәт Балчич. – Һелиқи икки сатқунни чоң сөзлитип қойғанму, хатунини бизниң қойнумизға селиш охшаш ипласлиқниму қиливатқан адәм бар. У қизил көз – Чиңғизхан. Нийити пәс. Нийити бузуқ. 

– Мәхсәт немә? Немишкә ундақ қиливатиду? – деди Әхмәт Хожәнди һәйран болуп. 

– Билишимчә, бизниң карвинимизда Чиңғизханниң ялақчилири бар, әлвәттә. Һә, гәп қәйәрдә? 

– Ким у?

– Маһмут Хорәзми. Дәл өзи. Ялвача!

– Маһмут Хорәзми? – аң-таң болди Әхмәт Хожәнди. 

– Биз Чиңғизхан үчүн чоң хәтәрлик адәмләр. Маһмут, данишмән Һажип, Бәдирдин Амәт, Өмәр ғожи, Пәхриддин, Жамал Мараги, Жизақи Бухари, Алиғожа Бухари, Аминәддин Хереви, Йүсүп Отрарму Чиңғизханниң адәмлири. Чиңғизханға ишләватиду. Бу сатқун хорәзимлик мусулманлар, дунияға сетилған хаинлар. Булар бизни бәри бир өлтириду. 

Қанға боялған Ангурат-нойонни көрситип:

– Һазир өлиду. Өлмисә, каллисини кесивалимән, – деди Әхмәт Балчич чишлирини ғучурлитип. 

Әхмәт Хожәнди келип қосиғиға, көкригигә, жигәр-бөрәклиригә таллап тәпти.

– Өлди! Қачайли! – деди у һасирап. – Қутулуш керәк. Шаһ Муһәммәткә Чиңғизханниң хаинлиғини ейтиш лазим. Бол, бол! Тез! Әйнә ат туриду. Әтрапта адәм көрүнмәйду. Жүр, жүр, бол! – Әхмәт Балчичиниң киришип, тармуштәк қетип қалған қоллиридин тартип маңди. – Қутулимиз! Қутулимиз! Алла таала бизгә йол көрситәр. Алла пана болур!

Бу гәпләр Ангурат-нойонниң қулиғиға рошән аңланди. Көзини ачти. Улар уни-буни жиғиштуруп, ишик алдиға берип қалғанди. Әхмәт Балчич кәйнигә қайтип, Ангурат-нойонниң үзигә йәнә бирни, жигәригә бирни тәпти, қаттиқ муштуми бешини гаңгиратти. Нойон йәнә һошини йоқатти. 

Әхмәт Хожәнди билән Әхмәт Балчич талаға чиққанда, һеч бир адәм көрүнмәтти. Йол болуш сәвәви, қанлиқ өлүмни содигәр карванчилар көрүп қалмисун дәп, Чиңғизхан әттәй, күзәтчи қоймиғанди. Улар бириниң арқисидин бири һасиришип, Керулен дәриясиниң еқими билән кетип баратти. Һазир улар нәгә, қәйәргә баридиғинни билмәйдиған болсиму, иш қилип, ақ өйдин чапсан жирақлап кетишкә жан талишип, һәрикәт қиливатқанди. 

– Бол, тез! – дәп алдиратти Әхмәт Хожәнди жүриги ағзиға тиқилип. 

– Таң атқичә хелә йәргә берипму қалармиз, – деди Әхмәт Балчич. – Ат тепивалсақ, бәкму яхши болатти. Моңғул, Алтай тағлири арисиға кирип кәтсәк, жаңгалда бизни һеч ким тапалматти, у тәрипи йеник, Идиқут-Уйғур, Бәшбалиқ, андин Йәттису, Арганум, андин өйимиз – Хорәзм. 

–Чиңғизханниң иштлири изимизға чүшүп, тимисқилап жүрәмдекин, – деди тәшвишләнгән һалда Әхмәт Хожәнди. – Бу қараңғу түндә нәни дәп кетип баримиз? 

– Әйтәвир, жирақта екәнлигимизни сезәйли, – деди Әхмәт Балчич. 

Улар бир-бирсигә мәдәт, күч-қувәт берип, дөңдин ешип, кәң сай етигигә қарап, чүшүп, жүгәрмәктә еди... 

Шу кечиси Ангурат-нойон аста көзини ачти, һошиға келип турғанда, жәллигүр мусулманлар йенида йоқ екән. У бар күчини жиғип, орнидин сәнтүрүлүп турди. 

– Қааним күтүп олтарғанду, тайлиқ! – деди у вә бу ойндин пүткүл тенигә титирәк олашти. Ангурат-нойон сәнтүрүлүп, талаға чиқти. Әтрапқа көз салди. Бирақ қараңғуда һеч ким көрүнмәтти. У Керулен дәрияси бойиға келип, қан-қан болуп кәткән баш-көзини жуйди. Очуми билән муздәк судин қанғичә ичти вә:

– Қечип қутулмайсән, Аллариң сени бу дөрән сақлап қалмас, – дәп у терикти. – Өлтүрүп, өлигиңни сөритимән. Рәһим йоқ! Рәһим йоқ, силәргә! 

У атлар йейиливатқан жайни биләтти вә шу яққа қарап маңди. Атлар ақ өйдин анчә жирақ әмәс еди. Тизиғичә өскән қелин от-чөп ариси билән жиқилип-туруп маңди. Шу ан “пур-пур” қилишип отлаватқан атларниң қарисини көрди. Ангурат-нойон әнди атларни үркитивәтмәй, дәп қолини созуп, уларға йеқинлашти. У көп атниң ичидә өзиниң минип жүргән етини чақирди. Униң үнини аңлиған ат бир аздин кейин, түн течлиғини йерип кишниди вә егиси қешиға барғичә, орнидин қозғалмай қарап турған еди. Етиниң бойниға есилип, һалини ейтқандәк вә униңдин үмүт қиливатқандәк, қулиғиға пичирлиди. 

Ангурат-нойон етиға минип, худди қанат пүткәндәк, кәйнигә қайтип кәлдидә, узун ағамча алди...

У моңғул адити бойичә изға чүшти, йәргә чүшүп, чөптә дүм йетип, тиңшар, йәнә атқа минәр, йәнә тиңшар еди. У чоң сай ичи билән меңип олтирип, қелин чатқаллиқ арисиға кирип кәтти. У бир аз вақит теп-теч туруп тиңшавелип, йәнә издәтти. Бу сай болса, түгимәйдиған, бир учи моңғул Алтай тағлириға тутишидиған гөр тоқайлиқ сай екәнлигини билди у. 

Мусулманлар мәхсәтсиз, нишансиз таң атқанда бир гәп болар, дәп меңиверип, сайға чүшүп кәткән еди. Бу чатқаллиқ торлиридин таң йоруғидиму чиқип кетиш вә моңғул чегарисини издәшму чоң, мүшкүл вә мәшәқәт екәнлигини хорәзимлиқ қачқунлар тәсввурму қилмиған. Йәнә улар содигәр карванлири билән башқисини, моңғул чегарисида тимисқилап жүргән нойонлардин қутулуп кетиши мүмкин әмәслигини пәрәз қилматти. 

– Чегаридин қандақ өтимиз? – деди һарған вә роһсизланған Әхмәт Балчич. 

– Шу йәргә йетивалсақ, у тәрипини маңа қоюп бәр. Мәндә алтун бар. Беримиз. Өтимиз. Алтундин қачқан адимизат йоқ, – деди ишәшлик Әхмәт Хожәнди. 

Бу иккиси, немишкиду, хатиржәм болушуп, жаңгаллиқта мәхпий меңишни сақлимай, гәпни жараңлитип, дүң соқуп кетип бармақта еди. Ангурат-нойон сүбһә көтирилип келиватқанда, шу хил меңиш-һәрикәтлирини көрүп байқиди вә алдиға өтүп, күтүп олтарди.  У атни нерисиға бағлап қойди. Улар үзму-үз көрүшүшкә йеқин қалғанда, Ангурат-нойон уларниң диққитини бөлүветиш үчүн, худди ач бөридәк, һувлиди. 

Мусулманлар бир-бирини ноқуштуруп тохтиди вә:

– Бөрә. Йеқин йәрдә, – дейишти. 

– Қаяқтин чиқти? 

– Билмәймән. Бу, әйтәвир, бөрә үни. 

Ангурат-нойон уларни алдинип, мошундақ бир жайда туруп қалиду, дәп пәқәт ойлимиғанди. У талай қетим жүгрәп кетип барған тосун атларниң бойниға чаққанлиқ билән қилтақ ағамча салған жигит еди. У атқан ағамча аваз иштиклигидә берип, уларниң бойниға шартла чүшидиғанлиғини қачқунлар мутләқән сәзмигәнди... 

Мөкүвалған егиз вә гәвдилик Ангурат-нойон орнидин турди.

– “Пишқан қоғун бәргидә турмайду”, дәйду мусулманлар. Әжәл кәлсә, бәри бир қутулмайсән. 

Әхмәт Хожәнди уни алтун билән алдимақчи болди. 

– Алтун ал, өмриңгә йетиду. Бизни қоювәт. Бала-жақимизни житим қойма.

– Мүңгүз сүйини ал! – деди Әхмәт Балчич. 

Ангурат-нойон етини әкилишкә кәткәндә, Әхмәт Хожәнди ахир өлидиғинини билип, ялвурмиди. Пәқәт янчуғидики алтунни аста елип, путиниң учи билән чатқаллиқ арисиға иштиривәтти.

– Биз өлсәк, бу ялаңтөш, готуниң қолиға чүшмисун, – деди аңлитип. – Сән лалма иштқа әнди алтун зайә әмәсму! 

Ангурат -нойон етини минип, ағамчини йәштидә, теқимиға басти. 

– Мән қолдин әмәс, булап, өлтирип елишни яхши көримән, – деди Ангурат-нойон икки хорәзимлиқ содигәрләрниң алтунни ташлавәткинини сәзмәй туруп. – Алди билән көзлириңлар оюлсун, һарам гөш сүйәктин ажрисун, – дәп сөрәшкә башлиди. 

Ангурат-нойон арқиға қаримай, икки қачқун содигәр тиң тиңлиғучини адәм айиғи басмиған чатқаллиқта, худди кейип сөригән бөридәк, сөрәп кетип баратти. Уларниң көзлири оюлди. Кор болди. Иңәклирини явайи яғачлар жирип ташлиди, қулақлири үзүлүп, чачлири жуңузланди, үчәйлири сөрүлүп, чатқаллиқларда үзүлүп қалди. Башлири тешилип, мейилири һәр ян чечилди. Ангурат-нойон алдиримай етини тохтатти. Аста чүшүп, адәм тониғусиз әһвалда өлүп қалған мусулманларниң жәсидини көздин кәчүрди. 

– Мениң алтунум, Тәңриқут Қааним Чиңғизхан! – дәп мәғрурланди вә өлгән иккисиниң бойнидики ағамчини аста пичақ билән кесивалди, олтирип чоң тәрәт сундурди... Қузғунлар айлинип жүрәтти. 

Таң атқанда у Чиңғизханниң алдиға кирип кәлди. 

– Вәзипини орунлидим, Тәңриқут Қааним! – деди у баш егип. – Өлтәрдим. 

– Өлтиришни үгиниш керәк саңа! – деди рази болмай. 

– Хоп, Тәңриқут Қааним! Үгинимән. 

Чиңғизханға Ангурат-нойонниң таяқ йегини яқмиди, әтималим. 

– Бар әнди, – дәп силкивәтти кешек қоманданини. 

Ангурат-нойон Қаанниң агаһландурушини өлүм билән тәң дәп чүшәнди. Есиливал дегән сөз еди. Амма Чиңғизхан уни өзи өстүргән, тәрбийилигән дала қомандани болғачқа, айидиму, рәһим қилдиму, әйтәвир, бешини көтәрмәй:

– Өлтириш кейин болиду саңа! – дәп қалди Чиңғизхан. – Оқтиңни қил. Бар. Чиқ! 

Ангурат-нойон есини жиғип, хошал болди... 

***

Маһмут Ялавача башлиған сода карвини Моңғулдин Оттура Азиягә қарап йолға чиқти. Әхмәт Хожәнди билән Әхмәт Балчични сориғанларға Маһмут:

– Хитайға қечип кетипту! – дәпла қойди. 

Һеч ким немишкә, немә үчүн дәп сорапму қоймиди. 

Гүлниң ечилғинини көрүшкә ашиқ булбул кечичә миң хил сайрап чиқидекән. Лекин гүл ечилған мәзгилдә көзи уйқиға кетидекән. Худди шуниңға охшаш Чахәму ери Қаанни әйнә кирә, мана кирә, бизман кирә дәп зариқип күтүп, Чиңғизханниң кириш алдидила қара көзлирини, кәйнигә қайрилған кирпиклири билән йепип, ширин ухлаватмақта еди. Һәммә ишлар көңүлдикидәк болғачқа, Қаан содигәрләрни узитип чиқмиди... Әндила Чахә ядиға келип, ейиқтәк толғинип турди вә Чахәниң қешиға кирди. Чахә униң киргинини сәзмиди. Қаан хатуниниң әтләс-тога йотқининиң бир учидин туттидә, көтирип қариди, шунчилик ақ тәнни һеч қачан шундақ рошән көрмигәнлигигә ичидин әпсусланди... Йотқанни пеқиритип, нери ташлавәтти. Чахә чөчүп оханди... 

МИҢ ӨЙ БУДЛИРИ

Кейинки күнләрдә Баурчуқ Арт Текин өзи һөкүмранлиқ қиливатқан муқәддәс Ярғол, Көчо, Астана, Қариғожа, Турпан кәби Идиқут ханлиғиға тәвә шәһәрлирини арилап көрүш мәхситидә бу йәргә кәлгәнди. Униң һәмраси болуп, Булад Қая, Қусмаин биллә кәлгән. Идиқут Чиңғизхан билән нәгә баридиғанлиғини биләтти. Бу берип қайтидиған зиярәт әмәс еди. Жазалаш жәңлири қачан вә немә билән тамам болидиғанлиғини һәм билмәтти. Шуңлашқа бирәр әһвал йүз бәргәндә, Баурчуқ өз орниға, йәни Уйғур-Идиқут ханлиғи тәхтигә Қусмаинниң олтиридиғини шүбһисиз екәнлигини билип, униңға техи ят болған, өз көзи билән көрмигән Вәтән жут-шәһәрлирини көрситишни нийәт қилған еди. Қусмаин ата сөзини хошаллиқ билән қобул қилип, очилиқ қилиштин көрә, хасийәтлик, улуқ, мустәһкәм, пухта, мәзмут селинған қорғанлиқ макан-жайларни әзәлдинла көрүшни арман қилип жүргинини йошурмай ейтқанди. 

– Мана, бу Ярғол. Уйғур шәһири! – деди Баурчуқ Арт Текин оғлиға. – Яхшилап қара. Ярғол һәққидә монуни билип, дилиңға селип қойғин. Ярғол шәһири һеч бир шәһәргә охшимайду. Ярғол шәһири қорғини пәқәт әмжам там қилип ясалған. Ярғол хам топини колап, йәрни оюп ясиған. Дүшмәндин сақланған. Бир чағда Жучу-Әнжә Ярғолни парчилиған. Ярғол һәққидә хәлиқ ағзида мундақ шеир ейтилип жүрәр:

Күндүзи чиқсаң, 

Таққа қариғин,

Отқа кәчқурун

Дулдуллар – тулпарлар

Толар Ярғолға.

Йолувчилар Ярғол арқилиқ бу тулпарлар билән Үрүмчигә маңатти. Ярғолда бизниң динимиз – будда динида тилавәтхана можут. Мана қариғина, оғлум, мону ханиларда аял-будлар олтириду. Ярғолниң көп жиллиқ тарихи бар. Бу йәрдә мис тавлаш, көмүр таллаш бар. 

Қусмаин ойлинип туруп:

– Мән әнди жәрән, кейик қоғлап етишни қойимән, – деди.

– Немишкә? – сориди Булад Қая. 

– Вәтинимизниң тарихини үгинимән. Мениң вижданим, иманим шуни халайду. 

– Биз зиярәт қилидиған шәһәрләрниң һәммисидә көплигән дурданә, қол язмилар можут, – дәп Булад Қая зеһинлиқ Қумаинниң тәврәнгән қәлбигә һисдашлиқ билдүргәнди. 

– Бирақ Уйғур-Идиқутида оқ-я, қилич, нәйзә тутушни билидиған, Вәтән үчүн, адаләт үчүн женини айимайдиған қәһриманлиқ вә жасарәт нәмунилирини көрситидиған, қорқмас баһадирлар керәк. Саңа охшаш жигитләрму көп болуши лазим, – деди Баурчуқ Арт Текин. – Бирақ саңа өз тарихиңни билиш артуқ әмәс. Әву Ялқунтағ яки Қумтағ. Күн раса иссиғанда, Қумтағ чоғдәк қип-қизил көрүнәр. Бу һәм уйғур тәбиитиниң мөжүзиси. Нерирақта чөп өсмәйдиған қақас тағни уйғурлар Айғиртағ дәп атишиду.

– Айғиртағ! – қақахлап күлди Қусмаин. – Айғиртағ! 

– Ярғолға улишип, сиңгим еғизи бар. У йәргиму йетимиз. Бу йәрдә уйғурлар қошунлири турған. Кейин көп қирилған. 

– Булад Қая ака, сән немини билишни халайсән? – сориди Қумаин ой-пикрини салмақлиған һалда. 

Бу соал Булад Қаяға ғәлити-ғәйри туюлди. 

– Мәнма? 

– Һә, сән, – Қусмаин тиклинип турди. 

Идиқут оғлиниң соалиға чоңқур етивар бәрди. 

– Һә, Булад Қая, оғлумниң соалиға жавап бәр! – мийиғида күлди Баурчуқ.

Булад Қая, Баурчуқ Арт Текинниң йеқин мәслиһәтчиси. “Қусмаин бу соални әттәй соридиму яки ағзидин чиқип қалдиму? – дәп ойланди Булад Қая. Бу соал униң үчүн интайин чоң мәналиқ соал еди. – Йә, Баурчуқ Арт Текин шундақ сорап көргинә дәп, Қусмаинға ейттиму? Мениң ич-сиримни Баурчуқ Арт Текин әзәлдин чоңқур билур! Мән неманчивала тәшвишлинип кәттим? Өзәмниң мустәқил пикрим мейәмдә вә жүригимдә бар әмәсму? Шуни ейтсам, купайә. Баурчуқму билип қойсун”.

– Уйғур-Идиқут ханлиғида әң авал адаләт, адәмгәрчилик һөкүмран болушни халаймән. Ханлиқта йүз бериватқан һәммә нухсанлар: хиянәт вә жинайәт, иғва, зулум-вәһшилик паш қилинишини халаймән! – дәп сөзини үзди Булад Қая.

Булад Қаяниң дөләткә дегән нәзәри Баурчуқ Арт Текинниң көзини йәниму рошән ачти. 

– Сағлам пикир дилимға қонуватиду! – деди Баурчуқ Арт Текин. – Қени, давам қил! 

– Напак вәзир, әмәлдарларниң ипласлиқлиридин сақ болуш лазим! Әл-жут ичидә қатил вә жиртқуч тәбиәтлик адәмләр дөлитимиздә хәлиқ течлиғини бузғучи ихтилапчилар бар. Шуларни  тазилалисақ, ишимиз оңға тартатти. Идиқутни палакәт гирдавиға ташлап қойди, дегүчиләрниң йоли тосалса, зади: Вәтинимиздә әқил вә инсап егилири, адил вә дана адәмләр, униң һекмәтлири, билимдарлар билән толған уйғр дөлити болсекән; Арисландәк жүриги чиң батурлар көпәйсекән; Вәтәнниң әң еғир вә мурәккәп мәсилилирини һәл қилиш йолида маңған адәмләр һисдашлиқ билдүридиған жутдашлар болсекән дегән арзу-арман оюмдин кәтмәйду. Һазир моңғул хәтәри, Чиңғизхан хәтәри Уйғур-Идиқутидин өтүп кәтти. Сиз, жанабий Баурчуқ Арт Текин, Вәтинимизниң бирлиги, бехәтәрлиги үчүн чоң вә мустәһкәм қорған болуп, дүшмән билән тил тепиштиңиз. Мана, Қусмаин, Булад Қая акиниңиз әйнә шундақ ойлайду. 

– Немә десәм болидекин, ака? Мән сизниң һазир аңлиған арманлириңизни толуқ чүшәнмәйватимән! – дәп Қусмаин ақ көңүлдин, растлиғини ейтти. 

– Һә, бу акаңниң һекмитидә чоңқур мәна бар. Бу чоң гәп... Бирақ, – деди Баурчуқ Арт Текин бир сөзигә көңли су ичмәй. – Чиңғизхан уйғурниң дүшмини әмәс. У бизниң қорғинимиз, панаримиз. Шундақ дәп чүшиниш лазим. Биз Чиңғизханнниң тәслим қилған, беқиндурған шәһәр-қәләлиридә уйғурлар катта башлиқ болуп ишлишини Қаан мәхсәт қилар вә биз униңға тәйяр. Керуленда Чиңғизхан мениңдин Жоржитқа бир саватлиқ уйғур әвәткин. Жоржитқа һаким болиду, дәп илтимас қилған. Бу уйғурға дегән чоң һөрмәт вә ишәнчиси мустәһкәм дегән гәп әмәс болмай немә? 

– Кәчүрисиз, жанабий Баурчуқ Арт Текин.

Баурчуқ Арт Текин унчуқмиди. Қусмаин булад Қаяниң пикрини қоллиди.

– Бәшбалиқта Чиңғизханниң пәрмани билән моңғул қалса, мән уни оқ-я билән жүригини тешимән. Жанға жан қанға қан қилимән, – деди Қусмаин. 

– Қара, сени! – деди Баурчуқ Арт Текин. – Сән қәһриман екәнсән. Саңа ишинип һәммини тапшурсам, мәндә һәсрәт-қайғу болмайдекәндә! Мән сени атқа мингәнгә хуш, о олашқила хуш қизиқип жүрәр. Башқа һаят билән кари  йоқ дәп хата ойлаптимән. Алдиңда соқмақ, чиғир йоллар бар. Тәңрим сени шу йоллардин путлаштурмиғай! 

– Қусмаинниң ситиқбали зор! – дәп өз ойини Баурчуқ Арт Текингә йәткүзди Булад Қая. 

Улар йәнә Турпан безәклирини, Астана , Қариғожа ибадқтхана, тилавәтханилирини зиярәт қилди.

Болупму, Турпан безәклирини йәнә Ярғолға улишип турған Сиңгим еғизини зиярәт қилғанда, Баурчуқ Арт Текин Булад Қая вә Қусмаиндин бөлүнүп, чоңқур ойларға чөкүп, будларға сиғинип, уйғурға яхшилиқ тилиди, өзиниң Чиңғизхан билән болидиған чоң сәпири һәққидә буд худа билән очуқ сөзләшти... Турпан безәклиридики миң өйләрни ясиған уста-чевәрләргә һәр қачан рази болуп, бүйүк һүнәрвән будпәрәсләргә апирин десә, апирин дәтти. Улар буд өйлирини қаттиқ вәқ сеғиз топилиқ ғарниң биқин-биққиниға тешип, чирайлиқ ясиғанди. “Бу өйләрдики қатар-қатар чирайлиқ тизилған һәйвәтлик, нурлуқ будларни кимдин йошурди? – дәп өзигә соал қоюп, сәвәвини издиди Баурчуқ Арт Текин. – Демәк, миң өйниң һәммисила муқәддәс, худа, будниң өйи. Худди мусулманлар мечит һәрәмни худаниң өйи, йәни Бәйтулла дәйдиғу, бу һәм шуниңға охшаш жай, әлвәттә. Силәрни дүшмәнниң “От-ялқунидәк өткүр қиличидин сақлисун, сүйиқәстчи, һәсәтхор, шәхсийәтчиниң сатқунлуғидин сақлисун!”, деди ичидә. У гөзәл вә дит билән ясалған будларға қарап-қарап, көзи тойматти. Улар билән муңдишатти, сирдишатти: “Силәр немишкә жим турисиләр? Немишкә маңа һәммиң көз үзмәй, тиклинип қараватисиләр? – деди Баурчуқ Арт Текин, бәшинчи, алтинчи, йәттинчи ғар өй өңкүрләрни арилап жүрүп. – Мениңдин немә сорайсиләр? Ейтип берәй. Қени, сораңларчу? – Узақ сүкүнатни сақлап, буд алдида туратти Баурчуқ Арт Текин. – Мән Чиңғизханға тәслим болдум! – Будқа қарап, узақ сүкүнат сақлап тиңшиди. – Мениң қилғиним хатаму? Баурчуқ Арт Текин әнди Чиңғизхан билән биллә дәватисиләрдә, муқәддәсләр. Һә, чүшиниватимән. Уйғур-Идиқутиниң йеңилмәс жасарити бар. Тоғра ейтисиләр, тиз пүкмәс ирадиси қени, дәйсиләрдә! Бар! Бар! Ирадиси бар! Лекин мән Чиңғизхан билән дост болдум. Башқа чарә йоқ! Мени әйиплимәңлар! Мән башқа йолни көрмидим. Қени, көрситиңларчу? Силәр көрсәткән йол билән маңай!”.

Уйғур һөкүмрани ғар ичидики өйләрдә жүрүп, будларға һәммини йошурмай ейтти, сорриди. Лекин будлар жим-жит ойлинивататти. Идиқутму бир пәс өтүп, уму жим болуп, нәпәси ичигә чүшүп кәтти. Ойни ой қоғлап, ғар ичидики сайға аста меңип чүшүп, йәнә жуқури көтирилди, йәнә йеганә маңди... Немишкиду Баурчуқ Арт Текинниң будларни көргәндин кейин, вужудини иссиқ тәр бесип кәтти. Әнди униң қәдәмлири шунчилик иштик болдики, һәш-пәш дегичә дөңниң үстигә көтирилди. бу йәрдә уни Булад Қая, Қусмаин күтүп туратти.

– Кәттуқ! – деди Баурчуқ Арт Текин.

Мана улар йәнә Бәшбалиқта... Айкүмүш мәликә ери Баурчуқ Арт Текинни, оғли Қусмаинни хелидин бу ян көрмигән еди. Ата балиниң баш қошуши Айкүмүш мәликини хошал қилғанди. Мәликә көп чүшләрни көрди. Амма еридин сораш пурситини күтүп жүрәтти. Баурчуқ Арт Текинниң ирмаш-чирмаш өтидиған һаяти Айкүмүш мәликини тәшвишкә салатти. 

– Мән чүш көрдүм. Өрүп берәмдила? – дәп сориди Айкүмүш мәликә хуш чирай көрситип. 

– Өрүп берәй. Қени, мәрһәмәт! – деди у өзиниң хан екәнлигини унтуп қелип, худди өйдики кишидәк.

– Чүшүмдә падишани көрүптимән. Немә болиду? 

– Бәхит-саадәткә егә болисән.

– Чүшидә қара қуш көрсичу?

– Амити келиду.

– Сиз оруқ, ағриқ ат минип жүрисиз?

Идиқут дәррула жавап бәрмәй, тәшвишлик сориди:

– Бирси қешимда барма? Қәйәрдә?

– Чиңғизхан бар. Бир яқа жутта. Жәңдә жүрисиз.

Идиқут буни һәм йошурмиди.

– Мениң бешимда бир көңүлсизлик йүз беридекән. Йәнә қандақ чүшләрни көрдүң? – дәп сориди тәшвишлинип Идиқут.

Айкүмүш мәликә: “Һәммиси яхши болсиғу, нурлуқ иш болатти, яманлиққа жориса, рәнжитивалимәнму?”, дәп чүшини давам қилишни халимиди. Униң унчиқмай, ағзи йепилип қалғини Идиқутни ойландуруп қойди.

Улар бир-бири билән узақ вақит муңдишип олтарди. 

– Чиңғизханни күтүвелиш қандақ болуватиду? – дәп көңлини беарамға селиватқан соални қойди ериға. – Мән Қусмаинға һәммини ейтқан едим. 

– Һә, билмән. Қусмаин ейтип бәрди.

Идиқутқа ғәлити сезилди бу соал.

– Немишкә сораватисән? Бу сениң бешиңдики ғәм болмисун. Һәммә иш-тапшуруқ, буйруқлар орунланған. Немишкә сорап қалдиң? – тәкрар сориди Баурчуқ Арт Текин.

Айкүмүш мәликә азирақ сүкүт сақлап турдидә, андин деди:

– Яқа жутқа кәткәндә, биз қандақ қилармиз? – еғир хурсинди. – Көк бөрини әгәшкәндәк, сиз билән сәпәргә әгишип биллә кәтсәммекин? – у өзини туталмай жиғлимақта еди...

МӘХСУС МӘКТҮП

Моңғул ханлиғидин чиққан оттура азиялик содигәр елип-сатар мусулманлар карвини әң алди билән Отрар шәһиригә келип тохтиди. бу чағ бамдат вақти екән. Отрарниң тар кочилирида әтигәндила ат һарву, ешәк һарвулар сатидиған зат-мүлүк вә мевә чевилирини, қолдин ясалған һәр хил өй-мәиший буюмларни, отунларни  бесивалған еди. Улар базарға алдиратти. Кимләрду-бирлири ериқ бойидики дәрәқләргә йөлинип, алдиға жәйнимазларни йейип қоюп, бамдат намизини оқушқа тәйярлиқ көрүвататти. Бешиға сәллә ориған мусулманлар болса, перижисини сөрәп, каличиниң өкчисини бесип, һаса таяқлири билән йәрни тоқулдитип, алдирап кетип баратти. Бүгүн жүмә күни болғачқа, һәммәйлән базар йенидики мечитқа меңипту. Маһмут Ялавача сода карвинини мечит алдиға әкип тохтитип, уларға:

– Аман-есән йетип кәлдуқ. Һәммимиз сақ-саламәт, бамдат намизини оқувалайли. Андин алдиримай, Отрар шәһириниң чоң йепиқ базириға берип, һәммә товарларни чүширимиз, – деди. 

Төрт йүз әллик адәм тәрәт елип, намаз оқушқа киришти. Улар намазни оқуп болуп, у-бу қилғичә, Отрар хани Яналханниң пайлақчи, тиң тиңлиғучилири тосун атлирини тараслитип чепип келип, карванни қоршавалди. Төгиләр атларниң кишнишидин, адәмләрниң вар-жур қилған вақирашлиридин чөчүп, “Вау-хау, хау-хау”, дәп һәммиси туруп кәтти. Жәйнимазлирини орап, ғожунлириға тиқишти. 

– Әхмәт Хожәнди вә Әхмәт Балчичниң карвини бу? – дәп сориди ләшкәр башлиғи. 

– Һә, карвини, – силиқ-сипайә жавап бәрди Маһмут Ялавача. 

– Әхмәт Хожәнди вә Әхмәт Балчич қайсиң? – сораватқан яш жәңчиниң ети тепирлап, бир йәрдә туралмайвататти. Униң үнлири чаңилдап, һөкүмдар чиққатти. – Қайсиң? –  у йәнә сориди. 

– Немә қилисән? – Маһмут Ялавача әттәй сориди. 

– Жанаплири, мәртивиси улуқ шаһлар дөлитиниң йоруқ юлтузи Муһәммәт сораватиду. Барму у кишиләр?  

– Йоқ! – дәп кесип ейтти Маһмут Ялавача. – Хитайға өтүп кетипту. Немә сәвәп? Немә үчүн? Һеч қайсимиз билмәймиз. 
Яш ләшкәр йенип сориди:

– Сили ким болидила? Исим-шәрипи ким? 

– Мән Моңғулдин кәлгән карван беши. Исмим Маһмут. Чиңғизханниң әлчиси Ялавача. Падишаһи аләмгә Чиңғизхандин мәхсус мәктүп бар, – деди. 

Яш жигит карванни қоршавалған ләшкәрләргә қәтъий жекиди:

– Қачса ат, һеч кимни, һеч яққа әвәтмә. Мән һазир келимән, – дедидә, етини тараслитип чапқан пети шәһәр ичигә кирип кәтти. 

Маһмут Хорәзми Ялавача карван арисида аста меңип, хиял сүрди. “Демәк, Әхмәт Хожәнди билән Әхмәт Балчич шаһлар хани Муһәммәтниң пайлақчилири екән. Улар йоқ. Өлди. Биз кәлдуқ. Уларниң өлгинини кимдин көриду? Өлгәнләрниң орниға мән кәлдим, вәзийәт еғир болур. Һәммимизни Чиңғизханниң пайлақчилири десичу? Өлтириветәрму? Өмәр ғожа Отрари, Йүсүп Отрари, Алиғожа Бухари, Жама Мараги, Пәхриддин, Жизаки Бухари, Аминаддин Херевиларға агаһландуруп қоюш лазим”, деди у вә аста топлишип олтарған вә бир дәһшәтниң йүз беришини ичидә сезип, тәшвишлиниватқан Чиңғизханниң тапшурмиси билән кәлгән жигитләрниң йениға келип олтарди. 

– Жигитләр, һазир бизни тутиду. Һәммини сорайду, қийнайду, бәлки өләрмиз, бәлки тирик қалармиз. Қечип қутулушниң бир амкалини қилиңлар! Мени соал-сораққа елиши тәбиий. Қутулғинимиз, Моңғулға өтүп, Қаанимиз Чиңғизханға шу хил йүз бәргән дәһшәтлик вақиәдин вақип қилиш лазимдур, – дәп уқтурди вә қәтъий жекиди...

Һелиқи яш жигит Хорәзм шаһлар дөлитиниң Торардики Наиби Қадирға карван һәққидә хәвәрливеди, у:

– Һәммисини һайдап кәл. Әкилип, зинданға қамап қой. Бир-бирләп сораймиз. Қийнаймиз. Бу карванда бир гәп бар. Жүгү тез, қечип кәтмисун, Һаңвақтилиқ қилма, – деди.

Ләшкәр қомандани талаға чиқип, етиға минди вә етиниң бешини карван тәрәпкә буриди.

Яналхан Хорәзм султани Муһәммәтниң акисиниң балиси еди. У Отрарниң Наиби еди. Яналхан – дунияхумар, ачкөз. гуманхор адәм екән. Яналхан карван кәтмәйла, немә қилиш керәклигини ойлап қойған. “Карван әкәлгән дунияни серип еливалимән. Һәр бир содигәрни өзәм ахтуримән, алтун-күмүчини тартивалимән. Уларни Чиңғизханниң узун қулақлири, дәп шаһ Муһәммәткә ейтимән”, деди ичидә. 

Маһмут Ялавача башлиған сода карвинини елип келип, Отрар Наиби Яналханни зиндан қамиғиға солиди. Яналхан төгигә артилған тағар вә кәндир ағамчилири билән мәккәм, чирмап бағланған ақ кигиз теңиқларниң һәммисни йәшкүзүп, чүшәргүзди вә уни башқа амбарға тошутқузди. Яналхан султан Муһәммәткә шу заман өзи кәлди. 

Яналхан тағар-чигикләрни бир-бирләп санап чиқти вә күзәтчи қойди. У һелиқи яш жигитни чақирди:

– Сән Хорәзмгә тез барғин. Шаһқа карванниң кәлгини ейт. У карванни Яналхан жанаплири тутқунға алди дегин. Мону хәтни өз қолиға тапшурғин. 

Хәт төвәндикичә йезилған еди:

“Мухтәрәм жанабий, Моңғулдин Отрарға кәлгән адәмләр, пәмимчә, биз содигәрләр дәп кәлгән болсиму, улар әсли содигәр әмәс. Сода билән зади иши йоқ. Улар авам хәлиқниң ичигә киривелип, бу йәрдики әһвални билмәкчи. Мечит, базар ичидә қорқитиш, попуза қилиш ишлири бар екән. Силәр бу йәрдә беғәм жүрисиләр. Пат-йеқинда шундақ дәһшәтлик балаю-апәт келидекин, вай-вай, һәййонос. Гумран болисиләр. Һеч қайсиң қаршилиқ көрситәлмәйсиләр. Өлтириду, дарға асиду, зорлайду. Буларниң йилтизи сизниң улуқ дияриңизда бар охшайду. Мошуни сизгә, жанабий тәхсир әла алий Муһәммәт, вақип қилай дедим вә силиниң йол-йоруқлири билән һәрикәтлинәй дегән үмүтүм бар. Карван башлиғи Маһмут Хорәзми, йәни Чиңғизханниң Ялавача әлчиси еһтирам билән сизни көрүшни халайду”.

***

Яш жигит Хорәзм шаһиниң ақ сарийиға кирәлмәй, сунтақ болди. Ахири күзәтчи хәвәрчи жигитни чақиривалди вә униңға жиддий соалларни қойди.

– Ким сән өзәң? – дәп сориди.

– Мән Отрар хани Яналханниң шәхсий күзәтчилириниң қомандани Жәйхун Лачин. 

– Бу йәрдә немә қилип девәйләп жүрисән? 

– Мәктүп әкәлгәндим. 

– Кимдин? 

– Яналхандин! 

Күзәтчи сарай дәрвазисини йепип қоюп, ичкиригә кирип кәтти. Күзәтчи вәзиргә бар тәпсилатни ейтти. 

– Отрардин хәвәр кәпту! Яналхан жанабий шаһ әла алдиға мәктүп йоллапту, – дәп вақириди. 

– Тез кирсун! Тез! – дәп буйриди.

Күзәтчи Отрардин кәлгән хәвәрчиниң кийим-кечигини раса ахтуруп, киргүзди вә хәвәрчини ишик алди күзәтчигә тапшурди. У тәкшүрүветип:

– Кирисән, тиз пүкүп, сәждә қилисән, жуму? Хош ейт, демигичә өрә туруп кәтмә, – дәп агаһландурди... 

Оң қол Тарқанни көрүп, Жәйхун Лачин һодуқуп, жүрәклири дүпүлдәп кәтти вә тиз пүкүп, сәждә қилди. Оң қол Тарқан узун ақ чапан, бешида сәллиси бар, қара қаш, ақ үзлүк, егиз кәлгән жигит еди. 

Хәвәрчи жигиткә орнидин турмайла:

– Хош, немә гәп? – дәп сориди. 

Отрарлиқ хәвәрчи орнидин туруп, қойнидики мәктүпни елип, икки қәдәм алдиға басти вә оң қол Тарқанға қариди. Униң һәммә адәмләргә охшайдиған йоған көзлиридә нури бар сәмимий инсан екәнлигини байқиди жигит. Оң қол Тарқан мәктүпни алди, унчиқмай, узун паяндазни дәссәп, чоң бир ишикни ечип, ғайип болди. Хорәзм шаһлар дөлитиниң алий әла шаһи Муһәммәтниң алдиға беришқа жүръәт қилалмай, аста япқан ишиккә йөлинип, узақ күтүп турди. Муһәммәт бир немиләрни йезивататти. Бир чағда әла алий Муһәммәт бешини көтәрди. Униң бешида таж бар еди. Қоллирида һәр хил қиммәт вә есил ташлар билән безәлгән үзүкләр пақирап туратти. 

– Хош! – артуқ гәп қилмиди султан Муһәммәт. 

Оң қол Тарқан ечилип, тазим қилған петичә мәктүпни сунди. 

– Яналхандин! – деди.

Муһәммәт унчиқмай, мәктүпни ечип оқуди. Униң бирдинла чирайи кәскин өзгәрди. Ләвлирини чишләп, үзүкләр селинған бармақлири билән мәктүпни тоху пейидәк титип-титип ташлиди... 

“Әхмәт Хожәнди, Әхмәт Балчичқа немә болғанду? Бу йәрдә чоң қатиллиқ бар. Уларни Чиңғизхан өлтәрдиму, йә? Йә алтунға сетилдиму? Йә Чиңғизханға хизмәт қилиш үчүн Хорәзмдин үзини өридиму? Мениң мусулманлирим немишкә хаин, сатқун болуватиду? Маһмут өзи мусулман. Хорәзимлиқ йәнә Чиңғизханниң әлчиси – Ялавачиси? Һәйранмән!”. 

– Маһмут Ялавачини чақириңлар! – деди ғәзәплик Муһәммәт. – Яналхан уларниң һәммисини чақирип, сораққа алсун. Немишкә, немә үчүн? – деди техичила хапичилиқғини басалмай. – Маһмут Ялавачини йәткүзүңлар! 

Тарқан йенип чиқти. У Муһәммәтниң тапшурмисини отрарлиқ хәвәрчигә еғизчә ейтти:

– Карван әзалтириниң һәммисини бир биләп, йәккә-йеганә сораққа алсун. Немишкә, немә үчүн кәлди? 

– Хоп, болиду, улуқ жанабий! – деди отрарлиқ жигит.

– Маһмут Ялавачини Отрардин Хорәзмгә йәткүзүңлар.  Тез! 

– Хоп, болиду, тәхсир! 

Жәйхун Лачин вәзипини аңлап, Отрарға қарап йолға чиқти. Тарқан Хорәзм шаһи Муһәммәтниң шәхсий ләшкәр әзалиридин икки жәңчи биллә маңди. Тарқан йолдики һәммә күзәтчиләргә үч жигит хәтәрсиз болсун. Султан Муһәммәтниң пәрман-әмри шундақ. Отрардин қайтқанда, йәнә бирси қошулиду. Уларму хәтәрсиз Хорәзмгә кәлсун. Бу һәм султан Муһәммәтниң әмри, – дәп хәвәрләвәтти. Үч ләшкәр хәтәрсиз Отрарға йетип кәлди. Отрарлиқ хәвәрчи жигит Яналханға очуқ хәвәр қилди. 

Яналхан әң алди билән ишни Маһмут Ялавачидин башлиди. Уни қамақтин чиқирип:

– Сени жанабий Муһәммәт чақирипту! – деди. 

Маһму Ялавачиниң сақал-бурути өсүп, тониғусиз болуп қалған екән. Яналхан сатрашни чақирип, сақал-бурутини чирайлиқ қилип яситип қойди. Үстидики кийимлирини бәрди. Сәллиси күзәтчи урғанда, шу жайда чүшүп қалған еди. Бешиға допа вә униң үстигә сәллә оратқузди. Өтүгини яндуруп бәрди. 

– Мана, болди! – деди Яналхан.

– Болмиди, тәхсир! – Маһмут Ялавача униңға нәпрәтлик қариди. – Жанабий тәхсир Муһәммәткә йолланма әвәткән Чиңғизханниң қиммәт баһалиқ затлирини қайтурғайла. 

– Йоқ, алмидуқ! – деди нәпси бузуқ Яналхан.

Маһмут Хорәзми уни қорқатти. 

– Жанабий тәхсир Муһәммәткә ейтимән. 

Яналхан затларни қайтурди.

– Болғанду?

– Яқ, болмиди. Өзәмниң чока алтунумни қайтурғин. 

Яналхан униму қайтурди. 

– Сени тохта  – деди Маһмут Ялавач чишини биләп.

Маһмут Хорәзми ләшкәрләр һимайисидә Хорәзм шәһиригә қарап атланди...

*** 

Яналхан Муһәммәттин рухсәт алғандин кейин, карванчилар билән өзи билгән зомигәрликни башлавәтти. У зинданға чүшти. Өзи гуман қилғанларни йәккә сориди. Уларни қеп-ялиңач йешиндүрди. 

– Өмәр ғожа Отрари, сән отрарлиқму?
– Мәшәдә туғулдум.

– Чиңғизханни көрдүңму?
– Көрдүм.

– Қандақ тапшурма бәрди? 

– Һеч қандақ тапшурма алмидим. Мән – содигәр. Башқисини билмәймән.

– Мени галваң қилма. Сән содигәр әмәс.

– Содигәрмән. Үч жил болди Моңғул, Чинға бериватимән. 

– Ялған ейтиватисән. Һазир қийниғанда кимлигиңни өзәң ейтисән. Башлаңлар! – деди қосиғи йоған икки жигиткә.

Улар Өмәр ғожа Отрариниң икки чишини жулувалди. Гәп қилмиди. Икки қулиғини кесип ташлиди. гәп қилмиди. Қан, қан, йәнә қан ақти. Оң вә сол бармақлирини сундарди, путлирини сундарди. 

– Ейт, ким сән? 

Ейтмиди. 

Тилини кәсти. Униң көзи Яналханға нәпрәтлик қадалди. Яналхан бу көзгә тиклинип қаралмиди. Өмәр ғожа Отрариниң икки көзи күмүч жиңниләрдә тешилди вә қаричуғи яш болуп еқип чүшти. Уни сөрәп ачиқип, зиндан өңкүригә ташлавәтти. Қалған Йүсүп Отрари, Алиғожа Бухари, Һасан ғожа, Жамал Мараги, Пәхриддин, Жизаки Бухари, Аминаддин Херевиларни вәһшиләрчә азапқа салди. Әпсуски, уларму өзлирини “Биз содигәрләр!”, дәп охшаш жавап бәрди. 

– Апирип көмүветиңлар! – деди Яналхан. – Чақир күзәтчиләрни, әкитиңлар... Тирик көмүветиңлар! 

Улар өз жутини сатмиған еди. Һәммә гәп мусулман жигитләрниң ичидә кәтти. Яналхан буларни алдираш өлтириветип, кейин пушайман йеди. Көзи тоймас Яналхан Моңғулдин әкәлгән һәммә мүлүкни өз амбириға тиқивалди. Бирақ у пешин намизиниң ахирида товва-истиқбар оқиди...

– Я Алла, сән һәммигә қадирсән! Улар немишкә гәп қилмай өлди, ейтқина? – дәп сориди намазхана өйидә ялғуз олтирип, худаға илтижа қилди. – Маңа өлүм әмәс, дуния керәк еди. Чиңғизханда қандақ хисләт бар, һәммини өзигә ишлитидиған?! Чиңғизхан тоғрилиқ ривайәт раст болсичу? 

***

Хорәзм шаһи Муһәммәт өзиниң һашамәтлик чоң сарийида содигәр, хорәзмлик Маһмутни, йәни Чиңғизханниң әлчисини қобул қилди.

– Әссалму әләйкүм рәһмитуллаһи вә баракәту, – деди Маһмут Ялавачи.

– Әссалму әләйкүм рәһмитуллаһи вә баракәту, – дәп саламлашти. шаһ Муһәммәт.

Маһмут Хорәзми Чиңғизханниң қиммәт баһалиқ соғисини вә мәктүбини Муһәммәткә тапшурди. Мәктүптә моңғулларниң Шималий Хитайларни, Таңғут, Қара Хитай, Жоржит, түрки әлләрни, Уйғур-Идиқутини өзигә беқиндурғанлиғини агаһландуруп келип, сода йоллири хатиржәм, ишәшлик, узақ муддәтлик болуши үчүн течлиқ битимнамә түзүшниң муһимлиғи тәкитләнгән. Чиңғизхан йәнә Хорәзм шаһини “Сени балилиримдинму артуқ көримән”, дәп язған еди. Бир дөләтниң шаһи иккинчи дөләтниң шаһини өзәмниң балам дәймән дегән сөзи уни өзиниң вассал, йәни беқинған дөлити дәп чүшәндүрүшкә болатти. 

Маһмут Хорәзми алдиға чай қойди. Сазәндиләр саз чалди. Нахша ейтти. Қизлар әвришим уссуллирини ойнап, Маһмут Хорәзминиң көңлини көтәрди. Кейин һәммиси чиқип кетишти. Йәнә иккиси ялғуз қалди. Гәп шаһ Муһәммәттин башланди.

– Сән хорәзмлик. Мәнму хорәзмлик, – дәп сөзитни әстәрлик вә жирақтин башлиди. – Растму?
– Раст, муәззәм шаһим! 

– Сән Хорәзм шаһқа садиқ бол! Хизмәт қил! 

– Қандақ хизмәт қилай шаһим? 

– Чиңғизханда, Идиқутта, Чинда мениң әлчилиримму, пайлақчилиримму йоқ. Тиң тиңлиғучи, йәни Мунхи бол. Чиңғизхан һәққидә униң һәрбий жүрүшлири, күчи һәққидә ейтип бәр. Сән содигәр болсаң бол, амма... 

Маһмут Хорәзми унчиқмай туруп қеливеди, Хорәзм шаһи униңға қолидики үзүктики қимәт баһалиқ базубәнд ташни чиқирип соға қилди. 

– Монуни ал, бирақ растлиғини ейт. 

Маһмут Хорәзми:

– Мәмнунмән! – дәп шаһ һәдийә қилған ташни янчуғиға селип қойди. – Қени, немини соримақчи болуватидила? 

– Танғут, Жоржит, Чинни беғиндурғини растму? – сориди Муһәммәт.

– Раст.

– Мени оғлум дәйлиған пешкәл тәккүр, оңмуғур ким өзи? Һәрбий қошунлириниң сани нәччә? 

Маһмут Хорәзми султанниң ғәзиви қайнаватқанлиғини чирайидин көрүп билди. 
– Хорәзм шаһиниң һәрбий күчигә қариғанда, Чиңғизханниң һәрбий күчи наһайити төвән, – дәп ялған ейтишқа башлиди. – Кху! Кху! дегән азла қошуни бар. Чиңғизханниң һәрбий күчи аз. 

Буни аңлиған вә ишәнгән Хорәзм шаһи течлиқ битимигә қол қоюшқа мәрһәмәт қилди. Бирақ өзиниң мусулманлириниң адәмниң әқлигә сиғмайдиған ишларни қилиши шаһни интайин ғәзәпләндүргән еди. “Капир моңғул ханиниң әлчилири-ялавача боп кетиши немә дегән шәрмәндә? Демәк, Чиңғизханға хизмәт қиливатиду, дегән гәп. Мени “өзәмниң балам” дейиши, йәни беқинди сән дейишигә қандақ чидап туралайсән?”, шаһ өз гөшини өзи йәтти. 

Маһмут Хорәзми охшаш әлчи һәқиқәтән Чиңғизхан империяси ттоғрилиқ, униң һәрбий күчи тоғрилиқ ениқ мәлуматқа егә әмәс еди. Шуңа шаһ Муһәммәтниң Чиңғизхан һәққидә билгүси кәлди. У йәрдә һеч ким болмиғачқа, Маһмут Хорәзмигә үмүт қилди. Маһмут Хорәзми “Мақул, хизмәтлиридә болай”, дәп вәдә бәрди. Бирақ у Яналхан шаһ Муһәммәтниң рухсити билән әзиз сәпдашлиридин айрилғанлиғини билгәндин кейин, Яналхан вә шаһқа техиму нәприти ашти. Маһмут Хорәзминиң мәхсити бу вақиәни Чиңғизханға йәткүзүш еди. Моңғулға баридиған һазиркәмгә пәқәт Маһмут Хорәзмигила шараит яритилидиғандәк еди. Шуңа Маһмут Хорәзми шаһ Муһәммәтниң илажисиз ялвурушни пайдиланған һалда, пат-йеқинда карван тәшкил қилип, Моңғулға жүрүшниң ғемини қилиш муһим амил дәп һесаплиди. Шаһ Муһәммәт содигәрләрни икки күндә Маһмут Хорәзмигә жиғип:

– Әнди йолға чиқиңлар, – деди...

*** 

Дәсләп Чиңғизхан Хорәзм шаһиниң осал тәрипини билмигәнди. У урушгқа тәйярлиқ қилиш жәриянида Хорәзм шаһиниң һәрбий күчи интайин зор болуш керәк, дәп ойлиғанди. Чин билән Моңғулда сода қиливатқан чоң содигәрләр билән йеқиндин алақә бағлиши, шундақла у ақ ордисиға Оттура Азиядин қечип өткән мусулманлар билән тил тепишип, йеқинлишишиниң ақивитидин Хорәзм шаһи һәққидә муһим хәвәрләрни алди. Хорәзм шаһиниң әһвал-шараитини интайин чоңқур үгәнди вә кимгә ким дүшмән, талишиш, өчәкишиш кәби сәясий һаләтни билип турди. Болупму Муһәммәтниң аниси Теркен ханумниң оғли Муһәммәт билән болуватқан мажра-давалардиму хәвәрдар еди. 

Маһмут Хорәзми Чиңғизханға карван билән болған пажиәни, шаһ Муһәммәт билән учришишни ейтип бәрди. 

– Мән тирик, амма қалған сизниң адәмлириңизни Отрар хани Яналхан өлтүрди, – деди чин дилидин аһ уруп. – Шундақ яхши кишиләр еди. Икки жил биллә жүрүведуқ. 

Чиңғизхан Тататуңани чақирди:

– Яз, яз! – деди сәвирлик билән. – Шаһ Муһәммәткә язисән.

Тататуңа язди, Чиңғизхан ейтип бәрди. “Жанабий шаһ Муһәммәт. Мән сениңдин рәнжидим. Мениң содигәрлиримни сениң қериндишиң Яналхан өлтирипту. Дуния-мүлкини  тартивапту. Сән Яналханға булаңчилиқ қилишқа рухсәт қипсән. Отрар хани Яналханни маңа бәргин. Яхшилиқчә бәргин”, дәп сөзини түгәтти.

– Мәктүпни мән апирай! – дәп илтимас қилди Маһмут Хорәзми. 

– Яқ, сән бармайсән. Башқа киши бар, – деди Чиңғизхан. 

Чиңғизхан бу дөрән Маһмут Хорәзмидин сәл-пәл гуманлинип қалған еди. 

***

Бу вақиә миладиниң 1218-тоңғуз жилиниң бешида йүз бәргән еди. Чиңғизханниң йеңи әлчиси Хорәзм падишасиға мәктүпни тапшурди. Шаһ Муһәммәт дәрру оқиди. “Яналханни маңа бәр. Бәрсәң, течлиқни сақлаймән...”. Мәктүпни оқуп, шаһ қорқуп кәтти. 

“Яналханни берәлмәймән, – дәп ғәзәпләнди шаһ Муһәммәт. – У мениң қандаш йеқиним турса, йәнә келип, жигирмә миң һәрбий күчи турғанда соқушмай, исъян көтәрмәй, у мениң Чиңғизханға палиғинимға көнмәйдудә”, дәп өзиму бу мәктүпниң роһиға вә тәливигә пүтүнләй қаршилиқ билдүрди. “Әгәр  мән көңүлдикидәк жавап берип қойсам, Чиңғизхан керилип, техиму өзиниң шәртини қоюп, һөкүмран болувалмамду?  Бәри бир Чиңғизхан маңа һәрбий жүрүш қилғини қилған. У сәвәп издәп жүриду, әлвәттә, башқа чүшкәнни көрәрмән”, дедидә Чиңғизханниң кейинки әлчисини өлтириветишкә буйруқ қилди. Шаһ Муһәммәт әлчини қәтил қилишщи беһөдә әмәс еди. Чүнки Чиңғизханниң ахмақ қилиш ойини ахирқи новәттә интайин рошән вә чоңқур чүшәнгән еди...

Көп өтмәй Хорәзм шаһи Муһәммәт чегариға һәрбий күч топлиди. Сәмәрқәнт вә Бухара, Хорәзм шәһәрлириниң сепиллирини техиму чиңитишқа һәрикәт қилди. Қачқунлар данишмән Һажип билән Бәдирдин Амәтниң Чиңғизханға Хорәзм шаһи һәққидә вә униң һәрбий тоқунушқа тақабил туруш үчүн қиливатқан һәрикәтлири һәққидә ейтип бәргәнлири интайин тоғра болуп чиқти. 

ХӘТТАТ

Тататуңа Моңғулда йүз бериватқан вақиәләрниң шаһиди болди. Кечилири ухлимай, Чиңғизханниң мусулманларға қиливатқан һәрикәт-зулумлирини ойлимай туралмиди. “Сүйүм бир, туғулған жутум бир Баурчуқ Арт Текин алийлири билән Қаан ишни раса пишиқдавалди. Қаан үчүн Уйғур-Идиқути мәңгү қәлә болдидә! Идиқут әнди кәйнигә чекинәлмәс... Әнди ханлиғимизни сақлап қелишниң башқа йоли йоқмеди, һә? Қовзақ ичигә киривалған қуруттәк, Чиңғизхан һәм Идиқутниң ишәнчисигә егә болувелип, уйғурниң барлиқ байлиғини йегини йегән. Идиқут ханлиғида бар һәммә ғәзнигә қолини чилап олтарди Қаан. 

 Тататуңа ойлири һәр ян чечилғини билән, айландуруп кәлгәндә, йәнә Қаанниң мусулманларға болидиған жаза жүрүшигә келип тохтатти. Карван билән кәлгән Әхмәт Балчични, Әхмәт Хожәндини немишкә өлтәргүзди? Әлвәттә, уларни Ангурат-нойон өлтәрди. Бирақ бир көзиниң қариси еқип, кор боп қапту. Қаан Ангурат-нойонни неманчивала өзигә йеқин тутиду?... Бу нойонниң пәйли бузуқтәк сезилиду маңа. Баурчуқ Арт Текин Қаан билән биллә өзиниң уйғур қошунлири билән жаза жүрүшигә қошулуп кетип қалса, Уйғур-Идиқути вақитлиқчә кимниң һөкүмранлиғиға өтиду? Әлвәттә, уйғурларни ханлиқ һөкүмранлиқтин қеқип чиқирип, Қаан сәрдарлиридин бирини сән Идиқут болисән дәп қалдуруши очуқ гәп. Ким у? Мән ейталмаймән. Буни Қаанлар билур. Мән пәқәт һөкүм-пәрман язғандила билишим мүмкин. Қаанға имани мусулман болған адәмләр немишкә келип хизмәт қилиду? Бәдирдин Амәт, данишмән Һажиплар тирик қаларму? Яки уларни өзи билән биллә мусулман дөлитигә елип берип, йәнә улардин пайдилинидудә, бу икки мусулманға буниңдин артуқ хорлиниш, буниңдин ашқан пәс көрүш болурму? Болмайду!.. 

Алтун-Бике немишкә мени һөрмәтләшкә башлиди? Баурчуқ уйғур болса, мәнму уйғур. У Бәшбалиқта туғулған болса, мән һәм Бәшбалиқта туғулғиним үчүнму?.. У яққа өтүп, бу яққа өтүп, мениңдин көзини алмайду. Мән мәхсус ханида Чиңғизханниң сүритини сизиватсам, аста кирдидә, сүрәтни қолиға елип пеқиритип ташлавәтти. Мән униңға рәнжидим.

– Сиздә сәвийә, әқил-ой кам болур. Бу немә қилғиниңиз? – десәм:

– Қаанниң сүритини ясиғичә, Баурчуқ Арт Текинниң сүритини немишкә ясимайсиз, – деди.

– Баурчуқ Арт Текинниң сүрити маңа керәк әмәс, – десәм:

– Маңа керәк! – деди. 

– Сизгә? – һәйран болдум мән. – Мәйли, бирақ дадиңизниң сүритини түгитишим лазим. 

– Маңа Баурчуқ Арт Текинниң сүрити лазим. Күндә униңға қаришим керәк. Сөһбәтлишип, муңдашқум келур! Қанчә дегән билән у мениң еримғу! Вәдә берәмсиз? 

– Вәдә беримән. Баурчуқ Арт Текин ериңизниң сүритини сизимән... Жутдишим алийлирини сизгә һәдийә қилурмән... 

Тататуңа Алтун-Бике билән шу хил йүз бәргән сөһбәт-гәпләрни әсләп, қәлби йәнә сирға толди. “Жанабий Тарқан Билгә Буқа мән тоғрилиқ мән тоғрилиқ немә ойлаватидекин? Әнди Баурчуқ Арт Текин алдида өзини қандақ ақлалайдекин? Әгәр Билгә Буқа жәңгә қатнашмай, Идиқуттин қалидиған болса, хәлиқни Баурчуқ тутқан йолға қарши қоюр, һәр хил иғваларни тарқитур. Сәзгүр, әла, алий Баурчуқ Арт Текин әнди униң билән очуқ сөзлишур!.. Мән өз жутумни көрәләймәнму? Мени Чиңғизхан қанчә жилға бағлап қойдекин? Әзиз жутум Бәшбалиқта һелигәр Тарқан Билгә Буқа яшиғанда, мән немишкә яшимаймән? Дадамниң жәсиди яқа жутта қалди. Мунчилик хорланғидәк дадам Вәтәнгә немә хиянәт қиливедикин? Көп оқиғини әйипликму? Әқил-һоши бар адәм уйғур Вәтинигә керәк әмәсмеди? Идиқут Иән Төмүр қандақларчә Тарқанниң һарам ғевитигә әгәштекин? 

Мән ичкән суларни бүгүн-әтә моңғул ичиду! Маңа ичишкә йәнә несип әмәс. Вәтинимгә қачан хизмәт қилурмән? Мениң үчүн бу арман узақ мәнзил болса керәк. Қолумдин хелә ишлар келидиғу, ахир”. 

Тататуңа Қаан вә орда әмәлдарлири, моңғул сәрдарлири билән дайимий биллә олтирип, уларниң сөһбәтлирини аңлатти. Уни чоң кеңәшләргә қатнаштуруп, яздурар еди. Шуниңдин кейин у көп баш қатуруп, йәнила уйғурларниң тәғдиригә көйүнидиған.

“Уйғурларни Чиңғизхан дайимий яхши көримән дәп, һәр сөзидә тилға алур. Бир қаримаққа, Қаанға апирин дәйсән, лекин чоңқур, йәниму чоңқур ойлап көрсәм, өз Вәтини, өз хәлқи, өз мәдәнийити үчүн көйүнүштур бу. Уйғурларниң саватлиқ адәмлирини өзигә беқиндурған ханлиқларниң Наиблири қилип қоюш, уйғурлар арқилиқ саватини ечивелиш, қисқиси, Уйғур-Идиқут Вәтинимни зияли, аңлиқ адәмләрдин мәһрум қилип, тутуп туруш мәхсити маңа рошән болди. Бу Чиңғизханниң тутқан йоли. Йә балилириға һөкүмранлиқ қилса, дадисиниң йолини давам қилип, уйғурни йәниму сүйәккә йәткичә, алтун-күмүч түгәп, қуруқ топа қалғичә пайдилинип, өз билгинини қилиш хәтәри можут. Қулниң қули болуп қалмисақла болғини... Чиңғизханниң ағзидин Уйғур-Идиқути Моңғулға охшаш шану-шөһрити дунияға мәшһур болиду, дегән сөз чиқмайду. Немишкә? Мән! Мәндин башқилар ким өзи? – дегән камситиш сөзлири мениң дилимға тиғ болуп санчилидиғанлиғини билип туруп, әттәй дәйду. Қачанму өз Вәтинимгә берип хизмәт қилурмән?!”.

Тататуңа ойлирини йәнила әзиз Вәтинигә бағлатти... 

Қаанниң Уйғур-Идиқутидин алидиғини интайин көп. Уйғурни һә дәпла ялиңач қалдуруветиду. Немишкә Найман, Таңғутлар ярдәм қилмиди? Уларму беқинған ханлиқларғу, ахир. “Қачанму өз Вәтинимгә берип хизмәт қилурмән? !”.

Тататуңа Алтун-Бикениң сөзини бир дәқиқә қәлбигә селип көрди вә униңдин рази болуп кәтти.

“Тилиңға яғ, қачан келәр у пәри?”, дәп көңли хошаллиқтин арам алди...

Рәссам Тататуңа Чиңғизханниң сүритини алдиға тикләп қоюп, узақ қарап олтарди.

“Йәнә ишлишим лазим”, деди ичидә. У йәнә сирлиқ мой қәлимини қолиға алди.

Чиңғизхан бүгүнки һәрбий сорунға зор етивар бәрди.

– Тата-туң-ани бу йәргә чақириңлар! – деди Чиңғизхан. 

Шу заман қәләм тутуп Тататуңа кирип, олтарғанларға ечилип, тазим қилди. 

Киргән йәрдә, турған йәрдә қимирлимай, Чиңғизханниң сөзигә қулақ салди. 

– Һә, уйғур балиси, кәлдиңма? 

– Шундақ, апа уга
! – деди қолини көксигә қоюп уйғур балиси. 

Тататуңаға моңғул сарай әмәлдарлириниң кийимини кийгүзүп қоюпту, кийимләр униңға чаққан, бәкму ярашқан. Өң-чирайи тиниқ, хатиржәм көрүниду. Чиңғизхан бешини көтирип, Тататуңани өзигә чақирди вә:

– Кәл бу яққа, кәл! – дәп һәммини йезип олтиридиған орунни көрсәтти. – Мана мошу йәргә чөккәйсән. Мән немә десәм, шуни яз!

– Хоп, апа уга! – деди Тататуңа вә Чиңғизхан көрсәткән йәргә берип олтарди. У жайда олтарған Тататуңаға һәммисиниң көзи чүшәтти. ь

– Уйғур балиси, ордиға нур тарқатқучи, – дәп чин қәлбидин һөрмәт билдүрди Чиңғизхан. – Бизниң саватимизни ечиватиду, уйғур йезиғини хелә үгинип қалдуқ. Балилирим һазир уйғурчә йезишни үгәнди. Һәтта Бөрте Уджен Сечен хатун, Жуши, Толи үгинип болди. Үкетай мәс жүрүп, оқушқа анчә көңүл бөлмәйватиду. Ордини вә мени сақлайдиған қоманданларму һәм һәр күни қизиқип үгиништә. Болупму Ангурат-нойон оқуп, йезишни һәммидин чапсан өзләштүрүвапту. Биз уйғурлардин көп нәрсини үгинишимиз лазим. Һәтта буд диниғиму сиғинишимиз лазим. 

Чиңғизхан уйғурлар һәқидә шундақ пикир жүргүзди. У, немишкиду, орнидин туруп, көрсәткүч бармиғи билән оттуранчи бармиғини бир-биригә қайчидәк алмаштурди вә пақирап турған кәң маңлийиға бесип, Тәңригә ечилип, сәждә қилди. Олтарғанлар Чиңғизхан шаман диниға яки кереитлардәк христиан диниға етиқат қиливатамду? 

– Биз – моңғул уруғи. Хамаг моңғул империясини тарихта қалдурушимиз лазим. Мән мусулман шаһниң қовурғисини сундиримән. Сәждә қилғузуп, тапинимизни ялитишимиз керәк. Бизгә йәр керәк. Моңғул мелини баққузимиз. Бизгә алтун лазим. Қорқитип, жиғлитип, булап, зорлап, таллап елиш – бизниң нойонларниң муқәддәс вәзиписи. Уларниң үзүмзарлиғи, буғдайзарлиғини бизниң атлиримиз туяқлири астидин тапсун! Шәһәр, мечит, мунариләрни, сепилларни харабиллиққа айландуруш лазим. Хорәзм шаһи Муһәммәт мениң сода карвиним билән биллә кәткәнләрни өлтириветипту, бизниң узақ жиллиқ достимиз, хизмәткаримиз Маһмут Ялавача маңа шундақ шум хәвәр әкәлди. Чиңғизхан шунчилик ғәзәпләндики, униң үзидә бир тамча қан изнаси қалмиған еди... “Мениң оғлум” болғуси кәлмәпту, халимайдекән. Хорәзм шаһлар дөлитини өзәм алимән! Өзәм! Мана мән!

У орнидин туруп, өзини туталмай, қени қизип, көзи қизирип, у яқ-бу яққа алчаңлап маңди. Униң бармақлири ечилип, худди төмүр нәйзидәк, қетип қалған еди. 

Моңғул Қаани өзиниң һарарити бесилғичә, ақ өйниң ичидә унчиқмай ойлинип жүрди. Бир кәм Қаан Тататуңа ға қарап:

– Мошу һалитимни өзәңчә тәсвирләп йезиватамсән? – дәп бурулуп сориди. 

– Шундақ, апа уга, – деди орда әпәндиси. – Оқуп берәйму? 

– Яқ, оқумаяқ қой! – дәп Чиңғизхан Тататуңаға қариди вә аста күлди. Һәмминиң чирайлири ечилип, өзлирини бош вә әркин һис қилишти. – Мән саңа, уйғур балиси, хатун елип беримән, – дәп йәнә Тататуңаға сөзини беғишлиди. – Аламсән? 

– Алимән! – деди Тататуңа ишәшлик вә жүръәтлик. – Ғәмхорлуғиңизға мәмнунмән, апа уга!

– Моңғул қизини алисән! Арилаш қан һәммимизгә керәк. Мән Хорәзм шаһлиғини вәйран қилимән. Таңғутни вәйран қилиш мән башлиған жәңнамә билән аяқлишиду. Келип сени өйләп қойимән. Сениң тоюңға уйғур акаң, мениң бәшинчи балам Баурчуқ Арт Текин қатнишиду. Әтиси Идиқутниң Алтун-Бике билән тойи болур. 

Тататуңа Чиңғизханға қарши сөз қилған адәмниң дәрру каллиси елинидиғанлиғини яхши биләтти. Орда устази Тататуңа һәммигә аңлитип, тулумдин тоқмақ чиққандәк:

– Болмайду, апа уга! Мән моңғул қизини хатунлуққа алмаймән! – деди. 

Ақ өйдә олтарғанлар бу жиддий аршилиқни аңлап, астидин су чиққандәк, орунлиридин туруп кәтти. Чиңғизхан ишәнмәй:

– Немә? – дәп тиңирқиған һалда Тататуңаға тикләнди. Қаан уни боғувәтмәкчи болуп, путиниң ошуқ сиңири тартишқандәк бир чамдап туруп қалди. 

Ангурат-нойон шапни ғилаптин чиқирип, Тататуңаниң қешиға келип, гәжгисидин сиқивелип, Қаанға сәждә қилғузған еди. 

– Товва-истиқбар қил! – дәп йәнә еғир ниқтиди. 

Тататуңа әқиллиқ еди. У һазир тапқурлуқ қилип, өзини өзи қутулдурмиса, дәл мошу йәрдин униң ғунчә яшлиғиға ечиниватқан, көйүнүватқан бирси чиқматти. Һазир ақ өй Тататуңаниң гүмбәзи болуп қалидиғанлиғи шүбһисиз. Тататуңа Қаанниң чоң хатуни Бөрте Уджен Сеченни уйғур имласиға үгитиватқанда дегән гепи ядиға чүшти: “Чиңғизханға қарши сөзлигүчи болма. Сениң раст дә, қарши бир гәп қилидекәнсән, шу заман каллаңниң қандақ учқинини туймай қалисән яки тирик турғузуп қарниңни йериветиду. У, әлвәттә, мениңдин чөчүгини билән, көпирәк Аргасун хуурчидин өзини тартиду. Махтиғанға, кичик балидәк ерип кетәр у”, дегән гәплири есиға чүшти. Тататуңа шундақ һаләттә олтирип:

– Апа уга, силини мән барчә камчилиқлардин пак дәп билимән. Силигила һәмдур-сана ейтимән. Улуқлуқ силиниң намиға хас дәп билимән. Исимлири мубарәк, дәрижилири йүксәк силидин башқа тәңри йоқ, – деди.

Чиңғизханниң қетиип қалған кирпиклири, көзлири мидирлиди. Әркин учқун янди. Ғучурлиған чишлири тохтиди. 

– Мошу ялвурғиниңни йезип қалдурамсән? – дәп үн қатти Чиңғизхан. Бу соалдин кейин һәммиси йәнә чоң қатиллиқниң болидиғанлиғини сезивататти, Ангурат-нойонға нери кәт, дәп беши билән ишарәт қилди Қаан. 

– Язимән, әлвәттә, апа уга! 

Ақ өй ичи өлүм течлиғида жимиди. Бирақ қомандан балилири күткәндәк өлүм вақиәси йүз бәрмиди. 

– Кимни алисән, уйғур балиси? – дәп сориди йәнә юмшақ авазда. 

– Уйғур қизини!

– Қәйәрдә у қиз? 

– Бәшбалиқта, мүмкин Қәшқәрдә, билмәймән. Пешанәмгә йезилғини болар. 

– Бопту, уйғур балиси, бәш алтә жил күтисән! 

– Күтимән, апа уга! Күтимән! 

Чиңғизхан күлүведи, қалған кишиләрму һөрмәт йүзидә қошулуп күлүшти. 

“Тилини тапса, илан угисиға кирип кетиду”, дегән мошу екәндә. Чиңғизхан әнди бар диққитини йәнә урушқа беғишлиди. 

– Һазир 1215-жил. Жоржит ханлиғини бит-чит қилдуқ. Жуңдуни алдуқ. Улар бизгә селиқ төләйду. Буни назарәт қилидиған бир кишини Жуңдуға әвәтиш лазимдур. Танғут вә Қара Хитайлардин еғир һәрбий қурал-ярақ алимиз. Уни Идиқут ханлиғиға тошуш қолға елинсун. Биз Уйғур-Идиқут ханлиғиға, Сартауларға һужум қилимиз. Һәммә жан күчлирини Идиқут ханлиғиниң Бәшбалиқ шәһиридин өткизимиз. Мән 1219-жили сентябрь ейида Идиқут Баурчуқ Арт Текин билән Сиганак Отрарини вәйран қилип, Хораби осиға көмүветип, 1220-жили Бухарини, Сәмәрқәнтни алимиз. Бирақ қаттиқ қанлиқ жәң болур. Сәмәрқәнттин кейин, Авғанстанға өтимиз. Бәлх, Нишапур, Мавараннәһир газнида қаттиқ жәң қилимиз. Жуши оғлум Мәрвидин кейин, Каспий деңизини яқилап, Урганни, Рейтуз, Қум, Қазвинни, Жебе-субедейлар, Тебриз Гаянджа, Шемаха, Дербент, Калка, Волга бойлири билән Суралтни алимиз. Униңға Жуши һөкүмранлиқ қилур. 1225-жили болса мән Моңғулға қайтип келимән. 1226-жилдин башлап Идиқут Баурчуқ Арт Текин оң қол болуши билән Таңғут дөлитини тарихтин йоқитимән. Он үздин йоқайду... Бизниң жаза жүришимиз Орас вә Европиға қарап қанат яйар.

Чиңғизхан ишәшлик ейтмақта еди. 

– Һәр бир балам вә уруқ-туққиним бир-бирдин улусқа, униң байлиғиға егә болиду, дәп ишинимән.

Чиңғизхан һәрбий нойонларниң вәзипилирини бәлгүлиди. 

– Биз кетимиз, жут қалур. Муқәддәс Вәтәнни ким сақлап турур? Мениңчә, бу вәзипини Оғлунья анимизниң кәнжә пәрзәнди, мениң уруқ қәбилилиримниң бири – Тэмурға – Отчегинға тапшуримән. Саңа моңғул қошунлиридин бәш миң һәрбий нойонлирини қалдуримән. Бу санни Баурчуқ Арт Текин толтириду. Дүшмән хәтәрлик, пәхәс бол! Мениң ақ ордамни, хатунлирим Бөрте Уджен Сечен вә Чахәни, орда хизмәтчилирини, қизим Алтун-Бикени күзитисән. 

– Хоп, Тәңриқут Қааним! 

– Мухали, сән Оттура Азия, Иран, Авғанстанға бармайсән. Сениң вәзипәң – Шималий Хитайни тез бесивелиш. Саңа Онгут, Урут, Монгут, Икерес, Кунгират вә Жалайирлардин тәркип тапқан он миң һәрбий күч беримән. Буниңдин ташқири урушмайла, Моңғул тәрәпкә өткән Қидан сабиқ қомандани Цзинь һәрбий Уера вә Елюй Ту-Хуаниң қоманданлиғида пиядә вә атлиқ һәрбий күч өтиду. Алған алтунни ордиға әкип тапшурисән. Қанчә тапшурдиң, Тататуңа йезип, мөр басур. 

– Хоп, Тәңриқут Қааним! Хоп, дилимға қонди! 

– Пул, алтун, мал вә йемәк-ичмәк, кирим вә чиқимлириниң һесапчиси, тәвәррүк қол, уйғур балиси Тататуңаға тапшуримән.

– Хоп, апа уга!

– Мәктүп-алақә, пәрман-ясақ пүткичә Жамуга-Сеченгә жүклиниду. Мөр Тататуңада. Төһпә-әжрә бәкитиш, тартуқлаш, жазалаш ишлириға қариғучи адил пәтвачи – кешек қомандани Хурумчи-нойонға тапшурулиду. Моңғул қошунидики учур хәвәр елиш ишлириға қариғучи атлиқ ләшкәр қомандани Тена-нойон болсун. Атлиқ ләшкәрләрниң жирақ сәпәр пайлақчилири он адәмдин болсун, униң қомандани болуп Агат-нойон бәкитилсун. Идиқут-Уйғур Қағаниниң пәқәт аилә вә орда әмәлдарлирини сән, кешек қомандани Ангурат-нойон, башқуруп қалисән. Бу муһим тапшуруқ. Идиқутни рәнжитивалмайли. Идиқут ханлиғини бизниң нойонлар сақлайду. Шуңлашқа Идиқут ханлиғида моңғул нойонлиридин ибарәт көплигән ләшкәрләрни тутуш лазим. Идиқут хәлқиниң ишәнчисигә егә болайли. Идиқутта өлтириш, хатунларни зорлаш ишлири қәтъий мәнъий қилинсун, булаш-талаш болмайду. Шу хил һәрикәт йүз бәрсә, ундақ адәм қәтъий өлтирилсун. Сән Идиқут билән алақини чиңитивәр. Әтә Идиқутқа мәктүп апирисән! 

– Хоп, Тәңриқут Қаан! 

– Моңғул чегарисидики турлар рәһбири қилип Кукдайни бәктимән. Жуши, Үкетай, Чағатай, Жебе, Субедейлар һәммиңниң үстидин назарәт қилиду вә маңа дайим әһвални баян қилип турсун. Улар биз билән биллә жәңгә кириду. Қалған Таңғут, Қитан, Жоржит дөлқтлиридиң қолға чүшкән Улеган балилар моңғулда ишлисун. Атларниң йәм-чөпини тәйярлисун. Буни мухали, есиңдә чиң тут. Беқинди әлдин чүшкән вә бәргән һәрбий қурал-ярақларни Идиқутқичә Жуши, Идиқуттин Йәттисуғичә Үкетай, Йәттисудин Отрарғичә Жебе вә Субедейлар йәткүзиду. Ат һарву, төгә, қотаз һарвулирини сөритидиған ағамчиларни Идиқуттин алисиләр. Улар йәнә немә бериду. Ениқлаш лазим. Моңғулниң қари һәрбий байлиғи билән ақ байриғини, мени сақлап жүридиған кешек ләшкәр қомандани Чармаган-нойон сақлайду. Һәр жайда тикилидиған сериқ шатрниң бешиға қадайсән. Йолда өзи көтирип маңсун.

Чиңғизхан бир пәс жимтурди. Өзиниң чиқарған мәзкүр ясисиниң бәзи маддилирини тәкрарлиди:

– Силәр қол астиңлардики моңғул нойонлириға монуларни әскәртиңлар, – деди Чиңғизхан. – мениң мәзкүр ясамда ейтилған муһим мәсилиләрни ядиға салисиләр. Улар немидин ибарәт? Урушта жүрүп, хатун алмаслиқ; олтирақчилиқ һаят кәчүрүшкә, йәргә ишләш, деханчилиқ қилишқа, шәһәр селишқа өтүш қәтъий мәнъий қилиниду вә жазалиниду. Немиләр рухсәт қилиниду? Олтирақлашқан деханларни вә шәһәрликләрни жиртқучлуқ билән қийнаш, беқинған, беқинмиған олтирақлашқан хәлиқләрниң һәммисини булап-талаш мәнбәсигә айландуруш пәқәт икки хил усул билән булап талаш лазим: биринчидин, еғир селиқ селиш арқилиқ булаш; иккинчидин, байлиғини қурал күчи билән қолға чүшириш. У жисманий тәләпни қандуруш, қиз-хатунларни зорлап, көңүл көтиришкә әркинчилик бар. Һәр йәрдә моңғул уруғи қалсун. Көнмисә, моңғулчә союп ташлаш керәк. Урушта нойонлар байлиқ жиғиши лазим. Көзгә немә қиммәт көрүнсә, һәммисни серип еливелишқа рухсәт. Яқа жутларни башқуруп қалған жигит-нойонларға өйлинишкә рухсут. Бирақ алған хатун моңғул диниға беқиниши нәзәрдә тутулсун. Мана силәргә ейтай дегиним. Чоң сәпәргә тәйярлиниш ладим.

Тататуңа Уйғур-Идиқут дөлитиниң Баурчуқ Арт Текингә мәктүп язди. Уни Чиңғизхан өзи язғузди. Мәктүп мәзмуни төвәндикичә: “Һөрмәтлик жанабий Баурчуқ Арт Текин, мениң бәшинчи оғлум! Мән 1219-жили Бәшбалиқта болимән. Үч миң моңғул атлиқ жәңчилирини вә көплигән һәрбий қурал-ярақни Бәшбалиққа апиримән. Өзәңдин қандақ ярдәм болиду? Тәйярлиғиң қандақ? Яйлақлириң барму? Һәммә хәвәрни кешек қомандани хәвәрчи Ангурат-нойондин уқармән, дәп үмүт қилимән. Булад Қаяни маңа әвәткин. Уни мән Жоржитқа, йәни Жуңдуға алаһидә һоқуқлуқ әлчи вә назарәтчи қилип әвәтимән. Ангурат-нойонға қошуп қойғайсән. Хорәзм хақани Муһәммәткә қиямәтниң немә екәнлигини көрситимән. Мени көзгә илмапту... Рәнжидим. Қилған тәйярлиғиңдин учур қил...”. 

Чиңғизхан Тататуңаға ишәнмидиму яки йәнә бир нәрсини қошуш керәк болдиму, иш қилип, өзиниң ейтқинини йәнә бир қур тиңшап, пишиқдиди. 

– Тоғра, яхши, – деди ойлинип туруп. – Алтун-Бике теч-аман дәп йезип қой.

Тататуңа шундақ дәп көзичә қошумчә йезип қойди. Мәктүпни Чиңғизхан өз қоли билән Ангурат-нойонға тапшурди. 

– Бу мәктүп муһим. Йоқитип қойсаң, өзәңни өзәң боғузлап ташлиғайсән, қарға-қузғун йесун өлүгиңни. Мән сени көрмәй, жуму! – дәп жиддий әскәртти.

– Хоп, Тәңриқут! Йоқатмаймән... 

Ангурат-нойон Идиқутқа өзи билән биллә он икки чәбдәс-чамбаш нойонларни биллә елип маңди... 

СЕРИҚ ШАТРДИН ХӘВӘР

Таң атқичә ухлимиған Баурчуқ Арт Текин сүвә көтирилгәндә, талаға чиқти. Күзәтчиләр униңға егилип тазим қилди. У тоқуғлуқ атни миндидә, тараслитип чапқан петичә, кәң пичәнликләрни айлинип кәлди. Айкүмүш мәликә техи ухлаватқан екән. Өй кенизәклири Идиқутқа әтигәнлиқ ғизани тәйярлап қойған еди. Дәстихан үстидики қирғавул кавави димақни йерип туратти.

“Йәнә шу чүшни көрүватамдекин?!”, дәп ичидә пичирлиди Идиқут. У аялиниң ухлишини, дәм елишини мақул көргәчкә, “Өзи охансун, беарам қилмаңлар”, деди өй кенизәклиригә. 

Идиқут мәхсус өйдә сақлиниватқан чирайлиқ меһраптиси буд алдиға кирип ялвурди, йол-йоруқ сориди. “Мениң қолумни қанға милимә, тәжәвуз әмәсмән. Хәлқимни өлүмдин сақлиғайсән. Айкүмүш мәликиниң қәлбигә ипардәк хушбой гүл-чечәкләрни яғдурғайсән!”.

У тәхти раваққа олтирип, ишиккә қариди. Тәңритақ қариғайлири билән уйғур нәққашлири тәрипидин оюп безәлгән кәң, егиз, еғир ишик ечилди, униңдин оң қол вәзири Тарқан Билгә Буқа алчаңлап кирди вә тазим қилип унчиқмай сөз қилди. 

– Мениң Идиқутумға қайси әл, қайси ханлиқтин әлчи кәлди, жуқури мөтивәрлик Тарқаним? – дәп сориди Баурчуқ Арт Текин. 

– Хуш хәвәр! Жанаплири, хуш хәвәр! Сизгә еһтирам билдүрүш үчүн, сизниң алдиңизға жиқилиш үчүн әлчиниң еһтирамини қобул қиламдила? 

– Қәйәрдин екән? – сориди Баурчуқ Арт Текин Тарқандин.

– Чиңғизхандин, Моңғул дөлитидин! 

Баурчуқ Арт Текин сәвирлик билән:

– Қобул қилимән! Кирсун! – деди. 

Кәйнигә чиқишқа һәрикәт қилған Тарқан Билгә Буқа еғир ишикни алиқини билән иштирип ачалмиди, татлаштуруп, тарақлитип маңдидә, вә, немишкиду, көз алмай қарап турған Идиқутқа дүмбисини көрситип чиқип кетишни һөрмәтсизлик билән номус һәм беәдәп дәп билип, ахири бир немиләрни қилип, ишик тутқисини тепивалдидә, аста ечип чиқип кәтти. 

Һәйәл қилмай, Чиңғизханниң Ялавачи-әлчиси ордиға – Идиқутниң қобулханисиға кирди. У егиз бойлуқ, бир көзлүк, қара непиз йәңлири кәң вә узун чапан кийгән еди. У Идиқут алдиға келип, тиз пүкүп, бешини егип, сәждә қилди. Әлчи Идиқутниң мәрһәмәт сөзини күтүп, жимтурди. 

“Әшуму, әмәсму? Әшу адәммә, әмәсму? – дәп ойлиди Баурчуқ Арт Текин. – Һә, мән сени тонуймән. Сән Чиңғизханниң шәхсий кешек күзәтчилириниң башлиғи әмәсму? Исмиң Ангурат-нойон. Дәл өзи. Ангурат-нойон. Чиңғизханниң интайин ишәшлик адими”, шу хил әслигәндин кейин:

– Хуш кәпсиз, һөрмәтлик Ангурат-нойон! – деди 

Ангурат-нойонтиз пүккән һалда орнидин турмай:

– Мәнму, сизни жанабий, иккинчи қетим көргинимгә хурсәнмән! Тәңриқут Қааним Чиңғизханниң сөзи сизгә беваситә йоллиған мәктүбини тапшурушқа ижазәт қилғайла! 

– Мәрһәмәт! 

Ангурат-нойон непиз әйләнгән төгә терисигә оралған бир немини қойнидин чиқардидә вә терә учидики ипәк қизил жипни алдиримай йәшти. Униң ичидики сериқ қәғәзгә йезилған бир варақ мәктүпни алиқиниға селип:

– Тәңриқут Қаанимниң сиз кәби бүйүк, әла алий Идиқутқа, Қаанниң оғли сизгә йоллиған мәктүбини мубарәк қоллириға алғайла, – дәп алиғанлириға қоювалған мәктүпни униңға сунди.

Идиқут аста мәктүпни қолиға алди. Ангурат-нойонға орнидин турушқа рухсәт қилди.

– Мону жайға келип олтириң! – деди әлчиләр олтиридиған мәхсус кичик тәхтни көрситиип. – Әркин олтарғайсиз. Сиз достлар жутида. 

Идиқут Тарқан Билгә Буқани қешиға чақиривалди. 

– Моңғуллуқ меһминимизға чай, мәй әкирсилә! – дәп буйриди. 

“Мән Тарқан турсам, бу тежимәлгә дәпсәндә қилғинини қара”, деди вә амалсиздин:

– Хоп, жанабий, қутиңиз ашсун!

Тарқан Билгә Буқа тез арида тәхсигә селип, чай, мәй вә Турпанниң көк-йешил кишмиш, анар сүйини әкирди. Бу жайда үчидин башқа һеч ким йоқ еди. Тарқан БИлгә Буқа Ангурат-нойонни чай ичишкә тәклип қилди. Меһман кишмишни очумлапла йейишкә башлиди. Турпанниң қизил гүл мейини болса, қимиздәк ғопулдитип ичип тойматти. Идиқут тәхттә олтирип, мәктүпни ачти. Уйғурчә, Орхон-Енесай йезиғида йезилипту. Буни язған уйғур жигити Тататуңа екәнлигини сезип, уни көргәндәк болди. Баурчуқ Арт Текин мәктүпни аста, алдиримай оқушқа башлиди... “Һөрмәтлик жанабий Баурчуқ Арт Текин, Уйғур-Идиқут дөлитиниң хақани, мениң бәшинчи оғлум...”, дәп башланған хәт еди. Идиқут мәктүпниң һәр бир сөзигә тохтилип, көңүл бөлүп оқиди. У орнидин туруп Чиңғизханниң, болупму Хорәзм шаһи Муһәммәткә қаттиқ рәнжигән сәвәвини чүшинәлмиди. Мечитлирини немишкә көйдүриду? Буни маңа немишкә йезиватиду? Мениң рәнжишим, сениң рәнжишиңдур, демәкчиму? Шаһ Муһәммәт Чиңғизханниң әлчилирини бекар өлтәргән. Өлтириш, булаш, зорлаш әнди болидекәндә? Демәк, йәттә жил илгири сән мениң оң қолум болисән, чоң жәң сәпиригә чиқимз дегини раст екәндә. Хорәзм шаһи Муһәммәтниң Чиңғизхан билән тақабил туридиған күчи барму, йә? Бир йүз он бир миң ләшкәр моңғулдин чиқса, он миң Идиқуттин. Қәшқәр Арисланхандинчу? Алмилиқниң Идиқути Озардин қанчилик ләшкәр қошулиду десәңчу?! Уларму Чиңғизханға тәслим болуп, жәң мәйданида күч қошимиз дегәндиғу. Шималий Хитай, Жоржит, Таңғут, Қара Хитайлардин қанчилик күч қошулиду? Хорәзм шаһи, әлвәттә, Чиңғизханниң күчи билән санишиш керәк еди. Бәлки Чиңғизхан вә биз раса таяқни йәп, өләрмиз йә қайтармиз. ким билиду?!

– Бемалал дәм елиң, ангурат-нойон жанаплири! Тарқан Билгә Буқа сизниң хизмитиңиздә.

Тарқан Билгә Буқа Ангурат-нойонни башлап чиқип кәтти. 

Идиқут олтирип, өз қоли билән хәт язди. “Наһайити шәпқәтлик вә меһриван Тәңриқутқа мәңгү һаят! Моңғулларниң пәрвардигари, Қаани Чиңғизхан улуқ бегим, – дәп йезишқа башлиди Идиқут. – Сизни күтимән. Қурал-ярақни басидиған улағ тәйяр. Қотаз вә төгиләр тәйяр. Атлар яйлиғи йетәрлик. Биздиму нәйзә-қилич бар. Хорәзм шаһиға ғәзәплинишиңиз орунлуқ. Мән һәм ғәзәптә. Булад Қаяни сорапсиз. Ангурат-нойон билән әвәтимән. Шу хил кәң болғанлиғиңизни биз, уйғурлар, мәңгү унтумаймиз. Бәшбалиқ, Кочо, Турпан, Астанада шәһәрләр арилиқлирида алақә-бекәтләрни қурдуқ. Хизмәтчи бар, хизмәт қилидиған ат, йәйдиған қой беқиливатиду. Алтун вә күмүчтин пәйзә тәйярлап қойдуқ. Бәшбалиқниң силәр үчүн дәрвазиси улуқ очуқ, – дәп түгәтмәкчи болди. Бирақ Чиңғизханниң етиварсиз қалған бир сөзи кейин өзигә тиғ болуп санчилип қелишини Идиқут яхши билгәчкә, “Алтун-Бике” мениң мәликәм билән көрүшимән, дәп үмүт қилимән”, дәп қошуп қойди. “Алтун вә күмүчтин ясалған пайзини әвәтимән”, дәп мәктүпни Ангурат-нойонниң қолиға тутқузди. Мәй ичип, униң көңли көтирилип қапту. 

– Мана мәктүп! Чиңғизханниң қолиға өзиңиз тапшурғайсиз. Мону алтун-күмүч пайза мениңдин армуған!

– Хоп, әла алий, сизниң соғиңизни тапшуримән. 

– Булад Қаяни чақиртиңлар. У һазир ақ чиғлиқ әтрапида. Һәрбий мәшиқни башқисиға тапшурсун. Тез әкилиңлар! – дәп буйруқ қилди Тарқан Билгә Буқаға. 

Идиқут алтун вә күмүч пайзини сир сандуғидин елип, Ангурат-нойонға бәрди.

Аз өтүп Булад Қая кирип кәлди.

– Сили, алийлири, чақиртиптила! – деди ишиктин кирип. 

– Кәл, бери! Мону кишини тонамсән? дәп сориди униңға Ангурат-нойонни көрситип.

– Бу кишиниму? Тонуймән. Һой, тохта, бу Ангурат-нойон әмәсму? Бизни Идиқутқичә узитип, биллә кәлгән әмәсму? 

– дәл шундақ, – деди Ангурат-нойон. – Сиз Булад Қая, мән һәм тонуватимән. Бәшбалиқлиқ алийлири билән моңғул дөлитигә зиярәт қилған ядимда бар.

– Һәқиқий достлар бир-бирини һәргиз унтумайду, – деди Идиқут көңллүк һалда. – Булад Қая, мән сени чақиртқинимда сәвәп бар. Сәвәп шуниңдин ибарәтки, өзәң билисән, Чиңғизхан Жоржитни тәслим қипту. У бизни, уйғурларни, һөрмәтләйду, ишәш билдүриду. Сени чақириветипту.

– Мениму? – һәйран болуп сориди Булад Қая. 

– Һә, сени! Сени Жоржитқа, йәни Жуңдуға алаһидә һоқуқлуқ әлчи вә назарәтчи қилип әвәтмәкчи екән.

Булад Қая унчиқмай, туруп қалди. “Бармаймән”, дейишкә Идиқут алдида жүръәт қилалмиди.

– Сән икиләнмә. Барисән. Биз уйғурлар моңғулларға керәк. Қаан пәқәт бизгә ишиниду, халас. 

Булад Қая бәри бир баридиғинини сезип:

– Ялғуз апамни қандақ қилармән? – деди.

– Өзәм шараит яритимән. Хатиржәм бол! Бирақ алтә оғри
 аман болсун!

Ангурад-нойон Булад Қаяни өзи билән биллә елип кәтти. Улар ирмаш-чирмаш орманлиқта қат-қат кәткән бүк тағда, егиз тик қия астида кетип баратти. 

Булад Қая өзиниң туғулған жути Бәшбалиқ вә ялғуз анисини ойлап кетип баратти. Ангурат-нойонниң тағ, жаңгал-орманлиқни чаң кәлтүргән нахшиси болса, Булад Қаяниң қәлбини һеч тәвритәлмиди. “Бәшбалиқта тапмиған бәхитни, атам көрмигән, анам көрмигән Жоржитта тепилиду, дәмсән”, дәп көңли мискин болуп, һеч немигә хушти болмай, теп-теч ат үстидә кетип баратти. 

– Мениң ейтқан нахшам қандақ? Яқтиму? – дәп сориди Ангурат-нойон.

– Яқмиди! – дәп ойидикини ейтти. – Ейтивәр нахшаңни, тохтимай ейт.

Ангурат-нойон өчмәнлик көзи билән ялт қариди.

Булад Қая бу һәрикәтни дәрру чүшәнди. 

– Һә, немә демәкчисән? – бәшбалиқлиқ жигит етиниң тизгинини тартип тохтатти. – Немәңгә алийисән. Артуқ гәпкә чидалмайсиләр, кам гәп қилсаң, беқиниватиду, дәйсиләр?

– Тилиңни кесивалимән! – дәп Ангурат-нойон өтүгиниң  хончисидин полат шәмшәрни суғиривалди. 

Бәшбалиқлиқ жигит алдида турған Чиңғизханниң әлчиси екәнлигини, шәхсий күзәтчи екәнлигини унтуп қалдиму яки Идиқут охшаш чоң дөләтниң һәрбий қомандани болғачқа, өзини камситишқа ғурури қоюп бәрмидиму, иш қилип, Ангурат-нойонниң қолидики пичақни қолиға бир уруп, өзини моллақ атқузди. Ангурат-нойон аттин домулап чүшүп, қелин чатқаллиқ ичигә чөкүп кәтти. Булад Қая униңға йолвастәк етилди. Үстигә чиқивелип, гекитигини очумлавелип, бар күчи билән боғушқа башлиди. Моңғул путлири билән тепирлап бақти. Бошиналмиди. Амма у хирилдиған авазда:

– Мән өлсәм, Чиңғизхан сени, Идиқутни өлтириду, сараң, ахмақ болма, мән чақчақ қилдим, – деди вә шу заман гекитигиниң боаватқанлиғини, аста-аста нәпәслиригә әркин һава кириватқанлиғини сәзди.

Булад Қая техичилаөзини басалмай, ләвлирини чишләп, тармуштәк қетип кәткән бармақлирини бир-биригә сүркимәктә еди. 

– Сән маңа Чиңғизхениңни қайта-қайта чүмпәрдә қилип ейтивәрмә. Мениң Идиқутум Баурчуқ Арт Текиндин ешип кәткән һеч немиси йоқ. Мениң Идиқутум Қаандин бир баш жуқури турған өлүма, оқуған, билимлик падиша! Достму биз – бир-биримизгә достларчә муамилә қилайли, – дедидә аста етиға минди вә Ангурат-нойонға қарап, – алтун-күмүч пайзилар чүшүп қалмисун, мәктүпни қара, йоқитип қоюп, өзәңни-өзәң әву шап билән боғузлавәтмә йәнә.

Булад Қая тоғра Чиңғизханниң гепини тәкрарлиди. Ангурат-нойон, чүчүги бар балидәк, сәкрәп, ян-йениға қариди, янчуқлирини ахтурушқа башлиди.

– Мана һәммиси бар. Мана, мана, көрдүңғу? 

– Көрдүм, бар екән. Амма теч-аман апирип, Қаанниң қолиға тапшуруш муһим. Мениму тапшурушуң керәк. Тола әсәбийлиримни қозғимай, нахшаңни ейтип, маңивәр. Бирақ нахшаң бәри бир маңа яқмайду.

Бу иккиси жим-жит қелин чөп-чатқаллиқлар арисидики ақ тасмидәк ақирип турған ялғуз атлиқ чиғир йолда кетип баратти. 

Ангурат-нойон йәнә авазини көтирип:

– Һе-ей, Чиңғизхан, Қа-аним, Тәңримсән, Тәңримсән!.. – дәп башлап қоюп, немишкиду, тохтап қалди. – Қаттиқ боғуветипсән! Аргасун хуурчиниң нахшиси еди. Ейталмисам керәк. Канийим ағриватиду, – дәп банә тапти. Бирақ Ангурат-нойон Булад Қаядин һәқиқәтән чөчиди вә қорқти. – Мән өзәм кереитлиқ, көп жил болди, жутумни көрәлмидим, икки сиңлимниң тәғдири немә болди, билмәймән, – дәп аста сирини ачти. – Силәр идиқутлиқлар охшаш, кереитларму интайин саватлиқ қәбилиләрдин болған. Найман, Меркит вә башқа ушшақ қәбилиләр умумән қараңғу, дөт, шуңа қорқутсаң, қорқиду, тиңшайду. Моңғул қоманданлири ичидә мән саватлиқ. Қаан уйғурларға муһтаж. Әйнә, қара, моңғулдин әлчи боларлиқ адәм чиқмиди дегән немә гәп, һелиғу уйғур бар екән. Көрисән, Қаанға көп уйғур керәк. Растини ейтсам, Чиндин, Наймандин, Жоржиттин, Қара Хитайдин әлчи алмай, Қаан немишкә силәр, уйғурларға, йепишивалди? Сәвәви, бар. Силәр ишни пишшиқ қилисиләр. Ишәнчини ақлайсиләр. Хаинлиқ қилмайсиләр...

... Булад Қая Чиңғизхан билән учрашти. Униң билән қучақлишип көрүшти. Ангурат-нойон Баурчуқ Арт Текинниң мәктүбини вә алтун-күмүч пайзилирини қолиға тапшурди. 

– Мениң бәшинчи оғлум аман болса, мән хошал, – дәпла қойди Қаан. – Бүгүн дәм алисән! – деди Чиңғизхан. – Әтә саңа муһим тапшуруқ бар. Ангурат-нойон, сән Мухалини тапқин. Әтә үчилиң маңа кириңлар. 

– Хоп, Тәңриқут Қааним! – деди Ангурат-нойон. 

– Мону һәрбий киши Булад Қая яхши дәм алсун. Шараит яритилсун!

Булад Қая билән Ангурат-нойон талаға чиқип, сап һавада у яқ-бу яққа меңишти. Сарай хизмәткари, уйғур балиси Тататуңа Булад Қаяни көрүп, хошал көрүшти.

– Сизниму көридиған күн болидекәнғу, ака! – деди Тататуңа уни бағриға бесип. – Йәттә жил авал көрүшүведуқ. Чәксиз хошал болуватимән, қараң, ака! 

– Мән һәм хурсән, иним Тататуңа! – деди Булад Қая униң жүригини жүригигә бесип туруп. 

У бир немә демәкчи болдидә, Ангурат-нойон аңлап қалмисун, дәп Тататуңани қоюп бәрмәй, узақ қучақлап турувәрди. 

Ангурат-нойон икки уйғурни ялғуз қалдурмиди. Бу, әлвәттә, Чиңғизханниң буйруғи еди. 

Мухали кечидә Шималий Хитайдин кәлгән еди. Қоманданлар үчүн мәхсус ясалған ақ өйдә ухлавататти. 

– Мухали қәйәрдә? – дәп Тататуңадин сориди Ангурат-нойон. – Мән Идиқуттин бүгүн келип турушум. Тепиш керәк еди. Униң қәйәрдә екәнлигини биләмсән?

Ангурат-нойон гәпни әстәрләп әскәртти.

– Әйнә әву өйдә ухлаватиду, – деди Тататуңа. – Уму таң атқанда Шималий Хитайдин кәлди. Кирсәң, көрүшисән. 

Ангурат-нойон Тататуңани буйралмиди. Чүнки Чиңғизхан Мухалини тепишни пәқәт Ангурат-нойон өзигә тапшурғачқа, һеч немә дәп буйралмиди. У берип қоманданлар өйидин Мухалини тепип, ухлаватқан йеридин охитип ачиқти.

– Тонушуп қой, бу – бәшбалиқлиқ Булад Қая. Қаан чақиртқан кишиниң дәл өзи, – дәп тонуштурди Мухалиға Ангурат-нойон.

Мухали егиз бой, шалаң бурутлуқ, көзлири, худди гласниң уруқчисидәк, кичик, үзлири созумчақ, сүйәклик үзлириниң оң вә сол иңәк сүйәклири домбақ чиқип турған инчикә сизиқлири чирмиған киши екән. Яш жәһәттин Булад Қая чамисида охшайду, амма, немишкиду, қери көрүнәтти.

– Тонушқинимға толиму хурсәнмән, дәп қолини бәрди уйғур қоманданиға. – Сиз тоғрилиқ аңлиған. Бир жиллири бизниң жутни зиярәт қилған охшайсиз.

Мухали Ангурат-нойонға пәқәт охшиматти. Униң сөз муамилиси йеқимлиқ киши еди. Бу жәһәтин Булад Қаяға яқти. 

– Сиз билән биз қомандан. Жәңчиләр, сизниң Шималий Хитайжда, Жожитни бәрбат қилишта көрсәткән қәһриманлиқлириңизни аңлиған. Чоң қабилийәтлик, чоң ирадилик киши екәнсиз. Ғалибийитиңиз билән тәбрикләймән. Жоржитларниң әһли-әвладини сүр-тоқай қилғиниңизға апирин! Башқиму мәйданлар күтидиғанду сизни? – әттәй сориди Булад Қая.

– Мениң вәзипәм мошу. Сиз турған йәрни сақлаш. Пүтти, халас. Башқисини билмәймән. Улуқ Қаанимниң кейинки пәрмани шундақ. 

Бу һәм Чиңғизханниң Оттура Азиягә қилидиған қирғинчилиқ жәңгә атлинидиғанлиғи һәққидә мәлум қилмиди. Булад Қая: “Таза вә сағлам тәртип бар екән. Бу хисләт һәрбийләр үчүн интайин муһим амил. – дәп ойлиди... – Оттура азиялик сода карванлири “Чиңғизхан бизгә һужум қилғидәк, өләтргидәк”, дегәнни Идиқутта аңлиған. Һә, бу йәрдә у һәқтә һеч гәп йоқ. Бу қандақ мәхпий сир? Идиқут билсә, маңа немишкә ейтмиди? Билиду, билгәндә Чиңғизхан, униң қоманданлири, Идиқутла билиши мүмкин”, дегән хуласигәкәлди. 

Мухали Керулен дәриясини яқилап маңғач, өз бешидин өткәнләрни мубалиғисиз ейтишқа башлиди:

– Шималий Хитайда, жәңдә, чимәлтигимдин айрилип қалдим. Мана мону төрт ака инисидин айрилди, – дәп төрт бармиғини көрсәтти. – Мән өчүмни алдим. Қоғлап жүрүп, дүшмәнниң қоллирини чепип ташлавериптимән. Нойон чепилған қолни халтиға саливерипту. Кейин санисақ, йүз қол егисидин айрилипту...

– Өч елиш керәк! – деди  Булад Қая. 

Улар айлинип муһажирилар үчүн мәхсус өйгә кирип, тамақ йейишкә киришти.

***

Тататуңа Идиқутни мәктүбини Қаанға алдиримай оқуп бәргән. Чиңғизхан Баурчуқ Арт Текингә интайин чоң рази болдди. 

– Әқиллиқ оғлум, Уйғур мениң таянчим. Уйғурни сақлаймән. Бир уйғур өлсә, миң дүшмәнниң беши қалпақтәк учиду, – дәп Чиңғизхан кәң қанатлиқ сериқ шатрда у яқ-бу яққа меңишқа башлиди. 

Әтиси Булад Қая, Мухали, Ангурат-нойон Чиңғизханниң һозуриға кирди. Қаанниң кәйпияти жуқури еди. 

– Мән Идиқуттин рази, – дәп вақип қилди Булад Қаяға. – Сизни мән сориған. Хуш кәпсиз. Жоржит әнди мениң тапинимниң астида. Сиз у йәргә лайиқ. Әлчи вә назарәтчи болисиз. Башқилар бар, уйғурлардәк әмәс. Мухали апирип орунлаштуриду. Һәммә әһвални Мухали арқилиқ билип турисиз. Уларға чоң селиқ селиниду. Төлитиш, жиғиш керәк. Төлимисә, айимаң. Мухалиға ейтип қойсиңиз, купайә. Маңқисини етип үлгирәлмәйду. Сизгә ақ йол тиләймән. Соалиңиз барму? 

– Бир соалим бар! – деди Булад Қая.

Һәммә шүк болушти. Чиңғизханға соал қоюш мәнъий қилинғанлиғини Булад Қая билип, уйғурға һөрмәт-еһтирами иш йүзидә қандақкин дәп синидиму?  Сориди:

– Мән нәччә жилға әлчи, Қааним? 

– Мән Хорәзм дөлитини алимән. Танғутни вәйран қилимән, шу чағда гәп болиду.

Булад Қая гәп қилмиди. “Бәшбалиқниң һәрбий қомандани Булад Қаяни Жоржит ханлиғиға алаһидә һоқуқлуқ әлчи вә назарәтчи қилип әвәтимән”, дегән Чиңғизханниң буйруқ-пәрманини Тататуңа орда жилнамисиға йезип қойди. Чиңғиз Қаан дәп қол қойди. 

Қол астида мил. 1219-жил дәп туратти. 

Булад Қая момға бағлақлиқ турған ат тәрәпкә меңиведи, алдини торап Алтун-Бике чиқти. Алтун-Бикениң чирайи шу пети гөзәл, шу пети чирайлиқ турупту. Уни көрүп, Булад Қая тохтиди. Идиқутлуқ жигит саламлашти:

– Саламәтмусиз, Алтун-Бике?
Алтун-Бике бир немигә рәнжигән болуши керәк, қопаллиқ билән Баурчуқ Арт Текинни сориди. 

– Дадамниң ялақчилиғини қиливатамду? Күтүватидудә. Идиқутлуқлар һәқиқәтән ахмақ, – дегән сөз ағзидин чиқти

Булад Қаяға бу гәп яқмиди:

– Баурчуқ Арт Текингә тил тәккүзүшкә һәққиңиз йоқ. Сиз әқиллиқ болсиңиз, немишкә дадиңизға ундақ қилма дәп бир новәт ейтмайсиз? Cиз һәм дадиңизға охшайсиз, қениңлар бирғу. Билгүңиз кәлсә, Идиқут дадиңиздин ашқан әқиллиқ. 

– Сәнләр. уйғурлар, моңғулни йөлимисәңлар, өрүлүп кетәрмиди? Һәммигә мақул хәқ екәнсиләр. Дадам шәрмәндә тәжәвузчи әждиһа. У суниң орниға қан ичиду. Баурчуқ Арт Текин дадамниң кәйнигә кирип, уму қан ичидиған әждиһа болиду. Мән бу пикримни Баурчуқ Арт Текингә очуқ ейтқан едим...

– Бу пикирни Қаан биләмду? 

Алтун-Бике унчиқмай, узун ақ көйнигини сөритип, нери кәтти. 

Мухали етиға минип, Булад Қаяниң қешиға кәлгән еди. Иккиси Жоржит ханлиғиға қарап маңди...

Чиңғизхан қоманданларни, балилирини чақирди. 

– Силәр өз вәзипәңларни билисиләр, ейтқанмән. Әтидин башлап қурал-ярақларни ат-улаққа бесип, Бәшбалиққа қарап тошуңлар. Үч миң атлиқ жәңчиләр, он күндин кейин силәрму Идиқутқа топлиниңлар. Ата-анаңлар билән хошлишиңлар. Бай болимиз дәп чүшәндүрүңлар, – деди.

Чоң жәң сәпири һәққидә хәвәр пүткүл Моңғулниң булуң-пушқақлириғичә аңланди. Қанлиқ сәпәргә һәммә қошулди. Орхон, Селенга, Керулен дәриялириниң бойлирида оюн-тамашә башлинип кәтти. Қарақорум шәһиридә қара вә ақ байрақ көтирип, Чиңғизханни мәдһийилигән нахшилар яңриди...

Чиңғизхан сәпәргә чиқиш алдида үч күн бойи хатунлири билән хошлашти...

Чиңғизхан жутидин узап чиққанда, яратқан тәңри билән, немишкиду, дидарлашти. “Һәммә жәң охшаш әмәсму, тәңрим? Биләмсән, бу қетимқи жәң қандақ болур? Өзәм аман қалмәнму йә һә, дәпла өлүп кетимәнму? Балилирим Үкетай, Жуши, Чағатай, Толи аман қалса болаттиғу? Тәңрим, өзәң сақлиғайсән! Моңғулму сениң бәндәң, сән яратқан. Растму? Раст! Моңғул бәндәң тарчилиқта, қис-қистаңда яшаватиду. Биләмсәна? Яқ, билисән! Немишкә бир қәбилигә көп йәр берип, немишкә бизгә аз йәр тәгди?”, дәп тәңригә ичидә нарази болди вә йәр давасини қилди. Немишкә бизни алилайсән? Униң дәрияси, вадиси вә Болун Нур көллири бойлирида, Хаңгай вә Алтай тағлири етигидә яшайдиған татар, кереит, унғут қәбилилириниң бешини қоштум. Яйлақ талишип, бири билән бири соқушиду. Һәтта өлтиришкиму бариду. Уларниң мели бар. У моңғул мели. Дөлитимниң исми бар – Моңғул. Биз һеч бир ханлиқитин кам әмәс.. Урушуп, жәң қилип, сән бәргән йәрни, байлиғини тартивелишқа һәққимиз барму? Йоқму? Бар! Асман бир, зимин тар. Немишкә? Яритишни өзәң яраттиң, қалған һоқуқни, қандақ һаят кәчүрүшни бизгә қоюп бәр. Мана мән, саңа тәңрим, рази әмәс. Бизни камситип яритипсән. Мана әнди мән сән яратқан моңғул бәндилирини башқуруватимән. Уларниң немиси бар? Азирақ мели бар. Байму? Бай әмәс! Әски узун чапан ичидә тени вә жени өзи билән биллә. Арминичу? Армини бар. Бу арман чапан ичидә әмәс. Чапан тешида. Уни мана мән әмәлгә ашуримән. Сән мениң көзүмни, бурнумни, қулиғимни, тилимни, бешимни, тенимни сақлиғайсән, хәлқимни бәхит-саадәткә йәткүзмисәң, улар мени кәчүрмәйду. Шуни билип, сезип, улуқ жәңгә қошун тартип кетип баримән. Өлгән баһадур роһлири сениңда көп. Қол астимдики қошунлирим баһадур болсун! Күч сәндә йетиду. Мениң қошунлирим күчлүк болсун. Қиқас-чуқан чиқиридиған күчлүк аваз бәр. Учқан қуш, жаңгалдики йолвас қорқсун, йәр зил-зилигә кәлсун, атларниң дүпүр-дүпүрини аңлиған дүшмән қорқсун! Һодуқуп, һошини йоқитип, өй-маканини, дуния байлиғини ташлап, һәр ян қачсун. Маңа кериги шу. Сениңдин сорайдиғиним шу. Талай-талай жәң қилған батурларни қоллиғансән. Мән билимән, Чиңғизхан дегән баһадуриңниму қоллиғайсән! Қоллимисаң, кәчүргәйсән, өзәмниң билгинини қилимән. Мени һәм сән яратқан...

УЙҒУР ДӘСТИХИНИДА

Уйғур-Идиқут дөлитигә бир йүз он бир миң моңғул қошуни Чиңғизханниң алдида – йерим күн илгири кәлгән еди. Идиқут Баурчуқ Арт Текин һәрбий атларни Бәшбалиқ яйлақлирида һәрбий атларға қарайдиған, бақидиған аткәзчиләргә тапшурди. Идиқутқа шундақла нәччә йүз төгигә вә атларға артқан еғир жәң қураллириниму йәткүзүп кәлгән еди. Қурал-ярақни мәхсус ажритилған мәйданға чүшәрди вә дәрру күзәтчиләрни қойди. Бу йәргә Чиңғизханниң оғуллири Жуши, Үкетай, Чағатай вә Толи кәлди. Дала қоманданлири чүмүлидәк ямриған жәңчи-нойонларни сәпкә турғузди. Һәмминиң ахирида күзәтчи кешек ләшкири билән Чиңғизханму Бәшбалиққа йетип кәлди.

– Тәңриқут! Чиң-ғиз-ған яшисун! – дәп бир йүз он бир миң жәңчи сәптә туруп вақириди. Уларниң үнлири пүтүн Бәшбалиқни вә кәң далани көтирип ташлиғандәк болди. 

Баурчуқ Арт Текин ханлиқ кийимлири билән Чиңғизханниң алдиға чиқип, сәмимий күтүвалди. Бәшбалиқлиқ даңлиқ будда язғучи, шаирлар, алимлар, тәржиманлар, рәссамлар, һәйкәлтарашлар, сәнъәтчи-бенакарлар, һүнәрвәнләр, хәттатлар, содигәрләр тәклип қилинған еди. 

– Хуш кәпсиз, Тәңриқут Қааним! Өзәмниң улуқ дияримда сизни көрүш чоң бәхиттур, һөрмәтлик, иззәтлик Қааним! Уйғур-Идиқут дияриға тәшрип қилған қәдәмлириңиз қутлуқ болсун! – дәп Баурчуқ Арт Текин қучиғини кәң ечип, Чиңғизхан билән көрүшти.

Идиқуттин кейин Тарқан Билгә Буқа, Тора Қая, Атай Сали, орда хизмәткарлири көрүшүп чиқти. Бәшбалиқлиқ он-он бәш яшлиқ қизлар гүлдәстиләр тәғдим қилди, қери момай билән бовай нан-тузни тутти. Чиңғизхан һеч йәрдә, һеч қачан мундақ һөрмәтни көрмигән еди. Бәшбалиқлиқ  қиз-жигитләр Чиңғизханни қоршап, иллиқ чирай билән нахша ейтти вә уссул ойниди. Уссул давамида Чиңғизханниң Баурчуқ Арт Текин тирик қошқарни йетәкләп әкиливатқан кишигә қаратти:

– Сизгә болуватқан һөрмәт, Қааним! – деди қошқарни көрситип. 

– Мән рази, союңлар! – деди Қаан. 

Шундақла Чиңғизханни миллий кийимләрни кийгән Идиқут-Уйғур сәнъәтчилири қарши алди. Бәл пүрмә, йәң пүрмә, етәк пүрмә көйнәк, сөрүлүп туридиған тар, узун көйнәк һәм гүллүк нәқишлик тамбалларни кийишкән ханим-қиз чоканлар әвришим уссуллирини көрситип алға чиқти. Улардин из бесип, алтун таваққа непиз нан-тоғач, туз көтирип, бир қиз келиватиду. Иккинчи тавақни көтәргән сәнъәтчиниң тавиғида тилинған тавуз-қоғун туратти. Хәлиқниң роһини көтәргән маһир нахшичи-сазәндиләр ғуңқа, равап, барбит, балишсан, нәй, дутар, тәмбир, сүнәй, тевилваз, яндумбиғи, мис жалалани ойнап келип, моңғулларниң көңлини көтәргән вә һәйран қалдурған еди. Чиңғизханниң чирайида хошаллиқ байқалматти, әксичә, бадам қапиғи селинип, ичидә бир немигә тарлиғи, һәсәтхорлуғи сезиләтти. “Моңғулниң саз әсвави немишкә аз?”, дәтти ичидә. Баурчуқ Арт Текин болса, күтүштә бир сәвәнлик өтүватамду дәп, һәммини байқап турған Тора Қаяға қариди. Иккиси һәммә гәпни көз билән ухтурушти. “Һеч бир әлдә, қәбилидә Чиңғизханни мунчилик дағ-дуға күтмигинигә һәс-һәс болуватса керәк”. Бирақ Чиңғизханниң көңли әнди көтирилип кәтти. 

Әң алдида Баурчуқ Арт Текин Айкүмүш мәликә билән тонуштурди. Айкүмүш мәликә миллий кийим-кечәк кийгән қиз-чоканларни башлап әкәлди.

Шу йәрдила қара қошқар боғузланди. Бирақ қошқар моңғулчә әмәс, уйғурчә боғузланған еди. Чиңғизхан нәччә йүз даш қазанда гөшниң пишиватқинини, чайниң қазанларда қайнаватқанлиғини, узундин-узун чөп үстигә йейилған дәстиханни вә униң үстидики анар, шаптула, өрүк, алма, нәшпүт, мейизләрниң қоюлғанлиғини көрүп:

– Идиқутниң бир жиллиқ озуғини мениң нойонлирим бир күндә йәветиду! – дәп күлди. – Шунчилик зор көңүл-етивариңға рәхмәт. 

– Мәйли, йесун, биз рази, – деди Баурчуқ Арт Текин.

– Биз бу йәрдә икки күн түнәймиз. Вақит зиқ. Тәйярлиғиңни көрәй. 

– Икки күн? Икки күн дәмсиз? – һәйран болди Идиқут. – Тәйярлиғимда гәп йоқ. – Баурчуқ Арт Текин сәпкә тизилған он миң атлиқ қошунлирини көрсәтти. – Мана сизгә қилған ярдимим.

– Чоң рәхмәт. Оғул бала екәнсән! Сөзүңдә турупсән! 

– Монуларни көрүң, – дәп чөп догисиниң астиға догилап қойған қилич-нәйзиләрни көрсәтти. 

– Буниңға чоң рәхмәт.

– Монуни көрүң!

Бу йүз жәң шотилири еди. 

– Барикалла, оғлум! Чоң рәхмәт! 

– Жүрсила, сизгә йәнә бир муһим жайни көрситимән, – дәп Баурчуқ Арт Текин Чиңғизханни әтрапи қоршалған наһайити кәң һойлилиқ бир бенаниң ичигә әкирди. – Бу сиз дегән бекәт-алақә өйи. Мундақ өйдин Уйғур-Идиқут дөлитидә төрт бена бар. Оттуз адәм ишләйду. Күзәтчи бар. Ашпәзләр бар. Қачан кәлсә, тамиғи тәйяр. Озуқ-түлүк билән қиш-яз тәминлинип туриду. Бекәтниң қой-калилири бар. Хәвәрчиләр минидиған атлар үчүн мәхсус қора бар. Шу йәрдә беқилиду. Сизниң пайзиңизни көрсәткән адәмла бу бекәттин йемәк-ичмәк вә ат билән тәминлинидиған болиду. 

– Мана бу жаһан иш бопту, – дәп Чиңғизхан Идиқутниң мүрисини қеқип махтиди...

Баурчуқ Арт Текин Чиңғизханниң Идиқутта һәммә йәрдә өзини толиму әркин, толиму азадә тутқанлиғиға хошал болди. Болупму униң уйғурниң әсәр-әтиқә, мәдәний мираслирини қизиқип көрүш хаһишиниң үстүн екәнлиги сөзидин бәлгүлүк еди. 

– Уйғур Орхонда! – деди тохтап вә Баурчуқ Арт Текингә күлүмсирәп қариди Қаан. – Дөләт қурғиниңларға ишинимән, амма йәр мениңки. Хатирилиригә сеп қойғила. 

Баурчуқ Арт Текин Чиңғизханға қилған чоң сәпиридә әждатлириниң изи қалған муқәддәс Орхонни көргәндә, Селенга, Керулен вадилирини арилиғанда, Пан Текин, Моюнчур кәби улуқ затларниң өз хәлқи билән бәрпа қилған Қарабалғасун ордилирини көргәндә, Орхон вадилириға қалдурулған мәңгү ташларға йезилған хатириләрни титирәп бармақлири билән сийпиғанда, уйғур йезиқлирини сөйүп тәврәнгәндә, Қаан:

– Дөлитиңни вәйран қилған моңғул әмәс, – дәп қапақ түрүвалғанди.

Шу хил тәвриниш һәрикәтлиридин униң немә дәйдиғинини ичидә сезип, билип туратти. Һәтта у, Қаан, Идиқут һөкүмраниниң мәғрурлинишини улуқ әвлатниң улуқ Идиқути екәнлигиниму биләтти. Бирақ Баурчуқниң дости йеңи моңғулниң тәңриқути Идиқут ойлимиған, ойлисиму, Қаан шу йәрдә шу пәлсәпә гәпниң алдин-ала ағзидин чиқидиғанлиғиға чоңқур гуманланғанди. Қаан болса, Баурчуқниң һәқиқий батур, арислан, һөкүмдар жигит, дәп ичигә пүкүп қойди. “Мән саңа пана издәп кәлмидим. Қорқуп, ялвуруп, тиз пүкүп, сәждә қилмаймән! Мән сатқун Таңғут, Жоржит, Қитан әмәс. Мән Уйғур-Идиқути”, дегән сөзи ядида бар еди. 

– Мән һәм сәндин пана издәп кәлмидим, пәқәт уйғур маңа йеқин. Мениң сүйүмни чикән дехан хәлиқ. Яйлиғимда ат, қой, кала беқип, яғ йегән чарви хәлиқ. Уйғур өлмәйдиған хәлиқ. Уйғур-Идиқут дөлитиңни Чиңғизхан сақлап қалар! – дәп туюқсиз қолини созди Баурчуққа. 

Идиқут болса, униң сүйәклик вә узун бармақлиқ қоллирини күчлүк алиқиниға елип қисти вә: 

– Достлуғимиз мәңгү болсун! Сиз үчүн Уйғур-Идиқут дөлити паалийәт көрситишкә һәр қачан чәмбәрчас тәйяр, – деди.

Улар Уйғур-Идиқут ханлиғиниң һашамәтлик вә мәшһур кәң сарийиға чиқти. Бу йәрдә Уйғур-Идиқут орда шаирлири, уйғур будда күйшунас сазәндилири, нахша-уссулчилири, уйғур цирк сехиргәрлири Қаан һөрмитигә һүнәр көситишкә тәйяр турған екән. Икки һөкүмранлиқ олтириши билән хушнава нахша-саз яңрап кәтти. Нәй, қалун, чаң, он үч қомучлуқ нәй, думбақ қатарлиқларни челиш овж алди. Униңдин кейин барбит маһири Фей Шинқу авазиға диққәт бөлүнди. У барбит чалғанда, оң қолида тар чекип, сол қолида пәдә басатти. У шунчилик тәсирлик ғәйри авазларни чиқармақта еди. Саз түгиши билән қедимий уйғур саз әсвави барбитни барбит маһири, әсли қәшқәрлик, Фей Шиңху челишқа башлиди. Униң атәш авази Қаанниң диққитини бөлди. 

– Һәммә уйғурлар чаламду? Идиқуттила бармиду? – дәп сориди. 

– Кучалиқ, турпанлиқ, қәшқәрликләрму ойнайду, жанабий Қааним! – дәп жавап бәрди Баурчуқ Арт Текин. 

Чиңғизхан уйғур уссуллириға һәр хил, рәңму-рәң кийим-кечәклиригә қарап, мәстанә болуп олтиратти. Йәнә бир музыка саз тәңкишидә уссул маһири чиқти. Бешида допа, қара өтүк, яқа, пәш, йәң вә пушқақлириға гүл нәқишләнгән көйнәк-тамбал кийип, белини зәр қәмәр билән бағлавалғанди. Һәр хил әр уссуллирини вә шундақла ниқаплиқ мәдәһлик уссулириниму маһир ойниди. 

Уйғур цирк сехиргәрлик оюни көрситилишкә башлиғанда:

– Мән яхши көримән, – деди Чиңғизхан чоң тәвриниш, қизиқиш билән. – Қени, уйғурниң һүнирини көрәйчу! Немини сехирлайдекин? 

Мана сақал-бурутлуқ өтүк, допа кийип, белини тасма қәмәр билән бағлиған сехиргәр чиқти. У меһманларға қаритип ағзидин оқ пүркиди, сандуққа кирип, саһипжамал гөзәл қилға айланди. Сәһнидә дәрәқ, қоғун пәйда болди. Меһманлар, немишкиду, бу һәрикәттин чөчиди, чуқан салди... Йәнә бир мәшһур сехиргәр сәһнигә чиқти. У судин от чиқарди... Адәм пәйда қилди. Қойнидин кәптәр тухумини чиқарди. Уйғур-Идиқут сирлиқ раһип чиқти. У пичақ жутти. Ағзидин от пүркиди. Қойнидин белиқ чиқарди. Ордилиқ сехиргәр ағзидин үчийини чиқирип, униң ичидики су билән путлирини жуюшқа башлиди. Йеңи икки сехиргәр чиқти. Улар дәрһал чоң адәмгә һәм кичик өзгирип кәтти. Мәйданда олтарған нойонларниң бир нәччисиниң кийим-кечәклиригә алтун вә қаш тешидин безәкләр қадалди. Улар думбақ, нәй, бурғаларниң маслишишида моллақ етип, пичақ жутуп, қарниға тиқти. Сәһнигә үч адәмни ачиқип, бешини кесип, қан аққузди, өзлири ясиған чөп-дорилири билән қанни дәрһал тохтатти. 

Шаир шеир оқушқа башлиди:

– Қанчә пәриқ болсиму тағ вә дияр,

Чөп дәрәқләр тәң сезәр кәлсә баһар.

Шәриқ вә Ғәриптә турсиму жутлар бирақ,

Кәлгүси гүл сәйлисигә сәйлигаһ.

Уйғур-Идиқут ордисида болған меһман күтүш мәрасими ахирида ординиң сәнъәтчилири рәңму-рәң кийимлири вә хилму-хил зебу-зенәтлири билән жамаәтчиликкә күчлүк тәсир көрсәткән еди. Улар алтун нәқишлик қисқа, пистәң тарақ, гүл қадақ, гүллүк таж, қоңғурақлиқ асман тумар, қоңғурақлиқ биләйүзүк, маржан-мәрвайит, зуннар қатарлиқлар билән зенәтләнгән көрүнүштә Чиңғизханға тазим қилди. Баурчуқ Арт Текингә болса чоң нәпислик сәнъәтчиләр, алаһидә йәнә “Баурчуқ Тәңриқут улуқ!”, дәп аваз чиқирип, тоққуз қетим тазим қилишти. Бу тазим Идиқутқа чоң үмүт вә һөрмәт шану-шөһритини техиму ашурғанди. 

– Сиз, Билгә Идиқут! Һаким әқиллиқ! – дәп тәврәнди. 

Қаан бу дөрән Баурчуқ Арт Текинниң күтмигән сөзи билән аң-таң қалдурди:

– Идиқутниң өгиси ажримайду. Бәшбалиқ моңғулниң жаза жүрүшигә ечилған Ипәк йоли болса болғини. Силигә тәңрим рәхмәт қилсун! Әбәдий есәнлик бәрсун! Әвлатлириңизға тәңрим рәхмәт қилсун! Силиниң сайилирини, көрки-қияпитиңизни, қудритиңизни, пәзлитиңизни вә улуғварлиғиңизни Уйғур-Идиқут дөлити үстидин жирақ қилмиғай. Арписиз ат қир ашалмас, ярдәмчиси мәндәк батур сәпни йимирәлмәс! – дәп қапақ ачти Қаан. 

– Тоғра дәйдила Қаним! Һәммигә қурвиниңиз мән болай. 

Бу гәптә толиму толуп-ташқан, толиму очуқ хошамәтлик һәрикити көрүнүп туратти. 

Шу чағда Тора Қая Баурчуқ Арт Текинниң аста оң тәрипигә өтүп пичирлиди:

– Орда бегимниң хәвәр қилишичә, Қаанни көрүш үчүн Идиқут хәлқи орда алдиға топлинипту. 

Чиңғизхан икки уйғурниң туюқсиз пичирлишиватқанлиғини сәзди вә бепәрвалиқ билән өткүзүвәтмиди. Бая таладин орда бегиниң әкилип, Тора Қаяға бир немә дәватқанлиғини көрүп қалдидә, Қаанниң адәмлири дәрру ишиктин кирип, шәхсий кешек Ангурат-нойонға орда алдидики мәйданға наһайити нурғун хәлиқ жиғиливатқанлиғини хәвәрләп үлгәргән еди. Қаан буни яманлиққа жоримиди. Шуңлашқа Идиқут көңли хушхойлуққа толуп, меһманға ечилип сөзлиди:

– Улуқ Тәңриқутни, улуқ меһманни өз көзлири билән көрүшни халайдекән. Улуқ достлуғимизниң қоллап-қувәтлинишини көрүшкә муйәссәр болурсиз, шәпқәтлик Қааним! – деди Идиқут Тора Қая немә дегәнду дәп чоң гуман болмаслиғи үчүн әттәй Тора Қаяниң мүрисини  тутуп сөзлиди. – Тора Қая нурлуқ хуш хәвәр ейтти. Һазир көрүшкичә ижазәт қилғайла.

– Хәлиқ мени тәжәвуз, вәһши моңғул дәйду, амма мән яхшиға яхшилиқ, яманға яманлиқ қилимән! – дәп Баурчуқ Арт Текинниң қолини һәқиқий достларчә қисип тутти вә өзигә тарттидә: – Оғузхан әвладиниң алдиға чиқайли! 

Орда дәрвазиси икки қанат болуп аста ечилди. Қаан вә Идиқут һөкүмран тәңла чиқти. Уларниң алдида наһайити чоң орда мәйдани уйғур миллий кийимлирини кийгән шат-хорамлиқ адәмләргә лиқ толған екән. Икки һөкүмран бешини көтирип, көз ташлиғанда, орда сепил үстидиму адәмләр можут екән.

Әнъәнә бойичә, Уйғур ханлиғиниң катта әрбаплири, авам хәлиқ, чәт әл әлчилири Идиқут билән көрүшмәкчи болғанда, алди билән орда алдида мәрасим өткүзүлүп, сама селип, уссул ойнатти. Булар можәт әнъәнигә риайә қилип, уссул ойнап кәтти. 

Бүйүк затлар жәйнәклирини жәйнәклиригә йеқин тәккүзгән һалда чәмбәр кәби әгим ясап турған кишиләр алдидин өтүшкә башлиди. Уйғурларниң қоллирида хәнжәр, қилиш, нәйзә, пичақ, чоқмақ, гүрзә, башлирида добулға көрүнмәтти. Әксичә, үз-чирайлиридин хошал-хоамлиқ көрүнүп туратти. Чиңғизхан шу хил әнъәнивий һөрмәт-иззәтни биринчи қетим көргәчкимә, униңға ғәлити сезилди. Униң көзи һәр қачан уруш қураллириға чүшидиған вә өзини әркин тутатти. У ичидә: “Мениң көзүмгә миллий кийим нәйзә-хәнжәрдинму йеқимлиқ көрүнүватқинини қара!”, дәп ойлиди вә күтүлмигән һадисигә һәйран болди. “Товва қилдим тәңрим, Мениң Уйғур-Идиқутиниң көзүмни, дилимни ачқиниңға баш егимән”, дәп аста кетип баратти. У уйғурға, униң кийимигә ашиқ еди. Қаанға қарап Идиқут һөкүмран һәм өзини әркин сезишкә башлиди. 

“Мону қиз-хатунларниң ясинишини қара. Қандақ гөзәл вә көзгә йеқимлиқ. Мениң хатунлирим немишкә шу хил ясанмайду? Йә ясинишни билмәмду?”. Чиңғизхан өзини бүйүк Қаан екәнлигини уйғур мәдәний мираси алдида бир дәқиқә унтуп қалған еди. 

Улар меңишини давам қилди. Бу сақал-бурутлирини өстәргән, һәр хил иштан кийгән әрләр қол қоштирип туратти. Чатма ағлиқ иштан, үстигә ләпәр тутулуп, иштанбағ өткүзүлгән бу иштанбағ жипта тутулған. Икки учи чөчилик, пөпүклүк кәлгәнди. Әрәнжә иштан пушқиғи тарарақ, узунлуғи ошуқ үстигә тәңлишәтти. Қаан пөпүкни көрүп, немишкиду, күлүп қойди. 

Чиңғизхан алдиримай қизиқип көрүшни давам қилди. Әрәнжә көйнәкләрму меһманниң көзигә чүшти. Бу йәрдә ойма яқилиқ халта көйнәк, алди очуқ йәктәк көйнәк, мәйдә яқилиқ вә төш яқилиқ халта көйнәк, ян измилиқ көйнәкләрдур. Бу көйнәкләрниң һәммиси йәңлик, кән етәклик, бой узунлуғи тизиға, йәң узунлуғи қол беғишиға тәңләшкәнди. Шундақла қизлар, жуган-чоканлар вә оттура яшлиқлар көкирәк пүрмә, бәл пүрмә кийгән еди.

Буддист уйғурларда қишлиғи тум қизил, тум ақ, тум сериқ рәңләрдә сирт кийим киймәслик, болупму әрләр тум сериқ, тум қара, тум қизил рәхтләрдин бир қур үсти-беши киймәслик әбәт-әқдиләрдур. Бу йәрдә буддист Атай Сали башлиқ уйғур буддист мөтивәрлириниң кийгән кийими – ойма яқилиқ, пеши мүридин айрилған, йеңи ихчам узун, бәлдин бәлбағ билән бағланған болуп, баш кийимлири болса, бәзилири гүмбәз симан, бәзилири арисман, бәзилир пиялисиман кәлгән еди. Бу йәрдә тақирбаш будда раһиплириму Чиңғизханға жим туруп, униңға худадин бәхит тиләтти. Қаан бу чоң учришишта Уйғур-Идиқут жәмийитиниң тәшкилий шәкиллири биләнму учрашти. 

Идиқут йеза, мәһәллә, кәнт мәсъул бәглири:

Ғәзничи бәг-йәр зимин, ғәллә параққа мәсъул. Шаң беги Ғәллә парақ тапшурушқа, Мөтивәли бәг-йәр зимин содиси, гөрә рәна ишлириниң вә шу саһадики дава дәстүрләргә, әрбап, бәг-алван ясақ ишлириға, бағвән бәг-бағвәнлирини башқуруш бойичә доп беги-икки миң өйлүк деханға, йүз беги-йүз өйлүк деханға, он беги-бир нәччә он өйлүк деханға, Мирап бәг-су иншаити вә су тәхсиматиға мәсъул бәгләр; қол санаәт ишлириға мәсъул бәгләр; неқип бәг-устамларни ишлитишкә мәсъул, Катива бәг-өй, имарәт, қурулуш ишлириға, Қаш беги-қаш теши қезишқа, Мис беги-мис каниға мәсъул бәгләр; Сода-тижарәт ишлирини башқуридиған бәгләр; Керәк-ярақ беги-сода-тижарәт вә баж ишлириға мәсъул, Бажигәр бәг-баж вә баһаға, Базар беги-базар ишлириға, Әдлийә-аманлиқ ишлириға мәсъул бәгләр-мәктүп, алақә йол қатнаш ишларни башқуридиған “Қара диван бегим”, “Жәп беги”, “Диван беги” қатарлиқ бәгләрму чәмбәрчас можут еди. 

Көңүл ечиш қизғин давам қилди. Хәлиқ оюнлири башлинип кәтти: челишиш, ағамча үстидә меңиш, дарвазлиқ, оғлақ тартиш, ат бәйгиси, чақпәләк, чәвигән оюни, чөкчөк-вәлләй товлаш, яңақ оюни, қизлар яхши көридиған иләңгүч оюнлири билән давам қилди. 

– Мән көрүватқан Уйғур-Идиқут хәлқи, у яратқан мираси мәңгү сақлиниду! Уйғур мениңдиң жәбир-зулум көрмәйду. 

Баурчуқ Арт Текин Қаанниң сөзидин мәмнун болди, азду-тола ойида жүргән “Қандақ боларкин? Бу достлуқниң ақивити пажиәгә берип урулмиса болаттиғу?”, дегән иманни қачурған гумандин бирә-тола қутулғандәк, өзини йеник һис қилди.

– Мәндә гуман йоқ! – деди Идиқут тәвринип. –

– Гуманланғанмидиңиз, жанабий Баурчуқ Арт Текин? – туюқсиз сорап қалди Чиңғизхан. Узун чачлири билән бойни буралди. Жавап алмайла, – сән Оттура Азиягә йолумни ачисән. Бу һәқ! 

Баурчуқ Арт Текин дәрру:

– Шундақ, улуқ Қааним! – деди. – Уйғур Ипәк йоли сизниңки.

– Мән Оғузхан әвладиға ишинимән. Шүбһә йоқ. Гуман йоқ, – деди Чиңғизхан Баурчуқ Арт Текинниң қайтмас ирадилиқ һөкүмран екәнлигигә йәнә бир мәртивә қайил болди. – Өзәм әгир болғиним билән, йолум әгир әмәс охшайду! – дәп күлди Чиңғизхан кичик пеиллиқ билән. – Сөзүм үгит! 

– Йоллири Ипәк йолидур, Қааним! 

– Адәмләр үчүн мәртлик вә қәһриманлиқ бүйүк бәхиттур. Чоң сәпәр вә зәпәр қучушта биллә болайли! 

– Силиниң әмригә һазир тәйярмиз...

Идиқут билән Чиңғизханни көрүшкә жиғилған нәччә йүз миң адәм ат вә һарвуларда өз шәһәр, йезилириға қайтқан еди. Идиқут атлириға мингән адәмләр хелә сәптин узапму кетипту. Улардин кейин егиз чақлиқ ярия, кала вә ешәкләр қошулған ғәлтәк һарву, көтәк һарву, төмүр һарву, кала һарву, ешәк һарву, мәпә вә ат һарву, төгә һарву, таранчи һарвуси кетип баратти...

***

 Уйғурниң өзигә хас миллий таамлири билән Чиңғизхан вә униң миңлиған жәң қошунлирини меһман қилиш үчүн наһайити чоң тәйярлиқлар кетивататти. Бәшбалиқ, Турпан, Хотән, Куча, Қәшқәрләрдин маһир ашпәз, навайчи, қәндәләтчиләрни, қасапчиларни Уйғур-Идиқутиға тәклип қитлғанди. Улар үчүн нәччә йүзлигән мал союлғанди. 

Чиңғизханға тәйярлиған таамлар: моңғулчә союлған бир яшлиқ текә гөшидин ясалған таам, бәдән қувәтләш хусусийитигә егә көк кәптәр бачкисиниң қенидин ишләнгән мусәлләс, қетиқ, қимиз, қеза, үзүм һалвиси, қоғун һалвиси, анар шәрвити, шатур шәрвити, үжмә шәрвити, мүжәз тәңшәш, қан көпәйтиш, әсәбни яхшилаш хусусиға егә. 

Фарфордин ясалған чинә-тәхсә, чинә тавақ-легән, чинә чәйнәклири билән Чиңғизхан үчүн мәхсус ясалған өйгә пишқа таамларни ашпәзләр алдирап тошумақта еди... 

Баурчуқ Арт Текин һөкүмран болуватқан Идиқутқа кәлгән Чиңғизхан вә униң қошунлириға тамақ тартилмақта. Әң алди билән Чиңғизхан вә униң балилири Жуши, Үкетай, Чағатай, Толи, батур сәрдарлар Субетай, Жебе-нойонларға тамақ тартилди. Қаан өз йениға уларниң биллә олтирип, тамақ йейишини халиғанди. Қаанға атап ясалған өйниң йәнә бир бөлмисидә униң мәхсус күзәтчилири олтиришти. Чоң дәстиханда меһманлар арисида Баурчуқ Арт Текин, Тора Қая биллә болди. Башқилар арисида Уйғур-Идиқут ханлиғиниң батурлири, сәркәрдарлири, раһиплар муқәддәси Атай Сали биллә һөрмәт көрситип жүрәтти. 

Қаан пиялигә қуюлған мусәләсни қолиға елип:

– Отлуқ жүрәк, сап көңүл, сениң үчүн! – дәп ичивәтти. Сериқ мойлавини сийпап қоюп, һәммигә тиклинивелип, йәнә жуқури авазда аңлитип сөзини давамлаштурди. – Чөлләрдә йол көрситидиған бәлгү болса, йолдин езип кәтмәйду. Кишидә билим болса, сөздә йеңилишмайду. Уйғур хәлқини тән алимән. Бу хәлиқтә йезиқ бар. Һүнәр-сәнъәт. Мәдәнийәт бар, һәммини аңлап, көрүп, сезип жүрдүм. Уйғур Тататуңа мениң қулум әмәс. Саватимизни ачти. Уйғур моңғулниң чоң алими. Мону олтарған Жуши, Үкетай, Чағатай, Толи, сәрдарлар, нойонлар, өзәм һәм уйғур һәрипини үгәндим. Чоң хатунум Бөрте Уджен Сечен, Мухали уйғурчә йезиқни үгиниватиду. Уйғур хәлқиму сени билип, хақан тәхтигә олтарғузупту. Бу мениң үчүн бәхит-қут. Билип қойсила, биз, моңғуллар, кәң хәлиқ. Моңғулниң Селенга, Толы, Керулен дәриялири сулирини уйғурлар ичти, Орхон вадилирида мелини бақти, деханчилиқму қилди, буғдай өстүрди... Уйғур-Орхон ханлиғи вәйран болди. Моңғул әмәс, өзәңлардин дүшмән. Қирғизлардин дүшмән... Пан Текин улуқ хақан. У моңғулни дост тутти. Шуңлашқа һәммә салған, яратқан мираслирини маңа қалдуруп кәтти... Сени, алийжанап Идиқут, издигиним шу. Бәшбалиқ йоли – мениң йолум. Мән һеч қачан вә һеч йәрдә унчилик ечилип гәп қилмидим. Қалғини маңа дүшмән. Бәшбалиқ. Ордубалиқ, Қарабалғасун, Турпан, Орхон, Керулен, Селенга йоллиридв карванлар көпәйсун. Алтун-күмүчкә толған һарвулар көпәйсән! 

Баурчуқ Арт Текин ордин дәс туридә, пүткүл қәлби хошаллиққа толуп:

– Хошә, Қааним! – деди вә уни бағриға басти. 

Чиңғизхан Баурчуқ Арт Текинниң әсәр-әтиқилирини еринмәй көрүвәрди. Баурчуқ Арт Текинниң ордисида һашамәтлик чоң ханида миңлиған китап вә қол язмилар, сүрәтләр, қол һүнәрвәнлириниң мираслири можут еди. Будда дини рәссамлириниң әсәр-әтиқилири чоң орунни егиләтти. Бәшбалиқ, Турпан, Қумул, Куча, Қәшқәр, Хотән, Қариғожа, Астана шәһәрлиридә дунияға кәлгән әсәр-әтиқиләр, музыка әсваплар, әдәбий, әдәбий қол язмилар, “Миң өйләргә” сизилған рәссамларниң сүрәтлири топланған еди. Уйғур-Идиқутлири Пан Текин, Боко Текин, Арисланханларниң сүрәтлири вә уларниң тәхти, тутқан зат-нәрсилири сақланған еди. Идиқутта Арисланханниң тутқан йолвас башлиқ тайиғи бар еди. Мәшһур кучалиқ рәссам Бийәнлуниң тәбиәт мәнзирилирини сизған сүрәтлири: “Қариғайлиқти қирғавул” өз имзаси билән, рәссам әң мәртивилик көкүйүнниң тағ, дәрия мәнзиридә сүрәтлиридин: “Гугумдики тағ мәнзириси”, “Чуншән теғидики ақ булутлар”, “Чуншән теғидики сүзүк ямғур”, –Можу қомучи” топланған еди.

– Бунидин һәм бәһриман болдум! – деди Қаан вә “Биздә немишкә мундақ байлиқ йоқ? ”, деди ичидә. – Әнди әсәр-әтиқини жиғиш лазим. 

– Нийәтлири техиму егиз болғай. 

Баурчуқ Арт Текин Чиңғизхан дости үчүн Бәшбалиқта мәхсус өй салғузған еди. Бу өй һашамәтлик өй болуп, пүтүн Идиқут һүнәрвәнлири яғашчи, оймикарлар, нәққашчи, бенакарлар, һәйкәлтарашлар, рәссамларни чақирип әкилип салғузған еди. Баурчуқ Арт Текин махтинип, мәғрурлинип:

–Сизгә атап өй салдурдум. Бу диярға қачан кәлсиңиз сизгә өй бар. Тарихта һеч бир ханларға атап мундақ өй салмиған. Мән сиз үчүн, пәқәт сиз үчүн тәңриқут Қааним, салдурдум. Мәрһәммәт, жүрүң, дәм елиң! –дәп уни мәхсус өйгә тәклип қилди.

Чиңғизхан немишкиду унчиқмай қалди. Қапиғи чүшүп кәтти. Өйни көргәндә, “Паһ-паһ! Оһ-уһ!”му дәп һәйран қалмиди, есил һүнәрни баһалашқиму ағзи ечилмиди. Өйниң ичини айлинип чиқтидә:

–Боғулуп кетип баримән,– деди вә Баурчуққа рәнжигәндәк тикләнди. – Бәшбалиқ даласи маңа ястуқ, маңа көрпә-йотқан. Ақ өйни немишкә тикмидиң?
Баурчуқ Арт Текин Чиңғизхан шунчилик чирайлиқ бенани яқтурмайду дәп һеч ойлимиған. “Бу қандақ адәм? – дәп ойлиди ичидә. – Дуния қитъәсидики падишалар һәр хил. Өрүветиш оңай. Һә, салдурушчу? Имарәт, өй-сепилларни салдуридиғу. Чәксиз мәшәқәт әмәсму? Һәжәп қилда бу Қаан!”, дегән ойларни баштин кәчүрди. “Нәпәслири боғулған болуши мүмкин. Һемишәм дала өйдә олтарған адәмғу, ахир! Даламу яхши”, дедидә:

– Тәңриқут Қааним! Сиз үчүн мәхсус ақ өй тикип қойған. Әнди халисиңиз, у өйму тәйяр! – деди.

– Мана, мана, шу гәпни қил, оғлум! – Чиңғизхан хошал болуп, қапақлири ечилди.

У Идиқут уйғурлири басқан сүттәк аппақ кигизләр билән тикилгән кәң өйгә кирип яйрап кәтти. Йәргә йейилған дәстиханда Турпандин, Кучадин, Қәшқәрдин, Хотәндин кәлтүрүлгән назу-немәт, мевә-чевә толуп туратти. Төгә шубати, илқа қимизи қуюлушқа кәлтүрүлди. Чиңғизхан бир нәччә чөчәк шубат вә қимизни кәйни-кәйнидин ичиветип:

– Уһ, услуғум қанди! – деди. Бир тәңнә пишқан гөш униң алдида туратти.

У ямпаш, сан, қол, қовурға гөшлирини қоли билән нери иштириветип, гөш астида ятқан боюн гөшини суғиривалдидә, кәкигә охшиған узун вә әгир чишлири билән ғажилашқа башлиди. У чапсанла боюнни әйнәктәк аппақ қилип тазилавәткәндин кейин, қуйруқни издиди. Униң мейини пичиғи билән иштик-иштик шүлүвәттидә, қуйруқ ичидики кичиккинә иликни ичигә сүмүрди вә иликни жутувәтти. Баурчуқ Арт Текин Чиңғизханниң гөш йесә, немини йәйдиғиниға гувачи болди. 

Терә чанач тулумда кәлтүрүлгән қимизни шартла тутуп, өзигә тартти вә униң ағзини қоли билән боғуп туруп, ағзини йоған ечип, корулдитип, гекитигигә қуюшқа башлиди. Чанаш қеринни һәш-пәш дегичә бошитивәтти. Хизмәткар жигитләр тонур кавапни әкирди. Чөчәкләрдә чөшүрә әкирди. Иссиқлиғиға қаримай, яғач қошуқни икки дүркүн селип, чөчәкни бошатти. Алтун тавақта манта кирди. Чиңғизханниң көзи дәрру мантиға әмәс, алтун таваққа чүшән еди. У мантидин бир-икки йедидә:

– Болди йетиду! Әкирмәңлар! Билимән уйғурларда таамларниң түри көп, – деди шалаң сақал-буртини сүртүветип.

Чиңғизхан алтун тавақни қолиға елип, өрүп-чөрүп қизиқип қариди. Өткүр чишлири билән тавақниң четини чөгилитипму чишләп көрди. Таза алтун екәнлигигә ишәнди. Тавақ ичигә “Миң өйләр” Уйғур-Идиқут ханлиғиниң гөзәл ордиси селинған еди. Шундақла Бәшбалиқ атлири алтун тавақниң леви вә гирвәклиридә чепип жүрәтти. 

– Буни маңа бәр, оғлум! – деди Чиңғизхан.

Баурчуқ аң-таң болди. Шундақ сорайду дәп күтмигән, ойлимиған иш. У һодуқуп, немә дәрини билмәй қийналди.

– Буни маңа бәр, оғлум! – йәнә тәкрарлиди Қаан тавақни көксигә бесип туруп. 

Баурчуқ бу хасийәтлик алтун тавақниң идиқутлуқлардин қалған мирас екәнлигини ейтсам, бәлки алмас дедидә, күлүмсирәп очуқ чирай билән тарихини сөзләшкә башлиди:

– Алтун тавақ Уйғур-Идиқутлири Пан Текин, Боко Текин, Ирдиминхан, Арисланхаг, Билгә Текин, дадам Иән Төмүрниң қолиға өткән, униңдин маңа қалди, мениңдин йәнә бир Идиқутқа қалиду, шаадәтлик Қааним! 

– Башқа Идиқут болмайду. Сән Идиқут. Мәңгү Идиқут! Маңа бәр бу тавақни!

– Мәйли, алсила! – деди Баурчуқ Арт Текин. 

Шу күни Баурчуқ Арт Текин вә Чиңғизхан иккиси Бәшбалиқ яйлиғида атлиқ жүрди. Баурчуқ Арт Текинниң пәрәз қилишичә, бу жүрүш бекар жүрүш әмәс еди. Чиңғизхан аттин чүшүп, қелин чөп ариси билән алчаңлап, пиядә маңди. Баурчуқ Арт Текинму аттин чүшүп, уму униңға яндишип унчиқмай маңивәрди. Қаан путини чөптин һаләтин жулувалмақчи болиду, лекин қелин чигич дөң қаптал чөплири уни убданла һарғузған еди. Униң пүткүл тени тәрләшкә башлиғандила тохтиди. 

– Идиқутқа, йәни Турпан, Бәшбалиқ, Куча, Астана, Ярғолға қураллиқ күзәтчиләрни қоюш лазим. Биз у яқта, дүшмән Идиқутқа бешини тиқивалмисун, – деди Чиңғизхан Идиқутниң ғәмхорчиси вә һимайичиси сүпитидә көрүнүп. – Ордини, сениң аиләңни сақлайдиған пидаийларни қалдуримиз.

– Идиқутлуқ уйғур жәңчилири бу ишқа тәйяр!

– Яқ, болмайду, – дәп кесип ейтти Чиңғизхан. – Моңғул жәңчилири күзәт қилиду. Идиқутни сақлаш мениң вәзипәм. Сениң бешиң ағримисун, оғлум. Он миң адимиңни мениң сәпиримгә қошуватисән, рәхмәт. Һә, мәнчу? Мениң һәссәмчу? Қаанимниң һәссиси йоқму дәп қалисәндә? Мән билимән.

– Әла, алий ойлириңиз әмәлгә ашсун! Мән һәм хурсән, – деди Баурчуқ Арт Текин чин қәлбидин униңға сөйүнүп. – Сиз мениң чоң таянчим, алий жанап Қааним!

Уларниң сәйлидики сөһбити шундақ болди. Әнди икки хан атлириға минишип, кәң далада чаплишип дегидәк йеқин маңди. 

– Қени, мону Бәшбалиқ яйлиғида бир чепишип бақмаймизму? – деди Чиңғизхан Баурчуқ Арт Текинниң етиға бир қамча урди. Баурчуқ Арт Текинму Чиңғизхандин қелишмиди. Уму Қаан етиға бир қамча урдидә, учқандәк алдиға чүшти. 

Баурчуқниң ети ағамча бойи алдида кәлди. Чиңғизхан етидин чүшүп, аччиғи билән бешиға бир қамча зәрбә бәрди.

– Сән мениң дүшминим. Мундақ чепиш билән дүшмән қолиға чүшүп қалмаймәнму? Мана саңа! – у етини йәнә урди. 

Бу өзиниң моңғул ети еди. Авалқи мингән ети нохона болуп өлгән. Бирақ мәзкүр ат йеқинға әмәс, узаққа чапқанда һәр қандақ атни оқ бойи ташлап кетидиғанлиғини Қаан билмигән еди. Әнди у гәп тиңшимайду. Униңға минидиған башқа ат тәйярлаш муһим. Қаидә бойичә, Қаан яратмиған атниң қуйруғи, икки қулиғи кесилип, бөриләргә йәм болсун дәп һайдаветидиған. Буни билгән Ангурат-нойон уни тутуп келип, Чиңғизханниң көзичә қулиғини вә қуйруғини, яйлисини түвидин кесип, қамча билән қарсилдитип раса уруп, атниң бешини гаңгиритип қоювәтти. 

Бәшбалиқ дадалирида моңғул етиниң сүйиги қалған еди.

Баурчуқ Арт Текин дәррула бағлақлиқ турған Бәшбалиқ жәңчи атлирини көрсәтти. Чиңғизхан уларниң арисидин керигини өзи таллиди. У қатардин бәшинчи турған атни көрсәтти. Йешип алдиға әкәлгәндә, қуштәк учуп, үстигә чиқти вә Бәшбалиқ шәһириниң қаптилиға чиқти. Андин айлинип кәлди. 

– Қанити бар екән! – Баурчуқ Арт Текиндин миннәтдар болди Қаан.

Баурчуқ Арт Текин вақитниң зиқлиғи түпәйлидин уйғур дияри Идиқут һәққидә яхши тәсират қалсун дәп, Чиңғизханни күтүвелиш жәриянида йолда Турпанни, у йәрдики “Миң өйләрни”, кариз сулирини, йәр асти Ярғол қәләсини, у йәрдики деханчилиқни көрсәткән еди. Мана бүгүн Бәшбалиқ шәһирини, униң бағу-бостан уйғур бенакарлиқ сәнъити өрнәклири билән ясалған өйләрни, Гумати ибадәтханисини көрсәтти. 

Чиңғизхандин уйғур хәлқиниң маңлай тәри, әқил-парасити, чәксиз һүнири намайән қилинған мираслар тоғрилиқ бир еғиз яхши гәп аңлимиди. Чиңғизхан:

– Уйғур-Идиқут ханлиғиниң далалири, яйлақлири яхши екән, – деди вә башқа гәп қилмиди. 

Кәчқурун Чиңғизханниң һөрмитигә йәнә чоң саз-нахша вә нәғмә-нава яңриди. Пипа вә ғуңқа әсваплири челинди. Бирақ Чиңғизхан тиңшимиди. Униң пүткүл ой-хияли әтә-өгүп һужум қилидиған мусулманлар шәһиридә Отрарниң көйүветиши, Яналханниң дарға есилиши көз алдиға кәлмәктә еди. Яналханниң гөшини парчилаватқан пәйт-һаләтни көз алдиға жүсүнләтти.

Асманда тарақ чүшкәндәк, Чиңғизхан бешини көтирип:

– Қачан түгәйдиған нахша, – дәп Баурчуқ Арт Текингә қариди. – Чүшәнмидим? Түгимәс нахшиғу. 

Баурчуқ Арт Текин орнидин қол қоштуруп туруп:

– Һә, уйғурниң нахшиси түгимәс мирас. Уйғурларда “Он икки муқам” бар. Бир муқам бир күн ейтилиду. Тохтитип қоюшқиму болиду, “ деди кәмтарлиқ сақлиған һалда. 

Идиқут жутдаш сазәндиләргә, муқамчиларға хапа болмаңлар, вәзийәт шундақ болуватиду, дәп чүшәндүрди. Ақ өйдә йәнә иккиси ялғуз қалди.

 Чиңғизхан көрүнгән сирни һәммигила ейтиверидиған адити йоқ еди. Униң гәплири әнди уруш һәққидә болувататти:

– Уйғурда уйғур бар екән! – деди рәнжип Чиңғизхан. – Сениңдин кейин маңа Қара Хитай Гор ханға беқинған қәшқәрлик Арисланхан, алмилиқ, қорғаслиқ Идиқут-Озар маңа ялвуруп кәлди. “Биз Қара Хитайға әмәс, саңила беқинимиз”, деди. Мән ишәндим. Зарини чүшәндим. Найман ханлиғини тар-мар қилдим. Тохуни жуңузлиғандәк, титип ташлидим. Таянханниң оғли күчлүк болса, қолға чүшмәй, сән әлчисини өлтүргән Ғәрбий Қитан дөлитигә қечип кетипту. Ахмақ хәлиқниң күчи билән у Қара Хитайға хан болувапту қара. У маңа кәлгән алмилиқ хани Озарни очилиқ қиливатқан йеридә тутувелип, өлтүрүпту. Күчлүк у тәвәдики хәлиқни қийниған, у икки йүзлүк киши. Найманларға охшаш дәсләп христиан диниға етиқат қилатти. У Қара Хитайниң хани Гор ханниң қизини хатунлуққа алиду. У хатунниң сөзигә кирип, өз динини ташлап, будда динини қобул қилиду. У – ахмақ, қурал күчигә тайинип сениң уйғурлириң турған Қәшқәр, Хотән хәлқини ислам динидин кечиңлар, христиан яки будда диниға кирисиләр дәп зорлиған, бу ахмақ. Уйғурлириңға чин кийимлирини зорлап кийгүзгән. Мусулманларниң бир йәргә топлишип, намаз оқушини  тохтатқан. Тиңшимиғанларни һәрбий күч билән қийниған, бу -ахмақ. Мусулманлар өйигә Күчлүк жәңчилирини орунлаштурулған. Хотәнниң имами Аладдинни өзиниң шәхсий мечитиниң алдиға есип қойған екән, бу-ахмақ. Немишкә мусулманларға қарши болди бу – ахмақ, сәвәп, Хорәзм шаһ Муһәммәтниң мусулманлириниң уйғур дияриға болған чоң тәсирини қорққанмеди? Қорққан адәм өз көләңгүсидинму қорқиду. Мән буни аңлап булту Күчлүккә қарши жигирмә миң жәңчи билән қомандан Жебе-нойонни әвәттим. Жебе-нойон “Һәр ким өз диний-етиқатида қалиду. Ата-бовилириңларниң йолидин таймаңлар”, дәп уларниң қоллиши билән Күчлүк һөкүмранлиғини бәрбат қилди. Күчлүкни өлтиривәт десәм, Бәдәхшанға қечип қутулупту. Һазир у Оттура Азиядә, тирик. Биринчи новәттә, Күчлүкниң әжили мениң қолумда. Қени, қәшқәрликләр? Арисланхан қени? Қени хотәнликләр? Қени Мелик шаһ? Кучалиқлар қени? Али Бахши қени? Миңлиған уйғур жәңчилирини әкилимиз девидиғу? Сартауллар сәпиригә қошулимиз девидиғу?
– Уйғурлар вәдисигә вападар хәлиқ, – деди Баурчуқ Арт Текин. – Сизниң Оттура Азиягә қилидиған улуқ жәң зияритиңиздин вақип улар. 

– Вақип. Йерим жил авал қачан, қайси күни Идиқутта болидиғанлиғимзни ейтқузғанмән.

Шу арилиқта қара борандәк атлиқ һәрбийләр жирақтин көрүнүшкә башлиди. Баурчуқ Арт Текин чәксиз хошал болуп, Чиңғизханниң қолини тартти.

– Әйнә, әйнә күткән, ишәнгән адәмлириңиз һәрбий күчи билән келиватиду, – деди көрситип. – Демидимму, улар алдимайду. Әйнә шулар. Башқа һеч ким әмәс.

Чиңғизханму хошал болуп, Баурчуқниң қолини мәккәм сиқип:

– Әжайип яхши болди, әжайип яхши болди. Уйғур мениң қанитим. Роһий вә жисманий байлиғим. 

Атлиқ жәңчиләр чаң-топини тозитип хелә жирақта тохтиди. Уларни тохтитип қоюп, ақ өй тәрәпкә үч атлиқ етиниң бешини буриди. Улар Қәшқәрдин Арисланхан, Хотәндин Мелик шаһ, Кучадин Али Бахши еди. Улар атлиридин сәкришип чүшщүп, Чиңғизхан билән көрүшти. Чиңғизхан уйғур қоманданлириниң һәр қайсисини бағриға бесип қучақлиди. 

– Рәхмәт, мениң достлирим! Уйғур намиңлар мәңгү яшисун! 

Чиңғизхан улар билән биллә тамақ ичти. 

– Қени, меһманлар! Назу-немәтләрдин елиңлар! Мәрһәмәт! – деди Баурчуқ Арт Текин. – Жирақ йолда қосақму ачқанду. 

Арисланхан деди:

– Рәхмәт, жанабий Идиқут! Силигә қарап, бизму Чиңғизханниң пешини туттуқ. 

– Барикалла, уйғурлирим! – деди Қаан қоманданларға қарап.

– Һәр каллида һәр хиял, силәрни билмидим! – дәп жавап бәрди Идиқут.

– Сази-сәпәр тәйярлиғи қандақ? – сориди Арисланхан.

– Аһаң-саз әттуқ! Жүрүшкә жиддий тәйярлдандуқ! Силәрни күтүп тураттуқ. Әнди жүрүш лазим, – деди Чиңғизхан.
Жәңнамә вә қиямәт

Баурчуқ Арт Текин меһманларни орунлаштуруп өзи өйигә кәч қайтқан еди. Айкүмүш мәликә бүгүн алаһидә чирайлиқ ясинивалған. Униң зиба бойиға, қәдди-қамитигә глас рәң узун көйнәк яришипту. Сүп-сүзүк үзлиригә упа-әңлик сүркигән. Непиз қулақлириға үзүм йопурмақлиқ  алтун һалқа, аппақ биләклиригә алтун биләйүзүк салған. Инчикә бойниға қаш тешидин тизилған мончақ тақавалған. Баурчуқ Арт Текин өйгә киргәндә, у оюқ мәхпәридә жим турған будқа сәждә қилип, чоңқур қайғу билән жиғлаватқан екән. У ериниң киргинини байқимиди.

– Яратқан қудрәтлик егәм, Баурчуқ Арт Текинимни билисән. Идиқутни ташлап кетиду. Яқа жут жәңлиригә қатнишидекән. Болидиған жәңни ерим соравалмиди. Мошу йеқини есиңға ал. Мени өлмисун, уйғурни өлмисун, дәп белини мәккәм бағлиған көрүниду. Чиңғизхан дегән Қаан униөзи билән биллә әкитидиғини маңа ениқ. Бирақ уни сәнму Идиқутқа қалдуралмайсән. Яқа жут топриғида жәсиди қалмисун, мингән ети өлмисун, қилич-нәйзә, шәмшәргә қарши қалқан боп бәр, һәй панарим, саһибәм! 

Баурчуқ Арт Текин аста келип, Айкүмүш мәликиниң оң тәрипигә өтүп, сәждә қилди. Жим-жит турған данишмән будқа ялвурди.

– Һәй, яратқан егәм, – деди у аста илтижа билән пичирлап. – Идиқутта уйғур қалди. Саңа тапшурдум! Идиқутта мелим қалди. Саңа тапшурдум. Идиқутниң бәрикитини сақлиғайсән. Көз нурум, вижданим, аялим Айкүмүш мәликигә мәдәт бәргәйсән. Қачан қайтимән, билмәймән. Бир жилдин кейинму, уруш бәш жил созулуп кетәрму, бәлки, билмәймән. Идиқутта момай-бовайлар, гөдәк-ғунчә яшлар қалди. Уларға күч-қувәт бәргәйсән. Он бәш, он сәккиз яшлиқ он миң уйғур қошунлири жәңгә қатнишар. Уларни дүшмән тиғи билән өлтүрүштин сақлиғайсән. Һәммисини өлтүрүветип, мени ялғуз қалдурма! 

Баурчуқ Арт Текинниң мүжәзи йоқ, униң ич-ичи ғәм, қайғу-һәсрәт вә пушайман учқунлирида көймәктә еди. Айкүмүш мәликә Текинниң тизи үстидә турған қолини иссиқ алиқини билән аста сийпиди. Баурчуқ Арт Текин бешини бурап аялиға қариди. Айдәк сүзүк, күндәк нурлуқ аяли көзлиригә лиққидә яш елип, будқа әмәс, униң өзигә қарап турған екән. 

– Сениң нурлуқ көзлириңгә дәрт-һәсрәт зәһирини қуйимәнғу, дәп ойлимаптимән. Дөлитимниң тәғдирини башқа бири билән жәң қилип, йешилидиғинини билмәптимән! Шунчилик чигич болуп кетидиғинини тәсәввурму қилмаптимән.

Дана, гөзәл Айкүмүш мәликә Баурчуқ Арт Текинниң бойниға есилди. 

– Һәй, тәңрим! Идиқутни әзиз қил! Баурчуқ қәдирданимниң дөлитини аман қил! 

Баурчуқ Арт Текин нәпәси боғулуп гәп қилалмай жим туруп қалди. Айкүмүш мәликә:

– Меһманлириңиз кәпту, аңлидим, яхши күтүвалдилиму? – дәп сориди. 

– Кәлди, күтүвалдуқ! Сәвир қил, мәликәм! Кәчүрүп болмайдиған жинайәт қилмидим.

– Қачан кетисиләр? Һелигәр, мунапиқ әмәсму? Көп зиндар, зәриқпуруш қатилму? Бәһритаңқучи қәбиһму? 

Баурчуқ Арт Текин аялини чөчитивалмай дедиму, азирақ сүкүнат сақлап туруп:

– Әтә. Әтә маңимиз, жан мәликәм! – деди.

Бу сөз сәзгүр мәликиниң жүригигә пичақтәк санчилди. Униң гепи мәйдигә зиғир йеғидәк тәккән еди. 

– Зоал! – вақириди. – Кәтмәк, түгимәк, йоқалмақ. Һә, бизни кимгә ташлайсиз... 

Айкүмүш мәликә мушлири билән ширәни урди. Баш-төшлирини думбалиди. Қайғу-һәсрәт, тәшвиштин авази боғулди. Идиқут унчиқмай, аялини титирәш бесилғичә мәккәм қучақлап, жим-жит гәп қилмай турувәрди. Бир кәмдә Айкүмүш мәликиниң титириги бесилди. Бир-икки қетим кичик балидәк еғир күрсинди. Униң икки чекиси қисип, мейиси мейә қаплиридин чачирап чиқип кетидиғандәк, лоқулдап ағримақта еди. Тамиғи қуруп, қулақлири зиңилдап кәткән еди. Уни көтирип әкирип ятқузди. Баурчуқ Арт Текин қийналған мәликигә соғ су ичкүзди.

– Әвәтмәймән. Биллә кетимән! – деди йәнә Айкүмүш мәликә боғуқ авазда.

– Кичиккинә дам ал! – Баурчуқ Арт Текин униң көз, ләвлиригә сөйди. – Сәвир қил, сәрви-қамитим! Сәвир қил, әзиз мәликәм! 

Айкүмүш мәликә шу хил иллиқ әркилитиштин кейин, худди дәм селип қойғандәк, бәәйни уйқа дорисини ичкүзгәндәк, ләхмә болуп, тәнлири бошап, аста-аста уйқиға кәтти. Ойғақ туйғулири йәнила туруп-турупла:

– Мән сизни һеч яққа әвәтмәймән! Биллә кетимиз, – дәп ериниң қолини мәккәм қисип тутқан һалда чоңқур уйқиға чөкти. 

Баурчуқ Арт Текин аялини ятқузуп қоюп, бир түрлүк еғир тинди. Өйдә у яқ-бу яққа хиял сүрүп маңди. Байиқи үзүк, һалқа, биләйүзүк, маржанларни жиғип қойди.

– Әтә рәнжитип қоярмәнму? Рәнжитип қойсам, яқа жутта жүрүп, қандақ көңлини алимән? Сени чүшинимән. Раст, мән меһманға кетип бармаймән, бирақ әһвал шундақ. Яқ дейишкә болмайду. Бериш лазим.

У Айкүмүш мәликиниң қешиға келип, әйиплик адәмдәк бешини саңгилитип турди.

– Қачан кәлдиңиз? – дәп сориди Айкүмүш мәликә охинип. – Мән сизни күтүп-күтүп ухлап қаптимәндә! Тамақниму бәрмәптимән! 

– Ичтим! – деди Баурчуқ Арт Текин. – Қаттиқ ухлаветипсән. Охатмидим.

– Таң атмиған охшайду. 

– Таң атмиди! Чүш көрдүңма? – күлди ери.

– Яқ, һеч немә көрмидим. Маңа немә болған? Һалқилиримни, мончақ, үзүк, чач тәңгилиримни йешиптимәнғу. Кийимлиримни немишкә йәшмидим? Мени худди бири боғуп ташлиғандәк, үнлирим пүткни немисикинә? Сизгә немә болди? Немишкә чирайиңиз бир қисмила? Немишкә туруп кәттиңиз? Немишкә мениң қешимда ятмидиңиз? Һеч қачан кечиси орниңиздин турматтиңизғу?

– Һазир ейтимән! – деди у киймлирини йешип. – Сәнчу мени кийим билән күтмәттиңғу? – дәп аста йешинип йотқанға қирди. 

 Әтиси туруп, үзүлгән мончақни көргәндә, мәликә еридин кәчүрүм сориди.

– Бу немә иш, ейтқина? Маңа, маңа немә болди зади? Зади есимға алалмайватимән. 

– Һеч немә болмиди, женим. Буларни ташлавәткин, – деди һеч немә сәздүрмигән болуп. – Мундақ чирайлиқ боюнда мончаңлар үзүлүп турсун. Йеңи-йеңи мончақлар есилип турсун. Шуни яхши көримән.

– Сиз мени қәдирләйсиз. Бу гәплириңиз яхши көргәнликниң аламити, дәп чүшинимән. 

Чай ичилип болуп, Идиқут орнидин алдиримай турди вә йәнә олтарди. Мәликә ери тәрәптин йүз бериватқан шу хил һәрикәттин чөчиди. 

– Биз бүгүн маңимиз. Хошлашқили келимән! – деди.

Айкүмүш мәликә бу сөзни аңлап, худди оқ тәккән адәмдәк, дәлдиңшип, көңли-көкси һәсрәткә чирмишип, дәрру жиғлап зарланди.

– Әвәтмәймән, әвәтмәймән! 

Ишик алдиға чиқип Баурчуқ Арт Текинниң кәйнидин бар күчи билән вақириди.

– Тохтаңа, тохтаңа!

Ери аңлисиму, аңлимиғандәк, кәйнигә бурулмай, Чиңғизхан һозуриға кетип бармақта. Айкүмүш мәликә, худди бир зор дәрәқ қаттиқ боранға соқулуп, униң үстигә чүшкәндәк болди. О олаштин йеңила кәлгән мәғрур вә тәкәббур оғли Қусмаин анисиниң алдида тизлинип олтарди. 

– Апа, женим апа! Ейтқина саңа немә болди? – дәп сориди униң яш толған көзигә қарап. – Мән биләйчу? Дадамни чақирайму, йә? 

– Дадаң кәтти, оғлум! – униң сөзлири үзүлүп кәтти... Жәңнамә сәпири узақ сәпәр... Қан төкүшкә кәтти. Дәйди һаятта яшайду әнди. Адәм өлтүрүшкә кәтти. 

– Қачан кәтти? – тәкрар сориди Қусмаин. 

Униң уштумтут йүз бәргән жудалиқтин көңли бошап, бири бешидин урғандәк гаңгирап кәтти. 

Баурчуқ Арт Текин, әлвәттә, ялғуз оғли Қусмаин биләнму хошлишиши вә шох оғлиға әтә вә өгүн кетидиғинини агаһландуруп, о олашқа әвәтмиши мүкин еди. Немишкә ата-ана ойлиғандәк қилмиди? Бәлкимба, Идиқут Қусмаинниң көз йешини, бойниға есилип, үн селип жиғлап, дәл һазирқидәк, мискин һалитини көрүп, вәзийәтни чүшәнмигән Қусмаинни “Кәт нери. Болди йетиду!”, дәп көксидин иштириветишни халимиди, вәссалам. 

Айкүмүш мәликә Баурчуқ Арт Текинниң шу хил хошлашмай, оғлиниң очуқ маңлийидин сөймәй, чачлиридин пуримай, алиқанлирини сөймәй, қан төкүшкә алдириғиниға рәнжиди. 

– Жүгү, оғлум! – деди ана оғлиниң ипәктәк юмшақ бармақлири билән мүрәвә чачлирини сийпап. – Улар техи шәһәрниң сиртқи қорғинидин чиқип кәтмиди, бәлки. Атқа миндә, кәйнидин қоғлап йәт! Хошлишивал! – Ана Қусмаинни қаттиқ иштәрди. – Бол, чапсан, бол!

Қусмаин орнидин турди. Аниға қизарған көзлири билән мәйүс қарап:

– Раст ейтисән, апа! Мән дадам билән хошлишишим керәк! – дәп өйдин жүгрәп чиқти вә чарбағ ичидә бағлақлиқ турған етиға қарап маңди.

У қаш теши билән безәлгән егәр үстигә сәкрәп чиқти вә Баурчуқ Арт Текинниң кәйнидин етини жүгәртип маңди. Ордида моңғул нойонлириниң күзәттә турғанлиғини Қусмаин байқимиған еди. У ордидин чиқиши биләнла қоюқ чаң-топини көрди. Бәшбалиқниң чирайлиқ майсә, хуш пурақ чөп, гия-отлақлириниң изнасиму йоқ. Әтрап топа-чаң,  ат туяқлириниңла изи көрүнәтти. У яққа қарисиму атлиқлар, бу яққа қарисиму атлиқлар. Арқида ун, гөш, май, мәй, қурал-ярақ басқан һарвулар келивататти. Қусмаин чүшидиму шунчилик көп адәмләрни вә йеганә адәмләрни көрмигәчкә, етиниң бешини тартип, бу қалаймиқан ичидә дадисиниң қәйәрдә кетип барғинини биләлмәй, ағзи ечилип, көзи чаниғидин чиқип, һаңғийип туруп қалди.

Идиқутни күзитип қалған мәхсус моңғул қошунлири униң алдини тоориди.

– Нәгә маңдиң, гөдәк! – деди Ангурат-нойон. – Торғул болсаңму йетәлмәйсән! 

Бу пақа баш моңғулниң ким екәнлигини сүрүштүрмәйла:

– Баурчуқ Арт Текин мениң дадам. Хошлишишим керәк! – деди Қусмаин жүръәтлик гәп қилип. – Ким сән мениң алдимни торайдиған? Дадамниң вәзири Тарқан Билгә Буқани һәрбий алим, бәшбалиқлиқ акам Тора Қаяни тонуймән. Сән ким? 

Ангурат-нойон Идиқутта немишкә қалди вә лавазими ким? Буни әву иккиси шох балиға немә үчүн вақип қилмиғиниға рәнжиди. Өзини өзи тонуштурушни камситиш болур дәп чүшәнди. Шуңа у һоқуқини пайдилинип, қәтъийлик билән:

– Болмайду! Атқан оқ, учқан қуш йетәлмәйду уларға, – деди қапиғи чүшүп. – Ариға кирәлмәйсән. Кирип қалғидәк болсаң, өлисән, дәссәп кетиду! Қаанниң жәң сәпири шундақ мурәккәп, сениң өмрүңгә мән жавап беримән. Бу Қаан Чиңғизханниң пәрмани! Мән уни орунлаймән. Идиқут хәлқини дүшмәндин сақлаш вәзиписи маңа жүкләнди. 

Қусмаин бойнини созуп, алдиға қариведи, асманға көтирилгән чаң булутлиринила көрди. Тарқан Билгә Буқа Қусмаинниң тәрипигә етини девитип кәлди.

– Бәһөдә. Барма. Кечикип қапсән. Мана бу кишиниң исми Ангурат-нойон. Бәшбалиқни һимайә қилиду. Қаанниң қалдурған ишәшлик адими. Шәхсән өзи сени вә Айкүмүш мәликини сақлайду. Бизниң улуқ моңғул нойони. Сән Идиқутниң орнида вақитлиқ Идиқутсән. Дөләт ишлириға арилишисән. Баурчуқ Арт Текин шундақ деди. Мана булар сениң билән һәр қандақ ишта мәслиһәтлишиду, – деди Тарқан Билгә Буқа һежарап туруп.

– Мән Баурчуқ Арт Текин әмәс. Дадам тирик. Мени вә идиқутлиқларни сән сақла. У сениң ишиң дәп чүшәндим. Биримизни рәнжитидикәнсән, шу чағ мениңдин вапа күтмә. Шу чағда мән дадамниң һоқуқиға егә болимән. Билип қойғин! – деди өзини мәғрур тутуп. – Силәрниң һаят вә маматиңлар дадам Баурчуқ Арт Текингиму бағлиқ. Дадам алийлири болмиса, карамитиң ашкарә болатти. 

Иккиси Қусмаинниң тиғ кәби сөзидин, немишкиду, чөчиди. 

– Жә, шаһзадәм, кәттуқ! Биллә қайтили. Дадаңниң аманлиғини тилә! – деди Тарқан Билгә Буқа.

Шу күни Бәшбалиқта күзниң дәсләпки шамили чиқти. Бу шамал шәһәрликләрни һәйран қалғузди. “Вай, товва! Бу немә аламәттур? Асмандиму топа яғидекәна?”, дәп өзлирини далдиларға алди, амма топа-боран чирайлиқ Бәшбалиқниң һөснини йоқатти. Һәммә очуқ вәһ төшүк жайлар топа билән йепилди. Әлвәттә, буниң гөзәл һөснидә чоң жутниң бәрикитини учарған Чиңғизхан нойонлири атлириниң туяқлиридин чиққан дәһшәтлик топа-боран екәнлигини Бәшбалиқ хәлқи нәдин билсун.

Қусмаинниң тосун ети көзлирини алайтип, туйиғи астиға чоғ салғандәк, тепчәклимәктә еди. Әгишип кәлгән Ангурат-нойон атниң бешидики жүгәндин мәккәм тутти вә Қусмаинға жумуқ көзлирини техиму қисқан һалда уйғурчә сөзлиди:

– Сениң етиңни биз бақимиз. Қачан ат керәк дәйсән, шу заман алждиңға келиду.

Қусмаин уйғурчә сөзләп турған моңғулға тиклинип қариди вә униң асма қапақлири арисидин палилдап көрүнгән қой көзлиридә чоң сир бар екәнлигини байқиди. Ангурат-нойон Қусмаинниң тиклинип қаришидин өзини тартип, атниң баш-көзини алиқини билән сийпап турди. Қусмаин уни заңлиқ қилип:

– Тоғра. Ат бақисән! Қосиғиңни тойғизисән! Сәмирисән... Андин башқа немә қилисән Идиқутта? 

Сесиқ гәп Ангурат-нойонниң ич-ичидин өтүп кәтти. Бирақ у Қусмаинни рәнжитмиди. 

– Сени, Айкүмүш мәликини күзитимән! – дәп атни йетәкләп, нери берип тохтиди вә Қусмаинға қарап бурулди. – Сени чамбашчилиққа, нәйзивазлиққа, шәмшәр ташлашқа, өлтүрүшкә, муш ташлашқа үгитимән.

– Үгәт! Үгәт! – у Ангурат-нойонни йәнә заңлиқ қилди. – Биринчи атидиғиним сән болисән! Уқтуңму? 

– Келиштуқ! Уқтум, жанабий Қусмаин! 

– Келиштуқ дәмсәна? – вақириди Қусмаин күлүп туруп.

– Келиштуқ! – сөзидин қайтмиди беганә моңғул. 

– Мениң устазим бар, шу үгитиду. 

У атниң путини көтирип, туйиғиға сәп салдидә:

– Тақа атниң қувити. Тақилитимән. Сениң устазиңни жанабий 
Баурчуқ Арт Текин өзи билән биллә әкәтти. Яш моңғул нойонлирини жәңдә үгитиду. Устазиң Тора Қая әнди жирақта. Һә, мән болсам, мана қешиңда туримән. Мән сениң устазиң болимән. Бирақ сән мениңдин рәнжимә. Ким сени рәнжитсә, ейтқин... Өлтиримән.

– Өлтиримән дәмсәна? – нәпрәт билән тәң такалашти Қусмаин. – Кимни? Уйғурни өлтирәмсән? Қандақ өлтирисән? Өлүмгә кәткәнләр саңа аз болуп қалдиму, йә? 

Ангурат-нойон унчиқмай, ғәзивини бесип, өзигә өзи тәсәлла берип турди.

– Жавап бериштин қорқисән? – йәнә көзигә тикләнди Қусмаин. – Уйғурға қолуңни көтиридекәнсән, мениңдин жаза бар саңа. 

– Уқтум, Қусмаин жанаплири! Һеч кимгә қол көтәрмәймән. Һеч икмни рәнжитмәймән.

Қусмаин Ангурат-нойонниң уйғурчә сайрап турғиниға қизиқти. 

– Ким үгәтти саңа уйғурчә сөзләшни? 

– Тататуңа! – жавап бәрди у. – Бәшбалиқлиқ уйғур.

– Тататуңа? Ким у? Немишкә моңғулда? Немә қилип жүриду? 

– Бизниң ғәзнә беги. Мөр қолида. Биз уйғур һәриплиридә йезиш һәм оқушни, сөзләшни үгәндуқ. 

Тататуңа һәққидә Қусмаин һеч кимниң ағзидин аңлимиғанди. 

– Уйғур йезиғи дөләт йезиғимиздур. Қаанимниң байлиғи. Бизниң тарихимиз, Қаанимниң ейтиши бойичә, уйғур йезиғида йезилармиш.

– Тататуңа жәң қилишқа кәттиму?– қизиқип сориди Қусмаин. 

– Яқ, Моңғулда қалди. Пүткүл ғәзнә униң қолида. Чоң ишәнчидә екән! Һә, Қааним Тататуңаға бәкму чоңқур ишинәр!

– Дадам моңғулчә сөзләшни билиду. Һә, сениң Қааниңчу? Уйғурчә сөзләшни биләмду? 

– Билиду. Бирақ сөзлигинини аңлимидим.

– Бу дадамниң тилиға болған һөрмәтсизлиқ әмәсму! Қандақ дәйсән? 

– Муқәддәс исимлиқ Қааним өзи билур.

Қусмаин баятин бери һеч бир сөзгә қистурулмай турған Тарқан Билгә Буқаға қариди вә сориди:

– Сән Тататуңани биләттиңму? 

Тарқан Билгә Буқа немә десәм болидекин бу зерәк маңқиға, дәп ойлинип қалди. Һазирчә Қусмаинни Тататуңани билмәймән дәп алдап қойсам немә болур? Билип қалса йәнә бир һелини иштик ишлитип қоярмән, дедидә:

– Таң. У исим маңа ят. Аңлимиған исим, – деди.

Қусмаин Тарқан Билгә Буқаниң мүрисини чиқирип ейтқан сөзигә ишәнди. Амма Ангурат-нойон Тарқан Билгә Буқаниң ялған ейтиватқинини дәрру сезип қелип, униң азирақ жүригини можуп қойди.

– Атай Сали, Булад Қая, жанабий Баурчуқ Арт Текин Тататуңа билән көрүшти, сөзләшти, – дәп Тарқан Билгә Буқаниң алайған алақ-жулуқ көзигә бир тиклинип қаравалди. 

Тарқан Билгә Буқа болса Ангурат-нойонниң гепини бөлүвәтти. Ангурат-нойон буни сәзди, йенип Тататуңа һәққидә бир сөз қилмиди. 

– Бәшбалиқлиқ адәмләр тирикчилик койида. Моңғулда, Чинда, Қитанда яшап жүргәнләр көп, – дәп гепини чиңитти. 

Ангурат-нойон Тарқан Билгә Буқани һеч бир орда әмәлдарлириға охшимайдиған, йошурун һәрикәт үстидә жүргән адәм болуши мүмкин, дегән ойни бешидин өткүзди. “Сән маңа бәлки, Бәшбалиқта лазим болурсән, бәлки сирдишиш пурситиму келип қалар, дәп ичигә пүкүп қойди. – Тататуңани билисән. Немишкә билмәймән дәйсән?”. Тарқан Билгә Буқаға тикләнди. Тарқан Билгә Буқа толиму чоң салқинлиқ билән моңғулниң көзигә қарап турувалди. Улар бир-бирини азду-тола чүшинишип, қақахлап күлүшүп кәтти. 

– Икки ханниң өмри узақ болғай! Баурчуқ Арт Текин билән Чиңғизханға тәң келидиған ханлар техи дунияға кәлмиди! –дейишти. 

Чиңғизханниң ишәшлик адими келә-кәлмәйла, яш гөдәкни у дәп-бу дәп алдап қоюш мүмкин, әлвәттә. Идиқуттики моңғул вәкили Уйғур ханлиғида хатиржәмликни сақлайдиған адими, Қаанниң “бәшинчи балиси” Баурчуқ Арт Текинниң оғли Қусмаинниң алдида ялған халтинин ағзини ечип қойғини билән, һәммини билип турған сәзгүр вә саватлиқ балини рәнжитивелиштин чөчиди вә тәшвишләнди. Униң билән йеқин болушни ойлиди. Йеқин болуш, әлвәттә, Тарқан Билгә Буқаға беваситә бағлиқ екәнлигини һәм билгән.

– Бу йәрдә дадам кәлгичә мән һөкүм қилимән.

– Шундақ, шаһзадәм! – дәп Ангурат-нойон униң сөзини қоллиди. – Һазир һөкүмран пәқәт сиз!

– Әтигичә хәйир.

– Хәйир, шаһзадәм! – деди Ангурат-нойон.

Тарқан Билгә Буқа баш егип,, қол қоштирип, унчиқмай көзи билән узатти. Бәшбалиқниң йеңи ләшкәр башлиғи Ангурат-нойон Қусмаинни ойландуруп қойди. Нойон Қусмаинниң етини йетәкләп меңиведи, униң алдидин үч жәңчи чиқтидә, атниң тизгинини бири тутуп, йетәкләп маңди, иккиси нойонға бир немиләрни ейтқандәк яки сориғандәк болди. Бирақ улар немә һәққидә сөзләшти, Қусмаин чүшәнмигән еди... 

Туруп-туруп Тарқан өйгә ялғуз қайтти. 

Айкүмүш мәликә Қусмаинни күтүп олтиратти. Оғлидин ишик босуғисини атлимай туруп сориди. 

– Дадаң билән хошлишалидиңму, оғлум?
– Яқ, йетәлмидим. Улар толиму жираққа кәткән екән. Бирақ моңғул алдимни ториди. “Тохта, йетәлмәйсән, атқан оқ, учқан қуш йетәлмәйду, – деди. – Жәңчиләр арисиға кирсәң өлисән, дәссәп йәнчиветиду”, деди. Ойлисам, хата иш қиптимән... Қоғлисам, йетәттим...

– Ким екән у? Бәшбалиқта немә қилип жүргән моңғул? – сориди ана рәнжип. – У тенигәнниң немишкә гепигә кирисән? Ким у? 

– Исми Ангурат-нойон екән. Бәшбалиқ ләшкәр башлиғимиш.

– У лалма бу йәрдә немә иш қилур? – һәжәпләнди мәликә.

– Сени, мени, Бәшбалиқни һимайә қилармиш! 

– Тарқан Билгә Буқа барму? Йә, у атаң билән биллә кетиптиму? 

– У қув түлкә Бәшбалиқта қапту. Һәр иккисигә дәйдиғанни раса келиштүрүп дәвалдим. 

– Хой бопту. Вақитлиқчә Идиқут болуп Тарқан қаптиму?

– Яқ, апа. Мана мән Идиқут.

– Худаға шүкри! Бирақ пәхәс бол! Уларни дадаң кәлгичә сениң раст дегин. Атай Сали билән мәслиһәтлишип жүргин.

– Мақул, апа, мақул. Сениң мәслиһитиңгә һәммидин муһтажмән. Мән бар! Һеч немидин қорқма.

– Немә дегиниң у балам? Һеч кимдин қорқмаймән, балам.

– Һә, иккимиз һеч немидин қорқмаймиз. Тоғра ейтисән, апа. Билмәймән, немишкиду, көңлүм әнсирәйдиғу. Тарқан Билгә Буқадин бир яманлиқ бар. Әву Ангурат-нойон қарғуниң көзи немишкә оюлдекин дәп ойлаймән. У маңа өлгән адәмдәк, толиму сүрлүк, толиму соғ көрүниду, апа. 

– Тарқан Билгә Буқа дадаңға чишини биләп жүриду. Униң қолидин һәр бала келур, балам. Пәхәс бол. Иғва тарқитишқа толиму майил адәм. Дадаң кәлгәндә, тарқанни Идиқуттин қоғлаветиду...

– Һә, уни йә өлтүрүш, йә қоғлаш лазим.

– Тататуңани Бәшбалиқтин һәр хил иғва билән қоғлатқан екән. 

– Шундақму техи, һә? Мөңкүп жүргинидә бир гәп бар, дегин. 

– Дадаң уни Тататуңа билән үзләштүримән дегән.

– Шу чағда карамити ашкарә болидекәндә? 

– Бизгә шу керәк, оғлум. Бу қатил, һәсәтхор адәм!

Айкүмүш мәликә оғли Қусмаинни йениға олтарғузди.

– Йенимға кәл, қара көзүм! Азирақ муңдишайли. Ич пуш қилайли.

Қусмаин аниға жүкинип олтарди.

– Қалмақ дадаңни жодилап әкәтти! – деди көзидики ечинишлиқ йешини төкүп. – Қорқитип әкәтти. Махтап әкәтти. 

– Яқ, апа. Дадам қорқмайду! Махтиғанға кәтмиди. Мошу йол билән ханлиқни сақлап қалимән дәп һәрикәтләнди. Бу һәрикәт тоғра һәрикәт. Дәсләп мән дадамдин рәнжигән едим. Һәтта артуқ аһанәт қиптимән. Дадам вәзийәтни пайдиланди. Аман болсекән.

– У йәрдә уйғурлар барғу! Ғәрбий уйғур барғу! Дадаң уларға қандақ қилич көтиришкә жүръәт қилала!

– Мән ойлаймән: улар Чиңғизханға дүшмән. Дадамға қериндаш. Қошқар бовимиз бир қәбилә. Бу тәрипини дадам чоңқур чүшиниду. Урушқа киргини билән адәм өлтүрүшкә, қан төкүшкә имани яр бәрмәс.

– Дадаңниң имани сағлам әмәс. 

– Ундақ демә, апа!

– Түркий қәбилирини өлтүримән дегән Чиңғизханға уйғур қошунлирини бәргинигә немә дәйсән?
– Илажисиз болған ярдәм. Имани Вәтән алдида таза. Ечинишлиқ йери, Идиқуттин кәткән қошунлар әнди йенип өз жутини, уйғур Вәтинини көрүшкә несип боларму? 

– Бәлки, Қаан дегән хотунпәрәс, уйғурниң көпирәк өлүп, моңғулниң азирақ өлүшини халайдиғанду?

– Беши очуқ гәп. У шундақ. Чиңғизханниң қошун тәртивидә, бириниң кәйнидин бири өкчисини бесип маңиду. Чекинсәң, әжилиңдин бурун өлсән.

– Қиш келәр, яз келәр. Япрақ төкүп күз келәр, амма өлгән уйғурлар қайтип кәлмәс, – көңли мискин болуп кәтти. 

– Мусулманлар өз йеридә туруп соқушиду әмәсму. Күч-ишәнчә мусулманлар қолида.

– Немишкә мусулманларниң яқисини житиватисән, оғлум? Дадаңниң дүшминиғу ахир. 

– Мусулманларниң йери, байлиғи дадамға керәк әмәс. У Чиңғизханға толиму керәк. Дадаң көрисән, сап-сақ Идиқутқа қайтип келиду.

– Ағзиңға яғ, балам.

– Тарқан, Ангурат-нойон биз үчүн хәтәрлик адәмләр, иккисиниң пәйли яман, пәхәс болайли апа.

– Худа, өзәң пана болғайсән! – деди ана.

Бәшбалиқниң кочилириниң биридин: “Кәтмә, ярим, кәтмә, женимни берәй, тилимниң учида шекәр берәй”, дегән нахша авази шикәстә болуп олтарған Айкүмүш мәликиниң қулиғиға аңланди. Шикәстә дил Айкүмүш мәликә шу кечиси ухлалмиди...

ҚИЛИЧ ТУТҚАН СӘРГӘНДАЛАРtc "ЋИЛИЧ ТУТЋАН СЌРГЌНДАЛАР"
Баурчуқ Арт Текин  билән Чиңғизхан икки күн, йәни кечәю-күндүз дулдул ат үстидин чүшмигән еди. Улар бир чағларда Қараханилар дөлитиниң макан-жайи болған Йәттису йерини дәссәп, Или дәриясини яқилап кәлмәктә. Атларниң дүкүридин, нойонларниң дәһшәтлик қиқас-чуқанлиридин, Или дәрияси бойидики қелин тикән, янтақ вә пөпүклүк қомучлар әгир-донай шахариған тоғач жигдә, териқ жигдиләр, көләңгүси һашамәтлик йейилған, егиз вә кәң қовзиғидин ақ шор чиқип турған тоғнақ яғачлири арилиридин семиз ақ тошқанлар, алтун вә күмүч рәңлик қирғавуллар жан қачуруп чиқип, һәр ян қачмақта. 

Тоңғузларниң чеқириған инчикә авазлири һәшләргә кәтмәктә. Жәңнамә сәпиригә чиққан жигитләр һеч немигә етивар бәрмәй, Қаанниң кәйнидин қалмай, атлирини  девитип кәлмәктә. Әгәр кимду-бири тәртипни бузса, шу тәртипни бузған нойонни кәйнидә келиватқан нойонниң өзила өлтүрүп ташлайдиғанлиғини һәммиси яхши билидиған. Шуңа қошунлар Қаан арқисидин қалмаслиққа тиришатти. Бу чоң қанлиқ сәпәрни һәммә үчүн муқәддәс сәпәр дәп чүшинәтти. Шу хил қошун тартип жүрүш​ләргә Чиңғизхан икки жил мабайнида алаһидә тәйярлиқ вә мәшиқ ишлирини жүргүзгәнди. Пишқан, чидамлиқ, күчлүк, ирадилик нойонлар бу жүрүшкә таллап елинғанди, шуңлашқа Чиңғизхан арқида, биқин янлирида, кәйнидә келиватқанлар бир немә болуп қаларму дәп, һеч бир тәшвишләнмәтти. Чиңғизхан Идиқут йеридин чиқиши биләнла: “Һәй, худа! Моңғулниң алиқини бош, дуния бәр, ялаңтөш моңғуллиримни кәмбәғәл-намратчилиқтин қутулдурғин!”, дәп худаға илтижа қиливеди. Баурчуқ Арт Текин болса: “Мениң муқәддәс Уйғур-Идиқутимниң йери, хәлқи аман болсекән! Жутум, Бәшбалиқта қалған хәлқим, Айкүмүш  Мәликә, оғлум Қусмаин ирадилик болсекән! Оғлум билән хошлишалмиғанлиғим үчүн, һәй, худа, мени кәчүргәйсән!”, дәп ой-хиял сүрәтти. Улар Или дәриясиниң бойиға йетип кәлгәндә, атлириниң тизлирини тартип тохтатти. Чиңғизханни көтирип келиватқан Идиқутниң ақ тумшуқлуқ ети күч-қувитини техи йоқатмиған охшайду, еғиздуруқтин пахта кәби ақ көвүкләр чечип, бир йәрдә туралмай, тепчәклимәктә. Баурчуқ Арт Текин буни көрүп, өзи өстүргән Идиқут етиға бәкму рази болди. Чиңғизхан Қаш теши билән безәлгән егәр-тоқумниң кәйнигә бағлап қойған ғожунниң ағзини ечип, униң ичидин кичиккинә ақ байрақни суғирип алдидә, уни егиз көтирип, у яқ-бу яққа пулаңлатти. Буни көргән нойонлар вә идиқутлиқлар тохтиди вә атлиридин сәкришип чүшүшти.

– Досини йерилғанлар барму? – дәп жиддий сориди Чиң​ғизхан. Һеч ким һеч немә демиди... – Зәррә төкүвелиңлар. Бу йәр толиму азадә екән. Қурал-ярақ йетип кәлсун. Күтәйли, суға чөмүлүш, белиқ олаш болмисун! Һәр ким ғожунидики пиши​рилгән гөшини йесун. Қени, зәррә төкүш!

Нойонлар һәр бир тал, дәрәқ, чатқаллиқ, қомучлуқни йөләп, өрә туруп, узақтин узақ зәррә төкүшти... Андин улар һәр ким өзи мингән атлирини аста у яқ-бу яққа йетәкләп маңди вә атлири убдан дәм алғандин кейинла, чулвурини сөритип, чөпкә қоювәтти, өзлири болса Бәшбалиқтин алған пишқан гөш, тоғачларни елип, қосиғини тойғузушқа башлиди. 

Күз пәсли бу әтраптики һәммә өсүмлүкләрниң йопур​мақлири қип-қизил болуп, алтун либасқа оралғандәк, көз тартатти. Баурчуқ Арт Текин бу гөзәлликкә тоймай қаратти. Чиңғизхан болса, гөзәлликни яқтурматти. Шуңа буниңға қарапму қойматти. Бу гөзәллик уни өзигә жәлипму қилматти. Чүнки икки-үч күн ичидә бу гөзәлликниң һеч бир изнаси қалмайдиғанлиғини Чиңғизхан яхши биләтти. 

– Мениң маңған йеримдә йәр, су қалиду. Башқиси өлүп, вәйран болур, билип қой, оғлум! – деди тәбиәтниң сехирлиғиға һәйран болуп, зоқлинип қараватқан Баурчуқ Арт Текингә.  – Назук һиссият мәндә йоқ. Сәндиму шундақ болуши керәк. Халамсән, халимамсән, бәри бир оттура азияликләр, сартаулиқлар сени қузғун, қан ичәр, булаңчи дәйду. Мени һәм шундақ көрәр. Мән сени қәһриманлиққа, зорлаш, булаш, өлтүрүшкә үгитимән. Идиқут дегән һәммини көрүп, өз бешидин өткүзүши лазим. Қитан әлчисиниң бешини маңа әкәлдиңғу... Һә, у саңа дүшмән болди, Һә, у дүшмән билән ағиз ялишишқа болматти. Иккимизниң тәғдири мәңгү биллә. Чиңғизхан бар йәрдә Баурчуқ Арт Текинниң исим-шәрипи болиду. Буни ядиңдин чиқарма! Мәндә ейиқниң күчи, йолвасниң көзи, бөриниң жүриги бар. Худа маңа шундақ хисләт бәргән. Адәмгә қариғанда, жиртқучлиғим бәзидә ешипму кетәр. Һазир ишәнмигиниң билән, Отрар, Сәмәрқәнт вә Хорәзмләрдә өз көзүң билән көрисән. Аста-аста сәнма жиртқучлар қияпитигә кирисән шикәстә нәпислик қилма. Қирғинни көр!

“Жаһанниң фатиһи Искәндәр болса, қатили Чиңғизхан екәндә”, дәп ичигә пүкти Баурчуқ Арт Текин. 

Һәқиқәтән Чиңғизхан өз тәдбири билән ейтқанда, иланға һәм тилиниң учида шекәр беридиған киши екәнлигини очуқ сәзди Баурчуқ Арт Текин. Бирақ Баурчуқ Арт Текин иланму әмәс, йолвас, маймун, бөрә, ейиқму әмәс, у әң алди билән адәм. Уйғур-Идиқути буниңдин танмайду, халас. 

Или дәрияси бойиға он икки қанатлиқ сериқ шатр өй тикилипму болған еди. Чиңғизхан Баурчуқ Арт Текинни сериқ шатр алдиға башлап кәлди. Сериқ шатр алдида Чиңғизханниң қолиға күмүч чөгүндә иссиқ су қуйди. У йоған вә дихмақ қоллирини ипар һиди гүпүлдәп турған хушбой Идиқут совунида пакизә жуйди. Тамақлирини тазилап, әтрапиға йенип-йенип түкәрди. Күзәтчи үз етидиған ақ вә юмшақ лөңгини көтирип алдиға чиқти. Чиңғизхан лөңгини, немишкиду, қолиға алмиди. Немидинду гуман қилди. 

– Қени, лама-тибабәтчи Лубсан Данзон? – дәп аччиқ қилди. – Қени, Лубсан?

Алим лама-тибабәтчи ашпәз Лубсан Данзон Чиңғизханниң үнини аңлап, ақ өйдин жүгрәп чиқти, егилип тазим қилди, кәчүрүм сориди вә икки алиқиниға селип йеңи көк рәң рәхтни узатти. Чиңғизхан қолини сүртүвелип, һелиқи “беәдәп” күзәтчигә алайди. Буни чүшәнгән нерирақта турған шәхсий кешек күзәтчиләр лөңгә бәргән һелиқи күзәтчини иккиси ниқтап нери әкитип, айимай, қосиғини тирикла йерип ташлиди вә көтиривелип, Или дәриясиға паллақидә ташлаветип, қарап турди. У теч еқиватқан суда узақ ләйләп берип, туюқсиз өй орнидәк можут болған қайнам өз қойниға елип, су астиға әкирип кәтти. Һөрмәтлик, инавәтлик кешеклири Қаан қуяшниң буйруғини бәжа кәлтүргәнлигигә чәксиз бәхтияр болуп, Чиңғизхан алдиға кирип тиз пүкти.

– Яхши адәмләр көпәйсун! – деди Чиңғизхан улардин рази болуп. – Яманлар бири судин, бир шәмшәрдин, бири оттин өлсун. 

Икки яш жигит қилған қатиллиғини унтуп, чирайлирида шатлиқ аламити нур чечип орунлиридин дәс турушти.

Идиқут Баурчуқ Арт Текин Чиңғизханниң шу хил қатиллиғини ичидә қоллиди. Бу ибрәт алидиған иш екән. Қаан һәммини байқайдекән: көзүңдин, ишарәт-имадин, қол һәрикәтлиридин, сөзлигән сөзидин, орунсиз һәрикәтләрниң ақивити немә болиду, немишкә шу һаят ипадилиниду – буниң һәммисини байқап, сезип туридиған хисләткә егә екәнлигини Идиқутму рошән сезишкә башлиди. Қәшқәрлик йоған Арисланхан, хотәнлик қилич Мелик шаһ, Кучадин Али Бахши кәби қошун тартип, хошамәт билдүрүп кәлгән уйғур қоманданлирини Чиңғизхан сериқ шатр өйгә тәклип қилмиди. Бир уйғур жутидин биллә кәлгән қомандан қериндашлириниң талада, нойонлар арисида, яғач түвлиридә олтирип, ишттәк тамақ йәватқиниға ечинған еди. Иландәк сәзгүр Чиңғизхан Баурчуқ Арт Текин ойини дәрру билди. Сән рәнжимә, дәп көңлини ясимиди Қаан, әксичә, өз ойини йошурмай ейтишқа башлиди. Бирақ у Баурчуқ Арт Текинни өзиниң қешиға техиму йеқин олтиришини сәмимий тәклип қилғач, меһман-хошәмәтчиләр һәққидә:

– Сән өз балам! Улар мениңдин әмәс, сениңдин қорқиду. 

Моңғул қомандани Уйғур-Идиқутиниң мүрисини қеқип қоюп, Баурчуқ Арт Текинниң бешиға, хиялиға кәлмигән гәпни қилди. 

– Сән уларға охшимайсән. Әқлиң үстүн. Бу уйғурлар, қорқанчақ. Ичи тар. Башлирида һарам ой бар. Уларда қизғиниш күчлүк. Иккимизниң ата-бала болғанлиғимизни зади көрәлмәйду. Билимән, сезимән. Һазир улар маңа керәк. Өлүп кетишигә яки тирик қелишиға кепиллик берәлмәймән. Қирғин-барат, қирғин-суран, опилаң-топилаң уруш башланғанда көримиз. Сениң тирик қелишиңға кепиллик берәләймән, оғлум! Азия вә Европини өзәмгә қул қилсам, Моңғул хәритисини кәңәйтсәм, Чинни, Танғутни тәслим қилсам дегән үмүтүм бар мәндә. Маңа ишәнсәң барғу, улуқ Уйғур-Идиқут дөлитини қуруп беримән. Пүткүл уйғурларниң бешини қошуп, бир уйғур байриғи астиға топлаш лазимдур. Униң бешида мениң һөснидар, гөзәл келишкән оғлум Баурчуқ Арт Текин олтиридиған болиду. Арминим шу.

Бу, әлвәттә, хиял әмәс еди. Баурчуқ Арт Текин Қаанға һисдаш екәнлигини билдүрди. Күтмигән вақиәни Қаан ағзидин аңлиди.

–Мәңгү яшаң, Тәңриқут Қааним! Һемишәм мән сиз билән. Сизгә тайинимән! 

Баурчуқ Арт Текин орнидин дәс турди вә қолини көксигә қойди. Бу чоң миннәтдарлиқниң ипадиси еди.

–Олтар, Баурчуқ Арт Текин, олтар! –дәп униң қолидин тартти. – Иккимиз техи талай ишларни қилимиз.

Тибабәтчи, алим, лама ашпәз Лубсан Данзонниң қоюқ, суюқ тамақлириму дәстиханға қоюлған еди. Ашпәз лама Лубсан Данзон дәстиханға Қаан яхши көридиған гөш, қеза, қимиз, Баурчуқ Арт Текин яхши көридиған анар сүйи, һәсәл, мевә-чевә қойди. 

Чиңғизхан алтун тавақта йеди. Һәр иккиси азирақтин боз ичти, ахирида қоюқ сүтлүк әткән чай кәлди. 

– Уйғурларниң чейи бизниң чайға охшайду, – деди лама Лубсан Данзон.

– Орхон, Селенга диярида дөләт қуруп яшиған уйғур қерин​дашлирим, әтималим, әкәлсә керәк дәп тәхмин қилимән, – деди чайға мунасивәтлик пикирни техиму күчәйтип Баурчуқ Арт Те​кин. – Пан Текин, Боко Текин бовилирим ичкән чай... Шу хил әткән чай бизниң пәхримиз, шаһанә тамақлар қатаридин орун алиду. 

Шу ан сериқ шатрға кешекләрниң бири кирип, тик туруп моңғулчә баян қилди:

– Қурал-ярақ басқан улаг қошунлиримизға қошулди. 

– Йәничу? – сориди Чиңғизхан қелин қапиғини көтәрмәй қопал аһаңда.

– Шусун
 басқан улагму кәлди, – дәп хәвәрлиди күзәтчи.

Чиңғизхан әнди қешини егиз көтирип, кәң ағзи сәл керилди.

– Мақтаалға
  әрзийсән, – деди хуш хәвәр йәткүзгән кешек әзасиға. – Жуши оғлум кирсун! 

Кешек әзаси көтирәңгү роһ билән:

– Хоп болиду, қудрәтлик Қааним! Жушиға ейтимән, – деди вә бурулуп чиқип кәтти.

Егиз бой, чирайлиқ чачлирини серип чүширивәткән Жуши кирип кәлди. Дадиси уни өзигә йеқин кәлтүрмәй, йәнә буйруқ чүшәрди.

– Или дәриясидин өтимиз. Төгә, қотазларни сойғин. Жәңчи жигитләр хам йәвәтсун. Дәриядин өткәндин кейин барлиқ қуралларни улагқа басқин, Отрарға тез йетиш керәк. Һарву, ат улаглар болсун, пат-пат йөткәп тур атни, әнди сени күтмәймиз. Тез! Тез! Уқтуңму? 

– Уқтум! 

– Маң, чиқ! 

Чиңғизхан Баурчуқ Арт Текинни йениға елип, нойонларни чақирди вә пәрман чүшәрди.

– Илидин өтимиз. Көрүп турисиләр, көрүк йоқ. Атлар өтиду, гәп улагларда, қураллиримизни өткүзүштә. Буму биз үчүн жәң. Ағамчиларни әву қанатқа бағлаймиз. Мону яғачларни кесип, униңдин парчә-парчә көрүк, сал ясалсун. Киришиңлар! – деди. – Әтә биз Арганумдин өтүп кетидиған болайли! 

Баурчуқ Арт Текин суда үзүштин қорқматти.

– Ким бу ағамчини у қанатқа апирип бағлиши мүмкин? – дәп Чиңғизхан дәрия қирғиғида у яқ-бу яққа алчаңлап маңмақта.

Буни чүшәнгән Идиқут:

–Бешиңизни қатурмисила, Қааним. Ойлиған ойиңиздин мана мән чиқимән, – деди.

Баурчуқ Арт Текин шох, долқунлинип еқиватқан дәриядин ети билән иккинчи қатқа үзүп өтүп, қил ағамчини керәклик йәргә бағлиди...

Қаан сәп алдиға өтти вә ат үстидә керилип олтарған һалда қоллирини Қаш теши билән безәлгән егәр-тоқум кәйнидики гиләм ғожуниға сүртти. У қисқа сөзлиди:

– Биринчи қәшқәрлик Арисланхан, Али Бахши, Идиқут-Уйғур қошунлири өтсун. Үкетай қошунлири, Толи қошунлири, андин Жебе, Сүбетай сәрдарлар, Жуши қошунлири өтсун! Ахирида мән. Бирақ агаһландуримән: ат өлмисун, қурал-ярақ еқип кәтмисун. Аттин айрилғанға ат йоқ. Отрарғичә пиядә һайдап баримән. Уқтуңларму? Башлайли, һә, қени Арисланхан!

Қәшқәрлик Арисланхан яш жәһәттин һәммидин чоң еди. Ямпиши астидики инчикә қил ағамчиниң бир учини қаттиқ тартилған ағамчиға кирмәк селип бағлиди. Атни суға қарап девитти... Уйғур қошунлири у қатқа сақ-саламәт өтти.

Чиңғизхан немә сәвәптинду, уйғур қошунлириға моңғул һәрбий кийимлирини бәрмиди. Униң добулғиси, төшини йепип турған төмүр пәнжирә, чаққан иштан униңға яришип туратти. Шу ан қаттиқ боран чиқип, дәрия сүйини чайқиди. У жуқури-төвән давалғуда чайқалди, асти партланғандәк егиз долқунлар һасил болуп, хелидин бу ян су көрмигән Илиниң қирғақлириға лөмшүп чиқти. Чиңғизхан қошунлири кәйнигә чекинмиди. Буйруққа бенаән өтүвәрди. Қаттиқ боран Или сүйини егиз-пәс пеқиритип ташлимақта еди.

– Бехәтәр әмәс! – дәп вақириди қошунлириға мәдәт берип. 

Чиңғизханниң көзичә өзлирини ағамчиға бағлимиған жәңчиләр атлири биләнла еқип берип, у йәр-бу йәрдә тонурдәк һасил болған гирдапқа чөкүп, ғайип болди.

Жуши Қаан дадисиға келип:

– Хәтәр. Бу чоң апәт. Боран бесилипму қалар, бәлки, – девиди, Қаанниң пут-қоли тартишиватқандәк түгүрлинип кәттидә:

– Бәс! Поқ йемә, – дәп вақириди. – Өткүзисән! Жәжәңни кейин беримән.

Жуши һәқиқәтән су апитидин қорққанди. Бу дөрән Қаандин рәнжиди. Амал нечүк. Жуши әнди салға бесилған қурал-ярақни өткүзүшниң йолини ойлиди. Қошунида суда әң яхши үзидиған, күчлүк жигирмә атни таллавалди. Сални уларға бағлатқузди.

– Тарт! – деди жәңчи сәрбазларға. – Тәңрим бизни қоллисун!

Жуши өзи сал үстидә өрә туруп, қоллириға узун яғачларни тутқузуп, оң вә сол арқиға бир нәччә жәңчиләрни қойған еди. Улар: Енесай, Иртиш, Керулен, Орхон, Селенга дәриялириниң хәтәрлигигә қаримай, талай қетим аман-есән атлиқ өткән, сал ясап, жүк-тақ бесип өтүп үгәнгән сәрбазлар еди. Жуши у яққа, бу яққа, дәп вақирап йол-йоруқ көрситип туратти. Жаза қошун​лири униң буйруғини орунлимақта. Қирғақта болса, алдида өткән қериндашлири Үкетай, Чағатай, Толилар күтүп туратти. Һәр үчилиси дайим Жушини батур әмәс дәп һесаплиғачқа, бу дөрән һәм шундақ дәп чишиға тегишти. Үкетай боздин өлгичә ичип, сәнтүрүлүп жүрәтти.

– Жуши бизни доримиди. У жәңчи әмәс. Әйнә, қара, қорқуп келиватиду, паләч.

Жуши ахири өтти.

– Һәй, маңқилар, чүшириш буни, – деди балиларниң чоңи Жуши. – Бирини еқитсаң, өлисән мениңдин! 

Жуши терикип кетипту, у Уйғур-Идиқутиға бир қаравалдидә, етиға минип, йенип суға кирип кәтти.

– Аран өткәндә, немә қилғини бу? – дәп ғудуңшиди Толи акисиға жени ечип. – Һәммини қилған сән! Сән! – дәп акиси Үкетайға вақириди. 

Үкетай унчуқмиди. Униң бу турқида қолиға бир немә тутуш, тошуш мүмкин әмәс еди. 

– Жанабий Үкетай, – деди Баурчуқ Арт Текин тәшвишлинип. – Бу оқәтни башқилар қилғай.

Үкетай Идиқутниң қешиға һүрпийип кәлдию, есиға боз чүшүп кәтти. 

– Боз ич, дәйсәндә! Дурус! Уйғурниң әқли әқил! Ичсәм ичәй.

Уйғур қошунлири Жуши зиммисида турған қурал-ярақни еһтият билән йәргә жиғип, догилиди. Жуши әнди қошумчә атларни һәм һайдап, бу тәрәпкә өткүзүшкә башлиди...

– Жанабий Уйғур Текини, сән мону атларға егә бол. Мән әнди у қатта қалған әву пақа баш, лама Лубсан Данзонниң қазинини өткүзүшүм керәк. Мусулманлар арисида қазан тепилмайдиғандәк, Моңғулдин әкеливатқинини қаримамсән. Төгә чөкүп кетидиған қара қазанни сөрәп немә қилиду, десәңчу? Немишкә унчуқмайсән, жанабий Уйғур-Идиқути? Қазан дунияға ятамду? Алтунму, йә күмүчму? Турған бир чоюн! Сән алтун тавақни Қаан дадамниң қолиға немишкә тутқузуп қойдуң? Қазанни сөрәп меңишида бир сир бар. Уни сәнму, мәнму һәм билмәймиз. Пәқәт Қаан дадамниң өзила билур вә биздин сир сақлап турур. Бу қазанни Отрар шәһиригичә апармақчимән техи.

Баурчуқ Арт Текин ойлинип, Жушиға жавап бәрди:

– Дүшминини чөмүлдүрәр бәлки, бу қазанда.

Жуши чүшәнмәй:

– Немә, немә? Немә дедиң, жанабий сәртекин? 

– Қазан әшу ламиниңғу дәймән?

– Дурус ейтисән, жанабий Уйғур Текини, – худди бурун-бурун​тинла тонуш кишидәк, униңға ечилди. – Өзи хизмәт қилған моңғул ибадәтханисиниң қазини. Бу қазанда нәччә йүз миң раһип тамақ йәтти. 

Шу ан көк асмандин Тәңриниң ипардәк хушбой гүл чечәклири яғди. Или бойиниң у қат-бу қети жим-жит болуп, су һәм һар​ғандәк,  долқунлар қисимида йерилип, парчилинип кәтти. 

– Мана демидимму, күн ечилип кәтти. Мән берип қазанни елип келәй, – дәп һелиқи қурал-ярақ әкәлгән салға олтардидә, аста Чиңғизханға қарап үзди. 

Палақни санчип, у қатқа кетип қалди. Жуши қумға милинип, йоған чоюн қазанни әву қирғаққа иштирип кәлдидә, суға аста чүшәрди. Қазан суға чөкмиди. Су үстидә ләйлитип берип, йеникла салға басти. Һәш-пәш дегичә қазанни у қатқа йәткүзди. Баурчуқ Арт Текинниң көзи Жушида еди. У Чиңғизханниң балилири арисида аддий вә данишмән пәрзәнди бар дәп ойлимиғанди.

– Ейтқина, Уйғур-Идиқути Баурчуқ Арт Текин, немидин қорқисән? Өлүмдинму? Яки дуния жиғип өлүштинму? 

Баурчуқ Арт Текин дәрру жавап бәрди:

– Сәрсанлиқтин қорқимән! Наһәқ өлүмдин қорқимән! Сәрсан-сәргәнда болимиз. Мана көрүп тур. 

– Саңа йәр, алтун керәк әмәсму? – Жуши униңға йәр астидин қариди.

– Бир чақиримлиқ таладин, бир ғеришлиқ өйүм яхши, – деди Уйғур-Идиқути. – Мениң өзәмгә йерим йетиду. Алтун маңа керәк әмәс. Хәқниң әмәс, өзәмниң, Уйғур елиниң алтуни бар, болди!

– Сән Қаан дадамдин қорқисәнғу дәймән. Болмайду дәп хира​ман жүргәндин, болиду дәп ғожидар, сәгәк жүргән әла әмәсму! 

– Шундақ, шундақ... Техи сән мени чүшинип кәткиниң йоқ, – дәп Жушиниң көзигә очуқ көз билән қариди.

Жуши бу Уйғур-Идиқутиниң әқил-параситигә һәс-һәйран болуп, һаңвеқип қалди. “Сән маңа зор тирәк...”, шундақ дәп қәлбини ачтию, бирақ Жуши йәниму ичидә гуман қилип:

– Мениң гепим Қаан дадамниң қулиғиға йетип қалармекин? – деди, немишкиду, тәшвишлинип. – Сениңдин, жанабий Текин, ундақ сатқунлуқни күтмәймән. Сән маңа йеқип қалдиң. Мән сени ака дәймән.

– Мениң ағзим мәккәм, хатиржәм бол. Маңа қариғанда, тапқан ата йеқин әмәсму? Бәлки сән мени  синимақ үчүн атаңниң тапшуруғини орунлаш үчүн қиливатидиғансән? 

– Уғу шундақ. Тонумаймән. Бирақ “Қойсун алдимға күмүч, зәр, һиммәт билән зиядә”, дегән атини ата демәймән. 

– Чоң гәп чиққан йәрдин, чоң иш чиқиду, – дәп Уйғур-Идиқути уни өзигә йеқин тутти. – Иккимизни әйнә дадаң көрүп туриду. Биздин неминиду гуман қилиши мүмкин. Тайлиқ келипла сорайду. Мән немә дәйдиғинимни дилимға селип қойдум. Мәртлик, садақәтликни билимән...

– Көрсә, көрсун. Униңға сөз қайтурғанлиғим үчүн мени жазалайду. Көрисән,  шундақ қилиду. Мән бир нәрсигә һәйран болимән. Ким беқинмиса, униңдин дәрру өч алур екән. Кимду-ким беқинди болди уни жүр, биллә баримиз дәп қатиллиқ йолиға әгәштүрүр. Сән халамсән, халимамсән, һеч кари йоқ.

Бу гәп Баурчуқ Арт Текингә тегиватқанлиғини униңдин йошурмиди, пәқәт: 

– Биз қошун тартип кетип барған Оттура Азия вә Иран егизлиги падиша, ханлар жәң қилишмай маңа охшаш дост болуп кетәр, – деди өз гепигә өзи ишәнмигән һалда. – Жәң қозғап кетип баримизғу, һәр хил вәзийәт йүз бериши мүмкин. 

Арида гәп үзүлүп, һәр иккиси лама Лубсан Данзон билән Чиңғизхан иккисиниң ат билән үзүп келиватқиниға қарап қалған еди. 

– Бизму Қитан ханлиғиға беқинда болған, – дәп йәнә гәп тегигә чөкүп, Жушиға ич-сирини ечип сөзлиди. – Беқинди болушниңму чеки бар. Болмиса, Қитан әлчисини өлтирәрмидуқ, ахир. 

Жуши Уйғур-Идиқутниң һөкүмрани Баурчуқ Арт Текингә мәмнунийәт билән қариди... “Һә, сән шундақ мөтивәр, әқли дәрия Шаһзадә екәнсәндә, мән сениңдин хаталашмаптимән. Раст ейтисән, су ақиду, таш қалиду...”. 

Уйғур-Идиқути өз ойини ейтти.

– Тәңриқут Қаан тирик екән, һаман уруш қозғайду. Бу шүбһисиз. Шуңа қилич-нәйзисиз Идиқут хәлқи аман қалди вә қалур. Амма-лекин ким билиду, кейин атидин жуда қалған балилириниң инсап-топиғи мундақ болиду, андақ болиду, дәп ейталмаймән.

Чиңғизхан, худди Баурчуқ Арт Текингә  охшаш суда әркин үзүп келивататти. Униң кәйнидә Чиңғизхан етиниң чулвурини теқимиға қаттиқ бесивелип, лама Лубсан Данзон ат билән улуқ суда үзүп кәлмәктә еди. Дәрияниң бу қанитиға өткән моңғул қошунлири улуқ Тәңриқут қоманданиға һәвәслинип қарап “Қаанимиз мәңгү яшисун!”, дәп Или вадисини чаң кәлтүрүп вақиримақта. Чиңғизхан тез арида қирғаққиму йетип кәлди. Униң үстидин су шуқирап еқивататти. Жуши Қаанниң йеңи кийимлирини көтирип, алдиға әкәлди... 

Чиңғизхан чоң жәңгә атлиниш алдида жуюнуп-тари​нивалидиған адити болидиған. У йоған қазан йенида көйнәксиз, күмүч тәнлирини күнгә қахлап олтарған еди. Тибабәтчи лама Лубсан Данзон, қазанға һәр хил қурутулуп елинған дала-гия чөплирини селип, даш қазанни қайнитивататти. 

Бешиға бир парчә латини бағлавалған һелиқи тибабәтчи лама Лубсан Данзонниңму қазини иссип қалған екән. У Қаанни тәклип қилди.

– Жанабий Қааним! Тәйяр! Мәрһәмәт қилғайла! 

Чиңғизхан қаттиқ қол болғиниға қаримай, балилириниң арисида чоң оғли Жушини батур вә әқиллиқ қомандан дәп әзизләтти. У:

– Жушини чақириңлар! Мениң үсти-бешимни жуюп қойсун. 

Жуши кәлгичә, Қаан йоған қазан ичигә чүшүпму үлгәргән еди.

– Жуши, бол! Бол! – дәп қазан ичидә Қаанниң авази аңланди. 

Жуши даш қазанда жуймиғини билән Орхон, Керулен, Селенга дәриялири сулирида талай қетим Қаан атисини жуюп қойған еди. Чиңғизханни Жушидин өзгә һеч ким жуюндуруп қойматти вә у һеч кимгә жуюп қой, дәп һәм муражиәт қилматти. Қазандики иссиқ, илман суда һәр хил гияларниң хушбой пурақлири димақни йерип туратти. Жуши Қаанниң қелин, гөшлүк тенини аста вә юмшақ сийпиди. 

Чиңғизхан бу мәлһәм иллиқ қолларни кимниң екәнлигини сәзди. Чиңғизхан Қаан қомандан әмәс, қатардики аддий бир атидәк Моңғулда, Қарақурумда қалған аилисини әслиди. 

– Бөрте Уджен Сечен Хатун апаң өй иши билән сунтахта болуватамдекин. Чахә мән болмисам, апаңни тиңшимайду. Алтун-Бике – уйғур акаңниң кенизиги – мүжәзи чос. Байқаймән иккиңлар қениңлар бир-бириңгә охшайду... Бәшбалиққа келиш алдида чөмүлдүрүведиң мени.

Жуши һөкүмран Бөрте Уджен Сечен Хатунни, Чахәни, әсләпму қоймиди. Амма шикәстә болуп жүргән сиңлиси Алтун-Бикени көз алдиға әкип әслиди. У Қаан дадисиниң, худди таштәк қаттиқ, тән-бәдинигә совун сүркәп, аста жуюшқа башлиди.

Бу хил зор тәнгә бәлки оқму өтмәс, қилич, тиғму кирмәс. Немә дегән чиң тән! Шу ан Алтун-Бике Жушиниң қешида пәйда болди вә тилға кирди: “Мән һәммини сезипму, көрүпму жүримән, ака, агаһландуруп қояй: сени, көйүмчан ака, чәксиз қәдир тутимән. Қаан дадимизниң мүжәзини билисәнғу. Палтиси белидә, шәмшири қолида, ейтқинини қил. Тениң яқа жутларда қалмисун. Баурчуқ Арт Текинни пана тут”, Алтун-Бике шундақ дәп аппақ пәрдә кәби йоқап кәтти.

Жуши сиңлиси Алтун-Бикени көз алдиға кәлтүрүп, бир дәқиқә униңдин бәһриман болди. Чиңғизхан иссиқ суда езилип, раһәткә чөкти. Һөкүмранниң көзлири жумулди. 

– Болди, дада! – деди Жуши униң тенини бармақлири билән тоқулдитип урди. – Тур, тур! 

Қаан нәм кирпиклирини көтәргәндә, Жуши униң чоғ кәби қип-қизил көз чанақлири оттурисида йоруқ юлтуздәк, өткүр нурлуқ көз қаричуғини байқиди. Бу һаләттин Жуши униң ухлимай, әксичә, көзини жумувелип, Оттура Азиягә қилидиған һужумниң йол-йоруғини ойлап ятқан екән, дәп тәхмин қилди.

– Отрардин башлаймән! – дәп вақирап турди.

Лама Лубсан Данзон униң үстини убдан сүртүп, кийиндүрди вә исни мол чиқирип, исриқдиди.

* * *

Чиңғизхан һәрбий сәрдарларни әтрапиға топлиди. 

– Һөкүмранлиқ мәркизи Отрарға һәммимиз йепилип һужум қилимиз! – деди. – Йүз атлиқ тиң-тиңлиғучи алдимизда кәтти. Бәлки улар Отрар шәһириниң четидә бизни күтүп туридиғанду. Моңғулниң күчи – ғалип күч! Алдида мән вә Баурчуқ Арт Текин маңимиз. Андин уйғур қошуни, ахирида моңғул қошуни маңсун. Қурал-ярақ сөригән ат улагларни Жушиниң қошун күчлири һимайә қилип маңсун.

Шундақ қилип, улуқ шәһәр Отрарға қарап қанлиқ сәпәр башлинип кәткән еди...

– Тәңриқут Қааним! – дәп уни өзигә қаратти яндаш келиватқан Баурчуқ Арт Текин. – Хорәзм Муһәммәт шаһ дөлити һәққидә хәвәрдармусиз? 

Сәл алдида келиватқан, ат үстидә қарчиғидәк олтарған Чиңғизхан етиниң тизгинини сәл тартип, Баурчуқ Арт Текингә қариди вә деди:

– Моңғул күчи, гоя тағ ичидин етилип чиққан қияндәк, Шә​риқтин Ғәрипкә қарап кетип барар. Растимни ейтидиған болсам, Хорәзм шаһлар дөлитиниң күчи, гоя сүйи тартилған дәрияға охшаш, күндин-күнгә қуруп кетиветипту. Ички ғул-ғула күчлүк екән. Хорәзм Муһәммәт шаһ билән униң аниси Теркен Хатун арисида тәхт талишиш күчлүк екән. Мусулманлар шаһ түзүмини анчә қоллимайдекән. Бу йәрдә чоң чирик бар. Дөләт ғәзниси қуруқ қалған. Селиқ һәрбий қошунни чәк-чекидин бөлүп-бөлүвәткән, дәп мени ишәндүрди. Хорәзм дөлитиниң тәхтини тартивалимән. Хорәзм, Сәмәрқәнт, Бухара, Отрар, Бәлх, Мава​раннәһир қатарлиқ жайлардики ақ сүңәкләр мениң келишимни күтүп турар. Бу йәрдики давалғу тәшвишлирини биз, моңғул​луқлар, интайин яхши билимиз. Бу шараитни пайдилиниш лазим

– Һелиқи оттура азиялик мусулманларниң бизгә ярдими барму, Қааним? 

– Ярдими бар, мән уларни бақтим. Сәмәрди, уларни бу дөрән раса пайдилинимән. Бәдирдин Амәт, Данишмән һажип хелә авал күткән тиң-тиңлиғучи моңғул қошунлириға йол-йоруқ көрси​тиду. Көп жиллардин бу ян отрарлиқ мусулманлар маңа чоң хизмәт қилди. Оттура Азияниң һәр бир шәһиридә қанчә адәм бар, күчи немидин ибарәт? Тәбиий шараити, хәлқиниң һал-әһвали, бай-гадайлиғини әшу мусулманлар арқилиқ билимән. Улар һазир Отрарда, бәлки Хорәзмдә жүрәр, бәлки Хорәзм падишаси билән учрашқанду. Муһәммәтниң аниси Теркен Хатун билән көрүшкән болуши керәк. Өлтүрүвәттимекин? Бәлки уларни зинданға ташла​вәттимекин? Яқ, өлтүрәлмәйду. Бу икки оттура азиялик қачқунлар наһайити қув вә мәккар! Қутулуп кетишигә гуман йоқ. Әгәр тутувалса, уларни дәрру өлтүрмәй, сорайду. Муһәммәт, Теркен Хатун мени вә сени сорап хәвәр алғиниға хуш. Һәрбий күчимиз қанчә? Қанчә қошун тартип келиватимиз? Һәммисини билгүси келур.

Баурчуқ Арт Текин Бәдирдин Амәт билән Данишмән һажипниң Хорәзм шаһлар дөлитигә кирип келиватқан сүйиқәстлик һәрикитини билмәтти, әлвәттә. Улар Отрар Наиби Яналған, йәни Қадирханниму тәһдиткә, тәшвишкә селип қойғинини һәм билмәтти.

Чиңғизхан Оттура Азиягә жәң қозғап чиқиш алдида икки мусулманни йениға чақирип, икки хил хәт яздурған еди. Биринчиси Теркен Хатун намидики хәт. Хәтниң мәзмуни мундақ еди: “Мән өзәмниң уруқ вә қәбиләм намидин қәсәм қилимәнки, немини сиз халисиңиз, улуқ жанабий Чиңғизхан, шуни қәтъий орунлайду. Бизниң зимин сизниң зиминиңиз”, дәп ялған язди. Иккинчи хәт Чиңғизхан намидин Теркен Хатунға йезилған хәт. Мәзмуни төвәндикичә: “Жанабий Теркен Хатун, мән сизгә шуни уқтуруп қояйки, мән бу йәргә сиз билән жәң қилғили кәлмидим. Сизниң оғлиңиз Муһәммәт шаһ билән шиддәтлик жәң қилғили кәлдим. Әгәр сиз маңа беқинсиңиз, беқиндим дәп шәрткә имза қойсиңиз, сизни жанабий Теркен Хатун, Хорәзм вә Хорасанға һөкүмран қилип қалдуримән”... 

– Бу һәр икки ялған хәтләргә ишәндиму, ишәнмидиму, буни Бәдирдин Амәт билән Данишмән һажиптин барғанда биләрмән.

Бу қувлуқ, мәккарлиқ ишларни уйғур хани билмәтти вә Чиңғизханму Идиқутқа ейтмай, немишкиду, сир сақлап, йошуруп кәлгәнди.

– Тәңриқут Қааним, әшу икки отрарлиқ мусулман Моңғул дөлитигә йәниму хизмәт қиламду? 

– Яқ, яқ! Улар дөлитини маңа сатти. Мени һәм сетиветиду. Отрар Наиби Яналхан билән биллә өлиду. Әву даш қазанда пиширимиз. 

Баурчуқ Арт Текин унчуқмиди. Буни Чиңғизхан яқтурмиди.

– Һә, уйғур, сән немә қилаттиң? Жениң ечиватамду йә?

– Яқ! – деди Уйғур-Идиқути Баурчуқ Арт Текин. – Сатқунларни шундақ қаттиқ жазалаш тәрәпдаримән. Мән қудрәтлик Қаанимни қоллаймән. Тоғра һөкүм. Сатқунларни аяш хәтәрлик! 

– Һә, аяш хәтәрлик.

Чиңғизхан Баурчуқ Арт Текинниң етини бир қамча урди. Икки Қаан атлирини болушичә қоюп бәрди. Уларниң кәйнидикиләрму жанлинип кәтти. Иштик келиватқан нәччә миң атлар туяқлиридин топа-чаң асманға учти. 
ҮКӘР ЮЛТУЗ ҺЕЙЛИСИtc "ЉКЌР ЮЛТУЗ ЊЕЙЛИСИ"
Ипәк йоли бойиға жайлашқан қедимий Отрар шәһириниң чегарисиға кәлгәндә, Чиңғизхан пүткүл қошунини  тохтатти вә уқтуруш қилди. 

– Биз мусулманлар дөлитигә кәлдуқ. Улар дунияни иккигә бөлиду: бақи вә пани. Биз уларни бақи дунияға әвәтимиз. Сепилгә мән вә Баурчуқ Арт Текин һужум қилиду. Яналхан қечип кәтмисун! Тирик тутуп, алдимға әкелиңлар! Аяш болмисун! Бизгә бағ-үзүмзар чирайлиқ өйләр, мечитлар керәк әмәс. Бузулсун, жулунсун, көйдүрүлсун! Әрләрниң тухумини сундарғин, аял​ларни, қизларни бөлүшүп елиңлар, зорлашқа болиду. Көнмисә, бешини үзүп ташла. Хәлиқни қәлә сиртиға һайдап ачиқиңлар. Уйғур қошунлири биз билән биллә болуп, өйму-өй кирип, дуния издисун... Издәш лазим! Издә! Йоқ екән дәп гуман қилма, алданма. Таписиләр, далаға һайдиған хатунларниң һалқа-үзүклирини жулувал. Қан ақсун, жиғлисун, зарлисун, қахшисун, етивар бәрмә. Рәһим қилма. Бу зимин алтун, күмүч, ямбуси Улуқ Моң​ғулға тәәллуқ. Жиғип өткүзисән маңа! Һәр бир нойонға шундақ вәзипә жүклиниду. Һәр қайсиңға алтун-күмүчтин беримән! Бирақ биз ғалип чиққанда болур! Ғалип моңғул қошунлири тозутқан чаң тозаңлар Хорәзм дөлитиниң асминини қаплисун! Силәр жәңгә киргән чағда көтәргән чуқан-суран көкни ләрзигә кәлтүрсун! Нурғун шаһ вә һакимлар тажу-тәхтлиридин жиқилип өлсун. Берилмигән, беқинмиған нурғун ават шәһәр, қәләләргә от қоюветиңлар. Һәммиси көйсун. Әйши-ишрәткә берилгән тәкәббур һөкүмранлар мениң вәтинимгә қуллуққа паллансун! Болмиса, женидин жуда болсун...

Баурчуқ Арт Текин шу хил дәһшәтлик буйруқни аңлап, тени шүркәнди. Тазилап чиқиривәткили болмайдиған гунаға патқан қирғинчилиқ вә бузғунчилиқ егисигә нәпрәтләнди. “Уйғур қошунлири бу һарам нийәтни қобул қилдиму, йоқму? Бу қанлиқ жүрүшкә әң авал мән сәвәпчи. Уйғур-Идиқут қошунлири әйиплик әмәс. Мениң қериндашлирим ярдәмгә кәлгән уйғурлар дәл һазир Чиңғизхан ейтиватқан дәһшәтлик буйруқ-пәрманға қандақ риайә қилдекин?”,  дәп уларға қариди. 

Қериндашлири баш егишип, ичидә һәс-һәс болмақта. 

Баурчуқ Арт Текин мәшһур Уйғур-Идиқут дөлитиниң хақани сүпитидә бу сәпәрниң ақивитини ойлимай қалмиди. “Дост болғанлиғим тарихий вақиә,  бу һәқиқәт, – деди у виж​дани қистиғанда, инсаний хислити ойғинип. – Мән өзәмниң әвладимни қандақ өлтиримән? Мән өзәмниң анилиримға қандақ зорлуқ қилимән? Бу Қараханилар дөлитиниң зимини турса”, дәп сәзгүр вә өткүр Идиқут ичидә тәшвиш вә пушайман отида көйди. 

Баурчуқ Арт Текин бу жәң сәпиридә моңғул қошунлири ғалип чиққини билән, көңли дәрт вә шикәстигә толуп қалидиғинини техи тәсәввур қилмиған еди. 

Өз күчигә ишәнгән Чиңғизхан техичә сөзләвататти. 

– Маңа мәлумки, һунлар, жужанлар, сиянбилар, түркләр, уйғурлар, қитанлар, чинлар вә жоржитлар һакимийәт қурди... Моңғулниң зимини мислисиз кәң болушини халаймән. Моңғулниң һөкүмранлиқ қилиш даириси дуниядики һәр қандақ сулалиниңкидин ешип кетиши лазим. 

Бу сөзләрдин кейин ат үстидә олтарған йүз миңдин ошуқ қошунлар йәргә сәкрәп чүшүп, Қаанға сәждә қилди вә дүрридә туруп, йәнә атлириға миништи.

* * *

Чиңғизхан нойонлириға алға дәп буйримиди. 

– Жанабий Қааним, кимни күтүватимиз? – дәп сориди Баурчуқ Арт Текин.

– Бәдирдин Амәт билән Данишмән һажипни. Уларға мән мәшәдә күтимән дәп ейтқан.

Һәйәл қилмай Баурчуқ Арт Текин шәһәрдин атлиқ икки кишиниң келиватқиниға көзи чүшти.

– Әйнә әву сизниң күткән адәмлириңиз келиватиду! – деди Уйғур-Идиқути. 

– Бәлли! – дәпла қойди Қаан. – Кәлсун, көримиз! 

Униң сөзидә ғурур, үстүнлүк байқилатти.

Улар күткән адәмләр екән. Мусулманлар атлиридин сәкришип чүштидә, узун чапанлирини сөришип келип, Қаанниң алдида тиз пүкти. Тиз пүккән һажи-қариларниң башлирида чирайлиқ ярашқан сәллилири бар еди. Бу Данишмән һажип билән Бәдирдин Амәт қари екән. Чиңғизхан уларни нери елип кәтти. Қаанниң өп-чөрисидикиләрла әмәс, бәлки Баурчуқ Арт Текинниңму уларниң бәргән мәлумат-хәвириниму аңлап қелишини халимиди, әтималим. Чиңғизханниң жүриги, немишкиду, қепидин чиқип кәткидәк соқуп кәтти. Қаанниң қапиғи  қаттиқ түрүлди. 

– Ейт, немә гәп? Аңлиғиниңни, билгиниңни, көргиниңни мән биләй! – Қаан әждиһадәк аста толғинип, қозғилип олтиратти. 

– Яналхан мечитта сөзлиди, – деди Бәдирдин Амәт.

– Силәрни тонумидиму? 

– Биз диванә-дәрвиш қияпитидә жүрдуқ. 

– Һә, давам қил сөзүңни? 

– Мән йолвас, әждиһариңдин қорқмаймән. Кәлсун, үч қорғинини көрситимән. Соқушсақ, урушсақ, урушқучилиғимиз бар, – дәп Отрар хәлқи арисида тәшвиқат жүргүзүп, роһини көтириветипту. 

– Күчи бармекән? 

– Яналхан шаһ Муһәммәттин ярдәм сориған екән. Шаһ Қарача һажипниң қошунлирини әвәтипту. Яналхан Отрар хәлқини аман-есән елип қелип, дүшминигә зәрбә бериш нийитидә екән. Мән бар, силәр жумуқ көзләргә, қағдалма, ялаңтөш явайиларға, кәлгүндиләргә йәм вә бозәк болмайсиләр. Биз билән Алла таала! Биз билән  әла Муһәммәт! У мечит имамлириға: “Ана жутимизға қалқан болайли! Ата жутимизға сепил-қорған болуңлар, – дәп һәр күни тәшвиқ ишлирини жүргүзүватиду. – Йәр бизниңки, зәр, дуния бизниңки”,  дәйду. 

– Сәнчу, Данишмән һажип, немә дәйсән?

– Теркен Хатун мәктүпкә зади ишәнмиди. У ғәзнидики һәммә дунияни елип, Мазандаранға қечип кәтти. Шаһ Муһәммәт қорқуп, Амудәрияниң у қети Мавараннәһиргә өтүп паналиған. 

– Һәммини ташлап, Вәтинини ташлап кетиптиму? 

– Шундақ, Тәңриқут Қааним! Дәл шундақ! Көчмән түркий қаңли қәбилилири шаһқа анчә беқинмайдекән. Мениң байқишимчә, Теркен Хатун билән оғли Муһәммәт шаһ иккиси тәхт-таж талишиветипту... 

Чиңғизхан терикти. У Баурчуқ Арт Текинниң қешиға кәлди вә деди:

– Яналхан мени тежимәл, қағдалма, кәлгинди, жумуқ көз дәп аһанәт қипту. Йәр, зәр бизниңки дегидәк. Тохта, алдирима, пақириған көзүңгә зиқ санчилғанда, тилиңни кәскинимдә, қеп-ялиңач Отрар кочилирида маңғузғинимда, сениң Алла таалаң, сениң Муһәммитиң пана болуп чидалармекин! 

Баурчуқ Арт Текин униң ғәзивигә қошулмиди. Пәқәт унчуқмай тиңшап қойди. Чиңғизхан арқишларға гуманлиқ билән қариди вә сориди:

– Йәнә кимни көрдүң, Амәт? 

– Һеч кимни!

– Қәйәрдә жүрдүң?

– Қәләндәләр билән. Улар Отрарда интайин көп екән.

– Сәнчу, Һажип?

–  Хәйирчиләр арисида жүрдүм. 

– Жут сениңкиғу, ахир, – дәп көзигә қадалди Қаан.

– Шундақ, жут бизниңки! Танмаймән! Бу мениң Вәтиним!

Баурчуқ Арт Текин икки мусулманниң бәргән жававиға анчә ишәнмиди. Әлвәттә, улар Отрарда туғулған, өскән адәм​ләр. Уруқ-туққан, ана, қом-қериндашлири мәшәдә улар билән, әлвәттә, көрүшти, сөһбәтләшти. Бу очуқ гәп. Чиңғизхан буни билди, сәзди. Әнди бу иккисигә ишәнмәйду, халас. Әгәр Баурчуқ Арт Текин шундақ қошун тартип бир зиминни дәссәп кириш алдида әвәткән тиң-тиңлиғучи адәмлири мошундақ ейтип турса, уму кәчүрмәйду. Әлвәттә, булар тайлиқ өзлири қошулуп, мусулманларни күчлүк, ирадилик болушқа дәвәт қилди. 

Чиңғизхан әтрапиға батур қоманданларни чақирди. Улар: Жуши, Үкетай, Жебе, Сүбетай, Толи, Чағатай, Алак-нойон, Шиги-Хутуху, Хубилай, Желме, Тухачара еди. 

– Силәр Яналханни, Муһәммәт шаһни, униң оғли Жалалидинни, Теркен Хатунни тутуңлар. Қечип кәтмисун! Теркен Хатунни, Хорәзм шаһиниң хатун-қизлирини, ипәк тоқуйдиған қизларни, әң чирайлиқ вә әң гөзәл мусулман қизлирини, Отрар, Бухара, Сәмәрқәнт, Бәлх, Мәрв, Нишапур, Хорасан шәһәрлириниң һүнәрвәнлирини Отрарға жиғисиләр. Андин Сәмәрқәнткә топлаймиз. Улар бизниң қулимиз болур! Қулларни мусулман жамаәлиригә жиғиңлар. Ким әкәлсә у қизни, шу нойонниң зорлашқа һоқуқи бар. Йәр – бизниңки. Мусулманлар бизгә ят. Ятниң қолида алтун, күмүч, мәрвайитлар қалмисун. Өй, қора, саң, гәмә, торус, пәга асти, һажәтхана һеч немә қалмисун! Титип-титип ташлаңлар! Суни тохтитиш лазим. Сусиз күн көрүп бақсун. Өзәңларға мусулманлардин кийим-кечәк тартивелиңлар – өтүк, чапан, иштан-көйнәк. Ашлиқни һәм бир йәргә топлаңлар. Бизгә қосақ керәк. Мал, қой, қала һәммисини қул мусулманларға баққузуш лазим. 

Шу ан Данишмән һажип вә Бәдирдин Амәт Қаан сөзи түгиши биләнла алдиға келип:

– Хасийәтлик муқәддәс Қааним! – деди Бәдирдин Амәт қолини көксигә қоюп, кичик пеиллиқ билән бешини әгди.

Муқәддәс Қаан зиқини тиқип:

– Яналханни издәйсиләр! У силәрниң атаңларни өлтүргәнғу! Өч-қисас елиш керәк, – деди қопаллиқ билән. 

– Өч алимиз! Өчимиз бар у қатилда. Бирақ силидин илтимас: қериндаш ака-ука, ана-сиңилларни көрүшкә рухсәт қилсиңиз. Узақ жил сиздә, қудрәтлик Қааним, хизмәт қилип жүрүп, сеғинипму, кинәпму қаптимиз. Биз бағримизға бесип көрүш нийити бизни шундақ сорашқа дәвәт қиливатиду, – деди Данишмән һажип.

Чиңғизхан ялт етип, йенида турған Баурчуқ Арт Текингә немә дәйсән, дегәндәк қариди.

– Ялған гәп қиливатиду, бу мусулманлар, Қааним! Бизни қарап туруп алдаватиду. Қалғанлар қени, йәр жуттиму? 

Баурчуқ Арт Текинниң бу сөзигә Чиңғизхан рази болди. Чүнки уму дәл шу ойда еди.  

– Биз көрмидуқ. Биз өзимизчә кәттуқ. Вәзипә шундақ болди.

– Яналхан қошунлири тутувалғанду, бәлки? Аңлими​диңларму?

– Яқ, аңлимидуқ! 

– Ишәнмәймән. Уруқ-туққан, қом-қериндишиңларни тутувелип, сорайлиму? – дәп томурини бесип көрди. 

Улар немишкиду дудуқлишип қалди.

– Һә, немә дәйсиләр? Һазир әкилимиз. 

Икки мусулман Отрарға кирипла уруқ-туққанлирини Ипәк йолиға селип қойған еди. Нәгә кәткинини улардин башқа бир жан билмәтти. Улар Бухара, Сәмәрқәнткә әмәс, топ-тоғра Қараханиларниң авалқи язлиқ дөләт мәркизи болған Баласағунға қарап йол салған екән. Йошурун иш паш болди. Улар бешини доға тиқип қойғанлиғини билди. Шуңа анчила чөчүп кәтмиди. “Яналхандин алса, мәхситимгә йетәттим”, деди ичидә Бәдирдин Амәт.

“Яналханниң өлгинини бир көрсәм, арминим йоқ”, деди ичидә Данишмән һажип. Нәччә өлүмдин қутулғандим. Бу дөрән тутулдум. Өлидиғиним рошән. Данишмән һажип Баурчуқ Арт Текинни динимиз башқа болғини билән қенимиз бирғу, дәп өзлиригә йеқин тутқанди, бу дөрән бу пикридин тамамән қайтти. “Сән раса-а ялақчи екәнсән, инсан әмәссән, бағри таш”, дәп ичидә нәпрәтләнди. Амма миллий ғурурға егә Бәдирдин Амәт аста Баурчуқ Арт Текинниң алдиға келип сориди һәм бу сораш интайин хәтәрлик екәнлигини билсиму, қорқмиди.

– Жанабий Уйғур-Идиқути, сили мениң орнумда болсила, ана, сиңил, акилириңизни көрмәттиңизму? – дедидә дәрру өзи жавап бәрди. – Әлвәттә, көрәттиңиз. Буни қериндашлиқ меһир-шәпқәт дәйду. У силидә йоқму? 

– Сатқунларға жүригимдә шәпқәт йоқ...

Баурчуқ Арт Текин уларға йәнә бир рәнжишини билдүрмәкчи болуведи, униң сөзини Қаан мәдиһийилигән шану-шөһрәтлик авазлар бөлүвәтти.

– Тәңрим улуқ! Қааним улуқ! Бир Қаандин башқа Қаан йоқ! Тәңрим улуқ! Қааним улуқ! Барчә улуқлуқ Қаанниң өзигила хас!

– Отрарни аз күндә тәслим қилимиз, – дәп қәсәм яд қилди.

Қаан етиға минип туруп, оң қолини егиз көтәрди, оттуранчи бармиғи билән Отрарни көрсәтти... Баурчуқ Арт Текин һәм етиға минди.

– Кхә! Кхә! – дәп дәһшәтлик аваз яңритип, Баурчуқ Арт Текин билән Чиңғизханниң кәйнидин меңишти.

Вақираш, чуқан көтириш авазлири Отрарға йәтти. Һәрикәтлириму жиддий еди. Отрарни ишғал қилишқа Чиңғизхан беваситә рәһбәрлик қилди. Башқиларға қариғанда, бу жәңдә балилири Чағатай билән Үкетай чоң күч чиқарди.

... Намаз пешин вақти еди. Әрәп мусулманлири тәрипидин селинған һашамәтлик чоң мечитта “Аллаһу әкбәр! Аллаһу әкбәр!”, дәп әзән чақириливататти. Бу әзән моңғул қошунлириниң қулиғиғиму кирмәтти. Улар, гоя ғалжир ишттәк, һеч немидин чөчүмәй, топ-тоғра һужумға өткән вақти еди. Отрар йерини бесип кирмәктә. 

“Отрар аз күндә әмәс, бәш-алтә ай ичидә мустәһкәмлигидин айрилса, купайә еди”, дәп ойлиди Тора Қая вә Идиқутму шу пикирдә еди. Отрар чоң вә қедимий шәһәр болуп, Ипәк сода йолиниң миллий мәркизи еди. Бу қедимий шәһәрдә наһайити зор мечит вә мәдрисиләр бар болуп, йүзлигән талип оқатти. Қол һүнәрвәнчилик, һәйкәлтараш, мемарчилиқ ишлири, рәссам, нәққашлар, қулалчилар өзлириниң комзәк, хумданлири билән нам ашурған. Болупму, қизил, көк хишни пиширишта атақлиқ болған. Отрардики мечит-мәдрисә хишлири Отрар һүнәрвәнлири қолида бәрпа болған. Мундақ хиш Идиқут Турпанда, Қариғожидиму тәйярлинатти. Баурчуқ Арт Текин буни көргәнди. Йәр асти су иншаәтлири вә қанчә-қанчә чирайлиқ нәққаш билән безәлгән өйләр, Қариғожа вә Турпан өйлиригә, Бәшбалиқ нәққашчилиғиға зәпму охшатти. Бу жутта челинип жүргән пипа, ғуңқа, қалун кәби музыка чалғу әсваплириниму Идиқут будпәрәслири чалиду. Үзүм бараңлири, әнжир, анар, алма, өрүк бағлири әйни Турпанни көз алдиға кәлтүрәтти. Бекәт, карван сарайлири Бәшбалиқ шәһиридиму можут. Отрарниң аял қизлири буғдай өңлүк, ақ-сериқ, қаңша бурун, очуқ көз, ләвлири  непиз келидекән. Әйни уларни Бәшбалиқта, Турпанда, Қариғожида учритишқа болиду. Қәләм қаш, тартинчақ, инсап-топақлиқ. Идиқут аяллириға охшайдекән. Әрлири егиз, очуқ маңлай. Баурчуқ Арт Текин, худди Идиқут шәһиригә кәлгәндәк, өзини әркин сәзди, бирақ тәшвишләнди, зәп-зәп дәп, уһ тартти. Бурун-авал аңлиғини болмиса, Отрарни илгири-кейин көрүшкә несип болмиған еди. Баурчуқ Арт Текин отрарлиқ қериндашлириниң йилтизи Ғәрбий Қараханилар дөлити болғанлиғини авлуста биләтти.

Бу шәһәргә әң алди билән қәшқәрлик Арисланхан қоман​данлиғида уйғур қошунлири киргән еди. Уларниң асанлиқ иши – булаш, пул жиғиш еди. Улар адәм, өй, имарәтләрни көрүп, қоллиридин қиличлири чүшкән еди. Баурчуқ Арт Текин буни көрүп туратти. Амал қанчә, амал қанчә! Селинған тонурларчу! 

Чиңғизхан Баурчуқни өзи билән биллә елип, шәһәрни арилимақта. Уйғур-Идиқутиниң қошунлири вақитлиқ Жушиниң қоманданлиқ қилишиға өткүзүп бәргәнди. “Мени немишкә йәккә қалдуруп, өзи билән әгәштүрүп жүриду, – дәп ойлиди Идиқут. – Бу беһөддә әмәс”. Қаан Идиқутниң һалитини билди вә сәзди, немә болди дәп сорапму қоймиди. Чүнки бу жут, моңғул қошунлириниң қаттиқ зәрбисидә йоқ болуп кетидиғинини алдин-ала ейтқуси кәлмиди. Теши сипайә, ичи зәһәргә толған моңғулниң Қаани төрт коча бойиға келип тохтиди. Һеч бир адәм көрүнмәтти.

– Қени, адәмләр? Һе-е-й! – дәп вақириди һөкүмран авази билән Чиңғизхан. – Чиқ! Қорқма! Бәри бир тапимиз! 

Шу ан пешайванлири нәқишләнгән бир өйдин йәттә-сәккиз яшлиқ бир қиз дәрвазини аста қия ечип, йәккә-йеганә адәмләргә қарап қойди. Бу гөдәкни Чиңғизхан вә Баурчуқ Арт Текин көрди. Әнди у қиз тонур бешиға чиқип йәнә қариди. “Қой, чиқма”, дәп турған һойлида бири бар охшайду. Чүнки қиз йенип-йенип кәйнигә қарап қоятти. Һәммә нәрсигә қизиқип қарайдиған қиз охшайду, әтималим, Қаан вә Идиқутларға қочиғини көрсәтти. Чиңғизхан полат добулғисини бешидин йәшти вә нәйзә учиға иливелип пеқиратти.

– Мә, ал, ойна! – дәп моңғулчә сөзлиди вә Баурчуқ Арт Текингә қариди. – Тәржимә қил. Сән буларниң тилини уқисәнғу.

Қиз болса, ят адәмниң оюниға қизиқти вә күлди. Бу йәрдә һеч ким бу бовайдәк, баш кийимини, йәни сәллисини нәйзә учиға илип пеқиратмиған. Уни қиз билиду. Қиз бир пәс қарисини көрсәтмиди. Андин қизиқип талаға башқа йәрдин чиққан еди. Аста, ушшақ бесип, Қаанниң алдиға кәлди вә:

– Бова, төмүр чөмүчиңни маңа бәргинә, – дәп сориди.

– Мақул, ал! Немә қилисән? – деди Қаан қизға зәһәрлик тикилгән һалда. 

– Күчүгүм бар. Яхши көримән. Шуниңға сүт қуюп берәттим. Бәлки ғажилимас буни ишт. Бу төмүр екәнғу. 

Уйғур-Идиқути Баурчуқ Арт Текин тәржимә қилди. Чиңғизхан гөдәк қизни йәрдин жулувалдидә, икки путидин тутуп, чатирини жирип ташлиди. 

– Тәңриқут Қааним! – дәп қаттиқ тәшвиш билән вақириди Идиқут. – Бу гөдәктә немә әйип? 

– Туғулғанлиғи үчүн әйиплик. Әшәддий дүшминим Яналханниң әвлади...

Чиңғизхан Отрар йерини бесип кириши биләнла Отрар Наиби Яналхан Хорәзм шаһ Муһәммәттин күч сорап, арқишини әвәтти. “Бир қошуқ қеним қалғичә у зомигәр, лалма Чиңғизхан билән соқушимән. Отрарни Чиңғизханға өлсәмму бәрмәймән! Маңа дәрһал кечиктүрмәй әвәткәйла”, дәп тәшвишлик илтимас қилған еди. Илтимасқа бенаән шаһ Қарача һажип қоманданлиғида бәш миң жәңгивар қошунни Отрарға әвәтти. Амма Отрардики йүз бериватқан умумйүзлүк қара күн, ейтип түгәткүсиз қанлиқ пажиәни көрүп қорқти, чөчиди вә у дәрвазиниң түвигә кәлмәйла қечип кәтти. 

Капир қан ичәрләрдин меһир-шәпқәт болмайдиғанлиғини очуқ билгәчкә, Отрар сарийиға жүръәтлик, қайтмас ирадилик һәрбий күчини жиғипму үлгәргәнди. У Отрарниң әтрапи қоршалғанлиғини, авам хәлиқ Чиңғизханниң буйруғи билән наһәқтин өлүватқанлиғини, уйғур қошунлири өйму-өй кирип, тимисқилап, дуния жиғиватқанлиғини аңлиди. “Мән хәлқимни ташлап һеч яққа кәтмәймән. Мән мәшәдә туғулдум, мәшәдә яшаймән”, дәп Яналхан Отрар қошунлириға таянғанди. 

Яналхан егиз, гәвдилик, үзлири дүгләк, қошма қаш, чишлири сәдәптәк ақ еди. Дайим чачлирини серип чүшириветип, язда чимән допа, қишта қама төпә кийивалатти. У Отрар сарийидин чиқалмай қийналди. “Немишкә мениң һәрбий қошунлирим тақабил турмай, Чиңғизханни шәһәргә киргүзүвәтти? Немишкә соқушмиди? Жәң қилмиди? Нәгә кәтти шунчилик көп қошунлар? Икки йүз атлиқ дүшмәнниң тиң-тиңлиғучилирини өлтүрүп, қәһриманлиқ көрсәткән мениң ширғуран қошунлирим немидин чөчиди? Ким уларни йолдин адаштурди? Ким қувәттин айриған? Ким? Ким? Чиңғизхан дегән лалма һелиқи Бәдирдин Амәт билән Данишмән һажипни бу яққа әвәттиму, йә?  Тайлиқ әвәтти. У сатқунларниң ишимекин бу? Уларға йәр, Вәтән, хәлиқ керәк әмәс, шәхсийәтчи паскинилар! Шу чағда йәнә қечип қутулған. Йәнә мениңкиләр алданди. Сатқунлар Чиңғизханға ялвуруп, тапинини ялиди. Һәй, мейисиз мусулманлар. Бир өлгән дадаңни дәп, Вәтиниңни сетивәткиниңни қара. Қолумға чүшәрмедиң, һәссинәй, һәссинәй! Худа жажаңни бәрсун. Улар Чиңғизханни ундақ күчлүк, мундақ илаһи дәп хәлиқни, һәтта Муһәммәт шаһниму қорқутқан. Тәһдиткә салған. Һәммини қилған сатқун, үзи қара мусулманлар! 

Шунчә жил яшиған Хорәзм дөлити кона тамдәк өрүлүп кетәрму? Шаһ Муһәммәт шунчә миң қошунни немишкә ағзиға қариталмиди? Бир чағларда Бухара, Сәмәрқәнт, Қабул, Хорасан, Пешавар, Газ, Бәлх, Мәрви, Жейит, Сиганак, Үргенчкә һөкүмранлиқ қилған шаһ Муһәммәтниң мошундақ чағда қолидин немишкә қилич үзүлүп чүшти? Һәммә балани тәргән анаң Теркен Хатун, сөзүңгә кирмиди. Шаһ сән, һазир у шаһ әмәс, пәқәт саңа ана. Немишкә у қошун тутуш керәк? Немишкә сән йәнчивәтмәйсән? У һәм, сән һәм ахмақ, Мавараннәһирдә саңа немә бар? Мазандранда Теркен Хатунға немә бар? Иккиң бирлишип паскина қалмаққа қарши күрәш қилсаңлар болматтиму? Һәммимиз қачсақ, мусулманчилиғимиз қени? Иманимиз йоқму? Силәр сатқун! Чиңғизханға оң ямпаштин кәлди. Силәр у капирға дәрваза ишигини кәң ачтиңлар. Нәгә қачисән? Көримиз, һаманәм қалмақлар ишттәк тимисқилап тапиду. Теркен Хатун анаңни әл көзичә шәрмәндә қилур. Жалалидинға ишинимән, виждани бар, номуси бар қәйсәр мусулман. 

Шундақ қилип, Оттура Азия мусулманлири ичидин Чиңғизхан капир тоңғузға тақабил туридиған мусулман чиқмидима? ”.

Яналхан ординиң кәң сарийида йәккә-йеганә у яқтин-бу яққа меңип, шу хил ечинарлиқ ойларни ойлиди. “Товва, қилдим. Тәжавузлар арисида уйғур қошунлириму бар охшайду, – дәп ойини давам қилди Яналхан терикип. – Уйғур-Идиқути Баурчуқ Арт Текин мөтивәр киши әмәсмеди? Униң исим-шәрипи, у һөкүмранлиқ қиливатқан Бәшбалиқ, Турпан, Куча, Қариғожа, Астана, Ярғол Идиқути дунияға мәшһурғу! Кимни өлтиримән дәп кәлди у ахмақ? Униң билән түп-йилтизимиз бирғу, ахир! Мәйли сениң биләнла урушуп қояй... Тохта, көримиз, маңа кәлгән һәсрәт саңиму келәр!”.

Моңғул вә мәхсус уйғур қошунлири бәш ай мабайнида Отрарни булап талиди. Озуқ-рисқини тартивалди. Су тармақ​лирини чип тохтатти. Хәлиқ сусиз қалди. Бараңлиқтики шерин, татлиқ үзүмләр нойонлар қиличлирида чепилди. Ат туяқлири астида, худди тирик көздәк, мөлдүрләп йәнчилип-йәнчилип кәтти. Нәччә миң қой, өшкә, нәччә йүз ат союлди, әждиһалар йәп-ялап түгәтти. Өйләр күндүзи һәм кечиси көйди. Бөшүктики балилар һәм көйди. Уйғур-Идиқут қошунлири, Қәшқәр-Уйғур қошунлири, Моңғул қошунлири Отрарда яшаватқан барлиқ яшлар, ғунчилар, гөдәкләр, аял-қизлар, бовай-момайларни зарлатти, жиғлатти. Өйму-өй кирип дүшкәлләп, гәжгисидин кочиға сөрәп ачиқти. Кочида маңғанларни тутти. Һәммисини жиғип Отрар мечитиға һайдап апарди. 

Чиңғизхан билән Уйғур-Идиқути Баурчуқ Арт Текин бу йәрдә күтүп туратти. Уларниң қешида Бәдирдин Амәт билән Данишмән һажипму бар еди. Йәнә бир тәрәптин мусулманларни һайдап келивататти.

Үкетай қизларни бир сәпкә турғузди. Жуши яш вә қери хотунларни бир тәрәпкә, Толи яш ғунчә гөдәкләрни бир тәрәпкә, Чағатай болса, яш вә қери әрләрни мечит алдиға һайдап әкелип сәпкә турғузди. Чиңғизхан Бәшбалиқ арғун ети үстидә гедәрәп олтирип деди:

– Һәй, мусулманлар, силәрдә алтун, күмүч, мәрвайит, ямбу барму? 

Һәммә жим турди. Бу Қаанға яқмиди.

– Йәр мениңки, Отрар мениң шәһирим! Моңғул йери. Моңғул мели беқилиду. Гәп чүшинишликму? 

Отрарлиқ мусулманлар арисидин қери бовай бир чамдам алдиға чиқти.

– Яқ, йәр бизниңки! Бу мусулманлар дөлитиниң йери! Бизгә мусулманларға Алла таала бәргән йәр! 

Авам хәлиқ:

– Йәр бизниңки. Бу мусулманлар йери! – дәп қоллап-қувәтләп вақирашти. Бу, әлвәттә, чоң қаршилиқ еди. – Биздә қурал йоқ, күчлүк болсаң, Яналхан билән елишип бақ! Бир күндә қирип ташлаймән дәп махтинипсәнкән, қени бәш ай болди Отрар тәслим болмиди. Буниңға немә дәйсән? Лалма ишт! 

Чиңғизхан сәвирлик қилғандәк, теч туратти. “Немә ойи бар? Кәчүрмәйду... Әнтини алур!”, дәп ойлиди Баурчуқ Арт Текин. 

Қаан болса қоманданлириға:

– Қошунни ишқа селиңлар! Қолидики үзүк, биләйүзүк, қулақ​тики һалқа, барлиқ алтунни жиғиңлар! Яхшилап ахту​руңлар! – дәп буйруқ бәрди. – Бәрмисә, сөрәп, оттуриға ачиқип, өзәм сөзлишимән. Зәр, күмүчни Тора Қая жиғиду. Алтун, пәйпәзә һалқилар, алтун, күмүч, биләйзүк, үзүкләрни Баурчуқ Арт Текингә чапсан тапшурғайсиләр!

Мусулманлар Тора Қаяниң алдиға келип, һәмини ташлиди. 

“Мән жәңчи, қомандан, мәслиһәтчи турсам, алтун жиққузғини немиси? – дәп Қаанниң бу һәрикитигә ғәзәпләнди Тора Қая. – Мән алтун, күмүч жиғимән дәп кәлгиним йоқ... Алтун әмәс, қилич-нәйзә тутқили кәлдим. Мәйли мусулманлар қандақ аһанәт қилса қиливәрсун. Ағзини япмаймән. Бирақ мән адәм, һайвандин пәрқим үстүн. Көп ипласлиқларни көргиним бар. Лекин мундақ паскина қилиқларни бу йәрдә көримән дәп һеч тәсәввур қилмиған екәнмән. Иманини Қаан Керуленға еқитиветип кәлгән охшайду. Иманлиқ адәмниң иши әмәс. Йә жүригини ташлап кәлдиму? Толиму бепәрва, толиму салқин, дити йоқ адәм екән. Қаанниң мүжәзини бир-икки көрүш билән кәң вә чоңқур әтраплиқ билмәптимиздә?! Баурчуқ Арт Текин иккимиз Вәтинимизни ташлап келип, жүригимиз һәсрәткә тошти. Бу йәрдә немә бар дәп кәлгәндимиз? Уйғур қошунлирини әвәтип, өзимиз Бәшбалиқта қелиш керәк еди. Булад Қая у һәм Вәтәндә йоқ. Вәтәндә сатқун Тарқан Билгә Буқа қалди. Ичи һарам адәм. Биз барғичә хелә шум хәвәрләрни тепип қояр. Биз Чиңғизхан немә десә, һәммигила хоп, мақул дәп баш егивәргинимизни қаримамдиған. Чиңғизхан уйғурларниң ярдәмгә кәлгән қошунлирини айимастин өлүмгә иштириштин янмас, әлвәттә. Байқишимчә, Баурчуқ Арт Текиндин башқисини көзгә илмайдиған охшимамдиған. Баурчуқ Арт Текин вә мән бу зиминға келиштин қәтъий баш тартишимиз керәк еди... Бәлки Қаан бизни зорлиматтимекин? Хәп, хәп! Һәссинәй!”. 

Тора Қая өзиниң вә Баурчуқ Арт Текинниң алдида талай еғирчилиқлар турғанлиғини очуқ сәзди.

– Һәй, пәрвайдигарим, бизни өлүмдин сақлиғайсән! – дәп илтижа қилди.

Чиңғизханиң һөкүмран үни техи бесилмиған еди. Баурчуқ Арт Текин Қаанниң чирайиға қарап сәскинип кәтти. Униң үзи, бәәйни топидин ясалғандәк, бир тамча қан йоқ еди. Тора Қая һәм униңға қарап вә авазини аңлап, очуқ нәпрәтлинип туратти.

– Әнди зина қилиш! – дәп уятни көмүп қоюп, буйруқ қилди Қаан.

– Шәрмәндә! – дейишти бир-биригә толиму йеқин турған уйғурлар.

Тора Қая яқисини тутти:

– Көрүп турған мени худа кәчүргәйсән.

– Чоң шәрмәндә алдимизда охшайду, қериндаш! – Идиқут һәм қапақ түрди.

Бойдақ нойонлар атлиридин сәкрәп чүшүп, мусулман аялларға һаңга айғирдәк есилди. Баурчуқ Арт Текин вә Тора Қая, башқа уйғурлар бу ипласлиққа түз қаралмай, көзлирини йәргә қадавалған еди. 

– Һәй, шәпқәтлик Алла таала, көрүватисән бизни қийниди, тенигән зомигәргә жаза йоқму? – дейишип қан жиғлимақта еди һәсрәттә көйгән хотун-қизлар.  – Һәй, худа пәрвайдигарим, көрүп турғансән, жазасини бәрсәңчу һазир. Тилини кекәч қилсаңчу! Сән һәммигә қадирсән... – йәнә вар-жур, ваң-чуң қилишти чачлири чугулған, кийимлири йоқ, ялиңач мөмүнләр. 

Қаан уйғур Арисланханни чақиривалдидә:

– Мону аялниң қол-қулақлиридики алтунларни жулувал. Зорла. Мошу алтунларни Тора Қая қериндишиңниң алдидики әву күмүч сандуққа сал, – деди.

Арисланханниң пүткүл вужудини титирәк басти. Өзини Қаан алдида мәғрур тутти. Униң буйруғиға писәң қилмиди. Сүрлүк қияпәттә һәмминиң көзичә Қаанға қарши сөз қайтурди. Мундақ болиду дәп һеч ким ойлимиған еди. Баурчуқ Арт Текин Арисланханниң чирайиға қарап, тәп тартмай турғинидин мәмнун болди. Тора Қая һазир бу йәрдә өлүм вә қан төкүлидиғинини билди. 

“Ейт, қериндишим, қорқма! Биз иккимиз Оғузхан батур әвладиғу, ахир! Мән ейтқан гәпни сениңдин башқа һеч ким бәжәрмәйду. Мени хурсән қил, уйғурум! Менила әмәс, мана мону саңа қарап турған батур оғуллириң, мону батур уйғур қошунлириң, Баурчуқ Арт Текин, Тора Қая сениңдин жүръәтликни күтүп турар”, деди ичидә Тора Қая. 

Арисланхан тазим қилди вә деди:

– Сиздин женини айимайдиған уйғур мән, – деди сәвир вә салқинлиқ билән. – Бу мусулманларға бир дәрт бешиға чүшкән болса, маңа икки һәссә еғир мусибәт жүки зиммәмгә чүшти. Сизниң ғәмкин болушиңизға һеч бир асас йоқ. Немә халайсиз һәммиси әмәлгә ашиду. Һәммә сизниң  пәрманиңизға беқиниду, әмриңизгә товва қилур. Қолумдин кәлмәйду, жанабий Қааним! – деди қәшқәрлик Арисланхан. – Бешимни чапсила! 

Мечит алдиға жиғилған мусулманлар Арисланхандин мәмнун болди.

–Худа пана болғай, қериндаш! –дәп чуқурашти. –Бәрдашлиқ бол!

Қаанниң чачлири тик турди. 

– Ким бу қәшқәрликниң бешини чапиду! – дәп пәқәт уйғурларға тикләнди.

Мечитни қоршиған һәммә қошун вә сәрдарлар Чиңғизхан немә дәйдекин, дәп ағзиға қарап туратти. Улар Қааниң бу тәрса уйғурдин дәрһал өч алидиғинини һәм рошән сезәтти. Чиңғизхан қапақ түрүп ойлиди: “Маңа қарши сөзләшни ким үгәтти? Баурчуқму? Бәлки сәясәтчи данишмән Тора Қая үгәткәнду? Ағзини лам дәп ачмиғини билән, саман астидин су жүгәртип қойдимекин? Униңға “Арисланханни өлтүр!”, дәймән. Өлтириду. Баурчуқ Арт Текин мениң бу һәрикитимгә қандақ мәна бериши мүмкин?... Тора Қаяниң маңа мәслиһити керәкму, зади? Яқ, керәк әмәс... Мениң қошунлиримниң арисида жаза жүрүшигә қарши күчләрни топлиши вә шу арқилиқ тәртипни бузуши еһтимал. Арисланни езиқтурған бир уйғур бар. У ким? Тора Қая? Сән!”, деди ичидә. 

Баурчуқ Арт Текин йүз бәргән вақиәни һалқилиқ мәсилә дәп чүшәнди. “Арисланхан растла хаталаштиму?”, деди вә өзи жавап бәрди: “Раст гәпниң томур-йилтизини қозғап ейтсам, хаталашмиди, хата йери – чапсан өлүмни тиләвалди. Қаан өчини, әнтини ким арқилиқ алмақчи?”, дәп Қааниң кимни көзләватқини қорқунуч билән һис қилди. Ким у? 

– Тора Қая, чиқ алдимға! – Қаанниң чирайи сүрлүк, авази қопал еди.

– Иләл, Қааним! – деди Тора Қая алтундәк сәвирлик билдүрүп. – Әмир-пәрманлири барму? 

– Бар! Тоққуз уйғур өлгән йәрдә, он уйғурму өлсун! – дәп кинайә күлди Чиңғизхан.

Тора Қая бир Баурчуққа, бир Арисланға, уйғур қошунлириға тиклинип қариди вә мәғрурлуқ билән деди:

– Мән һәм қериндашлиримға қол көтәрмәймән, һә, сиз өлтирисиз мени, бирақ мән сиз ойлиған мөмүнләрдин әмәс. Арисланхан моңғул әмәс. Арқиңизни сүртүп қойидиған тирик мурдилардин әмәс. Мән уйғурлуғум билән пәхирлинимән! Күчлүк болсиңиз, немишкә уйғурдин күч сорайсиз? Саватлиқ болсиңиз, немишкә уйғурдин саватимни ач дәп ялвурисиз? Әнди бизни шалап чиқириватисиз. Немишкә Толи, Жуши, Сүбетайларға шундақ қил дәп буйримайсиз? 

Тора Қая мундақ қаршилиқ үчүн беши елинидиғанлиғини биләтти. Яқ, ундақ қилма дәп Баурчуқ Арт Текин һәм Тора Қаяни Чиңғизханниң қиличидин айрип қалалмайдиғанлиғини очуқ сезәтти. Тора Қая мусулманларға қарап, мундақ деди:

– Қериндашлирим, динимиз башқа болғини билән дилимиз бир, тилимиз бир, иманимиз охшаш хәлиқ биз. Ирадилик болуңлар. Бизни көп өлтириңлар, Қорқмаңлар! Силәр күчлүк. Өз зимминиңларни дәссәп турисиләр! Мону иккимиз алданған уйғурлар! Кәчүрисиләр, қан-жигәрлирим! Мени вә мону Арисланханни кәчүрүветиңлар. Әлвида, мениң мусулман қериндашлирим!..

– Өчәр үнүңни! – вақириди Чиңғизхан ғәзәп билән. – Үкетай, ал қиличиңни қолуңға! Икки сатқунниң бешини тенидин жуда қил! – дәп оғлиға буйриди. Үкетай қиличи билән Тора Қаяниң бешини чапти.

Үкетай Қаан буйруғини күтмәй, уларни тоғрап-тоғрап ташлиди. 

Бу пажиәни көрүп турған Баурчуқ Арт Текин өзини қанчилик сәвирлик тутқини билән жүриги чидимиди. Нәччә жиллардин бу ян Уйғур-Идиқут дөлитиниң қалқини, Баурчуқ Арт Текинниң әң чоң мәслиһәтчиси, вәтәнпәрвәр достидин жуда болуши жүригигә қаттиқ тәсир қилди. У Чиңғизхандин әймәнмиди. Өзиниң идиқутлуқ ғурурини егиз тутти. Тора Қая вә Арисланхан иккиси икки йәрдә қанға милинип ятатти. Тора Қаяниң улуқ беши Үкетайниң ақ кесәлдәк ала-була өтүгиниң астида ятатти. Баурчуқ Арт Текин аста Үкетайниң алдиға келип, Тора Қаяниң бешиға қарап турди. Үкетай Тора Қаяниң бешини өтүк тапинида техиму йәнчиди. Идиқут өзиниң беши йәнчи​ливатқандәк, бу хорлуққа чидалмиди. Үкетай қолуңдин немә келиду, дегәндәк күлүп туратти. Чиңғизхан қақахлап күлүвәтти. Башқиларму әтрапни чаң кәлтүрүп күлүшти. Узақ күлүшти. Баурчуқ Арт Текинниң қәлби жиғлап, мусибәт һәсритини баштин кәчүрүватқини билән һеч кимниң кари йоқ еди. Баурчуқ Арт Текин полат қиличини аста қинидин суғиривалди. Буни көргән Чиңғизханниң күлкиси дәрру тохтиди. Әтрапта худди гөрдәк жим-житлиқ һөкүм сүрди. Үкетайниң тенини соғ тәр басти. Мана, мана уйғурниң қиличи униң бешиға қаттиқ зәрбә беридиғандәк, өзиниң тәңпуңлуғини йоқитип қойди. Баурчуқ Арт Текин қиличини мәккәм тутуп, егиз көтәрди. Буни көргән Чиңғизхан Үкетайға вақириди.

– Беривәт башни! 

Үкетай башни қалдуруп, бир қәдәм кәйнигә чекинди. Тора Қаяниң қанлиқ бешини Идиқут қолиға алди  вә уни көтирип апирип аста башсиз ятқан тәнниң қешиға қойди.

– Сениң зерәклигиң, данишмәнлигиң жүригимдә қалди. Әлвида, жутдишим! Мениңдин рази болуп кәт. Сениң өлүмиңгә мән сәвәпчи болдум. Сени көпирәк тиңшисам болған екән. 

Баурчуқ Арт Текин күмүч сандуқни пути билән бир тәптидә, Чиңғизханниң қешиға келип турди вә бир еғиз гәп қилмиди.

– Өзи гөзәл болғини билән, тили зәһәр жигит екән! – деди Қаан.

Баурчуқ Арт Текин, худди товва-истиқпар қилғандәк:

– Угалида қалдим! Хәлиқ сөйгән батурдин айривәттиңиз, Қааним! Мән сиздин буни күтмигәндим. Әнди кимниң бешиға келур бу дәрт. 

– Мән сениң бешиң үчүн жавап беримән. Хатиржәм бол! Сән бир қетим Жуши билән жәңгә кирисән. Болди. Сениң ишиң баш​қа болиду, – деди Чиңғизхан. – Улар өзини өзи дарға асти. Мениң орнумда сән болсаң, сән һәм шундақ жазалайсән, пүтти, халас. 

Бу гәп-сөз Баурчуқ Арт Текинниң қулиғиға кирмиди. Униң техичила қулақ-мейиси важилдап туратти. Ғәзиви ойғанса, һәм өзини бесип, сүкүнат сақлиди. Өзини тутуп ғәзәпниң ғалип келишигә йол қоймиди. Идиқут Тора Қаядин айрилғанлиғи чоң жудалиқ дәп ечинди. Икки уйғурниң жәсидини нойонлар кона, егиз чақлиқ һарву билән Отрар шәһириниң четигә апирип ташлавәтти. Икки будпәрәсниң сүйиги кона ериқ ичидин орун алған еди. Һеч бир мусулман биз апирип, көмүп қояйли демиди. Баурчуқ Арт Текин  мусулманлар тәрипидин йүз бәргән шу хил алилаш һәрикитигә ечинди вә рәнжиди. Уларниң өчмәнлиги икки уйғур билән түгимигәнлиги очуқ көрүнүп туратти. Чиңғизхан ләвлирини чишләп, қапиғи ечилмиған мусулманларни һеч бир аяшниң, пана болушниң һажити йоқ екәнлигини Идиқутниң қулиғиға йәнә қуйди. 

– Байқиғансән, буларни аяшниң һажити йоқ. Жүригиңдики һәсрәт-қайғуни чиқиривәткин. Уйғур, моңғул улар үчүн чоң дүшмән. 

Чиңғизхан Идиқутни йәнә ишәндүрди. Шуңлашқа у Қаанға ян басти. 

– Һә, шундақ екән, – деди униң сөзигә ишәнгән һалда. – Бирақ Ғәрбий Қараханилар Шәрқий Уйғур-Орхондин үркүп кәлгән мениң уйғурлирим бизни сатқунлар дәйдудә! 

– Һә, ялғанму? – униң ғурурини пәсләштүрүп сөзлиди Қаан. – Силәр, уйғурлар, бу йәргә кәлмисәңлар болатти. Кәлдиңму, меһир-шәпқәт отини туташтурушни қәтъий тохтитиш лазим. Уларға сән дүшмән. Мусулманлар иккимизниң дүшминимиз. Бу һәқиқәтни ядиңдин чиқарма. 

– Һә, улар мениң дүшминим, – дәп Қаанға қариди вә йәнә, – һәммини тиз пүктүрүш қолимиздин келиду. Булардин бизгә меһир-шәпқәт йоқ екән, – деди.

– Һә, мана, тоғра гәп қиливатисән. Биз тиз пүктиримиз дәп кәлдуқ. Тирикләр өлгичә бизни кәчүрмәйду, Аллани гувалиққа елип, бизни қарғайду. Биз үчүн мусулманлар арисида яхши адәм йоқ. Һәммиси чоң дүшмән. Һәммисини қирип-чепип ташлаймиз. Шу чағда дүшмәндин бирә-тола қутулимиз. Өлгән мусулманлар қәлбигә қараш бизниң ишимиз әмәс.

Чиңғизхан Идиқутниң ой-пикрини өзигә убдан беқиндур​ғандин кейин, униң мүрисигә қолини қойди. 

– Иккимизниң достлуғимиз нәқ мәйданда көрүниду. 

– Мәйдан башлинип кәттиғу, Қаан! – сөзгә әндила арилашти Идиқут. – Достлуғимиз Орхонда башланған әмәсмеди, Қааним?! 

– Мән сөзүңниң тоғрилиғиға апирин дәймән. Дурус ейтисән. Моңғул, уйғур йәр талашмиған. Мал талишип, соқушупму көрмигән. 

Булар шундақ сәмимий сөһбәтлишиватқанда, Баурчуқ Арт Текинниң күмүч сандуғиға нойонлар, уйғурлар жиққан алтун, күмүч жириңлап чүшүвататти. 

– Мону яш жигитләр қалсун. Булар Отрар сепилини елишқа қатнишиду! – деди Үкетай дадисиниң алдиға ат чепип келип.

– Отрар әрлириниң һәммисини қоғлап кәлдә, мустәһкәм сепилға һайдиғин. 

– Мақул, дада! – ата гепидин роһланған Үкетай Отрар сепилиға өз қошунлири билән бесип кирип кәтти. 

Қаан болса, бу йәрдә турған Данишмән һажип, Бәдирдин Амәтни өзигә чақирди вә уларни хәлиққә тонуштурди:

– Мону иккиси мусулман. Отрар Наиби Яналхандин өч елишқа кәлди. Буларни тонамсиләр? Илгири көргиниңлар барму? Бу йәрдә һәр иккисиниң меһриван анилири бар екән. Йеқин келип көрүшүшкә мән разимәнлик беримән.

Бирақ көпчилик арисидин жүгрәп һеч ким чиқмиди.

“Қаан мошу кәмгичә хәлиқтин йошуруп келиватқан адәм​лирини һазир немишкә паш қиливатиду? –  дәп жиддий ойлиди Баурчуқ Арт Текин. – Демәк, Қаан уларниң қом-қериндаш, ака-ука, һәдә-сиңил, анилири билән шүбһисиз учрашқанлиғини, андин уларни қаяққиду қачурувәткәнлигини ениқлиди. Икки​синиң гепи бир екәнлигини йәнә очуқ сәзди. Гәплириниң һәммиси ялған болуп чиқти. Мундақ ялғанчиларни Қаан кәчүрмәйду”. Бу йәрдә Қаанниң хизмитини қилип, хелә узақ яшиған икки мусулманға жени ечимай, немә қилсаң, шуни қил, дегәндәк жим турувалди.

– Бу йәрдә Данишмән һажип билән Бәдирдин Амәтниң һеч кими йоқ. Улар билән учришип, тез арида узақ сәпәргә узатқан. Икки мусулман қалсун. Қалғинини һайдап шәһәр четигә ачиқип өлтүрүветиңлар. Яшлар шәһәр сепилиниң астини колисун.

Үкетай уруп-соқуп бегуна кишиләрни шәһәр четидики далаға һайдап чиқти. Һәммисиниң арисиға ат билән кирип, бириниң баш-қолини чапти, бириниң әзалирини ажритивәтти. Сақ қалған адәм болмиди... Үкетай андин яшларни сепил қазидиғанға әкәлди.

– Башлаңлар  – деди у Отрарниң мустәһкәм сепилини қоли билән көрситип. – Тез чапсан!..

Яшлар ишқа киришти. Өлидиғинини билгән аддий дехан Қуръан Кәримдин бир сүрини оқувататти. У Кафирун сүрисини үнлүк оқушқа киришти. Униң мәнаси мундақ еди: “ Наһайити шәпқәтлик вә меһриван Алланиң исми билән башлаймән. Һәй, Муһәммәт, сени Будларға чоқунушқа үндигичи капирларға ейтқинки, “ Һәй, капирлар! ”силәр чоқунуватқан Будларға мән чоқунмаймән. Силәрму мән ибадәт қиливатқан Аллаға ибадәт қилмайсиләр, силәр чоқунған Будқа мениң чоқунғум йоқ. Силәрниңму мән ибадәт қилған Аллаға ибадәт қилғуңлар йоқ. Силәрниң диниңлар өзәңлар үчүн, мениң динимму өзәм үчүн ”, дәп оқумақта еди. Буни қәшқәрлик уйғур қошунлири яхши чүшәнгәнди. Моңғул қошунлири немә дәйду, дәп сорапму қоймиди. Йәнә бири мусулманчә қарғап турувататти. “ Қилич тутқан икки қолуң бәгүчидин үзүлүп кәтсун! Қийсиқ көз лалмиларға биздин алған мал-мүлки вә еришкән нәрсилири әсқатмисун. Лавулдап турған отқа кирсун. Әгишип кәлгән уйғурларму лавулдап турған отқа кирсун. Һәй, худайим! Бу зеди пәс лалмиларниң бойниға мәккәм ешилгән қил ағамча салғайсән. Көзлирини кор қил. Ичкән тамақлирини зәһәр-оғиға айландур!”.

... Уларни уйғур, моңғул қошунлири икки тәрипидә өстәң бар жайға һайдап әкәлди. Өстәң бойи вә униң кәң әтрапида дәл-дәрәқ, зиғир, жулғун өскән. Ақ-көк чиған тикәнләр мевилири сап-сериқ пишипму кәткән. Бу өлүмгә әкәлгән бегуна отрарлиқ адәмләр язда, күздә келип дәм елип кетидиған жайлири еди. Улар дәрия вә далаларға қарап тәлмүрәтти, көзлиригә яш алатти. 

Арида ғул-ғула, шав-шув гәп овж алди. Кимду-бири, уйғур қошуниға вақирашқа башлиди.

– Өзәңниң йери азмеди? Өзәңниң дунияриң өзәңгә йәтмидиму? Оғри, булаңчи лалмиларни әгишип немигә кәлдиң? Һә, ейтқина? Бу бөрә, илпиз турса, сән адәм турсаң, қандақ дост болуп қалдиңлар? Сән һәм илпиз! Әй, отрарлиқ мусулманлар, әждадимиз батурғу, йәр бизниң дәйдумиш, садиғам кәт! Бизниң йеримиздә өзәңларниң сүйигини иштлар йәп, қарға-қузғунлар чоқар, көзүңни оюп йәр. Көрүнмәй сесип қаларсән. Биздә қурал йоқ. Амма күч бар, қолини сундар, путини сундар, үзини морлаш, қулиғини чишләп жулувал! Қени, мусулманлар! Худайим бизни қоллайду. Күч-мәдәт бериду! Қени, биз билән елишип көрсун! Қорқмаңлар, биз өз йеримиздә туримиз. Йәр бизниң тиригимиз. Қанға – қан! 

Чүмүлидәк миғилдиған отрарлиқ инсанлар уйғур қошунлири, моңғул қошунлири һәммиси, худди чоң тор ичигә чүшүп қалғандәк, бир-биригә муш ташлашти. Чачлирини жулушти, үз морлашти, қулақ чишләшти, опулаң-топулаң болушти, муштум зәрби билән қилич-нәйзә зәрби бир-биригә охшиматти. Отрар​лиқ мусулманлар ат туяқлири астида қалди. Еғир қиличлар зәрбидин башлар үзүлди, жүрәкләр қанға толди. Ағиз-бурун​лардин қан кәтти, узун чачлирини чишлигән аниларниң нәпәси тохтап, көзи очуқ қалди. Яш қизларға моңғул, уйғур қошунлири Чиңғизхан пәрманиға бенаән шу йәрдә нери сөрәп ачиқип, зорлуқ қилди. Қачқинини ат билән қоғлап, чечини тоқумиға бесип, сөритип өлтүрди. Аялларму бош кәлмиди, моңғул, уйғур қошун​лири арисидики бәзи жигитләр жинсий әзасидин айрилипму қалди. Буниңға чидимиған улар өзлирини өзлири шәмшәр билән боғузлап, әшу бегуна өлгәнләр арисида өлүги қалди. Ахири һәммисини чепип өлтүрди. Дала қан, гия қан, топа қан, дәрия қан! Тирик қалғанларниң пут-қоли, үз-көзи қанға боялған. Кейин Жуши, Чағатай, Үкетай, Толи уйғур қошунлирини әгәштүрүп, һеч бир инсан йоқ бош қалған өйләрни ахтурди... Өлгән моңғул, уйғурларни қил ағамчиға сөритип апирип, дәрияға ташлатқузди. “Дүшмән мусулманлар арисида йетиш биз үчүн номус!”, деди Чағатай. 

Өй-қора, яғач-таш айлап-айлап көйди. Далада болса адәм гөшини йегән, сүйигини ғажилиған ач иштлар көпийип кәтти. Ахири дәһшәтлик һужум башланди. Отрар сарийи қорған сепилини елиш пәйти кәлди. Отрар сарийиниң ички сепили бәк егиз, хәтәр туғдуриду. Әтрапни яқилитип ләхмә-хәндәк оюлған. Чөрисигә қатму-қат яғач, терәк тосақ тикилип, йол ағзиға чоң қаша тамлар қоюлған, соқулған, көкни талашқан һәйвәтлик егиз сарай үстидә Хорәзм шаһлар дөлитиниң туғи қадалған. Түп-түз сепил темиға өткүр қилич-нәйзиләр, полат шәмшәр қоюлуп, “Һәй, дүшмән көрдүңму, биздә күч йетиду. Мошу қураллар билән өлисиләр!”, дегән мәнани билдүрәтти. Баурчуқ Арт Текин мана он күн болди Отрарниң қолға чүшкән яшлирини сепил тамли​риниң астини колитивататти. Коланмиған йәргә болса йүзлигән жәң шотилирини елип, тирәп қойди. Аддий оқ-я учиға май чилап, яндуруп атидиған қуралларму кәлтүрүлди. Буниң һәммисини Жуши тәминләп турди.

– Қазанға су қуюп қайнитиңлар! – деди Баурчуқ Арт Текин Қаанниң әмир-пәрманиға бенаән Жушиға. 

Жуши болса, бәш жәңчини бөлүп чиқарди.

– Немә үчүн керәк болди қазан? – дәп сориди тибабәтчи лама Лубсан Данзон. – Қаан чөмүләмду, йә? 

– Сорима, қил дегәндин кейин қил. Бу буйруқ Қаан буйруғи, – деди Баурчуқ Арт Текин.

Лама унчуқмиди.

Шунчилик жирақ Қарақурумдин Отрарға сөрәп әкәлгән бу даш қазанниң сири Баурчуқ Арт Текингә аян еди. 

– Әй, Яналхан! – дәп вақириди дәрғәзәп болуп турған Чиңғизхан. – Маңа әл бол! Әгәр әл болмайдекәнсән, тухумиңни қоймай, қирип ташлаймән. Һәй, қотур өшкә, бүркүткә қандақ тәң келәләйсән!

Яналхан жавап бәрмиди. У ордини һимайә қилидиған мусулман жәңчиләр билән биллә олтирип, намаз оқувататти. Намаз түгәп, орнидин турди.

–Һәй, мөмүнләр! Оғри, жинайәт, қатил, булаңчи, жазани​хорлар билән очуқ күрәшкә чиқимиз. Бу қетим қаттиқ жәң болур. Бир қетим вә әбәдил-әбәт йә өлүм, йә яшаш! Қаттиқ вә ахирқи жәң бизниң қериндашлиримизни, балиларни, ата-бовилиримизни четидин айимай, қирип ташлиди. Өч алайли! Биз билән худа, биз билән Муһәммәт! Чиңғизханниң жазаси жәһәннәм болсун! 

Уйғур, моңғул қошунлири ат үстидә туруп, тәрәп-тәрәптин оқ-я учиға майға чиланған оқни сепил ичигә қаритип атмақта еди. Яналханниң мәхсус жәңчилири жиддий қаршилиқ көрситип, қарши оқ үзмәктә. Бир чағда чоң дәрвазиға тутушуп кәткән сепил дәһшәтлик партлап кәтти. Моңғул, уйғур қошунлириниң йерими дәрваза арқилиқ кирди, йерими болса, жәң шотилири арқилиқ кәң сепил үстигә чиқти. Һәр икки тәрәп күч билән қиличлирини вал-вул қилип ойнатмақта. Яналханниң жигитлири  тағ вә жүп өлүп, кейин көпләп өлүшкә башлиди. Ахирида тирик қалған икки жәңчиси билән өгүз үстигә чиқишти, лекин бу йәрдиму қилич-нәйзә тутқан моңғул, уйғур қошунлири жүрәтти. Оқ-яри түгәп, һелиқи иккиси һаләк болғандин кейин, қорқумсиз Яналхан кенизәклиригә:

– Тамни бузуңлар! Мениң қолумға чапсан кесәк бериңлар, – дәп вақириди.

Сарай кенизәклири сарай тамлирини бузуп, Отрар Наиби Яналханға қолму-қол кесәк елип бәрди. Кесәк түгигәндә, моңғуллар Яналханни қоршавалдидә, тутуп Чиңғизхан алдиға әкәлди. Яналханниң үсти топа еди. Йоған бешидин аққан тәр пәшмити яқисидин ич-ичигә кирип кетип баратти. Яналханму әймәнмәй, Чиңғизхан билән Уйғур-Идиқутиға сәт қариди. Чиңғизхан қопаллиқ билән Чағатайға буйриди:

– Әву қазанға апар бу әбләхни! Маңа сәт қариғинини көрситәй.

Пут-қолиға кишән селинип, Яналханниң кәң мүрисидин нәйзә билән дүшкәлләп:

– Маң! – дәп буйриди Чағатай. – Дадамниң қәһрини әнди көр.

Яналхан өзини мәғрур тутти, алдиримиди, нәйзә билән иштәргинигә писәңму қилмиди, вәзмин бесип қазан йениға кәлди. Лама тибабәтчи Лубсан Данзон қазан сүйини вартақлитип қайнитиветипту. Яналхан бир қайнақ суға, бир лама Лубсан Данзонға вә қилич асқан егиз бой, учи асманға қариған қоңур,-көк өтүк кийгән уйғур Баурчуқ Арт Текингә қапиғидин қар яғдуруп, көчмә равақ үстидә калчийип олтарған Чиңғизханға, шундақла мусулман Бәдирдин Амәт билән Данишмән һажипларға нәпрәтлинип қаримақта еди.

Андақ йәрдә кичиккинә бир мис чөгүн астида от көйүвататти. Бирақ униң ичидә қоғушун еритиватқанлиғини Яналхан тәсәввур қилматти. Яналхан жиртқучниң қолиға чүшкәнлигини вә униңдин зади яхшилиқ, рәһим кәлмәйдиғанлиғини, әву қайнаватқан суда уни пиширип, гөшини сүйәктин ажритидиғанлиғини көңли туйди. 

Шу арида Толи Яналхан сарийида мөкүвалған үч кенизәкни тепип бу өйгә ачиқти. Кенизәкләрниң чачлири чугулуп, иштан-көнәклири житилғанди. Кенизәкләрни сарай ичини ахтуруватқан моңғул қошунлири зорлиған еди. 

Яналхан сарайниң гөзәл кенизәклириниң мүшкүл әһвалиға чидимиди. 

– Һәй, татар өчүңни мәндин ал! Буларға тәгмә! – дәп бүркүттәк тикләнди. – Аяллар сениң билән жәң қиливатқини йоққу, ахир.

Чиңғизхан әндила ағзини ачти.

– Мән әвәткән арқиш карван содигәрләрни өлтүргән сәнму? – сориди Қаан аяқ астида зар-зар жиғлиған кенизәкләрни техиму тапан астиға ниқтавелип. – Қени, ейт! 

– Мән! – жүръәтлик сөзлиди. – Мениң пәрманим билән өлди. Өлтүргүздүм! – Отрар Наиби Яналхан гәптин қайтмиди. 

– Мән әвәткән икки йүз тиң-тиңлиғучим нәгә кәтти?

– Мениң ширғуран жигитлирим тутувалди. Сән лалма төбетниң бизгә зораванлиқ қошун тартип келиватқанлиғиңни биләттуқ. 

– Кимдин аңлидиң сән? 

– Ейтмаймән. Орда атлириниң еғилиға әкирип, өртәп ташлидуқ. Һә, мону Данишмән һажип вә Бәдирдин Амәт сатқунлар қолға чүшмиди. Бирақ чүшиду. Булар қув, мәккар адәмләрдур. Мениң оң қол вәзирим Амәтниң дадисини мән өлтүргүздүм. Сәвәвини ейтмаймән. Мону икки сатқун мечитқа кирип, роһанийларни қорқутқан, пай-петәккә салған, шуңа улар саңа қарши чиқмапту. Мечит алдиға чиқип сени күтүвалған. Қорқанчақ имам Шейх Сейит өлүма вә Муджтахидлар, аңлисам, алтә ай ичидә сениң ат қоралириңни тазилаймиз дәп вәдә бәргән екән. Уларға бу аз! Бирақ муқәддәс Қуръан Кәримни мечит алдиға ташлатқузуп, ат туяқлирида йәнчигәнлигиңни, дәссәткәнлигиң​ни мусулман хәлқи һеч қачан кәчүрмәс! Бу сениң әвәткән наһайити чоң хатариң болур. 

– Әһли мусулманлириңни, уларниң ана жутини йәр йүзидин симаптәк йоқитимән. Харабилиққа айландуримән. Ейт, ординиң алтуни қәйәрдә? 

– Сән йәрни көчирип әкетәмсән? – дәп нәпрәтләнди Наиб. –  Йоғиси, әкетәлмәйсән. Һәқиқий алтун-күмүч у ана йәр! Сән күнләрниң бир күни шу Қарақурумиңда кәптәрниң тумшуғидәк йериңни қучақлап қалисән! Биз мусулманлар йәнә тарилип, йәнә тирилип, йәнә яшаймиз! 

– Бәс! – Чиңғизханниң чидами қалмиди. – Үкетай, йешиндүргин бу әбләхни! 

Үкетай мәс келип, уни қеп-ялиңач йешиндүрди вә үзини алиқини билән йеник уруп-уруп қойди. 

Яналханниң ағзини ечип, тамиғиға түкәрди.

– Тфу! – дәп Үкетайниң япилақ вә семиз үзигә Яналхан йенип түкәрди. 

– Мениң йерим, мени исситип туриду.

– Андақта азирақ күтүп тур! – Қаан сәл йеник күлди. – Хатуниң билән хошлишамсән? – Мениң саңа қилған яхшилиғим болсун!

Яналханниң аялини атниң алдиға оғлақтәк өңкүрүп, Сүбетайму йетип кәлгәнди.

– Алмилиққа қарап қачқан йолидин туттуқ, – деди Сүбетай. – Буйруқнамигә бенаән, Қаан ата, мана әкәлдим.

– Ярайсән, багатур! – деди Чиңғизхан шатлинип. – Ахтурдуңму? 

– Ахтурдум. Мана алтуни! – дәп очумидики алтунни Чиңғизханға бәрди. Қаан болса, уни Баурчуқ Арт Текинниң қолиға тутқузди. 

Яналхан:

– Қандақчә қолға чүштүңлар? – дәп аста сориди. Ери  аялини айиди.

– Балимиз қолдин чүшүп өлди!

– Балам? Балам өлди дәмсән? – ич-ичидин көйүп, бешини чайқиди, лекин мусулманчилиқ қәлбигә риайә қилған һалда, өзини тутуп, жиғлимиди. 

– Йәргә көмдуқ. Шу чағда булар йетип кәлди. Мана шу.

– Баламниң иманини саламәт қилсун! Қолға чүшмәслик керәк еди. Шу йәрдә өлүш лазим еди. Хәп, хәп! 

– Хатуниңни көрдүң, маңа рәхмәт ейт, – деди Қаан путиниң астидики қизларниң бешиға түкириветип. – Биләмсән, ахмақ, сениң хатунуң қанжуқ хатун!

– Немә? Немә? – Қаанға йолвастәк етилмақчи еди. Икки-үч қилич тутқан нойонлар алдини ториди. 

– Биләмсән, Янал-хан?! Яхши достлирим мениң билән биллә жүриду.

– Кимкә, қайси ахмақ екән? 

– Баурчуқ Арт Текин. Уйғур-Идиқут дөлитиниң Қаани! 

– Буниң беши чиригән баш, ағриқ баш. Ағриқ болмиса, сараң болмиса, сәндәк оғриға әгишәмдиған?! Өзиниң әвлади яшиған муқәддәс йәрни сатамдиған? Уйғур уруғи яшиған зимин әмәсмеди!

Баурчуқ Арт Текин Яналханниң ейтқанлири бирдин-бир тоғра гәп екәнлигини иқрар қилди. Гәп, сөз тоқи-нәләтни у еғир алмиди. “Бу батур, оғул бала, жигит екән!”, дәп көңлигә сәмимий һиссият билән орунлаштурди. Бирақ Қаан һәр бир вәзийәттин пайдилинип, жиғип әкәлгән инсанпәрвәрлик ой-тизимлирини бузуп-үзүп ташлимақта еди. 

– Баурчуқ Арт Текин, оғлум! – деди оттуранчи бармиғини Яналхан хатуниға қадап туруп. – Йешиндүр бу хатунни, жалап аялниң көңлини еп қойғин.

Баурчуқ Арт Текин әттәй қиливатқанлиғини дәрру сәзди. Яқ дейишниң орни йоқ еди. 

Яналхан Баурчуқ Арт Текинни шундақ һайванлиқ қилиду дәп зади ишәнмәтти. Лекин у, адашқан Уйғур-Идиқути һәмминиң алдида хатун үстигә чиқти...

– Көрдүңғу, хатунуң көз алдиңда турған бир жалап болуп чиқти. Жалап-қанжуқниң пақиси қанмиған болуш керәк. Үкетай оғлум, мону Яналханниң жаливини қол астиңдики жигит-бойдақларға апирип бәр... 

Үкетай у аялни ялиңач елип кәтти. Аял алдини қоли билән йепивелип, жиғлап кетип баратти. 

– Мән өлүмгә тәйярмән. Өлтириветиңлар мени! – дәп шикәстә қахшимақта еди.

Яналхан таш болуп қатти. Пүткүл әзайи музлап титирәшкә башлиди.

– Жуши оғлум, әнди Яналхандин өчүңни ал! У саңа, маңа аһанәт қилди. Мениң төрт йүз адимимни өлтүрди, бу әбләх! Моңғулчә боғузла, үчәй-қеринини йәргә чүширип қара. Бу дунияхор алтунни жутувалған болуши мүмкин. Өзи билән кетип қалмисун. Қулиғиға қоғушун қуйғин.

Жуши Қаанниң ейтқинини орунлиди. 

Яналханниң қосиғини шарт тилип ташлап, үчәй-қеринини йәргә чүширип, қарашқа башлиди. Алтун тепилмиди. Яналхан өзини йоқатти. Көзидин нурлар учти.

– Ташла қазанға, – дәп вақириди Чиңғизхан. 

Баурчуқ Арт Текин Яналханни даш қазанға көтирип ташлиди. Үчәй-қерин қазанға чүшмиди. 

Бир аздин кейин Чиңғизхан орнидин турди. Бу кәмдә Яналханниң гөши сүйигидин ажриған еди. Чиңғизхан нәйзә билән чоқуп-чоқуп қойди.

– Мана әнди өчүмни алдим! – деди мәғрур туруп Баурчуқ Арт Текингә. – Сән, оғлум, мону Данишмән һажип билән Бәдирдин Амәтниң көзини оювәт. Тили қалсун! Чиңғизхан шундақ қилди дәп ейтсун.

Идиқут икки мусулманниң көзини оювәтти. Көзидин яш вә қан төкүлди. 

– Сени көргән, билгән, сориғанларға ейт! Өз тәғдир-һаятини динарға сетивалимиз десә, уларни өлүмдин азат қилимән.

Кор көзлүк мусулманлар бир-бириниң қолини тутушуп кетишти. 

– Бизчу, моңғул падиша! – дейишти музлиған, қорққан, титиригән қизлар.

– Силәргә әркинлик бәрдим. Мана биз Қаанға баш әгдуқ, тазим қилдуқ. Өлүмдин қутулдуқ. Силәрму шундақ қилиңлар, дәңлар! Әву икки қарғу мусулманлар билән биллә жүрүңлар. Бухара, Хорәзм, Сәмәрқәнтни арилап жүрүңлар. Һазир силәр азат болдуңлар! 

Қизларниң хошаллиғи чәксиз еди. Улар өлүмдин қутулған еди. Бу хил һәрикәт Чиңғизханға керәк еди. Чүнки Отрар хәлқидәк, қаршилиқ билдүрүвәрсә, бир шәһәрни Отрардәк, алтә ай тәслим қилса, еғир болидиғинини аллиқачан сәзгән еди. Қизлар өзлирини йеник һис қилип, жүгришип берип, қол тутушуп аста кетип барған акилириға қошулди

– Бизни азат қилди! Бизни айиди. Биз әнди әркин яшаймиз, – дәп қизлар хошал болушти.

Икки кор адәм тохтиди. Уларниң үзлиригә қараш интайин һәсрәтлик еди. Кийим-кечәклири қанға боялғанди.

– Алдаватиду силәрни, – деди  Бәдирдин Амәт қизларниң үз-көзини, чачлирини сийпиған һалда. 

– Чиңғизхан һеч бир мусулманни айимаду, дәп ейтиңлар, – деди. 

– Бизниң күнимиз мана! Узақ жил хизмәт қилдуқ. Ахири келип көздин айрилдуқ, – деди Данишмән һажип ғәзәп отида йенип. – Чиңғизханға, Баурчуқ Арт Текингә зәрбә бериңлар дәп авам хәлиқә ейтайли, бири болмиса, бири аман қалғай.

– Биз силәр немә десәңлар, мақул сөзүңларға киримиз. Шундақ дәймиз. 

– Ахирида бизни издәп тепип, бәри бир өлтүрүветиду. Шуниң үчүн жутдашлиримизға ярдәм қилишни унтумайли. 

Алданғанлар шундақ келишти вә бир-бирини очуқ чүшиништи... Улар шаһ Муһәммәт һөкүмранлиқ қиливатқан шәһәр вә йезиларни арилап, Чиңғизхан вә Баурчуқ Арт Текиндин һеч кимгә, һеч қачан меһир-шәпқәт болмайдиғанлиғини вақиришип ейтишқа киришти...

Отрар шәһири 1220-жили Қаан қолиға өтти. Моңғулдин әкәлгән даш қазан Отрарда қалди. Қазанниң қайниши Отрарда тамам болди. Отрар беқинғандин кейин һәм чоң ахтуруш, издәш, тинтип-издәш ишлири овж алди. Барини, һәммини алди. Сундурғанни сундурди. Бузғанни бузди. Жиққан-топлиғанниң һәммиси Баурчуқ Арт Текинниң сандуғиға чүшүп турди.

Мусулманларниң атидин балиға қалған дуниясини сандуғиға толтиривалған Баурчуқ Арт Текин қатар турған сандуқлардики байлиққа салқин қарап өтти вә аста йепип қойди. Чиңғизхан келип, алтун-күмүчни, мәрвайит һәр хил зебу-зенәт толған сандуқларни өз қоли билән ечип, өз қоли билән тутуп көрүп, көңли көтирилип кәтти. Униң ойлишичә, бу жиғилған ғәзнини көп сақлап туруш вә буни моңғулға йәткүзүш жәң қилиштинму муһимирақ еди. Буни чүшәнгән Қаан, сандуқларниң ағзини йепип қоюп ойланди: “Кимгә тапшурсамкин, кимгә ишинишкә болиду?”, дәп турдидә, қәлб әмрини тиңшиди. 

Баурчуқ Арт Текин йениға кәлди:

– Хатиржәм болғайла, Қааним.  Буни қанчә вақит лазим болса, шунчә күн сақлаймән!

Қаан роһлинип кәтти.

– Баурчуқ оғлум, – дәп униң көзигә қариди Қаан. – Мән саңила ишинимән. Аман болсақ, хуш хәвәр ейтип, мениң жутумға сән барисән. Ғәзнә билән қул болған сартаулиқлар билән! 

Баурчуқ Арт Текин һеч немигә қизиқматти. Көңүл һиссиятлири өчүп қалғандәк, һәммигә бепәрва қаратти. Униң инсанчилиқ хисләтлириму тенидин аста-аста чиқип кетип барғандәк, бәәйни мәхсәт-арманлириму учуп кәткәндәк, ичи-қарни бир түрлүк кавак, бош туратти. 

– Бу ғәзнә аз, йәнә қорқитип, йәнә өлтирип, дуния жиғмисақ болмайду, Қаан, – деди өзигә бир келип, бир кетип вижилдиған бешини икки алиқини билән чиң қисип туруп. – Моңғулда кимниң каллисини чепип әкелишим керәк, меһриван достум, көйүмчан атам? Жутиңизда сизгә қарши адәм барму? Ким? Бешини әкелишкә мән тәйяр! 

– Өзәңни бас! Немә дегиниң у, оғлум? Керулен вадисида ме​ниң дүшминим йоқ. Алтун-Бикени көрсун дедим. Бөрте Уджен Сечен Хатунумға хуш хәвәр йәткүзисән. Ғәзнини апирип, Тататуңаниң қолиға тапшурисән. Сән бу йәргә қайтип кәлмәйсән. Танғутқа Уйғур-Идиқутидин күч тәйярлиғин. Биллә жәңгә киримиз. Бала-жақаңни көрисән. Мән бир чағда сени урушқа қатнашмайсән дегән вәдәм бар. Вәдәмдә туримән. Һәммә нәрси​ниң вақит-пурсити келиду... Һазирчә иккимиз талай сүйәк сепил​лирини көрүшимиз лазим. Саңа азап-оқубәтни, балаю-апәтни тартқузмаймән, бирақ бир-икки жәңгә қатнашмисаң болмайду.

Толиму узун сүкүнаттин кейин, Баурчуқ Арт Текин чоңқур нәпәс чиқириветип, һошиға йенип кәлди.

– Моңғулға барисән дәмсиз? – сориди байиқи сөзләрни чала-пула есиға елип. – Кәчүрисиз, Қааним!

– Һә, сән барисән. Алтун-Бикени көрисән.

– Һә, шундақ, дәл шундақ. Һәммини көримәнкән. Айкүмүш Мәликини, Қусмаинни... Һә, йәнә... йәнә, әлвәттә Алтун-Бикени, йәнә Тататуңани, Бөрте Уджен Сечен Хатунни, Чахәни көридекәнмән. 

– Идиқутни көридиған мәзгилму келәр! – дәп Қаан чорт кесип ейтмай турупла йәнә икки бислиқ пикир қилди. – Үмүт билән яшиған яхши. Мән һазир Қарақурумни, Керуленни, сән Бәшбалиқ, Турпанни әсләйдиған мәзгил әмәс. Һәр иккимизниң ойи, күчи һәм бир тәндә, бир жүрәктә болсун! Һазир ғалибийәтни ойлаш керәк! 

Баурчуқ Арт Текинниң көз алдиға дәррула Айкүмүш  Мәликә, оғли Қусмаин, сәрбази Тарқан Билгә Буқа кәлди. Шу дәқиқидә шунчилик иллиқ, шунчилик чоң сәмимийәтлик һис​сиятлар пүткүл вужудини қозғап, ой-хиялини чәксиз меһриван болуп өткән алийжанап инсанларниң сеғиниш оти көйдүргән еди. “Мән азап отида көйүватимән”, деди у сәл һодуққан һалда. Чүнки буниң кәйнидә пақиниң көзидәк, ақ пахтилиқ, соғ нур көзлирини қадап, Чиңғизхан туратти. Байиқи гәптин кейин Баурчуқ Арт Текинниң Идиқутни ойлаватқанлиғини Қаан биләтти, әлвәттә.

– Жүр, ғалибийитимиз үчүн тамақ йәйли! – дәп униң мүрисини сийпиди. – Лама Лубсан Данзонниң тамиғи тәйяр. Уйғур ашпәзлири чөшүрә әткәнду. У иккимизни күтүп турар. Қазанда гөш қайнаватқан турар! 

Баурчуқ Арт Текинниң тамақ йегүси зади кәлмиди. Чүнки “гөш қайнаватиду қазанда” дегән гәпни аңлапла, Яналханниң пишиватқанлиғи, адәм гөшиниң пишқанда, интайин қаңсиқ болуп кетидиғанлиғи вә униң димиғиға олтарғанлиғи, көңлини алақзадә қилип, қустурувәтти. Чиңғизхан униң немә үчүн қусуват​қан​лиғини сезип:

– Қой гөши. Моңғулчә союлған қой гөши! – деди вә қолидин тартти. – Һә, адәм балиси өлгәндә һәм, тириктә һәм сесиқ.

Улар вәйран болған Отрар сарийида тамақ ичишкән. Чоң сарай дәһшәтлик соғ болғачқа, гөш, тамақ пишқанда, кәң сарай ичи һодишип кәткән еди.

– Балилирим! Қомандан багатурлар! – деди Чиңғизхан. – Отрарни бәш күндә тәслим қилимиз дедуқ. Тәслим қилалмидуқ. Алтә ай вақит өтүп кәтти. Дүшмән бизгә қарши күч топлавалған болсичу? Биз һәм бу йәрдә көп чиқимдар болдуқ. Уйғур қериндашлиримизму өлди. Өлигимизни ишт йемисун. Чағатай, немә қилдиң өлгәнләрни?

– Көйдүрүвәттуқ, қудрәтлик Қааним!

– Яхши бопту! Әнди мени яхшилап тиңшаңлар. Жуши билән Баурчуқ Арт Текин биллә жәң қилиду. Улар Сирдәрияниң төвәнки еқимида турған шәһәрләрни беқиндуриду, йәни Сигнак, Жент, Янгикәнт, Үзкәнт, Барчиликкәнт, Ашнас. Беқиндурғандин кейин, маңа қошулисиләр. Ашарға чүшкәнләрни Бухара, Сәмәрқәнткә һайдап келиңлар! Өзиниң гөшини өз йеғи билән қорайли. Жуши, мән саңа Керулен дәрияси бойида ейтқан гепимни унтумиғансән?

– Яқ, унтумидим, Қаан дада! Кирсунму?

– Кирсун, мән көрәй! 

– Әкир! – дәп буйриди Жуши қол астидики жәңчиләргә.

Бу йәрдә йәрлик содигәрләр Һасан ғожа билән Алиғожа кирди. Уларниң үстидә охшаш чапан, пәшмәт бәллирини қара рәхт билән бағлиған, путида мәсә калач, бешида сәллиси бар еди. Һәр иккиси Чиңғизханға қолини қоштуруп, беши тизиға йәткичә егилди.

– Әссаламу әләйкүм вә рәһмитуллаһи вә бәрәкаттуһу! – дәп саламлашти. – Бәрикәт тапқайсиз, зәпәрлиригә йәткәйла, улуқ Қааним! Силини бу диярда көргинимизгә хурсән болдуқ! Силини, улуқ Қаан, көп күттуқ. Хизмәтлиригә биз тәйяр! Бәжиримиз. 

Бу икки ғожа содигәрләр уруштин авал та бүгүнки күнгичә Отрарда жүрүп, Чиңғизханға садиқ хизмәт қиливатқан мусулманлар еди. 

– Мәнму силәрни көргинимгә хошалмән. Вәзипиниң һөддисидин чиқтиңлар. Өмрүңлар узақ болсун! 

– Машаалла! 

– Иншаалла!

– Шүкран!

– Шүкран!

– Бәдирдин Амәт билән Данишмән һажипни көрдүңларму?

– Көрдуқ. Улар бизгә һеч немә демиди.

– Алиғожа, Һасан ғожа, әнди силәр Жуши билән Баурчуқ Арт Текин қоманданлиғиға өтисиләр! 

– Хоп, болиду, улуқ Қаанимиз! Шөһритиңиз ашсун! Ғалип қазанғайла! 

Болупму Чиңғизхандин көп үмүти бар Һасан ғожа:

– Улуқ һәзрәтлири, бизни қобул қилип, бизгә көп меһир-шәпқәт көрсәттила. Бу илтипатлириға көп миннәтдармиз. Оғуллири Жуши билән қошунға арилишип, тәрса мусулманларниң пәркайиниң учришишиға қатнишиш чоң етивар, – деди улар.

“Қаан көзи кор болған мусулманларни немишкә сориди, – дәп ойлиди Уйғур-Идиқути Баурчуқ Арт Текин уларниң гепини унчуқмай тиңшап олтириветип. – Йә, қол йетәкләшкән қарғу мусулманлар, Чиңғизхан һәққидә немә дәп жүриду? Қандақ яманлап жүриду, билгүси келәмду? Тайлиқ шундақ. Чиңғизханниң тиң-тиңлиғучилири бу йәрдиму һәм көп охшайду”.

Баурчуқ Арт Текин шундақ хуласилиди. Һажип билән Амәт иккисиниң пейиға, изиға икки моңғул чүшүвалғанди, буни пәқәт Баурчуқ Арт Текинла биләтти. Бәлки, Уйғур-Идиқути билмәйдиған, йәни униң кәйнигә чүшүп тиңшап жүргән адәмлири һәм барду. Униңдин Баурчуқ Арт Текин сақ болуши керәк. 

Чиңғизханниң һейлә-нәйриңи, қувлуқ-шумлуғи, гуман​хорлуғи, мәккарлиғи интайин күчлүк еди. Баурчуқ Арт Текин һәр қачан униң сөзигә қулақ салатти вә гәп тегидә қандақ гәп бар дәп ичидә ойлатти. Шуңа у дайим кәчә вә күндүз “Немишкә вә немә үчүн?”, дәп Чиңғизхан қурған торға туюқсиз чүшүп қалмас үчүн мәлум хуласиләргә келипму қалидиған. Уни чоң оғли Жушиға немишкә қошти? Дайим мениң билән биллә жүрисән девидиғу? Немишкә ундақ қиливатиду? Мана бу қувлуқ һәрикәтни Идиқут билмәйду, халас. Йә мениң балилирим йәккә қошун тартип, батурлуқ көрситиду, өз көзүң билән көр, демәкчиму? Жуши билән Баурчуқ Арт Текин арисида йүз бәргән сәмимий мунасивәт немигә бағлиқ болди? Шуни билгүси кәлдиму? Йә Қаанға қарши уйғур моңғулда астиртин һәрикәт барму, дәп тәшвиштиму? Уйғурниң дәй-дейигә Жуши меңип қаларму? “Улуқ Яссида” ейтилған вә йезилған пәрманниң бәзи бир тармақлириға қаршиму, иккиси тил бириктүрүп кетәрму? – дегән ой болуши мүмкин дәп тәхмин қилди Идиқут.

Һә, Чиңғизхан шундақ ойлиғини раст. Дегәндәкла, Баурчуқ Арт Текин билән Жуши иккисиниң пейиға икки моңғул чүшкән еди. Бәзидә Чиңғизхан Баурчуқ Арт Текиндин әйминәтти вә чөчәтти. “Бу Текин қорқумсиз вә хәтәрлик, териксә көзигә һеч немә көрүнмәйдекән. Жүрәк қатлимида мусулманларни аяйдиғандәк билиниду. Зорлуқ-зомбилиқларни көрүп чидалмай, Қаанниң бешини алмас қиличи билән чепип ташлиши мүмкинғу. Униңдин көрә өлтүрүш, қийнашларни аста-аста көрүп, аста-аста көзи қанға толсун”. Жуши әсли өлтүрүшкә қарши адәм. Қаан сөзигә бенаән көзи пишсун дәвәткән еди.

Һәқиқәтән, Жуши билән биллә жәңгә әвәткининиң бир асасий сәвәви әйнә шуниңдин ибарәт еди.

Авалқи Отрар сарийиниң ичи-теши ат тезиги билән паскинилашқанди. Бу йәрдә әтә һеч ким қалмайду. Һәммә жәңгә атлиниду.

Чиңғизхан Толини чақирди: 

– Сән Қарақурумға әкитидиған рәссам, һәйкәлтараш, тоқумичиларни сақлайсән. Һәммә қулларни Отрарға жиғимиз. Бу йәрдин Моңғулға һайдаймиз. Өлтәрмә. Тамақ йесун. Қошуниңдин буларға қарайдиған жигитләрни бөлүп қойғин. Туридиған ханиларға от қала, тоңлап қалмисун. Өзини динарға сетивалған мусулманлар кәлсә, өлтирип ташла вә сепил дәрвазисиға бешини төвән қилип есип қоюңлар, башқа мусулманлар көрсун. Пайлиғучини күчәйт. Һәр йерим саатта алмаштуридиған болсун. Бу йәрдә қолға чүшкән қул мусулманлардин башқа Хорәзм мусулманлар дөлитигә беқинидиған қәлә, шәһәрләр адәмлиридин тартип, булап елинған алтун, күмүч мошу сарайға жиғилсун. Буни сақлайдиған Баурчуқ Арт Текин болур. Уйғур қошунлиридин жәңчиләрни таллавал! 

– Моңғул қошунлиричу?

– Яримайду.

– Мақул, Қаан дада! 

–
Ишқа кириш, – деди вә башқиларға жәңгиварлиқ вәзипә тапшурди.

Толи Уйғур-Идиқути Баурчуқ Арт Текингә әһвални чүшәндүрди вә у уйғурниң чамбашчи жигитлиридин таллап бәрди. Толи талланған сәрбазларға йәнә пухта чүшәндүрди...

Жуши Отрардин кейин қишта Сигнакқа жәң қозғап, жүрүш қилиштин авал сатқун вә гәп оғриси Һасан ғожини чақирди. 

Һасан ғожа қолини көксигә қоюп саламлашти:

– Ләбәй, әмир-пәрманлириға мән тәйяр! 

Жуши Қаандәк қопал әмәс, бирақ һөкүмран еди. 

– Сигнакқа барисән. Тәслим болуңлар, дәп хәлиқ ичидә тәшвиқат жүргисизән. Ялған сөзлимә. 

– Хоп, мәйли, хоп болиду! Қачан маңсамкин, – дәп сориди.

– Бүгүн кечидә. Өзәңдин башқа һеч ким болмайду.

– Минидиған етиң тәйяр, тохта, һазир.

Жуши оң қол ярдәмчи қоманданини чақирди. У қошунлар арисида еди. Алак-нойон болса, бәәйни туңдәк, дүгләк вә семиз жигит еди. Алчаңлап маңидиған адити бойичә Жушиниң алдиға кәлди. 

– Немә буйруйсиз, садақәтлик алий қомандан?

– Һасан ғожиға ярақ ат бәр, йоли жирақ, – деди.

– Илтипатлириға көп рәхмәт.

Алак-нойон Һасан ғожини әгәштүрүп чиқти вә меңип-меңип һармайдиған алмаштурулидиған жәң атлириниң ичидин бирини илғап, Һасан ғожиниң қолиға тутқузди. 

– Урма. Девитип қойсаңла, купайә, – дәп агаһландурди. – Атниң мүжәзи яхши. 

Алак-нойон әсли Селенга дәрияси бойида ат беқип, чоң болған жигит. Чиңғизхан Оттура Азиягә қилидиған дәһшәтлик сәпәргә икки жил тәйярлиқ қилди. Әнди жәң атлирини болса, пәқәт мошу Алак-нойон рәтлигән еди. Шуңа Һасан ғожиға агаһландурғини беһөдә гәп әмәс еди. Һасан ғожа шу күнила Сигнакқа қарап кәтти. Һасан ғожа моңғуллар тәслим қилған чоң бир шәһәрниң Дарғучиси болуп қелишини арман қилатти.

“Худайим буйриған болса, мәнму бир мәнсәпкә егә болуп қалармән”, дәп қелин жуга кийип, қараңғуда етини тараслитип чепип кетип барған Һасан ғожа шундақ ойлатти.

1220-жили қәһритан қишта Чиңғизхан оғли Толи билән Бухара вә Сәмәрқәнткә чоң күч топлап, һужум қилишқа тәйярлиқни башлиди. Бу зор күчкә қәшқәрлик мәрһум Арисланханниң уйғур қошунлирини қошуп алғанди. Баурчуқ Арт Текин Бәшбалиқ атлирини мингән, таллавалған қошунлирини өзи билән биллә елип маңидиған болди. Баурчуқ Арт Текин Қаан һөзүрханисиға кирмәкчи болди, амма әгәр мән лазим болсам, чақирар дәп Жуши билән биллә ятти. Отрар сарийиниң ичи соғ еди. Идиқут-Баурчуқ Арт Текинниң уйқиси зади кәлмиди. Жуши егәр-тоқумни бешиға ястуқ қилип қоюп, түгирлинип ятатти. У қаттиқ ухлап кәтти. “Япирим, бу маңа немә күн? Тәхттә олтарған адәм, әнди соғ йәрдә музлап ятиду. Һазир Турпанда ашлиқ териш башланди. Моңғуллар йәр көпәйтимиз, алтун, күмүч жиғимиз, өлтиримиз, зорлаймиз, дәп кәпту. Һә, мәнчу? Немигә кәлдим? Бармаймән десәм, мениң билән урушармеди? Жәң атлири керәкму, ал! Қосаққа немә керәк, ал! Жәңчиләргә кийим-кечәк керәкму, ал! – дәп Уйғур-Идиқутидин керәк-ярақни йәткүзүп турсақ, болмасмеди? Өйдин, аялимдин, баламдин, жутдашлиримдин айрилип, сәрсән-сәргүзәштилик һаятқа өзәмни тутуп бәргинимни қаримамдиған. Чиңғизханниң пәйли бузуқ. Үзи қелин. Қансириған көзлири дәһшәтлик. Қаанниң әйни муддиаси немә? Униңға улуқ шәһәр керәкму десәм? Яқ. Адәмләр керәкму десәм? Яқ. Һә, немә керәк? Пәқәт түп-түз йәр, зәр, хатун керәк охшайду. Питирап жүргән моңғуллар өзлири бирикти. Әнди мусулманларни өгә-өгисидин ажритиватиду”.

Шу кечиси Жуши путлири билән тепирлап, бири бойниға сиртмақ селиватқандәк, бешини у яқ, бу яқ қачуратти. “Яқ, яқ! Мән әмәс! Мән әмәс!”, дәп вақиратти. Баурчуқ Арт Текин Жушиниң кийимидин тартип, аран охитивалди. 

– Жуши, Жуши! Саңа немә болди? Жуши, тур! – Жушини тутуп силкиди. Турмиди. Техичила вақирап, қорқуп жиғлимақта еди. Баурчуқ Арт Текин әнди униң үзигә қаттиқ бир шапалтақ урғандин кейинла өзигә кәлди вә оханди. 

– Уһ, охитивәткиниң қандақ яхши болди. Өлгәнләр роһлири бойнумға ағамча салди. Бу немәңлар, десәм, сени есип өлтиримиз дәйду. Яналхан дәрия бойида маңа қарап унчуқмай, ялғуз олтириду. Униң йениға барсам, унчуқмайла, мени қан аққан дәрияға иштиривәтти. Адәм қениниң сесиқлиғичу. “Қанға тоймиған болсаң, мана, йәнә ичкин дәйду”. 

– Тирик адәмдин қорқуш керәк! – деди Уйғур-Идиқути Баурчуқ Арт Текин. – Өлгән адәмдә саңа тәккүзәр хәтәр йоқ. Бу чүшқу, Жушихан. Тирикликтә башқичә һаят, өзгичә иш қилиш лазиммекин!

– Раст ейтисән. Мән бу дөрән һеч кимни өлтүрмәймән! Бирақ өлүм-чиқимсиз дүшминимни баш әккүзимән.

– Қорққанда өлтүрүп, қорқмиғанда өлтүрмәймән, дегән​лирини зади чүшәнмидим, жанабий Жуши. Өзлири қомандан, қошуниңиз бар. Кимдин қорқисиз! Гәптә чиң турсила!

– Мән дадамниң умумйүзлүк вәйран қилиши вә хәлиқни йоқ  қиливетиш мәхситигә қарши. Үкетай, Толи, һеч ким қоллимайду. Сән һәм қоллимайсән.

Жуши шу хил чоң жүръәтлик пикирдин кейин бир пәс гәп қил​май турдидә, орнидин бешини көтирип, тизини қучақлап олтарди. 

– Қаандин қорқимән! Биләмсән, уйғур ака, мениң меһриван Алтун-Бике сиңлим ойлири маңа охшайду. 

Алтун-Бике Баурчуқ Арт Текинниң көз алдида туратти. У бир немә дәп пичирлиди. Идиқут чүшәнди.

– Раст дәйсән, мән һәм Қаандин қорқимән, – деди Идиқут. 

– Демәк, сиңлим Алтун-Бике интайин учур қиз. Һәммини билип, сезип журиду. Һазир у ялғуз дала кезип, бизни ойлап мошун​дақ ятқинимизни көрүп турамдекин. У иккимизниң дили бир. 

Баурчуқ Арт Текин Алтун-Бикегә Жушидәк ишәнмигини билән Жушиниң Қаанға қарши екәнлигигә, йәни тутқан йолиға тамамән қарши екәнлигигә толуқ ишинидиған болди. Шуңа у уйғур акиси билән очуқ-очуқ сөзлишивәрди. Өз пикрини униң дилиға мәккәм чигди. 

Жушиниң зогили, ярилиш тописи Чиңғизхан әвладиға зади охшиматти. Кәң миқияслиқ ойлайдиған данишмән жигит дәп пәрәз қилди Баурчуқ Арт Текин.

– Силәрниң йериңлар өзәңларға йәтмәттиму? – дәп астин сориди уйғур акиси Жушидин.

– Өз йеримиз бар. Байлиғимизму йетәрлик. 

– Тоғра ейтисән, Жуши укам, бирәвниң ата-бовисиниң йерини мениң йерим дейиш ахмақниң иши. Яналхан тоғра ейтиду. Йәр мусулманларниңки. Яналхан өз йериниң киндиги вә жан көйәри екән. Әву күни аңлидиңғу, йәрни ғожунға селип әкитәлмәйсән. Чоң байлиқ мошу йәр өзидә қалиду дегини раст. Қанчә өлтүрсәңму, қанчә, қанчә зорлап, булап-талисаңму, йәр қалиду. Ат туяқлирида езилгән гиялар, қилич билән чепивәткән болсиму, йәнә көкириду, мевә-чевә йәнә өсиду. Мана, өзәң көрүватисән, алтә ай давамида хәлиқниң бәрикити учти. Макан-жайдин айрилди. Кичиккинә алтунни дәп, алтунға бәргүсиз Әл-Фарабий жутиниң мәдәний мираслирини көйдүрүп ташлидуқ. Нәччә миң дуниядин жиғилған хасийәтлик, муқәддәс надир әсәрләр, зор чирайлиқ селинған кираәтхана билән биллә нәччә-нәччә күн көйди. Муқәддәс дурданә китап Қуръан Кәримни життуқ вә ат билән дәссидуқ. Бу хәлиқниң ғәзивини қозғайду. Әлвәттә, бу диярда техи талай қетим күчлүк қаршилиқларға дуч келимиз. Бопту, моңғул дунияни өзигә қаратти, дәйли. Әшу қолға чүшкән йәр-жайни келәчәк моңғул башқураламу? Башқу​ралмайду. Ат үстидә өлтирип, әл башқуруш мүмкин әмәс. Келиду бир чағ. Һәммимиз бу дуниядин кетимиз. Моңғул йәнә өз йери билән қелиши мүмкинғу! Һә, мүмкин. 

– Мән һәм шундақ ойлаймән, уйғур ака! Униңдин көрә бир дөләт иккинчи дөләт билән, бир ханлиқ иккинчи ханлиқ билән өз ара мәнпийәтдар йолни тутса, яхши болаттиғу. Мән саңа гөш, сән маңа ипәк рәхт берисән, дәп шәрт бойичә иш елип барса, купайә әмәсму? 

– Биз харабилиққа айландуридиған Оттура Азиядә йеңи әвлат өсүп, йеңи мустәқил дөләтләрни қуриду. Уйғур, моңғул әвлади бу йәрләр, бу сән қурған дөләт зимини билән бовимиз Чиңғизханниң дөлити болған. Мән йәр вә дөләт давасини қилимән, дәп чоң ваң-чуң чиқириши еһтимал. Лекин у беһөдә иш. Һеч ким, һеч қачан өз мирасидин айрилмайду вә бәрмәйду. Даваму қилалмайсән. Тоғриму, Жуши иним?

– Сән, уйғур ака, дадамға охшимайдиған сағлам әқил саһибисән. Сениң, мениң, Қаан дадамниң жәң жүрүшлирини көп язар. Биздин кейин хәттатларму чиқип қалар. Амма дава қилалмайсән дегиниң раст. Мениң һәм иманим камил! 

– Қандақ екән? Бу дөләтләр билән қан төкүшниң һажити барму? – деди Уйғур-Идиқути Баурчуқ Арт Текин Жушиға ой селип.

– Һөкүмранлиқни маңа бәрсә, қилични сундирип, шәмшәр-нәйзини сундирип, пеқиритип ташлаветип, ат бешини моңғулға қарап тартар едим. Амал қанчә, Тәңриқут Чиңғизхан дунияға йолвас болуп төрилипту. Йолвас болуп өтидудә. Йеңи һаят биздин кейин башлинидудә! Биз билән қандақ яш балилар кәлди. Моңғул яшлириниң һәммиси дегидәк мошу йәрдә. Он гүлиниң бир гүли ечилмиди. Аилә муһәббитидин айридуқ. Мусулманларму бизниң бешимиздин сийпимас. Моңғул яшлириниң гөрини колап қойғандур, мусулман қериндашлар! 

Таң йоруп келивататти. Жуши билән Баурчуқ Арт Текин һәммә қошунлирини сәпкә тизди. Жуши Һасан ғожини чақирди.

– Бизгә йол көрситисән! – деди Жуши униңдин сәл гуман қилип. – Байқа. Хаинлиқ қилсаң, қилич бешиңда есиқлиқ туриду. 

– Мән улуқ Тәңриқутниң һөрмәтлик дости, – дәп тазим қилди Алиғожа.

Шу әснада буйруқ бойичә Жуши вә Идиқут сәркарда ләшкәрләрни башлап Сигнакқа қарап йол алди. Аз өтмәстин Сигнакни қоршавалди. 

СИРДӘРИЯДА ҚАН АҚМАСtc "СИРДЌРИЯДА ЋАН АЋМАС"
Баурчуқ Арт Текин Отрардин чиқип хелә маңғанда:

– Уйғур қошунлириниң орни қандақ болиду? – дәп сориди. – Йә һашарға, йәни алдиңқи сәптә боламду?

– Яқ, уйғур ака, мән сән уйғурлар туруп өлүшүң керәк. Биз моңғуллар кейин өлүмиз демәймән. 

Уйғур-Идиқути Баурчуқ Арт Текинниң көңли орниға чүшти. Улар Сигнак шәһиригә йеқинлашқанда, пүткүл қошунни тохтатти вә Жуши уларға муражиәт қилди:

– Умумйүзлүк қәтъләм болмисун. Өй қалсун! Көйдүрмәйсиләр! От қоймасиләр! Қол язма, китаплар, Қуръан Кәримлири көйдүрүлмисун! Имам, өлүма, муджтахидлар, шейхларға тәгмәңлар. Хатун вә қизларға зорлуқ қилишни қәтъий мәнъий қилимән. Алтун-күмүчни сорап елиңлар. Бәрмисә, қорқут, қийна, бирақ өлүм болмисун. Бу буйруқ мениң буйруғим. Бу буйруқ Уйғур-Идиқути Баурчуқ Арт Текинниң буйруғидур! 

– Мән бу буйруққа қаршилиқ билдүримән. Қудрәтлик Қаанимиз бизгә ундақ үгәтмигән. “Улуқ Яссини” биз сөйүп, қәсәм яд қилған! – деди бир нойон. – Бу езиқиш! – оттуриға чүшти. – Бу хаинлиқ! Тиңшимаңлар! Жушини йолдин езиқтурған мону уйғур тежимәлниң иши бу. Мән Қаанға берип ейтимән.

– Тохта! – деди Жуши униң қешиға келип. – Хаин дәп сени ейтиш керәк. – Жуши қиличини көтәрди. 

– Мени чапалмайсән! Қаан гуман қилиду. Қаанниң ишәшлик адимимән. Бәри бир сүйиқәстләрни һаманәм биливалиду.

– Сени көрмидим. Сигнакта мусулманлар қолида өлдиң, халас.

Жуши униң бешини чепип ташлиди. Баш иккигә бөлүнүп, йәрдә топиға көмүлүп, көзи очуқ ятатти. Жуши қанни көрүп, узақ қусти. Қусуқ бесилғанда, жәңчиләрни жиддий агаһландурди:

– Бу ким? Мән билимән! Өзәм жававини беримән. Мениң дегинимни, ейтқинимни қилисиләр! Буйруқни орунлимисаң, бешиң әшу ахмақ, әқилсиз моңғулдәк учиду. Болди, йетиду!..

Сигнакқа Һасан ғожа йетип берип, кочиму-коча жүрүп:

– Һәй, халайиқ, һазир бу йәргә Жушихан келиду. Күчи зор, билип қоюңлар. У силәрни өлтүрмәкчи әмәс. Мән мусулман содигәр Һасан ғожа капаләтлик берәләймән. Берилиңлар! Беһөдә қаршилиқ болмисун. Алтун, күмүчиң болса, йошурмай бәр. Бәри бир тепивалиду. Моңғул, уйғурниң ғәзивини кәлтүрмәңлар, әзиз қериндашлар!

Шу хил тәшвиқат ишлири билән Һасан ғожа Сигнак шәһириниң жуқури-төвинигә өтти.

– Вәһши!

– Зомигәр булаңчилар!

– Тенигәнләр, лалмилар! – дәп әл кочиға чиқти.

 Һасан ғожини чәт-чәттин келип оттуриға алди. 

– Отрарда Яналханни  өлтүргән ким? – сораққа алди Һасан ғожиниң ейтқиниға ишәнмигән хәлиқ. 

Амма уни қәтъләм қилған Жуши әмәс. Дадиси Қаан Чиңғизхан, дәп ейталмиди. Тәврәп, девәйләп турған хәлиққә ундақ әмәс, дәп қандақ ишәндүрүшкә болиду. Һасан ғожа Жушиниң пикрини тәкрарлап турувалди. 

– Жуши шундақ деди. Жуши силәрни өлтүрмәймән деди.

– Яналханниң аялини зорлиған ким?

– Икки мусулманниң көзини оюп, қәләндәр қилип һайдиған ким? Улар кәлгинди лалмиларни хәлиққә тиллап ейтиватиду.

– Қуръан Кәримни атқа дәссәткән ким?

– Мечит-имам өлүмаларни, ат қоралирини тазилатқузған ким?

Һасан ғожа Сигнак мусулманлириниң соаллириға билсиму, аңлимиған, билмигәнгә селип, жавап бәрмиди. Чүнки бу иш Чиңғизханға хизмәт қилип, тәжавуз Чиңғизхан вә униң балилири беқинди Уйғур Баурчуқ Арт Текинниң иши дәп қандақ ейтиду? 

– Тутуңлар бу сатқунни, – дегән авазлар тәрәп-тәрәптин чиқти.

Һасан ғожини төрт-бәш жигит келип тутти вә қолини бурап авам хәлиқ алдида тиз пүктүрди.

– Товва, товва қилә, шөлгәй, ялақчи!

– Қилмаймән! – деди Һасан ғожа қәтъий туруп өз сөзидә. – Жуши силәрни өлтүрмәйду. Маңа бир қетим ишиниңларчу?!

– Ялған. Бу сатқунни дәрәқ учиға есип қоюңлар! – деди Сигнакниң яшлири.

Яшлар ағамча әкеливатқинини жутниң қери мөтивәри көрүп қалди:

– Тохтаңлар, мусулманлар! – деди жут имами. – Болған вақиәни аңлидуқ. Амма отрарлиқлардиму чоң хата өткән. Мусулман Данишмән һажип вә Бәдирдин Амәт қечиңлар! Жениңларни сақлаңлар! Әждиһа келиватиду, дәп йеқинлириға ейтқан екән. Улар тез чарисини көрмәй, ахири әйнә шундақ балаю-апәткә учрапту. Һазир Һасан ғожиниң ейтқиниға ишинәйли. Шундақ қилайли. Бу келиватқан балиси екән. Униңға әгишип уйғур қериндишимиз келиватқан екән. Бар алтун, күмүчни жиғип, алдиға чиқайли, берәйли, болмиса, қаршилиқ қилсақ, һәммимизни қирип ташлиши мүмкин.

Ғалжирлашқан хәлиқ имамниң сөзигә кирмәй, Һасан ғожини ахир дәрәқ учиға есип қойди.

–
Намизиңни капирлар – Жуши, Баурчуқ Арт Текин чүшәрсун! – дәп өй-өйлиригә тарқашти. Амма ялғуз қалған имам:

– Өзәң есилмидиң, Һасан ғожа, мән сениң намизиңни чүширип қояй, – дәп орнидин туруп, өзи ялғуз намизини чүшәргән еди. 

“Буни қандақ қилип болмисун, көмишимиз керәк. Өткән-кәчкәнгә ейтмисам болмас”, дәп имам олтиривәрди. Сигнакқа Жуши билән Баурчуқ Арт Текин кирип кәлди. Улар әң алди билән Һасан ғожини издиди, әтималим. Кочиму-коча ат чаптуруп, тохтап, кимниду издәп жүрәтти. 

Имам бешиға добулға кийгән, бир қолида нәйзә, йәнә бир қолида қалқан тутқан яқа жуттин кәлгән, йочун-йочун кишиләрни көрди. Улар яғачқа йөлинип турған бовайни байқап қалған охшайду. Дәрру униң әтрапиға жиғилди. 

– Ким сән? – сориди Жуши. 

– Мән имам Ваһаб!

– Немә қип турисән бу йәрдә? 

– Өзи өлмиди, есип қойди, намизини чүшәрдим. Қаяқтин қаяққа барисиләр? Бизниң жутқа кеп қапсиләр.

 – Мән Жуши.

– Мән Уйғур-Идиқутиниң Қаани Баурчуқ Арт Текин.

– Силәр тоғрилиқ яхши тәрипиңларни аңлидим. Һасан ғожа ейтқан. Бизниңкиләр униңға ишәнмиди. Силәр бизгә охшаш адәм екәнсиләр.

Жушиниң дәсләп ғәзиви қайниди, кейин меһри чүшти. 

– Һасан ғожа тоғра ейтипту. Биз һеч кимни өлтүрмәймиз.

– Һә, мана, демидимму, мән саңа ишәнгән. Бу дөйүзләр бир убдан зуванлиқ ғожини есип қойди, қара укам! Жәсәтни зәрәткалиққа апирип көмүш лазим, – деди имам. – Қени, яхши адәмләр, ярдәм қилиңлар. Яшлар көтирип чиқсун. Әл-жут көрсун. Шунда ишинип қалса һәжәп әмәс. 

Һасан ғожиниң жәсидини уйғур, моңғул қошунидики яш ләшкәрләр көтирип ачиқип, зәрәткалиққа дәпин қилди. Қайтқанда, имам вақириди:

– Һәй, халайиқ, Жуши, Баурчуқ оғуллиримни көрдүм. Улар яхши адәмләр екән. Чиқиңлар өйлириңлардин. Тиқилмаңлар, чиқиңлар! Һасан ғожини биллә дәпин қилдуқ, – дәп вақириди. Амма авам хәлиқ ишәнмиди.

 Жуши билән Баурчуқ Арт Текин уларни өй-өйлиридин қоғлап чиқти. Һәммисини кочиға ачиқти. Андин уларни далаға һайдиди. Үч күн улар өй көрмиди. Жуши вә Баурчуқ Арт Текин қошунлири өйму-өй кирип ахтурди. Хелә дуния жиғди. Йәттә күн дегәндә Сигнак тәслим болди. Алтун, күмүчни Баурчуқ Арт Текингә нойонлар тапшурди. Бу йәрдики әң сағлам яшлирини һашарға бөлүп чақирди. Улар Отрардин Бухара, Сәмәрқәнт жәңлиригә қатнишидиған болиду. Бу йәрдин пәқәт терә әйләш маһирлирини бир йәргә топлиди. Буниңға мәхсус ләшкәр ажратти. 

Кейин Үзгент, Барчиликкәнткә бесип кирди, лекин аһали уларға қаршилиқ көрсәтмиди. Дуниясини берип қутулди. Ашнаста жәң хелә қаттиқ болди. Шәһәрниң бир қисим аһалиси қаттиқ қар​шилиқ көрсәтти вә улар һәммә яқтин қисмаққа елинғанда, капир дәһриләр қолиға чүшәттуқму, дәп өзлирини өзлири боғузлиған еди. Бу жуттиму умумйүзлүк қирип ташлаш йүз бәрмиди.

Бирақ Жент шәһиригә башқичә соғ хәвәр йәткән охшайду. Қутлуқ хан қоманданлиқ қилған Хорәзм шаһиниң һәрбий ләшкәрлирини әтрапиға жиғивелип, өз-өзидин қорққан у чөл-дала арқилиқ Хорәзмгә қарап қечип кәткәчкә, Жент хәлқи һужум яки мудапиәгә өтмигән һалда тәслим болди. Бирақ булап-талаш, ахтурушлар йәнә давам қилди. Адәттикидәк хәлиқни шәһәр сиртиға һайдап ачиқиш йүз бәрди. Бу йәрдә шәһәрни титип-титип ахтуруп болмиғичә, хәлиқни тоққуз күн талада тутти. Амма һеч немә көймиди, бузулмиди. Сирдәрияниң төвәнки еқимидики һәммә шәһәрләр толуғи билән тәслим болди. Қолға чүшкән алтунни йәнә бу дөрән Жуши өзи жиғди. Яшларни болса әтисигә Бухара, Сәмәрқәнткә қарап һайдап маңди. Жуши билән Баурчуқ Арт Текин иккисиниң Сирдәрияниң төвәнки еқимидики шәһәрләрни вәйран қилмай туруп, адәмләрниң қенини төкмәй, тәслим қилиши Оттура Азияниң булуң-пушқақлириға берип йәтти. Шу хил вәзийәт, әлвәттә, Чиңғизханниң қулиғиға йәтти. Булар барғанда, у немә дәйдекин дәп тәшвишләнди. 

– Дадаң йенип берип, биз өлтүрмигәнни өлтүрүп қайтмайду, – деди Баурчуқ Арт Текин. – Һашарға алдуқ. Жиққан дуния болса хелә бар.

– Сәл қорқуп туримән, уйғур ака! – деди Жуши қатар кетип берип. – Бу дөрән тайлиқ мени аяп қоймас.

– Һә, меничу? 

– Сән мениң қол астимдики адәм. Сән маңа беқинисән, орунлайсән, саңа тегишмәйду. Һә, бу дөрән бешимни чапар.

– Пәлән-пуштун болса, мән бар. Сәндәк жүрәклик, жүръәтлик қоманданни нәдин тапсун. Өлтүрүшкә сәвәп йоқ.

– Сән дадамни билмәйсән. У сәвәвини тапиду. 

– Шунчә олжа әкетип баримизғу.

Бирақ “Улуқ Яссиға” қарши чиққан Жуши билән Баурчуқ Арт Текин иккисидә қорқунуч туйғулири ойғинип, уларни тәшвишкә салмақта еди...
БӘЙТУЛЛАtc "БЌЙТУЛЛА"
Жуши билән Баурчуқ Арт Текин Сирдәрияниң төвәнки еқимиға маңғанда, Чиңғизханму әтиязлиғи кәнжә оғли Толи билән наһайити чоң һәрбий күчни әгәштүрүп, Отрардин топ-тоғра Қизилқум даласи арқилиқ Бухара шәһиригә қарап йолға чиқти. Йол үстидики Зернук вә Нур шәһәрлирини оңайла беқиндурувалди. Уларниң турғунлириға толиму хиянәт қилмиди. Зернуктин яшларни алдиңқи сәпкә алди. Нур шәһирини булап-талиди. Чиңғизхан өз нийитидин қайтмиди. Уларни далаға ачиқип, қийниди вә өлтүрмәй һаятини сақлап қалғини үчүн һәр биридин бир миң бәш йүз динар алди. Аялларниң қулиғидики һалқиларму Қаанниң гүжәк алиқиниға чүшти. 

Норуз ейиниң бешида Чиңғизхан нәччә түмән ләшкәрлири билән учтумтут Бухара шәһиридә пәйда болуши хәлиқни чөчүтти. Әнди буларниң келиватқинини аңлиған Хорәзм шаһиниң Бухаридики ләшкәр командани көчмән түрк Көк хан һеч бир ойланмастинла азирақ һәрбий ләшкирини елип қачқан пети Хорәзм шаһиға берип қошулди. Хорәзм шаһи Көк ханни Бухарини дүшмәнгә ташлап қачқини үчүн таш-кесәк қилип өлтүргүзди. Роһаний қатлам болса, шәһәрниң дәрвазисини кәң ечип, Чиңғизханниң алдиға чиқти. Кейин Амудәрияниң бойида уларни вәйран қилди. Моңғул вә уйғур Арисланхан ләшкәрлири чоң мечитни қоршавалди. Көчмә тәхттә олтарған Чиңғизхан путиниң астиға Қуръан Кәримниң бәш-алтисини әкелип қойди. Қуръан Кәримни дәссәп туруп сөзлиди: 

– Қуръан сақлинидиған сандуқ мениң атлирим йәйдиған йәм-чөп оқуриси болсун, – деди алдиримай. – Мону өлүма, шейх, имамлар мениң атлиримни бақсун.

Чуғи кичик имамни чақиривалди. Йенидики қиличини ғилавидин суғирип алдидә, егилип тазим қилип турған имамниң бешидики сәллисини униң учиға илип нери чөрүвәтти. Имам бешини бир қоли билән сийпап қоюведи, қолиға Толи қамча билән шарт урувәтти. Имам йәнә икки қолини көксигә қоюп, Чиңғизханниң ағзиға қариди:

– Хош, тәхсир! – дейишигә имамниң бешиға йәнә бир зәрбилик қамча тәгди. 

– Улуқ Қаан дадам өзи ейтқай, сөзлимә! 

Имам Рукн әддин шүк болди. 

– Бухарида нәччә бай бар? Биләмсән? 

– Икки йүз сәксән. Уларниң бир йүз тохсини Бухара турғуни, қалған тохсән адәм чәттин кәлгән. Гепим раст, улар мечитқа дайим ярдәм қилиду. 

– Алтун-күмүчни елиш керәк. Уни жиғидиған мана сән болисән! Маңа хизмәт қилсаң тирик қалисән!

– Хоп, Тәңриқут Қааним! Жиғимән... Жиғай мақул! 

– Йениңда жигирмә багатур мениң ләшкәрлирим билән биллә уйғур қошунлири маңиду. Дуниясини бәрмисә, уни өзәң өлтүрисән. Өз қолуң билән өлтүрисән. Саңа шундақ һоқуқни бәрдим. Сән маңа хизмәт қиливатисән. Сән мениң қулум! Дунияни жиғип маңа өткүзисән... Бар ишиңни қил. Тез жиққин.

– Жиғимән. 

Дәл мошу тапта имамниң бешиға бир ой киргән еди. “Яқ, алди билән дегинини қилай, кейин сорай”, деди ичидә. Имам дуния жиққичә, аман қалсун, дәп сорайдиған мечитиға шу күниниң әтисигила от қоюп көйдүрүп, астини Отрардин әкәлгән қул яшларға колатти. 

“Хәп, хәп, – дәп левини чишлиди имам Рукн әддин. – Шәйтан мени езиқтурған охшайду. Шу чағдила сориған болсам, ундақ қилматтимекинтаң?”. Имам үчүн мечит худаниң өйи болса, моңғул үчүн у ат қораси дәп тәсәввур қилидиғинини ақ көңүл мусулман нәдин билгәй. 

Имам дуния жиғип жүргәндә, бай вә гадайларниң өйлири һәм көйүватқан еди. Бухара әжайип чирайлиқ, яғачтин ясалған өйләрдин ибарәт шәһәр еди. 

Чиңғизхан Бухариниң яғашчи, оймикар, нәққашчилирини бир йәргә жиғди. 

Өйләр бир нәччә күн көйди. Чиңғизхан Бухара сарийиниң сепилини елишқа әң алди билән Отрардин әкәлгән яшларни, андин Бухара өзидин қолға чүшкән яш қулларни, ахирида қәшқәрлик уйғурларни әвәтти. Бу қорғанға йошурунған түркий ханлири, қәбилә даһилири, қомандан вә сәптики һәрбий ләшкәрләр еди. Улар қуралланған екән. Алдиңқи сәп, болупму, уйғурлар, һәрбий қошун башлиғи Алий Бахши өлгән еди. Кейин қорған тәслим болди. Униңда қаршилиқ билдүрүп яки һеч яққа қечиш пурсити болмиған төрт йүз адәмни Толи шәһәр четигә апирип, тирик көмди, өлтүрди. Буниңда Уйғур-Қарлуқ ләш​кәрлири бар еди. Толи Отрарниң қуллириға қошуп Алий Бахшиниң жәсәдини шәһәр четигә ачиқип, чоң яр астиға ташлавәткәнди. Қалған уйғурлар, Отрар, Бухара, Жуши вә Баурчуқ Арт Текин әвәткән қул-һашарлар арисиға қошулуп, һәр бир қанлиқ жәңдә алдиңқи сәптә өлүп түгигән еди. Чиңғизхан Уйғур-Қарлуқ Алий Бахши өлүмини әслиди: “Техи пишмиған қомандан екән. Маштақ жәңдиму өләмдиған, – дәп униңдин очуқ рәнжигәнди. – Бу уйғур Алий Бахшиниң маңа пайдиси тәгмиди. Саңа қариғанда, Баурчуқ Арт Текин сәр қомандан екән. Әнди у өлгәнләрниң балилири вә аяллириниң өмрини сақлап, қул қилип ишлитиш үчүн Моңғулға тәйярлап қойди”.

– Тибабәтчиләрни бир йәргә топлиғин. Иш бар! – деди Толиға Қаан туюқсиз бир ойға келип. 

Толи Бухара миллий тибабәтчилирини жиғди. Улар оттуз адәмдин ибарәт екән. Чиңғизхан үчүн йетиду. 

– Өмрүңларни сақлаймән, – деди Қаан жиддий түскә кирип. – Отрардин, Бухаридин, Сәмәрқәнттин әсиргә чүшкән қул әр-яшлар бар. Уларни пичирисиләр. Болмиса, моңғул хатунлириға есилип қоюши мүмкин. Мана мениң йенимдики лама Лубсан Данзонниму пичиривәткән. Һеч хатунға тәгмәйду. Йәттә, сәккиз, тоққуз, он яшлиқ балиларниму пичириветисиләр. Улар мениң нахшамни ейтиду. Буларниң чоң болуп, қериғандиму балилиқ, гөдәклик авази сақлиниду. Мениң сәркәрда ләшкәрлиримни пичирмиған. Шуңа улар мусулман хатун-қизлириға есиливатиду. Һәқиқий айғир, – дәп Чиңғизхан күлди. – Мәнму, айғир, маңа қиз керәк.

У өзидин өзигә аваз чиқирип күлди. Тибабәтчиләр бу пажиәни аңлап, немә ейтарини билмәй, аң-таң болуп, қетипла қалған еди. Уларниң жүрәклири езилип кәтти. Амма: “Болмайду, булар адәм, һайван әмәс. Һайванғиму несип болмисун. Немә қиливатисиз, қудрәтлик Тәңрим һәргиз сизни кәчүрмәс, ” демәкчи болди, лекин ейталмиди. Қолдин ясалған язмишқа немә чарә? Қорқти! 

– Тирик қалғини мениңки! – деди Қаан тибабәтчиләргә қарап. – Жа ишиңларни байқисам, һәр қайсиңни атқа сөритип ойнитимән. Һәммисини мечит ичидә пичириңлар.

Дәһшәтлик буйруқни тибабәтчилар орунлашқа киришти. Бухарини ташлап қечип кәткүчиләрму көп болди. Болупму улар Хорасандин өзлиригә пана издиди, лекин қечип жүргәнләр Чиңғизханниң у йәргиму пат-йеқинда берип булайдиғинини, хорлайдиғинини нәдин билсун! У Хорасанға барғанда, Бухариниң тәғдири тоғрилиқ сориғанда, қачқун: “Тенигәнләр кәлди, ахтурди, көйдүрди, дәһшәт, дәһшәт, зомигәрләр... Уруп өлтүрди. Зорлиди. Әкәтти вә кәтти. Бизни тери-перәң қиливәтти”, дәп һодуқуп ейтип бәргән еди. 

Чиңғизхан Бухарида Жуши билән Баурчуқ Арт Текинни күтүп, Сәмәрқәнткә өтмигән еди. Икки күндин кейин уларму йетип кәлди. Жуши билән Баурчуқ Арт Текин кәйнидә әсиргә чүшкән яш вә сағлам жигитләр келивататти. Улар шәһәрни арилап, ахир Чиңғизханни мечит алдида учратқан еди. 

Улар Чиңғизхан билән қучақлишип көрүшти. 

– Қени, қисқичә ейт! Немә қилдиң? – дәп сориди Жушидин.

– Сирдәрия вилайити әл болди. Монуларни һашарға әкеватимән.

– Мону дуния силигә, Тәңриқут Қааним! – деди Идиқут Баурчуқ Арт Текин. – Булаш, зорлаш һәрикити билән вә тоқи-наләтләрни аңлап жүрүп жиғдуқ.

Чиңғизхан қапиғини түрүвелип, бурун төшүклирини кәң ечип, калпуклирини чишләп турди. Бу хил хисләт немигиду қанаәтләнмигәнлигини ипадиләтти. Чидимай ахири у сориди:

– Ләшкәрләр ичидин хаин чиқтиму? 

– Яқ, чиқмиди.

– Силәрдин чиқим болдиму? 

– Болди. Өлгәнләр бар. Биздин вә уйғурдин. 

Чиңғизхан, худди ач қалған йолвастәк, Жушиға қариди. 

– Өз қолуң билән қәтъләм қилған ләшкәр барму? 

– Яқ, йоқ!

– Һасан ғожичу? 

– Мусулманлар есип қоюпту.

– Өчиңни алдиңму?

– Алдим.

– Һасан ғожа маңа чоң хизмәт қиливеди! Сәнчу, Баурчуқ Арт Текин? 

– Өчүмни алдим. Сигнактин азирақ қаршилиқ болди... Қалған йәрдә әл болди. Сиздә қандақ, улуқ Қааним? Билишкә болурму?

– Чиқим бар. Уйғур Алий Бахши өлүп кәтти. Қомандан әмәс. Қой бақса болидекән...

– Алий Бахши дәмсиз? – Баурчуқ Арт Текинниң жүриги тохтап қалай деди.

– Уйғурлар алдиңқи сәптә болди. Уларниң жәң тәйярлиғи йоқ екән. 

Жуши билән Баурчуқ Арт Текин бир-биригә қарашти. “Камситиш дегән мошу, – дәп ичидә ойлиди вә Алий Бахшиға ағриди, қәлби көйди. – Жүригидә оти бар қомандан еди. Һашарға әкәлгәнләр арисиға қошқини немиси?”. Бу шум хәвәрни аңлап, Идиқут интайин ечинип, һәсрәт чәкти.

– Униңға көңүл бөлмә! – деди Қаан. 

– Һәш-пәш дегичә уйғурниң сәркәрда-сәрдарлиридин айрилдим. 

Узақ сүкүнаттин кейин Баурчуқ Арт Текин Қаанға олжини  бәрди. Баурчуқ Арт Текин гиләм ғожунниң ағзини ачти. Чиңғизхан гиләм ғожунға дәрһал қолини селип, уюл алтундин иккисини сиқимдап туттидә, қолини чиқирип, худди қуяшни тутувалғандәк, бесип қаттиқ-қаттиқ чишләп бақти. 

– Һәқиқий алтун екән. Ярайсиләр! 

У үстүн роһта алтунни сақлаватқан Алак-нойонни чақирип, қолиға тутқузди.

– Мәккәм сақла. Бу йәрдә һәм оғрилар көп. Жүрүңлар, силәргә бир нәрсә көрситәй, – деди Қаан үстүн роһта уларни башлап, тамлири өрүлгән мечит ичигә әкирди. 

Мечит мечит әмәс еди. Қизил хиш көйгән теридәк түскә киргән. Егиз тамларниң үсти очуқ вә асман көрүнүп туратти. Бу йәрдә йүзгә йеқин һүнәрвән, һәйкәлтарашлар, қулалчилар, мискәйчи-зәргарлар, зор гәврилик ярамлиқ жигитләр, шундақла он бәш чамисида, он-он икки яшлиқ балиларму бар еди.

Толи, Жуши, Баурчуқ Арт Текинләр Чиңғизханни қоршап туратти. 

– Мән бүгүн чәксиз хошалмән, – деди Қаан көңүллүк уларға қарап. – Мән бир йеңилиқ яраттим, қараңлар!

– Қени, аңлайли, әла алий Тәңриқут! – деди Баурчуқ Арт Текин униң сөзигә һәқиқәтән қизиқип қелип. – Тарихий йеңилиқ болур, Қааним?

– Шундақ, – дәп бирдин соғ түскә кирди. – Биз моңғуллар дунияни күч билән әл қилимиз. Бу қәһриманлиқ – моңғулниң түгимәс нахшиси. Бу нахшини мону мусулман гөдәк балилар ейтиду. Қерип кәткән һаләттә, яшлиқ авази қеримас дәймән. Маңа балилар авази лазим. Шуңа уларниң кичиккинә һарам тухумлирини еливетимән. Нахшидин өзгә бәхит болмас. Мениң оюм шундақ.

Баурчуқ Арт Текин сориғиниға пушайман йеди. Униң вә Жушиниң дили дәһшәт вә дәһшәтлик хәвәрдин қараңғулишип кәтти. Бирақ у һәм амалсиздин соғ түстә һисдашлиқ билдүрди. 

– Бу һәқиқәтән йеңилиқ екән. Гөдәкләрниң бәхитлик томурлирини үзүп ташлаш... Пәқәт сиз кәби алий ойлуқ адәмгила хас кәшиптур, – деди ички һалитини сәздүрмәй туруп. 

Баурчуқ Арт Текин әшу жутидин, елидин, ата-анисидин айрилған балиларниң өмүр-бәхтини Чиңғизхан чигәлмигәнлиги, улар Чиңғизханниң һайванлиғини, зомигәр-булаңчи екәнлигини, өзиниң вә башқиларниң еғир вә мүшкүл әһвалини улар хәлиққә мәңгү йәткүзидиған оттура азиялик мусулман балилири болидиғанлиғини ейтмақчи болди, лекин ейталмиди, дили боғулди. Амма бу пикирни зерәк вә қорқумсиз батур Жуши чоң жүрәк билән ейтти вә атиға қаттиқ қарши турди.

– Искәндәр Зулқәрнәйнни билисән. Дунияни өзигә әл қилди. Қан төкти. Бирақ сәндәк дәһшәтлигирәк ишни  қилмиди. Қолидин кәлмәттиму? Келәтти! У қомандан, падиша, өзиниң қилған ишиға әң алди билән өзи жавап берәтти вә ақивети немә билән түгәйду, уни һәм биләтти. 

– Салдәк пеқиратма гәпни, – терикти Чиңғизхан.

Жуши қорқмиди, қайтмиди, чөчүмиди.

– Зулқәрнәйн жәңчи һәм улуқ пәйләсоп хәлиқ яратқан улуқ нәрсиләрни сақлап қалдурушқа күч чиқарди. Өлидиғинини билди. Өлгәндә өзи билән һеч немини биллә әкәтмәйдиғанлиғини вә униң қоли, алиқанлири бопму-бош кетидиғинини һәм биләтти. Һә, сәнчу, сән тамамән башқа вәһши қомандан. Вәһши Қаан. Мән сениң кәшпиятиңға тамамән қарши... Өлгәндин кейинму хәлиқ арисида сениң, мениң, Баурчуқниң һаяти башлинидиғанлиғини зади немишкә есиңға алмайсән. Мана бешим, чапамсән, атамсән, өзәң бил! Мән балаң Жуши әмәс. Мән тәжавузчи моңғул. Оттура Азиядин нахшичиларни издимисәңмичу, моңғулдин улуқ нахшичилар чиқмасмеди. Моңғул балисини немишкә ундақ қилмайсән?  Мени балам дәп айимиғин. Зади бизниң мәхсәт немә? Бир хил өлтүрүш, көйдүрүш, хәлиқни алдап, дуния жиғиш. Мошума сениң қәһриманлиғиң, дада? Тәлийимиз бар екән, Хорәзмдиму күч бар еди. Бизму қаттиқ зәрбә йәп қалармиз. Мана алтә-йәттә ай ичидә нәччә миң адәмдин айрилдуқ. Өртәп келиватимиз, қийнаватимиз. Өрттә өзимиз кавап болмисақ, купайә. Келәчәктә яш әвлат гөрдин суғирип чиқиду вә қуруқ сүйәккә түкирип, бизни нәччә өлтүрүп, тирилдүрәр. Гөрдә теч ятқузмас. Әйнә шу чағда әшу мусулман балилири һәммигә гувачи болур... Яғач билән көзлиримизни чоқуп, “Немишкә сән маймун?”, дәп сораққа алиду.

– Сән маңа сәдәп хада әмәс, билип қой, – деди Чиңғизхан терикип. – Әслидә, сән моңғулниң пәтвачиси, әләм вә қәләм ишлириға бәк чевәр, садақәтлик вә әқиллиқ балам. Ишқа ихласмән, сени ләшкәрләр адил пәтвачи дәп атишиду. Нәйзивазлиқ вә чамбашчилиқни билисән, қиличвазлиққа һәм шундақ маһир, әқил-парасәт вә жүръәт-шижаәткә, әжайип камаләткә йәткән оғлумсән, бирақ парихор амбалға охшаш, мениң ишимдин хусур чиқирип турисән. Һаман мән тирик. Мән өзәмниңкини раст қилимән. Өлгәндин кейинму моңғул хәлқи мениң әтмишимни сәмимийәт билән әсләйдиған болур. Мән моңғул үчүн шу йолға чүштүм.

Чиңғизханниң ички ғәзиви тешиға чиқти. У Жушини қиличвазлиққа чақирди. 

– Чиқ, йәккә чиқ! – дәп алмас қиличини қинидин суғирип алди. – Өз қолум билән үнүңни өчиримән. 

Жуши һәм өзини туталмай, полат қиличини ғилавидин шартла суғиривалди вә Қаанниң қолидики қиличқа бир қаридидә, пәмләп Қаанниң икки қоли билән мәккәм тутуп турған қиличини бир уруп, нери жараңлитип чүшәрди. 

– Ал қолуңға қиличиңни! – вақириди Жуши.

Чиңғизхан Жушиға бир қаравелип, нерида ятқан қиличини қолиға алди. 

Баурчуқ Арт Текин Жушиниң күчигә ишинәтти. Униң Қаан дадисини чепип ташлаш нийитиму ичидә можут еди. Буни сәзгән Баурчуқ Арт Текин Чиңғизхан тәрәпкә өтти. Жуши уйғурниң ариға кирип, һәр иккисини сәвирликкә чақириватқанлиғини сәзди. Шу ан Жуши нәччә миң моңғул алдида ата билән қиличвазлиқ қиливатқанлиғиға оңайсизланди. “Чиқ”, демигән болса, бәлки бу ишму болмас еди. Жуши қиличини ғилавиға йенип салдидә, Чиңғизханниң қиличиниң астида тиз пүкүп, бешини чүширип турди. Жушини дадиси чапмиди. Амма Қаан ойида Жушиниң бешида һемишәм бир қилич есиқлиқ туридиғанлиғини униңға ечип ейтти. 

– Мениң қиличим сениң бешиңда есиқлиқ туриду, билип қой! Хәйир, ариға уйғур оғлум кирди. Бу дөрән кәчүрдүм. Мән сени, Толи, Үкетайни дәп бу қанлиқ жәңләрдә жүримән... Һәр қайсиң дөләт башқурсун дегинимғу... 

Аридин бир аз вақит өтүп, мечит ичидә ғунчиләрниң жиғиси аңланди. Һә, тибабәтчиләр вәзипигә киришкән еди... Чиңғизхан әрләрниң, аялларниң зарлиған жиғисини аңлиғанда, хошал болуп күлүп, көңли көтирилип кетидиған адити бар еди...

Шу күни дәһшәтлик күн болди. Пүткүл Бухара хәлқини етизлиққа, йәни шәһәрниң четигә һайдап ачиққанди.

– Булаңлар, талаңлар! – дәп буйруқ қилди Қаан. – Хатунларни зорлап, бәһри елиңлар! – деди.

Моңғул жәңчилири аялларға ач бөридәк тегишти. Иштан-көйнәклирини житишти. Һәр ян сөрәп, зина қилишти. Бу паскина һәрикәт моңғул үчүн оюн-тамашә, күлкә болса, мусулманлар үчүн пажиә, жиға-зерә, қайғу-һәсрәт еди.

Баурчуқ Арт Текин болса бу иплас һәрикәтни көрүп, ич-ичидин тит-тит болди, дили ғәзәпкә толди. Жуши һеч бир аялға тегишмәй, қапақ чүширип, шүк турған еди. Шу арида бу йәргә бир нәччә моңғул ләшкәрлири билән Бухара имами Рукн әддин йетип кәлгән еди. Рукн әддин бир өйдин булап, биридин қорқутуп, биридин өз әрки билән алған топлиған алтун-күмүчни Чиңғизханниң алдиға әкип қойди.

– Мәрһәмәт әйлигәйла, моңғул падиша егәм!

Чиңғизхан Алак-нойонни чақирди.

– Қобул қилип ал! – деди униңға ғожунни көрситип.

– Рукн әддин иккиңларниң бу ишта чоң һәссилири бар. Рукн әддинни өлтүрмәймән. Бухара шәһиридә баж-селиқ алидиған Даруғач қилип бәкиттим. Мениң ишәшлик вәкилим. 

Рукн әддин бешини егип, миннәтдарлиғини билдүрди.

– Өмрүм үчүн баш егимән! 

– Аңлидим гепиңни. Болди, йетиду. Капилдима! – деди Рукн әддингә. – Сән Алак-нойон һәммидин қуруқ қалдим дәп ойлима.  Саңа алаһидә бир пәри қиз тапқузуп қойдум, һәдийә қилимән.  

Алак-нойон жигирмидин ашқан моңғул ләшкири еди. У Қаанниң һәдийә қилған қизи қени дәп әтрапқа қарап издиди.

– Әйнә, мусулман Бикесини әкеватиду! – дәп бир үзи очуқ қизни қоли билән көрсәтти.

Қизму йетип кәлди. Униң қешида қизниң акиси, қази Сәдирдинму бар еди. Бу йәрдә Рукн әддин, Баурчуқ Арт Текин, Жуши, Толи бар болуп, һәмминиң көзи икки яшқа қадалди. 

Чиңғизхан он йәттигә толмиған қизниң үзигә тиклинип қариди, қизниң пүткүл әзайи қорқунучтин титирәп туратти. Көзлиридин тохтимай яш ақмақта еди. Қази Сәдирдин болса, қапиғини түрүп, ләвлирини чишләп туратти. 

– Ахшам мениң қойнумда ятти, – деди Чиңғизхан Алак-нойонға қизни көрситип. – Саңа һәдийә қилдим.

– Моңғул падиша, немә дәватидила өзи. Бу мениң қизим. Бир немә десәңларчу, жигит укилирим. Рәһим қилиңлар. Бу мениң қизим, яш қизим...

Баурчуқ Арт Текин вә Жуши һеч немә дәләлмиди. Толи болса, униң мәйдисидин нери иштәрди. 

– Капилдима.

Қиз үн селип жиғлашқа башлиди. Чиңғизхан хошал болуп, угисидин чиққан ейиқтәк, һөкүрәп күлүвәтти. Алак-нойон һәмминиң көзичә, жиғлиғиниға етивар бәрмәй, қизниң кийимлирини житип ташлап, зина қилишқа киришти. 

– Да-да-а! – дәп вақириди вә һошидин кәтти. 

– Мәлъун! – дәп йәрдин таш елип, Чиңғизханға етилди имам Рукн әддин. – Ур, балам! Ур! Өчимизни алайли бу тенигән лалмидин! Худа жажаңни бәрсун! Босуғаңни басмай өләрсән сән иплас! 

Қази Сәдирдин жүгрәп келип Чиңғизханға етилди. Бирақ у чаңгилиға елип, Қаан һайванниң бойнини боғалмиди, чүнки Чиңғизханниң қолидики пичақ униң қосиғиға кирип, қанға боялған еди. Алак-нойон қанлиқ пичақни Қаанниң қолидин елип, имам Рукн әддинниң қосиғини йерип ташлиған еди. 

– Мону қиздин айрилма! – деди Чиңғизхан аста аваз чиқирип. Пат-йеқинда Баурчуқ Арт Текин иккиңлар моңғул жутиға бу қулларни һайдап апирисиләр. Қиз-хатун шу топниң ичидә болсун. Апирип қошуп қой әву қулларниң арисиға. 

Жушиниң пүткүл бәдән-әзайи бошап, беши қейип туратти. У мошу һаләттә аста Баурчуқ Арт Текинниң алдиға кәлди. Униң көзлири чоғдәк янди. Бу ғәзәпкә толған көз еди. 

– Алак-нойонни өлтүргәйсән, уйғур ака! Саңа оң ямпаштин кәлди, – дәп аста пичирлап қоюп, өтүп кәтти. 

– Мақул, иним! Жәзмән өлтиримән, – деди у һәм аста. 

Чиңғизхан Баурчуқ Арт Текин билән Жушидин һеч немини гуман қилмиди, чүнки улар әшундақ йеқин дәп пәрәз қилди, халас...

Бухара шәһири иккитәрәплимилик көйди, биринчиси, мәхсус от қоюшта, иккинчиси, дәрт чәккән хәлиқниң жүриги билән көйди. Улар әнди  ат бешини Сәмәрқәнткә буриди. Сәмәрқәнтниң шәһәр қомандани дүшмәнниң туюқсиз бесип, йәнчип кирип келишидин қорқти. Хорәзм шаһидин бирму һәрбий күч кәлмигәчкә, түрк һәрбий қошуни Әлп-Әр-хан қачти. Шәһәрниң жуқарқи қатламлирида өз азатлиғи, бостанлиғини көзлигән һалда, шәһәр қапқисини кәң ечивәтти. Шу арқилиқ моңғуллар қиқас-чуқан билән һеч бир қаршилиқсиз Сәмәрқәнткә кирди. Сәмәрқәнтниң бәзи гаңгуң қәһриманлири мечит қамал-қорғанлиридин пана тепип, ахирқи нәпәси қалғичә соқушти. Қалған Хорәзм шаһниң түрк қаңлилардин тәркип тапқан һәрбий күчлири, хан вә әмирлири Чиңғизханниң ториға алдинип чүшкән еди. Толарақ Хумар Текин сатқунлуқ қилди. Дүшмәнгә шәһәр дәрвазисини кәң ачти.

– Мән силәрни хизмәткә алимән, – дәп алдиди вә бир йәргә жиғилған алданғанларни иккинчи күни түндә бирини тирик қалдурмай, өлтүргән еди. – Хатун-қизлирини қул сепигә апарғин, – деди Толиға Қаан.

Өз азатлиғини икки йүз миң динарға сетивалғучи вә шейх әл ислам қалпиғи астидикиләр болуп, әллик миң адәм шәһәргә тирик қайтқан еди. Сәмәрқәнтниң төрт йүз миң адимидин бари-йоқи йүз миң адимила қалған еди.
ҚААН ТӘШВИШЛИРИtc "ЋАан тќшвишлири"
Чиңғизхан әндики қан төкүлидиған жәң қозғашни ойлап ятти. Униң ләшкәрлири қаттиқ зәрбә алидиған Хожәнт шәһириниң мудапиәгә өткәнлигини вә униң қомандани, мәшһур батур Тимур Маликтин сәл чөчүп, у йәргә алаһидә күч топлап, һәрбий қурал-ярақ керәк екәнлигини көңлигә пүкти. Май ейида һәммә Оттура Азия Амудәрияғичә тәжавузчиларниң қолиға өткәнлиги билән Чиңғизханниң көңли техи су ичмигән еди. 

“Хорәзм шаһи нәдә һазир? Жебе билән Сүбетай қошунидин хәвәр немишкә йоқ? Мазендарандики Теркен Хатун немишкә қолға чүшмиди? Чәт әлгә кәтсә, шаһ ғәзнисидин мән айрилимән”. Чиңғизхан Баурчуқ Арт Текинни вә кичик оғли Толини өзигә чақирди.

– Бу бизниң беғәмлигимиздин Хожәнт шәһири мудапиәгә өтүпту. Немишкә мудапиәгә өтти, ейтқина оғлум, Баурчуқ Арт Текин? – дәп әттәй сориди Қаан.

Баурчуқ Арт Текин очуқ ейтти:

– Хәлиқниң ғәзивини ойғаттуқ. Бу бир тәрипи. Шәһәр вә хәлиқ берилгән билән бәри бир улар көйидиғинини яки өлидиғинини биливалди. Бу иккинчи тәрипи. Тимур Малик атақлиқ қомандан. У биз билән қаттиқ соқушиду. Рустәм батур дәйду хәлиқ уни. 

Чиңғизхан ойланди.

– Чариси қандақ?

– У һазир тиң-тиңлиғучилар, пайлақчиларниң байқиғиниға қариғанда, Сирдәрия бойида бир арални мустәһкәмләп, кемә ағамча вә үстини майлап, от көймәйдиған қиливетипту. Униңға ташму, отлуқ оқ-яму йәтмиши мүмкин. Қамални елиш оңай әмәс. Мениң билишимчә, Тимур Малик чоң баржиларниму тәйярлап қойған болуши мүмкин. 

– Буниңға кимни әвәтиш лазим? 

– Мән барай! 

– Яқ, сән Толи билән Мәрв, Тус, Нишапур, Бәлх вә Хорасанниң башқиму шәһәрлирини тез арида әл қилисиләр! 

Баурчуқ Арт Текин вә Толи Хорасанға  шу күни қошун тартип, жәң қозғап маңди.

Чиңғизхан Жушини чақирди. 

– Сән өз ләшкәрлириң билән алдиңқи сәптикиләрни елип, Тимур Маликни тут, – дәп буйриди Қаан.

Жуши буйруқни елип, учи көйидиған оқ-я, адәм-қулларни елип, Хожәнткә, йәни Тимур Малик мудапиәсигә, Сирдәрия бойидики қамалға қарап йолға чиқти. 

Алак-нойон Чиңғизханға хәвәр әкәлди. 

– Арқиш кәпту! 

– Чақир, кирсун! 

Арқиш кирди.

– Ейт, немә хәвәр әкәлдиң? 

– Жебе вә Сүбетайлар олжилиқ екән, көрдүм. 

– Хош! 

– Мазендаранға йошурунған Теркен Хатунни әсиргә чүшәрди. Әкеватиду.

– Хорәзм шаһ Муһәммәтчу?! Униң хәвирини немишкә әкәлмидиң маңа? 

– Билмәймән! Маңа тапшурмиди. 

– Билмәмсәна? Гөрдә билип кәл! Алак-нойон, сән мону дөт чапармәнни өлтүргин.

Чапармән ялвурди.

– Немишкә, немә гунайим бар, һәй улуқ Қааним?  Чапармән болғанлиғим әйипму? 

– Гунайиң шуки, хәвәр йәткүзгиниңгә мән рази әмәс.

– Мән сизниң атақлиқ хәвәрчиңизғу. Кереитларни йәңгәндә Қарақурумға йәткүзгән мән. Тайчутни йәңгәндә, Бөрте Уджен Сечен Хатунға сизниң әжайип қәһриманлиғиңизни йәткүзгән мән. Ойрат, Жоржитларни әл қилған хәвирини мән йәткүзгәнғу! 

– Мән әвәттим. Тиңшиған мениң Хатунум Бөрте Уджен Сечен. 

У узун қара чапан кийгән ача қалпақлиқ чапармән техичила яшаймән дәп үмүт қилатти. Қәлби соғ вә йоруқ чапармәнни Алак-нойон гәжгисидин сиқимлап туттидә, тартип нери әкәтти вә боғуп өлтүрди... Бу хәвәрни һеч ким һеч йәргә йәткүзмиди. Шу, шу болди Қаан, немишкиду, чапармәнни издимиди. Садиқ чапармәндин аччиқ һәсритидә айрилғанлиғиға пушайман қилди, халас. 

Икки күндин кейин Теркен Хатун вә Хорәзм шаһи Муһәммәтниң сарийидики кенизәклирини қошуп, һайдап әкәлди. Қаан қулларни көрди вә буниңға анчила етивар бәрмиди. Жебе-нойон вә Сүбетай багатур Қаан алдида болған вақиәни сөзләп бәрди.

– Теркен Хатунниң Хорәзм ғәзнисидин алған дуниясини әкәлдиңларму? – дәп чидимай сориди Қаан. 

– Өз азатлиғини шу дуния динариға, алтунға сетивалди. Өлтүрмидуқ. 

– Дурус бопту, мениң әқиллиқ Хатунум Бөрте Уджен Сеченниң күндә путини жуйидиған хатун тепилди. Мән Қарақурумға әвәтимән девидим.

Әнди у сөзини йөткиди. 

– Хорәзм шаһи ташлап кәткән ләшкәрләрни тар-мар қилдуқ! – деди Жебе-нойон. – Хорәзм шаһи Муһәммәт биз билән соқушмиди. Амудәрияси бойидики Келифе өйидә мөкүп олтарған екән. Бизниң хуй-пәйлимиздин қорққан болуши керәк. Амудәрия бойиға барсақ, у йеңи күч топлаш лазим дәп, Иран шәһиригә қечип кетипту. Мән вә Сүбетай иккимиз униң изиға чүштуқ, бирақ уни туталмидуқ. 

– Шаһ Муһәммәт өз женини сақлап қелиш үчүн қачқан болуши керәк, – деди Сүбетай багатур. – Һә, аниси Теркен Хатунға су бәрмәй, уссизлиқ билән қолға чүшәрдуқ, – дәп қошуп ейтип қойди.

– Һазир қәйәрдә у шаһ Муһәммәт? – дәп йенип сориди Қаан. Қәйәрдә ятиду? Бәлки у Муһәммәт өз Вәтинидә мөкүп, паналап ятидиғанду?

Жебе-нойон вә Сүбетай багатур жавап берәлмиди. 

– Пейиға чүш! Тап, өлсә бешини кесип әкәл! Мән бир көрәй! – дәп буйриди икки қоманданға чәкчәрәп турған Қаан. – Оғли Жалалидин дадиси билән биллә дәйдиғу? Жалалидинниңму пейиға чүш. Қисас алғучи болуп жүрмисун. Бизгә муш көтиридиған әшу мусулман. Башқа һеч ким. 

Жебе вә Сүбетайниң тиң-тиңлиғучилири хәвәр йәткүзди.

– Шаһ Муһәммәт тирик екән. Өпкиси ағрийдекән. Қешида оғли Жалалидин бар. Уларниң азирақ ләшкириму бар екән.

– Қәйәрдә йошурунупту? 

– Каспий деңизи бойиниң жәнубий-шәрқий қумлуқ арилиға орунлишипту. 

Жебе-нойон вә Сүбетай багатур әндила қиш чүшкәндә у йәргә йетип кәлди. Лекин шаһ Муһәммәтни тирик туталмиди. Чүнки у узундин бу ян өпкә кесили билән ағрип жүрәттекән. Бу йәргә кәлгәндә өлүп кетипту.

* * *

Жуши-нойонниң әскәрлири Сирдәрияниң жуқарқи еқими бойиға орунлашқан Бенакет шәһирини беқиндурди. Шәһәр хәлқини қаттиқ қийнап кәтмиди. Чүнки у тез Хожәнткә йетиш керәк еди. Бу йәрдә аз күч билән болсиму, әмир Тимур Маликниң рәһбәрлигидә һимайә қиливататти. Амма Жушиға аз күч билән тақабил берәлмәйдиғиниға көзи йәткәндә, у тенигән лалмиларға баш егәттуқму дәп, Сирдәрияниң ача бөлүнгән йеридә селинған мустәһкәм қорғанни мудапиәгә алди. Жушиниң нәйзилири, оқ-ялири, таш саллириму йәтмигән еди. Жуши дадисидин йәнә күч сориди, йәни қамални елиш үчүн жигирмә миң Моңғул вә Отрар, Бухара, Сәмәрқәнттин әкәлгән алдиңқи мусулманлар сепигә әллик миң адәм әвәтти. 

Бу алдиңқи сәпкә әкәлгән яшларни ишләтти вә буйриди. 

– Қамални елиш үчүн таш тошуш керәк! – дәп буйриди Жуши.

Бу яшларға жигирмә чақирим йәрдин таш тошуп, тосма ясатқузди.

Әмир Тимур Малик болса, Жушиниң һейлә-нәйриңини чүшинип, он икки баржа тәйярлиди. Кечиси улар Жушиларниң бир күндә қурған тосмисини бит-чит чиқарди. Лекин бу йәрдиму мудапиәни тутуп туруш мүмкин болмиди. Шуңа у кечиси кемигә оқ-дора, қурал-ярақ вә адәмлирини бесип, еқим бойичә төвәнләп үзүп маңди. Амма моңғуллар дәрияниң икки қирғиғини қаплап кәтти вә оқ-я билән атти. Әмир Тимур Малик Жент шәһиригичә үзүп кетивәрди. Жушиниң буйруғи бойичә, яғачтин тоқума көрүк салди. Бирақ әмир Тимур Малик аста пайлап, кемидин чүшти вә Қизилқум чөли арқилиқ қачти. Униң билән биллә һәмра болуп келиватқан Тимур Маликниң ахирқи ләшкири өлгәндә кәйнидин қоғлап келиватқан үч моңғулниң бириниң көзини оқ-я билән кор қилдидә, қалған иккисигә агаһландурди:

– Мәндә йәнә икки оқ-я бар. Силәргә йетиду. Униңдин көрә, йоқилиш. Жениңни аман сақла! – деди.

Моңғуллар қорқти, әтималим. Кәйнигә қайтти. Тимур Малик болса, Хорәзмгә қарап йолға чиққан еди. Хорәзм шаһи Муһәммәтниң оғли Жалалидин болса, Ургенч шәһиригә өтти. У бу йәрдә Хорәзм шаһиниң тажисини бешиға кийди. Зерәк Жалалидин һәқиқәтән Чиңғизханниң қошунлириға қаттиқ зәрбә беридиған Оттура Азиядә бирдин-бир талантлиқ, қорқумсиз, батур жигит еди. Униң һәқиқий қәһриманлиқ хислитини көрмисиму, Чиңғизхан сезип, сәл чөчүп қалған еди. “Қаттиқ қанлиқ жәң бар”, дәп қоятти Қаан ичидә. Әпсуски, шаһ Муһәммәтниң аниси Теркен Хатунниң Хорәзмдин кетиши биләнла, у йәрдә вәзийәт жиддий өзгәрди. Бу йәрдә тажу-тәхт талишиш овж алған бир пәйткә тоғра келәтти. Теркен Хатунниң уруқ-туққанлири Жалалидинни шаһ болалмайду, атисидәк қол қоштирип жүриду, дәп униң өмригә хәтәр туғдурғанди. Өткүр вә сәзгүр Жалалидин буни билди вә мундақ иттипақ бузулған вәзийәттә улардин һеч сада чиқмайдиғанлиғини очуқ сезип, Хорәзмдә мудапиә қуруп, Моңғулға қарши зәрбә беришкә ишәнмиди. Шуңа у чекинишниң ахири бу әмәс, дәп қәсәм яд қилип, ишәшлик үч йүз ләшкирини елип, Хорәзмгә қечип кәлгән әмир Тимур Малик билән биллә киндик қени төкүлгән улуқ дияри Хорәзмни дүшмәнгә ташлап чиқти, жиғлап чиқти.

– Тохта, қалмақ! Тенигән сениң дәккәңни бир бәрмисәм, барма! Әла алий Муһәммәт, Хорәзмни Будлардин сақла. Дүшмәнниң қилич көтәргән қолини паләч қилғайсән. Әй, улуқ қум, чөллирим, қәһриңларға учрашсун моңғуллар! Әй, улуқ Арал деңизи, қирғақлириңдин қаттиқ шамал-боран чиқарғин, улар қаймуқуп қалсун! Әй, Алла, һәммини өзәңгә тапшурдум, жазасини бәр! Мусулманлар диндин айрилди, мечиттин айрилди. Әр жиғлиди, аял жиғлиди, гөдәк жиғлиди. Аңлаватидиғансән? Мусулман бәндәң азап-оқубәттә.

Һәммә ләшкәрләр Жалалидинға болған һөрмити билән уларму Хорәзмгә узақ қаришип турди. Кейин улар Хорәзм шаһиға қарайдиған жайларға қарап маңди. У Қарақум чөлини қийинчилиқ билән бесип өтти. Аман-есән Хорасанға кирди. Икки-үч күндин кейин Авғанстанға өтүп кәтти...

Жебе-нойон, Сүбетай багатурлар бешини тиққан Авғанстанда, Хорасанда вә Инда дәриялири қирғақлирида Жалалидин улардин раса өчини алди. Көп адәмни қирип ташлиди. Моңғуллар чекинмиди. Йәнә күч топлап, Жалалидинни қолға чүширип, моңғулға апирип, дидәк қилип ишлитишни нийәт қилған еди.

Баурчуқ Арт Текин вә қомандан Толи Хорасанни, Мәрв, Тус, Нишапур вә Бәлх шәһәрлирини алди. Адәмләрни моңғулчә санап, таллап, өлтүрүп, дуниярини жиғип, Чиңғизханниң сериқ ипәк шатриға кәлгән еди. 

– “Улуқ Ясси” бойичә һәрикәт қилдуқ! – деди Толи. – Мән бешини кәстим, һә, Баурчуқ Арт Текин акам шәһәрләргә от қойди. Қувәтлик яшлардин алдиңқи сәпкә дидәк-қулларни әкәлдуқ. Қизларни уйғур-моңғул ләшкәрлири бөлүшүвелип, ялиңач қилип, Бәлх шәһиригә һайдап маңдуқ. Далаға чиққанда, уларниң жиғиси тохтиди. Бизниң атларниң чулвуриға есилип бақти, биз болсақ уларниң путлирини икки атқа бағлап, чатарлирини жирип өлтүрдуқ.

Баурчуқ Арт Текинниң көзлири ойнап кәтти. Униң қулиғиға жиға-зерә аңлинатти. Көзигә болса аққан қан көрүнәтти. 

– Вәзипини орунлидуқ!

– Ярайсән, багатур оғлум! Сән мениң жәң қилиш мәктивимни көрүватисән. Әнди сән һәр қандақ дүшмән билән урушалайсән! Дәккисини берәләйсән. Баурчуқ Арт Текин дегән уйғур қомандан келиватиду десә, бөшүктики балиму қорқуп, жиғлайдиған болиду. Моңғулму өлүватиду. Уйғурму өлүватиду. Уйғурму чоң ирадилик, чоң багатур хәлиқ екән. Мән шундақ үстүн, қорқумсиз уйғур ләшкәрлиригә алаһидә рази вә мәмнун. Сән мениң үчүн һеч қачан, һеч вақитта ят әмәс, өз оғлумсән! 

Чиңғизхан күздә Хорәзм шәһириниң четигә ақ өй тиккүзгән еди. Булар жәң қозғап жүргәндә, у Отрардин, Бухара вә Сәмәрқәнттин қолға чүшкән қул-дидәкләрни қиз-аялларни, Теркен Хатунни, пичирилгән яш балиларни, пичирилгән әрләрни өз әтрапиға жиғип, Моңғулға әвәтишни ойлап қойған еди. 

Шу күни бир нәччә қой союлуп, ақ өйгә әкиргән еди. Тамақни йәнә шу тибабәтчи лама Лубсан Данзон тәйярлиған екән. Униң вәзиписи Қаанниң қосиғини тойғузуш, пүтти, халас. Жәңгә кирмәйду. Көйгән шәһәргә қизиқип қарар. Өлгәнни қулақ билән аңлиғандин башқа көрмиди вә һеч немә билән чаттиғи, йә кари йоқ. Қаан қәйәргә кәлсә, шу йәрдә ақ өй тикиләтти. Униң бешиға қара вә ақ байрақлар қадилип туратти. Бүгүн бу өйгә Баурчуқ Арт Текин, Жуши, Толи, Алак-нойон тәклип қилинди.

– Қалған Жебе-нойон, Сүбетай багатур Жалалидинни қолға чүширәлмәй жүриду. Чағатай билән Үкетай Үргәнч шәһирини елишқа күчи йәтмәй, мениңдин күч алди. Жуши әтә шу йәргә бариду. Аллиқачан қоршавға елип кирип, көйдүрүветидиған вақитму йәтти. Немә сәвәптин бу жәң гижиң, билмәймән. Амма, мениң балам Жуши, өзәң билисән, Баурчуқ Арт Текин, мениң умумйүзлүк вәйранчилиққа селишимға, хәлиқни аммивий йоқ қиливетишимгә қаршиғу, бәлки. Шуниңму тәсири болуватидиғанду. Өзәм арилишимән...

Дәстиханға Сәмәрқәнт һүнәрвәнлири ясиған күмүч тавақларда пишқан гөшләр қоюлди. Қаан адити бойичә қойниң қуйруғидики иликни бир шорап алди вә сүйәк көмүчәкни дәстиханға ташлавәтти. Андин алдиримай, боюнни йәп туруп сөзлиди. У бир-икки жил мабайнида қилидиған жәң-һәрикәтләр тоғрилиқ сөзләп кәтти.

– Сени, оғлум Баурчуқ Арт Текин, Моңғулға – мениң Вәтинимгә әвәткили жиғилип олтиримиз. Сән чапармән әмәс. Бешиңни һеч ким чапмайду. 

Баурчуқ Арт Текин бешиға бир ой кирип, ейтишқа тәмшәлди. Лекин Қаан сөзлигәндә, жим туруш адити болғачқа, һеч гәп-сөз қайтуралмай, тиңшап турди бу қетим. Бирақ көңли көтирилип қалди.

– Мән әқиллиқ, ирадилик Бөрте Уджен Сечен Хатунумға бу яққа меңиш алдида вәдә қиливедим: “Чапармән арқилиқ хәвәр саңа йетиду”, дегән едим. Башқа вәзийәт йүз бәрди. Сән кетип барисән. Һәммини өзәң чүшәндүрүп ейтисән. Теркен Хатунни малай қилсун. Әрләрни мал бақтурсун. Пичирилгән гөдәкләрни мениң яхши көридиған һапизим, алтун хуур чалидиған Аргасун-хуурчиға тапшурисән. Мениң қәһриманлиғим һәққидә нахша ижат қилсун вә мән Моңғулға йенип барғанда тиңшайдиған болай. Бу муһим тапшурма. Мусулманлардин жиғилған алтун, күмүчни өзәңгә тапшурдум. Араңлардин бири алтун, күмүчни йоқитишқа һәрикәт қилса, дәрру ундақ адәмдин қутулуш лазим. Моңғул ғәзничиси уйғур Тататуңаға тапшурғайсән! 

– Хоп болиду, тәхсир! – деди Баурчуқ Арт Текин салмақлиқ билән. 

– Қул-дидәкләрниң мүңгүзи чиқса, сундурғайсән. Бирақ Теркен Хатунни, балиларни аман-есән апарғайсән. Уларни һарвуға олтарғуз. Қаравулларни күчәйт, пиядә һайда. Йәттису арқилиқ өткин. Идиқутта ат алисән, һарву алисән, йемәк-ичмәк алғин. Бирақ бу тапшурмини орунлайсән. Идиқутқа йолуқисән. Хопму? 

– Хоп, мениң Тәңриқут Қааним! 

– Сән бу йәргә йенип кәлмәйсән. Қулиғиңға селип қояй. Әндики жәң Хорәзмдә, Термездә, Газнида, Пәрванда, Гарчистанда, йәнә Бәлхтә, Һиратта, Әзәрбәйжан, Әрмәндә болиду. Биз йеңимиз! Ангурат-нойонни Идиқут горнизонидин бошаттә, чапармән қилип, уни маңа әвәт. Өйүмдики, жутумдики әһвал тәпсилатини Ангурат-нойондин уқидиған болай. Хорәзм шаһи Муһәммәт өлди. Униң сүйигини Бөрте Уджен Сечен Хатунумға апиралмаймән, амма униң шох балиси Жалалидинни,  Хатунини, анисини апиримән. Шундақ дәп ейтқайсән.

– Ейтимән, Тәңриқут Қааним! 

– Яз, – деди Қаан Баурчуқ Арт Текингә.

Баурчуқ Арт Текин уйғурчә йезишқа киришти:

 “Гуванамә.

Мениң балам Баурчуқ Арт Текин, Уйғур-Идиқутини һеч йәрдә һеч ким тутмисун. Ат улаг билән, йолда йемәк-ичмәк билән тәминләнсун! Кәң шараит яритилсун! Бекәттә топилаң һәрикәтләр болмисун.

Гуванамини алтун пайиз билән тәстиқләймән.

Моңғул Қаани Чиңғизхан.

1221-жил”.
У янчуғидин алтун пайиз мөрини чиқарди вә басти. Баурчуқ Арт Текинниң көзигә бу алтун мөр иссиқ көрүнди. Чүнки у мөрни идиқутлиқ уйғур зәргарлири, мискәйчилири ясиған еди. Буни  байқиған Қаан мөрни пеқиритип туруп: 

– Тонуватамсән? 

– Тонуватимән, шавкәтлик Қааним!

– Идиқутта ясалған биринчи мөр билән биринчи қетим саңа гуванамә бәрдим. Сән бәхитлик адәмсән!

– Бәхтимиз дайим биллә болсун, Тәңриқут Қааним!

– Тәйярлиқ қиливәр. Әтә маңисән. Алак-нойон, алтун, күмүчни Баурчуқ Арт Текингә өткүзгин!

Алак-нойон тошиған дуния наһайити көп еди. Чиңғизхан чидимай, бир тағарниң ағзини ечип, дунияни көрди, сийпиди, йәнә йепип қойди.

Баурчуқ Арт Текин йолни һесаплиди, күчни һесаплиди, әкетип барған адәмләрни һесаплиди. Әң ахирида күмүч, алтунни сақлаш йолини қараштурди. Қаандин сориди:

– Тәңриқут Қааним! Маңа йүз ләшкәр берисиз, йерими уйғур, йерими моңғулдин болсун! 

– Яқ, пәқәт моңғул ләшкәрлирини алисән, – деди Қаан қәтъийлик билән. – Багатурларни таллавал. Жушидин сора, шу саңа бәрсун. Тирик қалған уйғурларни Жушиға, Толиға бөлүветимән. Кәлгәндә, қайтуруп алисән, – дәп қошумчә қилди.

Жуши өзиниң моңғуллирини билип таллиди. Күчлүк, чәбдәс, батур, қиличваз, нәйзиваз, оқ-я, садаққа чевәр ләшкәрләрни таллап бәрди.

– Сән мениң сиңлим Алтун-Бикегә салам ейт. Сеғиниду, гепиңни қилиду, дегин. Чүшүмдә өлүкләрни көримән. Қан дәрияларда жуюнимән, чөмүлимән. У немиси? – сора. Қачан өлимән, сора.

– Буни соримаймән, Жуши укам, қой йоқ гәпни! 

– Өтүнимән сениңдин, уйғур ака, сора! Берипла қайтисәнғу. Алтун-Бике учур һәммини ейтип берәләйду. Һәй, мениң бәхитсиз сиңлим!... Жүрәкләр қаттиғу, үзүлүп чүшмәйду, ейтип кәл! Қилған яхшилиғиң шу болсун! У сени сөйиду. Барғанда көрисән. Сиңлимни рәнжитмә!

– Йәнә қандақ тапшуруғуң бар? Бөрте Уджен Сечен Хатунғичу? Салам ейтайму? 

– Яқ! У оқ илан ана, у чаян ана, у дө ана! Һә мән инсан болуп яшашни халаймән! 

 У азирақ сүкүнат сақлидидә: 

– Қаан қачан өлидекин? Сориғина Алтун-Бикедин? 

– Буни соралмаймән, Жуши иним! Мениң һоқуқум йоқ! – Бәлки өзи ейтипму қалар. Сән Алак-нойонни боғуп өлтүр. Қәйәрдә өлтирисән, өзәң бил. У тәхсикәш, хошамәтчи, қитиғур Қарақурумға йәтмәй өлсун. У адәм әмәс! Уни боғуп мошу Йәттису чөллиридә ташлап кәт. Қузғунларға йәм болсун. Униңдин пәхәс бол. У ялғанчи, төһмәтчи, ялихор!

– Бу тәливиңни орунлаймән, Жуши укам!

– Уруштин зериктим, тойдум. Мән өз үлүшүмни алмаймән. Илим-пән билән шуғуллинишни арман қилимән. Бәк илимға қизиқимән.

– Худайим нийитиңгә йәткүзсун! – деди Баурчуқ Арт Текин яндап келиватқан оттура бой Жушиниң мүрисини сийпиди. – Моңғулниң һәммиси жәңчи болса, илим билән ким шуғуллиниду? Арминиңға апирин, Жуши иним! Пат-йеқинда дәһшәтлик жәңму аяқлишип қалар, чида! 

Баурчуқ Арт Текинму ойини рошән ейтти.

– Моңғул ким? Сән, мән, Қаан, Толи, Үкетай, Чағатай, Жебе-нойон, Сүбетай багатур ким? Қандақ қәһриманлиқ көрсәтти? Кимни өлтүрди, кимгә вә немигә от қойди? Тарихчи алим чиқмиса, жәңчи уни язалмайдудә! Бирақ саңа вә маңа аянки, өз тарихиңларни, йәни мошу жәңләрни кәңәйтмичилик һәрикитиңларни йезиш моңғулниң қолидин келәмду? 

– Ким болуши мүмкин?

– Билмәймән, әйтәвир, моңғул әмәс! У тәрипи маңа рошән.

Жуши бешини еғатти. Жүригидики гәпни қилди.

– Қилич, нәйзә тутуп, ат мингәнгә хуш болуп, мәғрурлинип жүримизғу. Қара, мону мусулманларниң мәдәний тәрәққиятини, селинған өйләр, гөзәл бағу-бостанларни көрсәң, көңлүң көтирилиду. Китап дурданилиричу? Қанчилик нурғун. Мана байлиқ дегән! Биз ахмақлар, бебаһа ғәзниләрни өртәп, йәргә көмгинимизгә хуш болдуқ. Ким ясиди? Ким язди?.. Чатиғимиз болмиди! Биз немишкә мундақ мәдәнийәт, дурданиларға егә әмәс, дәп өзимизни өзимиз соримидуқ? Мени қийнайдиған йери шу. Әй, ейтивәрсәң, түгимәйду. Берип кәлсәңчу... Ичимдикини аңлап қал. Талай гәп бар техи. 

Униң көңли бошап, көзигә яш алди.

– Әтә Гургәнч шәһиригә һужум қилимиз. Дадам Чағатай, Үкетайни бу қанлиқ жәңгә қошумчә күч һесавида қатнаштуридекән. 

– Мениң уйғурлиримниң көп қисми сениң қол астиңда болса, өзәң билисән, өмрини сақла. Уруш түгигәндә, мән идиқутлиқлар алдида уйғур жәңчилиримсиз қандақ көрүнимән? Әкетип һәммисини көмүветип кәлгәндәк болуп қалимән йәнә. 

– Мән чүшинимән, уйғур ака!.. Хәйир-хош, Ипәк йолиниң мәрвайити! Һә, биз бу йәрдә сән кәлгичә кишини жиркән​дүридиған зораванлиқни күчәйтип, керилип, махтинип жүрүп турайли, Баурчуқ ака! – ичидә сәл ойлинип туруп, униң үзигә тик​ләнди. – Биләмсән, Ангурат-нойонни дадам немишкә чақирди?

Баурчуқ Арт Текин бу соалға әһмийәт берип, йенип сориди:

– Қаанниң толиму ишәшлик адими болса керәк.

– Гәп шу, у иштниң кәйни пути адәм, пәқәт Қаан қәдирләйду. Көп адәмни өлтүргән. Бу дөрән кимни өлтүрәркин?.. Сениң жутуңдиму у теч жүрмигән болуш керәк... Мән жәңгә кириштин қорқмаймән. Немишкиду, дадамниң хуй-пәйлидин қорқимән. Мән дадамға бала әмәс, дүшмән болуп қалғинимни билимән. Чоңқур ойланғина, ака! Дадам немишкә Ангурат-нойонни өзигә чақиртти, биләмсән? Маңа бир хәтәр, бир пажиә бар. У қандақ хәтәр? Қени теп-теч, чоңқур ойлап көрәйличу? 

– Оюмни очуқ ейтсам, рәнжимәмсән? 

– Ейт, ейт, уйғур ака! 

– Ангурат-нойон саңа келиватиду.

– Растма? Маңа?

– Ойлаймән, шундақ.

– Сән хаталишиватисән, мүмкин әмәс!

Жушиниң батур жүриги дирилдәп қалди.

– Бәлки ундақ әмәсту, һәр һалда пәхәс бол, ука! Мән әнди мусулманлар жутиға йенип кәлмәйдекәнмән.

– Дадамниң буйруғиму? – сориди Жуши.

– Башқа кимниң болур, иним. Дадимизниң буйруғидә! 

– Роһсизланма!... Сән һәқиқәтән улуқ зат екәнсән...

Бирақ Жуши Баурчуқ Арт Текинни буниңдин кейин көрмәйдиғанлиғини билмигән еди. Баурчуқ меңиш алдидила Чиңғизхан униңға:

– Биз Танғутқа һужум қилимиз. Сән қурал-ярақ, ат вә адәм тәйярла, – дәп ейтқан еди.
МУСУЛМАНЛАР ҒӘЗНИСИtc "мусулманлар Ѕќзниси"
Баурчуқ Арт Текин Теркен Хатунни алдиңқи һарвуға, униң оғли Муһәммәтниң хотунлири билән қизиниму иккинчи һарвуға, үчинчи һарвуға һелиқи яш балиларни олтарғузди. Қалған қулларни бир нәччә һарвуларға бөлүп-бөлүп олтарғузди. Йәнә бир һарвуға союлған қой гөши, гүрүч, үч туң су, тоғралған зак, нан-тоғач, ун, май, қазан-қомуч, чинә-қачини басти. Униң үстидә жәңчи ашпәз уйғур жигити олтарди. Ахирқи һарвуда алтун, күмүч бар еди. Һарвуларниң оң вә сол, алдида вә арқида атлиқ һимайичиләр сәпкә тизилған еди. 

Мошу мәзгилдә Чиңғизхан пәйда болди. У оттура азиялик қул-дидәкләрни көздин кәчүрди. Теркен Хатунға узақ синчилап қариди. 

– Маңа неманчивала чәкчәрәйсән, ақ илан! – деди.

– Теркен Хатун, аялларни дәпсәндә қилиш қәһриманлиқ дәмсәна, қери пақа! Худайим буйриған болса, мениң нәврәм Жалалидин биз үчүн сениңдин интиқам алиду. 

– Сән сатқун Хатун. Сатқунлар немә үчүн қисас алиду? Нәврәң Жалалидин, өз балаң Муһәммәтниң бешиға хәтәр туғдурғиниңни унтума. Уни Жалалидин унтуғини йоқ. Сән дөләт башқуруш тажу-тәхткә муйәссәр Хатун әмәс. Сән мениң әқиллик Бөрте Уджен Сечен Хатунумниң путини жуюшқа лайиқсән. Иштан-көйнигини жуйисән. Төгә сағисән. Байтал сағисән. Бөртегә хәтәр туғдурсаң, у йәрдики Темуге-Отчегин-нойондин дәшнәм йәйсән. Теч жүрмисәң, бойдақ әр-моңғуллар чатириңни жирип ташлимисун. Теч жүргин! 

– Дәһри капир ешәк! Пақа баш! 

Чиңғизхан бу тиллашқа хапа болмиди. У Баурчуқ Арт Текинниң қешиға келип:

– Мениң гепимни аңлидиңғу? – деди. 

– Аңлидим, әла алий Қааним! 

– Бөрте Уджен Сечен Хатунға ейт. Қаттиқ қол болсун. Ешәктәк ишләтсун! Көнмисә, ақ сарайниң  бойдақ малчилириға солап бәрсун! Тосун Хатун бәлки юмшап қалар. Униң тәғдирини Бөрте Уджен Сечен Хатун өзи билсун. Гәпкә кирмисә, Темуге-Отчегин-нойонға ейтип өлтүргүзсун яки өзи өлтүрсун. 

– Хоп, мақул, әла алий Қааним, улуқ ана Бөрте Уджен Сечен Хатунға ейтимән.

– Идиқутта мени күткәйсиләр! 

– Күтимән!

– Йәттису чөллиридә булаңчи-қарақчилар бар. Агаһ бол! 

– Һәммигә дәккә беришкә күчүм йетәр. Хатиржәм болсила, әла алий Қааним! Һужумға биз тәйяр. Дүшмәнгә қарши туралаймиз.

Баурчуқ Арт Текин ичидә “Биз һәм қарақчи, булаңчиларғу”, дедидә, әнди авазини үнлүк чиқирип:

– Вәзипини яхши чүшинимән, ишәнчини ақлаймән, – дәп Қаанни ишәндүрди. 

– Қени, меңиңлар! Йолуң болсун, уйғур оғлум! 

– Пош, пош! Һайда! – дәп буйруқ қилди Баур​чуқ Арт Текин.

Оң тәрәптә Алак-нойон, сол тәрәптә шәхсий күзәтчиләр, ләшкәрләр һарвуларни муһапизәт қилип маңди. Йеңи ат һарвулар ғичилдимай, орунлиридин қозғилишқа башлиғанда:

– Вай, жутум, вай, балам, вай, житим йерим! – дәп Теркен Хатун үн селип жиғини башлавәтти.

Яш қизлар, гөдәкләр ата-анисиниң исмини атап, зар-зар жиғлиди. Башқа әрләр башлирини созуп, аста топиға айланған йерини, қан арилишип аққан сүйини, харабилиққа айланған бечарә Вәтән-жути билән сүкүт сақлап видалашти.

Һелиқи Рукн әддинниң қизи орнидин туруп:

– Әлвида, яшлиқ баһарим! Әлвида, бағу-бостаним! Тирик қалсам, йенип көрүшәрмиз, – девиди,

– Олтар! – дәп бир қамча урди назук қизни Алак-нойон. 

Қиз униңға нәпрәт билән қариди. 

Баурчуқ Арт Текин сөзини Қаанниң тапшурмисиға асаслинип:

– Мән сени кәчүрмәймән. Буларни улуқ Қааним маңа тапшурди. Аман-есән әла алий Қааним бүйүк Хатуни Бөрте Уджен Сеченға тапшурушум лазим. Бу қиз Тәңриқут Қаанниң Чахә Хатуниниң шәхсий қули болиду. Билип қой. Йол болса жирақ. Бу қиз йолда өлүп қалидиған болса, сән Қаанниң қәһригә учрайсән. 

Алак-нойон у моңғул. Һәләтин Уйғур-Идиқутиға чишини биләп алайди. Әпсуски, Қаанниң ейтқини раст болса, пәри қиз йол азавини көтирәлмәй, өлүп қалса, шәрмәндә. Униң тәнлири дир-дир титирәп кәтти. Баурчуқ Арт Текиндин кәчүрүм сориди.

– Сизниң ейтқиниңизни Қаанниң ейтқини дәп чүшинимән. Һәммә тутқунларни Қарақурумға аман йәткүзүшкә бар күчүмни салимән. Сиз, жанабий Текиндин, йәнә кәчүрүм сораймән. 

Бирақ Баурчуқ Арт Текин Алак-нойонда һарам ойниң барлиғини рошән байқиди. Баурчуқ Арт Текин очуқтин-очуқ зорлуқ-зомбилиқни, көйгән шәһәр, көйгән адәмләрни, көйгән ат, төгә, кала, қойни, адәм гөшини йәватқан ач иштларни, әнди Моңғулға берип қайтқичә көрмәйду. Ян-йениға йезилған: “Аләмдә тәңдашсиз улуқ моңғул мәшәдә, жаһанда даңқи бар шу ақ өй мунда”, дегән чоң йезиқларни көрмәйду. Чиңғизханниң һәр бир шәһәрниң қолайлиқ четигә тикилгән ақ өйини, оң вә сол тәрипигә қадалған ақ вә қара байрақларни көрмәйду. Баурчуқ Арт Текинниң жүриги таш, вужуди төмүрдин қапланған әмәс. Шуниңға у дәһшәт ичидә жүрүп, нәччә дүркүн әшу мусулманлар билән биллә дили көйди, һеч ярдәм қилалмай, тили көйди. Шамалдәк, қуяштәк әркин жүрүш қандақ һөзүр-һалавәт. “Шамалниң немә қайғуси баркин? Қуяшниң немә қайғуси баркин?”, дәп ойлиди Баурчуқ Арт Текин. Бу тәбиәтниң мөжүзи маңа охшайдекән. Шамалму әркин учиду, адәмгә әгишип маңидиған хислити бар екән. Адәмгә әски кесәл йоллатмайду, нәпәсини рошән ачиду, адәм бу яхшилиқни көрәлмәс. Шамалда жүргән адәмләрни өлтүримән дәп, шамалниму биллә чепип өлтүрүветиду. Қайғуси мана шу. Қуяшниң қайғуси бар. Мән Чиңғизханға қошулдум. Қуяш болуп қәлбимни йорутуп, Чиңғизханға бала болдум. У иккиләнмиди, ишәнди. Бирақ униң вужудини тәшвиш оти чирмиди, ахирида ирмаш-чирмаш ой-хияллар ичидә қалди. Мән Бәшбалиқта туғулуп, Қочо, Турпан, Қариғожа, Астана шәһәрлиридә өсүп, чоң болдум, оқумушлуқ аилидә дунияға кәлдим. Дадамдин кейин жут башқуруп, нурғун әл кезәр мәрт-палванлар, мәнсәпдар, мөтивәр адәмләр – хан, текин, шаһзадиләр билән тонуштум, йешим хелигә йәтти, йә нам-атақ чиқиралмидим, йә төһпә хизмәт яриталмидим, әксичә, Идиқутниң сарийида олтирип, дөләт ишлирини қилип, хәлқимгә яхшилиқ қилмай, Оттура Азиягә паланғинимни қара. Ана-Вәтинимдики атамниң қәбригә вә аялим Айкүмүш  Мәликә, оғлум Қусмаин вә қериндашлирим, оң қол сәр вәзир Тарқан Билгә Буқаниң әһвалидинму мана икки жил болди учур алмай, қайси үзүмни көтирип баримән? Бу мениң ихтияримдики ишму? Ихтияримдики иш әмәс, әлвәттә. Идиқут хәлқи уни биләмду? Улар қандақ яшаватиду? Билсәм еди. Мошу тәрипи мени тәшвишләндүриду. Чиңғизхан: “Уйғур-Идиқутидин селиқ алмаймән. Вәтиниң, елиң гүлләп яшнавериду, хатиржәм бол, – дегән әмәсмеди. Әгәр өз сөзидә турса, мән униңға ишинимән, миң мәртивә шүкри, – дегәнлирини хиялидин кәчүрди. У һәммидин артта қелип, буқулдап жиғлап кәтти. Вәтинини ойлиғансири, көңли шунчә йерим болди.  – Мән оттура азиялик мусулман қериндашлиримниң көз йешини көримән демиведимғу! Көйдүримән, мана маштақ қул-дидәкләрни алдимға селип һайдап маңимән демиведимғу? Бу немә күпүрлүк. Бу башқа нойонларниң ишиғу, ахир. Мән бир Уйғур дөлитиниң Идиқути турсам. Бу мени камситишиму яки Чиңғизханниң синақлиридин техичә өтүватимәнму? Қачанғичә көп синаш бу? Яки дост дегән соғда, чәт жутта, йолда, қанлиқ һужумға киргәндә, гәп-сөз, сөһбәттә синиламду, йә? Бәлки шундақту? Чиңғизхан мениң униңға нисбәтән садиқлиғимни аллиқачан сәзди, униғу билимән. Бирақ һеч қачан мән униңдәк вәһшиликкә бармаймән. Мана мениң мошу тәрипим Чиңғизханниң ойидин чиқмиши мүмкин. Кәңәйтмичилик уруш, Чиңғизханниң ойичә, Европиғиму өтидиған охшайду. Танғутниңму гепи бар. Бәлки, арилишип қалсам, шу чағда өз пикрини ейтар маңа. Навада, күнләрниң биридә, Қаанниң арқисида шан-шөһрәткә еришип қалғидәк болсам, өткән өмрүмни вә һазир яқа жутта тартиватқан азап-жапалиримни әсләрмәнму? “Улуқ Яссидә” ейтилған Чиңғизхан ойини әмәлгә ашуруватимән. Бу мениң қәһриманлиғимму? Уйғур-Идиқутиниң шану-шөһритиму? Яқ! Моңғул үчүн қәһриманлиқтур! Уйғур-Идиқути – мениң үчүн шану-шөһрәт әмәс”. 

Алак-нойон Уйғур-Идиқутиға, немишкиду, йеқимлиқ һиссиятини қозғап сөзләшкә пәйт тапти. 

– Идиқут чирайлиқ шәһәр! – деди Баурчуқ Арт Текинниң әл-жут, өзиниң сәргүзәштилирини ойлап келиватқанлиғини байқиған Алак-нойон. – Мән чала-пула көрүп қеливедим. Тәсиратим күчлүк.

– Чала-пула көргән адәмдә қандақ тәсират күчлүк болиду? – деди Идиқут уни тәңситмигән һалда вә ялған қапниң ағзини ечип, мәйәрдә дуния бар дәп алдап һежайған дәллалға охшатти. 

У өзиниң ойини тәстиқлимәкчи болуп, уйғур хәлқиниң бенакарлиғини есиға алди. 

– Қанчилик чирайлиқ өйләрни бәрпа қилған уйғурлар. Биздә моңғулларда ундақ нәққашлиқ өйләр, нәққашчилар йоқ. Өзлири көрдила, растму? 

– Раст, Қарақурумда Оттура Азиядәк вә Идиқуттәк чирайлиқ өйләрниң селинишини халамсән? – Баурчуқ Арт Текин Алак-нойонниң мейисини қетиқ қилишни көзлигән соални қойди.

Алак-нойон қув вә мәккар киши болсиму, Идиқутниң қойған сорақ вә соалида чоң муддиа барлиғини ила пәриқ қилалмиған еди. Йәнә У Идиқут билән техиму ич пушти қилса, Қарақурумға әкетиватқан алтун, күмүчтин азирақ елип қелиш мәхсити әмәлгә ашиду, дәп ойлиди. Шуңа Идиқутниң соалиға ойланмастин жавап беривәрди.

– Әлвәттә, чирайлиқ өйләр Қарақурумда қәд көтәрсә қандақ яхши болатти. 

– Шатр өй тикип жүрүвәрмәмсиләр? 

– Уму керәк, бирақ.

– Демәк сән Чиңғизханниң “Улуқ Яссисиға” қарши екәнсәндә! 

Уйғур-Идиқути униң гекитигини боғди. 

– Ундақ демә? Мән “Улуқ Яссиға” баш егимән! 

– Оқумапсән.

Алак-нойонниң қисилғандин көзлири алақ-жалақ болуп, тапиниғичә қизип кәтти. 

– Оқуған!

– Яқ, оқуғиниң ялған. Сән Қаанға чин дилиңдин садиқ әмәс нойон екәнсән.

– Ундақ әпқачти гәпни қилмисила, уйғур Текин!

– “Улуқ Яссида” өй селишқа, мевә-чевә өстүрүшкә тамамән қаршимиз, дәп язған. Уни чоң сәпәргә чиқиш алдида һәммәйләнгә ечип ейттиғу.

– Ейтти, билимән.

– Һә, билсәң, саңа немигә өй керәк болуп қалди? Мән бу көз қаришиңни Улуқ Қаанға ейтимән. Саңа бағу-бостан, гүлзарлиқ йәр керәкту?

– Яқ, керәк әмәс. Мал беқилидиған яйлақ, йәр лазим. 

– Саңа Қаан ишинидекән. Һә, сән башқа ойда яшайдекәнсән!

– Женим Текин, жанабий Шаһзадә уйғур! Қериндишим Баурчуқ Арт Текин! Мени Қаанға чақмисила, аңлиса, өлтүрүветиду. Мениң оюм башқа еди.

– Өлтүридиғинини һәм билимән. Немә ой сени йолдин адаштуруватқан? Ечип ейтсаң, Қаанға лам демәймән.

Алак-нойон хошал болуп кәтти. У һарвукәшләрни сәл нериға узитиветип, Баурчуқ Арт Текингә:

– Мән сениң яхши Шаһзадә екәнлигиңни биләттим. Сениң билән жәңгә биллә кирәлмигинимгә өкүнимән. Мана пәләкниң гәрдиши билән иккимиз чоң сәпәргә чиқтуқ... – у сәл дудуқлап кәтти. – Ғәз-нә, дуния дегән һәммигә керәк, өзәң билисән...

– Очуқ ейтқин! Немигә ғәзниниң гепини қиливатисән? 

– Алтун, күмүч қолумизда! 

– Хош? 

– Азирақ сән, азирақ мән алсам, демәкчидим. Мундақ пәйт, мундақ алтун йол иккимизгә бир кәлди, иккинчи қетим кәлмәс. Пәйтни қолдин берип қоюп, кейин пушайман ичидә қелип, өз гөшимизни өзимиз йәп, жәйнигимизни чишләп қалмайли...

– Мән һәм саңа мошу гәпни қилмақчидим. Пәқәт тилим йөгилип туратти, – дәп уни алдиди.

– Мана, мана, бәлли, бәлли, Шаһзадәм! – у чәксиз ишинип кәтти. – Мана алтун жигит дәп сени ейт. 

– Сән имам Рукн әддин иккиңлар алтун-күмүч жиққанда, алтун алмидиңму? 

Бу йәрдә Алак-нойон алдиди.

– Яқ, алмидим. 

– Мону жигитләргә ахтурғузайму сени? 

– Яқ, яқ, чока алтундин бирини имам Рукн әддин бәрди, – у қорқуп, бешини тутти. 

– Немә дәп бәрди? 

– Ялғуз қизим бар... Қарап қой дегән еди...

Алак-нойон жим болуп қалди. 

– Сән вәдә қилғанму? 

Алак-нойон ағзиға су алғандәк, жим-жит турди. 

– Имам Рукн әддин вә униң оғли қази Сәдирдингә таш атқан сән әмәсму? 

Алак-нойон униңға тиклинип қаралмиди, пәқәт етини үзәңгә билән девитипла қойған еди.

– Яхши, ғәзнидә сениң үлүшүң бар! – деди Баурчуқ Арт Текин уни ишәндүрүп. – Раст ейтисән, биз алтунлуқ жигитләр. Мениңму һәссәм бар. Сән барғу, Алак-нойон, бир шәртим бар, орунлисаң қапниң ағзини ачтә қолуңға чиққини сениңки.

Алак-нойон хошаллиқтин ат үстидә олтиралмай қалди.

– Ейт, у қандақ шәрт? Орунлаймән!

– Имам Рукн әддин қизидин тиз пүкүп кәчүрүм сора, тапиниға жиқилғин! 

– Мәнма? Мән Чиңғизханниң нойони турсам? 

– Өзәң бил!

– Мақул, кәчүрүм сораймән!

Һәммә һарвуларни тохтатти. Пәри қизниң алдида тиз пүкүп, Алак-нойон туратти.

– Пәри қиз, сениңдин кәчүрүм сораймән, – деди аста.

Пәри қизниң алдида чақидиған зор вә хәтәрлик илан турған​дәк, униңдин сәскәнди, униң жа қилиқлиридин нәпрәтләнди.

– Қачан һайван инсандин кәчүрүм сориған? – деди нәпрәтлинип қиз. – Дадам имам Рукн әддингә таш аттиң, акам қази Сәдирдинниң арқисидин нәйзә билән бир қетим санчивалдиң вә өлди. Сәндәк нойонниң қийнилип өлгинини бир көрсәм! 

Алак-нойон у аһанәткә чидалмиди.

– Болди, бәс, күчүк, қанжуқ! – дәп орнидин туруп Баурчуқ Арт Текингә қариди. – мән кәчүрүм сораймән. Һә, бу мени ақарәтләйду. Аңлидиңғу сән! 

Баурчуқ Арт Текин:

– Қандақ сени кәчүриду, – дәп қизниң сөзини тәстиқлиди нәпритини рошән чүшәнгән һалда. – Қени, маңайли, мошу жай маңа бир түрлүк яқмайватиду, – деди чоң даван ичигә кирип келиветип. – Давандин чиқимиздә, азирақ дәм алимиз.

Баурчуқ Арт Текин уйғур-моңғул ләшкәрлирини чақиривелип:

– Пәхәс вә һошияр болуңлар. Бу йәрниң исми Қордай екән. Булаңчилар көп охшайду.

У шундақ дәп турушиға уларниң алдини онлиған қарақчи-булаңчилар тосап чиқти. Бу гугум чүшкән мәзгил еди. Уларниң атлири ойнап туратти. Өзлири житиқ чапан, буғиниң мүңгүзи әкис етилгән жириқ ақ қалпақ кийгән яш жигитләр еди.

– Ким силәр? – дәп сориди қарақчилар улардин.

Баурчуқ Арт Текин улардин қорқмиди. Әксичә, соал үстигә соални Идиқут қойди.

– Силәр ким, жавап бәр! 

– Биз мошу даванниң ғожайини.

– Биз Чиңғизханниң нойонлири. Қарақурумға маңдуқ. Мән Баурчуқ Арт Текин – Уйғур-Идиқутиниң Шаһзадиси. Қул-дидәкләрни әкитип баримиз.

– Силәрму биздин ашқан булаңчиларғу! 

– Шундақ!– деди Идиқут жиддий қапиғини түрүп, қиличини қинидин шартла чиқарди. – Немә керәк? Алдимизни ториған багатур барму? Чиқсун! 

– Отрардин дидәк алдиңларму? 

– Алдуқ, алимиз!

– Андақта соқушимиз.

– Моңғулға тәң келидиған иқлим йоқ.

– Сән моңғул әмәсқу? 

– Мән уйғур, Чиңғизхан мениң чоң достум. Мән униң бәшинчи оғли. Силәргә немә керәк? Ахирқи қетим сораватимән, арқимизда йәнә моңғул қошунлири келиватиду, – дәп вәзийәтни кәскинләштүрмәй дедиму, иш қилип, Баурчуқ Арт Текин ялған попузини қошуп қойди. Улар сәл бошиди, девәйләшлирини тохтатти.

– Бизгә бир ат керәк! 

– Атни берәлмәймиз. Бизгиму ат лазим. Йолимиз жирақ. Бизни һимайә қилип келиватқан моңғул нойонлиридин сораңлар.

– Сән бизни алдаватисән, – деди иңиги йерилған яш жигит. – Мән мону бечарә мусулман қериндашлиримни һазир азат қилимән.

– Алдимаймән! Мәйли мошу йәрдә күтимиз, амма у чағда силәргә қийин болиду. Атлириңлардин жуда болуп, пиядә қалисиләр. Бу чөлдә ач бөригә йәм болисиләр. Тутқунлар азат болмайду. Бу Чиңғизханниң қуллири.

– Мәйли, бу чөлдә найман әркин маңалайду, – деди һелиқи иңиги теңиқ яш жигит. – Кереит, ойрат, албан, субан, қипчақларға йол очуқ. Моңғулниң мениң йеримни дәссәйдиған анисиниң һәққи барму? Һәққи йоқ. Мән батур! Чиқ бери, алдимға чиқ! – дәп етини қамчилап, девитип Баурчуқ Арт Текинниң алдиға өтти. – Мән сени өлтүрмәй, тирик әвәтмәймән.

Баурчуқ Арт Текин буни попуза дәп чүшәнгәчкә, қорқмиди, әксичә, қарақчилар бир қәбилигә вакаләтлик қилалматти, уларға йәр керәк әмәс, уларға дуния керәк екәнлигини Идиқут яхши сәзди. Атлири қанчә жүгрүк болғини билән булап һәр яққа қачса, йә тутар, йә қоғлап туталмас. Бу наһайити хәтәрлик йери еди. Шуңа Баурчуқ Арт Текин һарвуларни муһапизәт қилип келиватқан нойон ләшкәрләргә:

– Мән бу жигитниң каллисини алимән. Уруш тохтайду. Йә у мениң калламни алиду, – деди кәмтарлиқ билән өз күчигә қәтъий ишәнгән болсиму, – өлсәм, силәр соқушуңлар! 

– Биз тәйяр! – деди улар қилич-нәйзини қалқанлириға даң-даң уруп. 

Алак-нойон Баурчуқ Арт Текингә:

– Әли Текин, урушмисила. Хәтәрлик, көңлүм әнсирәйду, сориғинини берәйли. Алсун. Мән етимни бериветәй, зади, – деди өзини титирәк бесип. – Бу лалмиларниң қолиға чүшүп қалмайли. Чүшүп қалсақ, һәммидин айрилимиз.

Баурчуқ Арт Текин атниң үстидә олтирип, униң бешиға бир қамча зәрбә бәрди.

– Моңғулға барғичә пиядә апиримән! 

– Қойсила, һәммидин айрилимиз! – йәнә ялвурди у.

Баурчуқ Арт Текин үзи тартуқ яш жигит билән ат үстидә олтирип, қалқанлирини ниқапқа алған һалда, нәйзивазлиқ қилди. Жирақтин чепип кәлгән иккисиниң нәйзилири қалқанға тегип, қарас-қурус қилди. Баурчуқ Арт Текин дайим нәйзивазлиқ урушини, қиличвазлиқ урушини һәрбий һүнәр дәп һесаплатти вә һәммә идиқутлиқлардин бу һәрбий кәсипни жиддий өзләштүрүшни тәләп қилатти. Баурчуқ Арт Текин Бәлх вә Мәрвидә қилич, оқ-я, хәнжәр вә нәйзә билән жәң қилғанлиғи ядиға чүшти. Бүгүн униңға йәнә даланиң қистаң Қордай даванида жәң қилишқа тоғра келиватиду. Бу жәң дуния, зәр үчүн болмақчи. Әлвәттә, қарақчилар, булаңчилар бу һарвулар ичидә қул-дидәк адәмләрла әмәс, алтун, күмүч әкетип барғинини билмәйду, халас. Баурчуқ Арт Текин пүткүл вужудиға қувәт жиғди. У йолвастәк һужум қилди. Қарақчиму осал жигит әмәс болуп, Идиқутниң қалқиниға нәйзә билән наһайити қаттиқ вә күчлүк урушини қайтуруп турди. Баурчуқ Арт Текин дүркүн-дүркүн ақ қашқиси бар жәңгә киргән ети билән қарақчиниң қолидики қалқинини уруп, уни аттин жиқитти. Баурчуқ Арт Текин етидин сәкрәп, йәргә чүштидә, қарақчиға қилич дәңләп туруп:

– Ал, қолуңға қилични! Мән сени қуралсиз өлтүрәлмәймән! – дәп қиличини ғилаптин чиқарди вә көксигә тақап турувалди.

Қарақчи жигит ахирқи үмүт билән қиличини қолиға елип:

– Ата-бовамниң әрвалири, роһлири, қоллиғайсән! – дәп еғир қиличини ағамчидәк пеқиратти. 

Қиличвазлиқ көп давам қилмиди. Баурчуқ Арт Текин үзи тартуқ жигитни чиғир йол бойидики чоң ташқа йөләвалдидә, қиличниң учи билән шартла үчәй-қарнини төкүвәтти. Үзи тартуқ жигитниң қолидин қиличи йәргә чүшүп, өзи ташқа йөлинип турдидә:

– Ата-бовам роһлири, маңа немигә күч бәрмидиңлар? Мән силәргә ишәнгән. Әнди нәпрәтлинимән, – дедидә ағзидин қан ақти. – Әлвида, Қордай давани! 

Қалғанлири етини тараслитип қачти. Қоғлашқа тәйяр турғанларға:

– Мәйли қоғлимаңлар, улар бизни әсләп жүрсун, – деди Идиқут.

Андин йенидики ләшкәрләргә буйруқ қилди: 

– Алак-нойонни ахтуруңлар! – деди үзидин қан қечип. – Бу оғри, ялақчи оғри!

– Яқ, немишкә? Мән Қаанға һәммини ейтимән, – у ләшкәрләрни пути билән тепип, қоли билән иштәрди.

Улар ахир узун чапан әстиридин икки алтун һалқа, күмүч үзүк вә чока алтунни тапти.

– Мана чока алтун! Мана алтун һалқа! – деди уйғур жигити. 

– Әгир қолиға ағамча бағлаңлар. Оғри қоллирини тәндин үзүп ташлаветиңлар! – деди Баурчуқ Арт Текин.

Уйғур-моңғул күзәтчилиридин иккиси униң икки қолиға арқан бағлап, қаттиқ сөритип келип, иккиси икки яққа ат баш​лирини тартти. Алак-нойонниң қоллири қовурғилири билән житилди. Қанға боялған бир парчә гөш Қордай йолини қанға бойиған еди. Алак-нойонниң парчиланған тенини ташлаветип, ләшкәрләр кәйнигә қайтти.

– Өчүңни алдим, Жуши укам! – деди Баурчуқ Арт Текин Жушиниң сөзини әслигән һалда. – Қутулдум! – Идиқут һәммигә аңлитип деди вә сориди: – Алак-нойон ким екән? 

– Оғри екән! 

– Қаанниң ғәзнисини оғрилиғанлиғи үчүн өлтүрүлди, растқу? 

– Раст. Қаанға Алак-нойон шундақ һарам адәм екән дәп ейтисиләр! Мақулму? – деди Идиқут. – Дүшмәнгә астидики етини бәрмәкчи болди. Һә, бу раст гәп. Биз ғәзнини қарақчиларға таллитип қоймидуқ. Қени, әнди бу әндишилик давандин өтүп кетәйли, андин тамақ йәп, азирақ һадуқ чиқиривалайли. Қени, алға, тез! Чапсан! 

Улар Қордай теғидин алқип өтти. Улар көп маңди. Чиғир йоллар түгәр әмәс. Азаплиқ, узақ йолда дидәкләр Баурчуқ Арт Текинни йеқин көрүп қалди. Болупму шаһ Муһәммәтниң аниси Теркен Хатунниң түгимәс муңлуқ нахшиси Идиқутниң жүригини титиритивәткән еди. Уйғур-Идиқутиму икки жил мабайнида қиқас-чуқан билән болуп, нахша тиңшашни унтупму қалған екән. У Уйғур-Идиқути ордисида пат-пат нахша-сазни жан вужуди билән берилип, әйнә шу Хатунниң муңлуқ, зарлиқ нахшисини тиңшаверип, униң дат басқан қәлби йоруп, роһи көтирилгән еди. 

– Һәй, тохтат, нахшаңни! Қулақни ағритма, немә дегән түгимәс ғиңшиш бу?! Жум ағзиңни! – дәп қамча көтәрди моңғул ләшкәрлириниң бири девәйләп.

Баурчуқ Арт Текин ләшкәргә агаһландурди:

– Қой, мәйли ейтсун! Бу ажизниң нахшидин башқа немиси қалди дәйсән? Ейтқин, ейтивәр! – униң қешиға кәлди. – Муңлуқ ейтисизкән! Уйғур нахшилириға зәп охшайду.

Теркен Хатунниң нахшиси үзүлүп қалди. У бешидики яғлиқниң учи билән көз йешини сүрттидә, яғлиқ билән ағзини япти.

– Өз тилиңизда сөзлишивериң, чүшинимән, – деди аниға сәмимийәт билән еһтирам билдүргән һалда. 

Бу иллиқ гәптин кейин, Теркен Хатунниң тоңлиған вужуди бир түрлүк юмшап кәтти. 

– Тохтаң, меһриван инсан, мән өзәмгә келивалай! – деди аста үн чиқирип вә чирайлиқ жамалини ачти. – Сиз моңғулға охшимайсиз? – дәп сориди ана. – Сили муһтәрәм билән очуқ сөзләшкүм келиватиду.

Баурчуқ Арт Текин униңға қәлбини кәң ачти. 

– Мән – уйғур. Очуқ болғайла. Силигә хәтәр биз тәрәптин йоқ.

– Уйғур? Сиз уйғурма, Шаһзадәм? Қеним екәнсиз, – ана мусулманчә түркий тилда сөзлиди. – Әркин сөзләшкә боламду? 

– Болиду.

– Тәшәккүр, шүкран! Сизниң исим-шәриплири ким болур? 

– Баурчуқ Арт Текин! Уйғур-Идиқут дөлитиниң хақани. 

– Вай, өләй, – деди Теркен Хатун һәйран болуп вә бир аз ойланғандин кейин есиға чүшти, – тохтаң, тохтаң, мениң шаһ Муһәммәт оғлум моңғул арисида бир уйғур бар екән. Моңғулға әл болупту, девиди, сиз екәнсиздә! Вай, товва, мону учришишни қараң.

– Һә, шу уйғурмән.

Теркен Хатун тәптишләп сорап кәтмиди, пәқәт:

– Қараханиларни биләмсиз? – деди.

– Билимән! Динимиз башқа болғини билән дилимиз бир. Мана сиз мусулман, мән болсам будда диниға ибадәт қилимән. 

– Өз әждатлириңиз билән соқушуветипсиздә?!

–Шундақ, хеним! Бирақ дөлитимни сатмидим. Идиқутниң һули чиң! 

– Сизгә Хорәзмни яки Сәмәрқәнтни, яки Отрарни, яки Бухара, Хорасан, Бәлхни берәмду Чиңғизхан атиңиз? Хапа болмаң! Мән оюмдикини ейтиватимән! 

– Маңа кериги йоқ. Өз Идиқутум, Қочо, Турпан, Бәшбалиқ йетиду. Яқа жутниң маңа кериги йоқ.

– Бәрикәт-қут йеғип турған шәһәрләрни йәр билән йәксән қиливәттиңлар. Гүлләр солди, үзүмзарлиқ жулунди. Алма, шаптул, өрүк, анар қилич билән чепилди. Исит, исит! 

Баурчуқ Арт Текин туруп Теркен Хатунниң дилиға тәгди:

– Сиз дегән тәбиәт мөжүзилирини адәмләр тирилдүрүвалиду, Вәтән моңғул қолида, уни ким тирилдүриду? Һә, силәр болсаңлар, бириңни бириң сетип, қолдин шөһрәт һасил қилип, яшап турупсиләрғу! Силәр өз йериңларда туруп, немишкә күчлүк соқушмидиңлар? Моңғул уюшуватиду, бирикип өлтүрүватиду. Бир Чиңғизханниң ағзиға қараватиду. Немишкә Жуши, Толи, Сүбетай багатур, Жебе-нойонлар дуния талишип, бөлүнүп кәтмиди? Сиз бар, шаһ Муһәммәт бар, Тимур Малик бар, Яналхан бар, Жалалидин бар, Хорәзм қошунлири қени? Кичиккинә қиқас-чуқандин қорқтиңлар! Немишкә бирикмидиңлар? Хәлиқниң угалиға қалдиңларғу! Мән Чиңғизхан орнида болсам, әң алди билән сизни дарға асаттим. Бирақ Чиңғизхан сизни немишкә айиди, билмәймән. Мән һәм сизни аяп туримән...

Униң аччиқ сөзи аялниң нәпәсини боғувәтти.

– Сиз әқиллиқ Идиқут екәнсиз. Бирикәлмидуқ, раст. Хәлиқ қени беһөдә төкүлди. Мән Вәтәнни сатқан тирик мурда Теркен Хатун! Мән моңғулда өлимән. Нәврәм Жалалидинчу? Тимур Маликчу? А-й-ии! Мундақ боларимизни ким билгән? 

Теркен Хатун бешидики яғлиқни йәштидә, бир учини бойниға, бир учини һарвуниң ләңгизигә бағлиди. Буни Баурчуқ Арт Текин байқимиған еди. Амма моңғул ләшкириниң бири байқап қелип:

– Һай, һай, немә қиливатисән? – дәп вақириди. – Өлгүң кәлдиму? – дедидә, шап пичақ билән яғлиқниң учини кесип ташлиди. 

– Йоқал нери! Йоқал нери! – дәп вақирап жиғлавәрди роһий азапланған Теркен Хатун. У көп жиғлиди. Көзлири ишшип кәткичә, тохтимай жиғлиди. Чачлирини сараң адәмдәк чугуп, жулушқа башлиди... 

Һарвулар тохтап, Или дәриясидин өтүп, қум-зак арисиға кәлгәндә, қазан асти. 

– Ким аш басиду? – дәп сориди Баурчуқ Арт Текин мусулманлардин. Һеч ким чиқмиди. Дидәкләрниң һәммиси һарвулардин йәргә чүшкән еди. Уларни уйғур-моңғул ләшкәрлири, чериклири қоршап турмиди. Өз әркигә қоюп бәрди. 

Пәри қиз Баурчуқ Арт Текинниң алдиға келип, тик қарап туруп сориди: 

– Алак-нойонниң нәзирини берәмсиз, жанабий уйғур ака? 

– Яқ, у немә дегиниң, Пәри қиз? Өзимизниң қосиғимиз ачтиғу.

– Андақта мән аш басимән! – деди Пәри қиз.

Пәри қиз һәш-пәш дегичә тамақ етишқа киришти. Узақ өтмәй, ашму тәйяр болди. Полуни тавақларға алди. Пәри қиз өзи йәп, тәмини тартқандин кейинла:

– Мәрһәмәт, жанабий уйғур ака! Ашқа келиңлар! – деди алдиға полу әкелип. – Һә, мону силәргә, мениң жутдашлирим! – дәп әр вә яш мусулманларға аләйтән полу әкәлди. – Һәй, қизлар, һәй, кенизәкләр, Теркен ана, мана мону силәргә, – дәп уларниму чақирип, аләйтән полуға тәклип қилди. 

Шунчә адәм бир еғиз гәп қилмиғиничә, баш көтәрмәй, қоллири билән полу йейишкә киришкән еди. Моңғуллар полуни икки очумлап, бешини тиқип, ач қосиғини тойдурди. Кейин һәммиси Пәри қизниң, худди меһри қошулуп дәмләнгәндәк, татлиқ, шерин дәмлик шаһанә тамиғиға көп рәхмәтләр ейтишти. Улар йәнә йолини давам қилди.

– Йеқин күнләрдә Идиқутқиму берип қалармиз! – деди Баурчуқ Арт Текин чоң хошаллиқ һиссияти билән. – У мениң ана жутум. Мениң ата дөлитим, ана Вәтиним!

 БИР КӨЗЛҮК НОЙОНtc " БИР К€ЗЛЉК НОЙОН"
Уйғур-Идиқутида Чиңғизханниң пәрмани билән қалған Ангурат-нойон Идиқут ичидә төмүр тәртип орнатти. Айкүмүш Мәликиниң туруватқан дәргаһиға бағ ишиккә икки, һойлиға икки, өйни айлинип жүридиған алтә ләшкәр, ашханида тамақ тәйярлайдиған ашпәзләрни күндә ян-йенини тәкшүрәйдиған бир адәмни қоюп, өзи һәммини назарәткә алған еди. 

Идиқут шәһириниң сиртқи дәрвазиси алдиға қиличваз, нәйзиваз вә чамбашчиларни қоювәтти. Идиқут сарийиниң чоң сепиллири үстидә добулға кийип, қалқан нәйзә тутқан жәңчиләр у яқ-бу яққа күзитип маңидиған болди. Сарайниң ички дәрвазиси алдиға, ички хана ишиклири алдиға күзәтчиләрни тик тур​ғузувәткән еди. Чегариларғиму моңғул ләшкәрлирини күзәткә қоюп, тәртип орнатқанди. Айкүмүш  Мәликә вә униң оғли Қусмаинниң немә десә, илтимаси дәрру орунлинип туридиған болди. Ангурат-нойон Идиқут Баурчуқ Арт Текин кәлгичә Идиқутта бәрикәтни сақлап турушни чоң мәхсәт қилип, шу йөнилиштә иш елип барди. Идиқут чегарисиға чоң хәвәр беридиған турларни ясатти. Идиқут Баурчуқ Арт Текин бәрпа қилған бекәт вә униң ишлириға алаһидә көңүл бөлди. Идиқут чәт әл билән алақә қилмиди вә уларғиму хәт вә хәвәрчи чапармәнләрму, әлчиләрму кәлгини йоқ. Идиқутниң мели көпәйди. Идиқутта Даруғачи болмиди. Уйғур ханлиғида гиләм тоқулуп турди, терә әйләнди, ипәк рәхтләрдин көпләп тоқулди, һүнәрвәнләр көпәйди, сәнъәт овж алди, саз әсваплири ясалди. Буд сәйлиси һәр жили болуп турди. Ибадәтханиларда раһиплар саниму көпәйди. Чоң елиқ-селиғи билән өйлиниш тойлириму қиш-яз болуп, аилә көпийип, әлдин бәрикәт-қут кәтмиди. Ақ қашқилиқ Идиқут атлириниң саниму көпәйгәнди. Чәткә чиқип товар сетиш, товар алмаштуруш ишлирини елип баридиған карванларму ат, төгиси билән сиртқа чиқмиди вә сирттин карван содигәрләрму кәлмиди. Һәммә сода өз ичидила қайниди, жүргүзүлди. Идиқут Баурчуқ Арт Текин кетип, сиртқа ишик ачмиди. Әксичә, қаттиқ япти. Йемәк-ичмиги өзидин, кийим-кечиги өзидин болуп яшиған еди.

Айкүмүш  Мәликә Баурчуқ Арт Текинни оңида һәм чүшидә көридиған болди. Униңдин бирму чапармән кәлмигәнлиги әндишигә салған еди. У айлап-айлап, гекитигидин тамақму өтмәй, самандәк сарғийип, жүдигәнди. У өзини қәпәз ичидә соланған булбулдәк бечарә һис қилған еди. Айкүмүш  Мәликә һәр күни сепил үстигә чиқип, еридин бир хәвәр келәрму дәп, йолиға тәлмүрүп қаратти. Амма егиз бой, нурлуқ көз әқилдар ери Баурчуқ Арт Текиндин хәвәр йоқ еди. Чүнки у адәм өлтирип, моңғул үчүн жәң қиливататти. “Нәдә жүрисиз, мениң күчлүк қанитим? Икки жил болди, сиздин хәвәр йоқ. Қуяшим мениң, көз нурум мениң, қәйәрдә сиз? Адәм өлтүрүшкә әқил керәкмеди? Зорлап-қахшитишқа керәк әмәсқу, ахир. Батурлуқ ирадиңиз қени? Немә қилип жүрисиз? Билсәм еди? Қанитим болса, учуп берип, нәйзә-қиличиңизни сундуруп, қолиңиздин йетәкләп, Идиқутқа әкевалаттим. Амал қанчә? Қанчә жил болсиму, күтимән. Сиз өйүмниң бәрикити. Тирик кәлсиңизла болди!” , дәп өзигә тәсалла берип, күндә күтүп, жиғлап, айларни айларға қошуп, ерини бүгүн келәр, әтә келәр билән яшиди. 

Ангурат-нойон бир жил күзитип жүрүп, бу аялниң йениға бир қәдәм йеқин кәлмигән вә келишкә жүръәт қилалмай жүрәтти. Мана бүгүн Айкүмүш  Мәликә ери Баурчуқ Арт Текинни күткинигә топ-тоғра икки жил болғанда, Ангурат-нойон сепил үстидә узун ақ көйнәк кийгән Айкүмүш Мәликини йәнә көргән еди. У мундақ еғир, ичи көйүп, теши көйүп турған пәйтләрдә Ангурат-нойонму йенида туратти. Анда-санда Мәликиниң мискин көңлини көтирип қойидиған аддийла гәпләрни ейтатти. Бу дөрән һәм Айкүмүш Мәликигә:

– Қандақ ирадилик сиз! Қандақ чидамлиқ сиз! Жанабий Баурчуқ Арт Текин шундақ һәр күни йолиға қарап күтүватқанлиғиңизни биләмдекин. Моңғулларниң киркин вақти һәр қачан болувериду, мәвсүм таллимайду. 

– Бу немә гәп, чүшәнмидим, – деди Айкүмүш  Мәликә.

– Төгиниң буғриға киргән вақти. 

Мәликә унчуқмиди. Йәнә сеғинип:

– Һәй, Тәркәним, мениң алдимға йетип кәл!

– Жәңдә әркәк тақажу көп. Әркәк ғораз дегинимғу. Зина кечиси, зина күни көп болур.

– Шаһзадәм мени һемишәм ойлап жүрәр.

– Илаһим, илаһим... – дәп Ангурат-нойон уни қоллиди. Бирақ сепил шотисидин аста чүшүп келиватқан Айкүмүш Мәликиниң алдиға келип: – Адәмләр жәңдә бузулур, биләмсиз? Яман иш көп у йәрдә! 

Айкүмүш  Мәликә тәсадип ейтилған ғәлити гәпни аңлап, чоғ дәссигәндәк, бир чамдап туруп қалди.

– Немә? Немә дәватисиз? Бузулғини немиси? Сиз әқлиңиздин адашқа охшайсиз! 

Ангурат-нойон униң қешиға йеқинлашти.

– Мән һәрбий адәм. Чиңғизхан билән урушқа қатнашқиним раст. Чиңғизхан әң алди билән нойон қоманданлириниң роһий вә мәнивий тәләп-тиләклиригә әркин қарайдиған бүйүк адәм.

Айкүмүш  Мәликә өзини тутувелип, Ангурат-нойонниң гепини тиңшиди вә өзиму сориди:

– Жәңдә жәңчиләр немә қилиду? 

– Булап-талайду, зорлуқ қилур! 

– Кимгә зорлуқ қилур? 

– Хатун-қизларға, әлвәттә! Һәр бир жәңчи шундақ һоқуққа егә. Улуқ Қааним Чиңғизханниң “Улуқ Яссида” шундақ дейилгән. Сизниң жанабий ериңиз Баурчуқ Арт Текинму һәрбий тәртипни орунлиши керәк.

– Булашни-таллашни, көйдүрүшни, өлтүрүшни аз дәп зорлуқ қилиши немиси? Сиз лоли екәнсиз! 

– Гепиңизгә рәнжимәймән. Бирақ аңлапму қаларсиз. Оттура Азия мусулман хатун-қизлири моңғулниң Алтан уруглиридин пәрзәнт көрүр... Әр қучақлимиған хатун-қиз болмас. Баурчуқ Арт Текин Улуқ Қаанниң гепини тиңшайду. Ериңизниң көз алдида сиз әмәс, жиғлиған, қахшиған хатунлар турур. Чиңғизханниң гепини тиңшимиған нойон дәрру қәтъләм қилинур! Сизни у бир қетимму ойлиғини йоқ... Кәлгәндә сорайсизғу. Қаанниң икки хатуни бар – Бөрте Уджен Сечен Хатун вә Чахә. Найман ханниң қизи. Һә, Баурчуқ Арт Текингә болса Чиңғизхан Алтун-Бике қизини ятлиқ қилди. Сиз буни аңлидилиму? Алмаймән дейәлмәйду. Бу достлуқниң, әл болушниң ипадиси. Һөкүмран мусулмандин хатун әкәлмәс дәп ойлаймән. Амма униңсиз жүрмәйдиғанлиғи раст. Маңа ишәнгәйсиз! Мән буни чоңқур тәсәввур қилимән... Улар муһәббәт дегән улуқ һиссияттин мәһрум. Сиз мени кәчүрүң, Айкүмүш  Мәликә!

Мәликә нәққашлиқ өйиниң ишигини аста ечип кирдидә, ичидин тақавелип, зилчә гиләм үстигә көзини ташлап раса жиғлиди. Силиқ тәнлири дирилдәп титириди. Шәхсий тибабәтчи кенизәк қизиниң тақақлик ишикни аста вә қаттиқ тоқулдитип, Айкүмүш  Мәликә исим-шәрипини атап, ишикни ечишни илтимас қилған ялвуруш үниниму аңлимиған еди. Тибабәтчи қиз чөчүп кәтти. Қорқуп, титирәп әтрапиға қарап, кимниду издиди. Һеч ким көрүнмиди. Ишикни йәнә бир-икки қетим уруп көрди. Гөрдәк жим-жит еди.

– Вай, қандақ қилай! Вай, немә чарә? – дәп бешини уруп, Айкүмүш Мәликиниң шәхсий күзәтчиси Ангурат-нойон алдиға жүгрәп барди. 

 У кәң ханида қиличини биләп, беғәм олтарған еди. Тибабәтчи қизни көрүп, сәвирлик билән сориди:

– Хош, кенизәк ханум, немә болди? Маңа немигә кәлдиңиз?

– Айкүмүш  Мәликә, Айкүмүш  Мәликә, – дәп ағзиға гәп кәлмәй, өй тәрәпни көрсәтти. – Ишикни ичидин иливапту. Вақираймән, ачмайду. Көңлүм әнсирәп турур. Бу иштин хәвириңиз барму, жанабий Ангурат-нойон? Ким рәнжитти? 

– Һеч ким рәнжитмиди! – деди у қиличини өрүп, чөрүп қариған һалда. – Жанабий Баурчуқ Арт Текинни чәксиз сеғинған охшайду. Мән бу зариқип күтүштин хәвирим йоқ. Һечқиси йоқ. Адәм һәммигә көнүр. Тавлинур, Айкүмүш Мәликиниң әр хумари раса тутти. Аста-аста совупму қалар. Хатиржәм болсила, хеним. Мәликә бир нәрсә болса, әң алдида мән бешим билән жавап беримән. Кетивәрсилә!

– Ундақ болсиғу яхши, жанабий Ангурат-нойон. 

– Кетивәрсилә дедимғу. Мән бизман һалидин хәвәр алимән. Қусмаинниң һәрбий мәшиқтин келидиған вақтиму болуп қалди. Күтүп олтиримән. Мәликә һеч немә болмайду. Икки жил жанабий Баурчуқни көрмиди... Дәймәнғу, әр хумари тутуватиду... Сизниң қилидиған давариңиз Мәликигә һазир лазим әмәс. Уқтиңизму, хеним? Униң дорисини Баурчуқ Арт Текин билур. Өзини беһөдә азаплаватиду, бирақ у жирақта. Хәвәрсиз. Барму, йоқму, ким билиду, дәйсиз хеним? 

– Вийәй, қизиқла екәндила, ғәлити гәпни аңлаватимән. Баурчуқ Арт Текин жанабини барму, йоқму дейишкә қандақ ағзиңиз бариду? Худди кәтмәнләп кәлгәндәк, ишәшлик ейтиватисизғу, – дәп жүгрәп кәйнигә қайттидә, Мәликә ятқан өйниң ишигини йәнә урди.

Узақ жимлиқтин кейин, өйдин аста аваз чиқти:

– Һай, ким бу? 

Тибабәтчи қиз мулайимлиқ билән жавап бәрди:

– Мән тибабәтчиғу, Мәликәм! Сизгә кирмәкчи едим.

– Кирсилә!

– Ишик тақақлиқ екән.

– Мән һазир ачимән, һазир ачимән! – дәп ишикни тибабәтчигә ечивәтти. 

Қизни көрүп:

– Хелә болдиму бу йәрдә турғиниңизға? – дәп сориди жүригини бесип туруп.

– Һә, хелә болди, Мәликәм!

– Ухлап қаптимән. Турғиним мана һазир. Кирсилә. Мән техи Шаһзадә кәлгән охшайду дәптимән... 

Мәликә сусла кәйнигә қайтти. Мәликини көргән тибабәтчи қиз өз көзигә ишәнмәй, таң қетип турупла қалди. Мәликиниң көйнәклири қат-қат пүкләнгән, чачлири чугулғанди, һалқа-үзүклири болса, гиләм үстидә чечилип ятатти. Пакиз вә сәрәмжан Айкүмүш Мәликиниң бу қилиқ-һәрикәтлиригә зади ишәнмәй туратти. Көзлири олтиришип, худди кезик кесили билән ағрип ятқан адәмдәк, үзлири татирип кәткән. У йәнә йәргә қарап, ойға чөкти. Тибабәтчи қизға ишик ечип бәргинини, әтималим, билмигән охшайду. Тибабәтчи қиз дәрру иссиқ чай әкәлди. Алтун билән ялатқан пиялигә чай қуюп, һөрмәт билән тәклип қилди. 

– Мәликәм, иссиқ чай дәмләп әкирдим. Бир пиялә ичип бақамдила, – деди аста аваз чиқирип.

Мәликә бешини көтирип, қолида пиялиси бар нур көзлүк тибабәтчи қизға қариди.

– Бу сизма? – дәп аң-таң болди Мәликә. – Ишикни қандақ ачтиңиз? 

Тибабәтчи қиз сиз ечип бәрдиңизғу демиди, әксичә, йәнә иссиқ чайға тәклип қилди.

– Чай ичсилә, Мәликәм! Ечип кирдим, – дәп һөрмәт биддүрүп, ялған ейтти. 

Мәликиниң бармақлири титирәп туратти. Пиялини аста қолиға алдидә, музлиған ләвлиригә чайни елип, кәптәрдәк, асманға қарап, аран бир жутум ичти. Аздин кейин қалғинини иштик-иштик жутушқа башлиди.

– Япирим, маңа немә болди? – дәп үн қатти Мәликә. – Сепилға чиққинимни вә өйгә киргинимни билимән... Башқа һеч немини есимға аламайватқинимни қара!

– Силини бирси рәнжитипту, – деди тибабәтчи қиз. – Кәчүридила!..

– Һә, ким, есимға кәлмәйду? Яқ! Яқ! 

– Ангурат-нойон билән учраштим.

– Кимни дәйсиз? Ангурат-нойон? Бир көзлүк нойон? Һә, һә. У маңа бир немиләрни  деди. Һазир... Һазир... Есимға чүшиду!.. Яқ, яқ! Чүшмиди... Қени, сиз бир немә биләмсиз.

– Сизниң йениңизға кирәлмидим. Вай, немиму боп қалғанду, дәп шәхсий күзәтчиңиз Ангурат-нойонға берип болған ишни тәпсилати билән сөзләп бәрдим. У сизни камситип: “Әр хумари тутуватиду, һеч немә демәң һазир, сизниң давариңизға сақаймайду, халас”, демәмда? Гепимгә ишәнгәйла!

– Һә, әнди ядимға чүшти... У интайин қопал, сәт вә налайиқ сөзлиди. Виждани таза адәм әмәс.

Улар йәнә узақ муңдишип олтарди... 

Тибабәтчи қиз чиқип, кийим пәдәзлигүчи кенизәкни чақирди. Кенизәк қиз жүгрәп кирип кәлди.

– Әссалам, таң нури Мәликәм! – дәп тоққуз қетим егилип салам бәрди.

Айкүмүш Мәликиниң үстидики кийимлирини қеп-ялиңач йәштүрди. Ақ вә чиң тәнлирини аста сийпап, андин юмшақ бармақ өпкилири билән чокуч салғандәк, тоқулдитип уруп чиқти. Пәдәзлигүчи қиз Мәликиниң пүткүл әзайини қоймастин, һәммисигә қол тәккүзди. Нур төкүлүп турған йоған көзлирини қелин кирпиклири билән һим япти. Непиз ләвлирини болар, болмас ачти вә алдиға созди. Бежирим чишлири көрүнүп қалди. Жумуқ көзлири сүзүлди. Лал қашлири егиз-пәс көтирилип: 

– Уһ, уһ! Немә дегән шерин дәмләр! Баурчуқ! Баурчуқ! Бар екәнсизғу... Әнди сизни һеч яққа әвәтмәймән... – дәп аста пичирлимақта еди Мәликә.

Мәликә йәниму һис-туйғусини йошуралмай, очуқ-очуқ ейтип, у яқ-бу яққа еғинап, домилап ятатти. Пәдәзлигүчи қиз һәрикитини тохтатти. Бир кәмдә у көзини ачти. Бирақ һәр иккиси бир-биригә һеч немә дейишмиди. Зумрәт рәң көйнәкни кийгүзди, чачлирини тарап, өрүп қойди, қаш-кирпигини инчикә қил пәлкүчтә пәдәзлиди. 

– Әнди әйнәккә бир қарап алсила, нур Мәликәм!

Айкүмүш  Мәликә өзини әйнәктин чирайлиқ, һөснидар көрди.

– Маңа чиқип кетишкә рухсәт әйлигәйла, нур Мәликәм! 

– Рухсәт. Кәчтә киргин. Бүгүнкидәк тенимни қизитқайла. 

– Хоп болиду, нур Мәликәм!

Пәдәзлигүчи қиз чиқип кәткәндин кейин, әйнәккә тиклинип туруведи, сүзүк әйнәк ундәк тозуп, йоқ болдидә, Баурчуқ Арт Текин пәйда болди. 

Айкүмүш  Мәликә наһайити чоң хошаллиқта униң билән сөзлишип кәтти. “Сизни кәлмәйду, девидиғу Ангурат-нойон. Мән униң гепигә ишәнмигән. Қилич-нәйзиңиз қени? Қалқан добул​ғиңизни қәйәрдә ташлавәттиңиз? Йә жәң қилмидиңизму? Қолуңиз қан әмәс, аппақ туриду. Мусулман қизлирини зорлаватиду дегини ялған екәндә. Сиз мени һәргиз унтумайсиз. Һеч кимгә тегишмәйсиз, растму? Раст, раст! Һә, мана!”. 

Ангурат-нойон ишикни аста ечип, аста илип қойди. У таладин кирип келиветип:

– Һеч кимни киргүзмәңлар! Айкүмүш  Мәликә мени өзи чақирипту, – дәп икки күзәтчигә агаһландурғанди. 

У тиккисигә тик туруп, худди Будқа ибадәт қиливатқандәк, кимгиду ялвурмақта еди.

– Келиң, Шаһзадәм! Мән сизни сеғиндим. Қучақлисиңизчу мени! Мениң маңлийимдин сөйүп, қучақлимиғиниңизға қанчә заман өтти.

– Мән сизни сөйүмән, – деди тилға кирип Баурчуқ Арт Текин. – Мана қучақлидим, көзүңизни жумуң! Нур толған көзлириңиздин бир сөйәй мән. Һәр күни чүшүмдә, әтиси оңумда көрүп, чидалмаймән.

– Авазиңизға немә болған? – деди қаттиқ берилгән нур Мәликә ғал-ғал титирәп. – Урушта вақирап, қиқас-чуқан чиқирип, авазиңиз қопаллишип кәткәнму, немә? 

– Мән сәл қопал болуп қалдим. Кәчүрисиз, Мәликәм? 

– Кәчүримән, Шаһзадәм! Әйтәвир мана сиз мениң қешимда.

Ангурат-нойон уни бағриға мәккәм басти. Көтирип нериқи өйгә маңди. Бирақ униң сесиқ ағзидин тамака вә боз һиди чиқип, Айкүмүш Мәликини сәскәндүрди вә көзини ачти. У Ангурат-нойонниң қучиғида туратти.

– Қорқмисила, Мәликәм! Сиз ишәшлик қолда. Мән Ангурат-нойон! 

Айкүмүш  Мәликә есини жиғип уни бар күчи билән иштәрди. Ангурат-нойон Мәликини узун биләклири билән сиқип тутувалған еди. 

– Қоювәт мени, иплас!  Вақираймән.

– Аран қолумға чүштиңиз, Мәликәм! Вақириғиниңиз билән үниңизни һеч ким аңлимайду. Әтрап мәккәм.

– Һәй, һай, ким бар? Һай, күзәтчиләр! – вақириди Мәликә. 

Күзәтчиләр бу авазни аңлиғини билән ишик түвигә йеқин кәлмиди.

– Биз Ангурат-нойон айғирни тиңшаймиз! – дәп күлүшүп, боз ичишип олтиривәрди.

Қавандәк күчкә егә бир көзлүк нойон Айкүмүш Мәликини икки пүкләп ятқуздидә, сесиқ ағзини гүл бәргидәк ләвлиригә, оймақтәк ағзиға бесип сөйүвалди. Мәликә жиғлиса, Ангурат-нойон күлүп, узақтин-узақ униң иссиқ үстидин чүшмиди... 

Мәликә техичә һошиға келәлмигән еди. Бир көзлүк нойон иштанлирини кийип, Мәликиниң житилған иштинини аста елип, үзигә япти. 

– Моңғулниң Алтан уруги сениң ичиңдә! Ағзиңни жум! Һеч немә болмиди. Биригә ейтсаң, аста өлтүрүветимән. Сениң гепиңгиму һеч ким ишәнмәйду. Биз, моңғуллар, уйғурларға чоң яхшилиқларни қиливатимиз, сақлаватимиз... Билип қой. Бизни һеч ким көрмиди. Гепимгә кирмисәң, сараң болди, дәп чөлгә апирип, бир жиғлитивелип, сүйәклириңни парчилап, көздин қурутимән! Баурчуқ Арт Текин ялақчи ериң сени издәйду дәмсән? Издимәйду... – у шундақ дәп агаһландуруп, чөчүтүп чиқип кәтти... 

Бир көзлүк нойон чоң дәрваза түвидә йәнә қиличиниң у яқ-бу йеқиға қарап олтиратти. Әтиси, өгүни һәммә моңғул ләшкәрлирини чақирип, тәртипни күчәйтиш һәққидә жиддий агаһландурди.

– Баурчуқ Арт Текинниң оң қол вәзири Тарқан Билгә Буқа Айкүмүш  Мәликә билән сөзләшмисун, бир-биригә йеқин йоллатмаңлар. Тибабәтчи, пәдәзлигүчи қизлар билән Тарқан Билгә Буқа учрашмисун! Биз Уйғур-Идиқути үчүн жавап беримиз. Иғва болмисун. Қусмаинға гәп қилмаңлар.

Айкүмүш  Мәликә шу кечиси таң атқичә туруп маңалмиди. Назук сүйәклири, пут-қоли қахшап ағрип туратти. Униң бойнида, ләвлиридә Ангурат-нойонниң қаттиқ сөйгәндин көкәргән изнаси туратти. Шориған, шүмигән әмчәклириму ишип, көкирип, қан уюп беарам қилған еди. Мәликә бүркүт чаңгилиға чүшкәндәк, тәнлири адәм тониғусиз һаләттә еди.

Мәликә шу хил йүз бәргән һайванлиқ вақиәсини һеч кимгә еғиз ечип, гәп қилмиди. Бирақ ғәзәпкә толған ичидә: “Әнтимни өзәм алимән, сән жиғлиғанда, мән күләрмән, икки көзүңни оювалимән”, деди левини чишләп туруп. 

Айкүмүш  Мәликә өзигә келип, бир көзлүк нойонниң көз йеғини йәп, арамини елип, әвришим толғинип, көз қирида күлүп, йәнә сепил үстидә туруп, Баурчуқ Арт Текинни күтти. Бу әжайип ғәлити йеқимлиқ қилиғи билән нойонниң һиссиятини вәс-вәскә салди. Ангурат-нойон адәттикидәк қиличиға өрүп-чөрүп қариған һалда:

– Мәликәм, уйғурларда күнләш барму? – дәп сориди. 

Мәликә төвәндә олтарған нойонға қариди.

– Һә, немә бопту, бар болмайчу! 

– Қизғинишчу? 

– Қизғинишму бар.

– Һәр икки хисләт мошу тапта мени қийнаватиду, қарисила, Мәликәм... Өмрүмдә хатун көп көрдүм, амма сиз Мәликидәк шерин, назук аялни көрмәптимән. Қизғинимән, күнләймән. Мән йәнә қанчә һәрбий хизмәттә болимән, билмәймән. Һәрбий хизмәттикиләргә өйлинишкә, аилә қурушқа болмайду. “Улуқ Яссида” шундақ йезилған.

– Қорқанчақ екәнсиз, қаван күчиңиз бизгила йетидекәндә! 

– Қорқидиғиним раст. Қаандин дуния хәлқи қорқуватса, мән немә? Баурчуқ Арт Текин һәм қорқиду... Һәммимиз қорқимиз. 

– “Улуқ Яссида” йәнә немә йезилған? – дәп сориди Мәликәм.

– Өй ясашқа, деханчилиқ қилишқа, йәргә ишләшкә тамамән қарши дейилгән. Ләшкәр болсаң, аял алмайсән. Қолға чүшкән аял-қизларни ләшкәрләр өз ара бөлүшүвелип, зина қилишқа һоқуқи бар. Биз зәр, хатун, йәр үчүн жәң қиливатимиз... Әнди уқтуралидимму сизгә, Мәликәм? Сизгә келидиған хәтәр йоқ. Ойлимай көңүлни кәң ечип, жүрүвәрсилә! Чиңғизхан һеч кимни айимайду. Мундақ зораванлиқ уруш һеч бир Қаанниң қолидин кәлмигән. Һәммә, һәммә адәм вә зат харабилиқта... Алтун, күмүчини елишқа һейлә-нәйриңи йетип ашиду... Баурчуқ Арт Текин әқиллиқ жигит  екән. Уйғур-Идиқут хәлқини Чиңғизханниң балиси болуп, аман елип қалди. 

Буни аңлиған Мәликә Қаан Чиңғизханни техиму өч көрүп кәтти. “Қаан қачан өлидекин? У өлгәндин кейин, балилири атиси тутқан тәжавузлуқни давам қиларму? Әгәр давам қилса, Уйғур-Идиқутиниң қут-бәхти вақитлиқ екәндә! Йәнә ялвуруп, тапининиң астида жүрүш керәкму? Уйғур-Идиқут дөлитидә Қаан балилириға қарши туридиған батур оғланлар чиқмасму? Сүлүк қансиз яшалмас! Чиңғизхан әвлади бизниңму қенимизни шорап ичиду. Уйғурлар күч топлап, Чиңғизхан балилириниң жажисини берәрмеди? Һәй, таңәй!”.

– Чиңғизхан вә Баурчуқ Арт Текин иккиси тәжавуз. Моңғул утти. Уйғур утулди. Тола гәпни йорғилатмисила. Моңғул дөлитигә барлиқ садақити билән хизмәт қиливатиду. 

– Бирақ вәж дунияни дәп адәмләрни қирип өлтүрүшкә, берәһимлик вә намәртлик қилишқа нечүк қоли бариду, дәймәна! 

– Моңғул һәммә нәрсә қилишқа жүриги йетиду, – дәп күлди бир көзлүк нойон.

Мәликә униңға нәпрәт билән, зәрдә билән қариди. “Мени шәрмәндә қилдим дәватисәндә, тохтап тур, сени барғу... Алайған көзүңни оювалармән. Сениң немигә қабил екәнлигиңни бир көрәй, – деди ичидә. – Қисас отида көйүп, өчүмни алимән. Пат-йеқинда көзүңи оюветимән. Бирақ Баурчуқ Арт Текин кәлсун. Һәммини сорап биләй. Сениң ейтқанлириң тоғра чиқсиму, бәри бир сениң көзүңни оювалимән”, дәп Айкүмүш  Мәликә ичидә тәкрар-тәкрар ейтивәрди. 

Нойон Мәликидин һеч немини гуман қилмиди. Күнләрниң биридә яки қачанду бир иллиқ һиссиятқа чөмгән пәйттә нойон көзидин айрилидиғанлиғини сәзмәтти. Амма Ангурат-нойон күндин-күнгә Мәликини көрүшкә алдиратти. Муһәббәт отида көйидиған болди. Бир нәччә қетим әшу бир чағда һайванларчә муамилә қилғиниға өкүнди. У яқ-бу яққа өткәндә яки кәң пешайванда саз тиңшап олтарған чағлирида, аста қешиға келип:

– Мәндин сәвәнлик өтти. Йәнә әпу сораймән! – дәп қол қоштуратти... 

Бәзидә йенидики иштик алмас қиличини ғилавидин суғирип елип:

– Мана қилич, мана бешим, мана қоллирим, мана путум, айимай чепиң! Хапа болмаймән. Бирақ сизни яхши көрүп қалдим. Сизни дилимда сөйүп қалдим. Бир дәқиқә көрмисәм, аләм маңа қараңғу... Көзлиримдин башқа әзайимни мәйип қиливериң, рәнжимәймән, – дәтти. 

“Өлтириветишкә, худайим, маңа күч-қувәт бәр. Бир көзлүк йолвас мени арам қоймас. Баурчуқ Арт Текинни қачанму көрәрмән? Нойонниң мени зорлап, аброй-шәнимни шәрмәндә қилғинини Баурчуқ Арт Текиндин йошурмай ейтсаммекин? Әгәр ейтсам, Баурчуқ Арт Текин: “Өзәң шундақ Мәликә”, дәп гепимгә ишәнмисичу? Ғәзәплинип өзәмни қоли билән бир кечидә өлтүрүвәтсичу? Мәйли мән товва-истиқпар қилмаймән. Моңғул лалмиларни ишигимгә ишттәк бағлап қойған ким? Өңкәй һарам, қара нийәтлик әждиһалар!.. Мән Баурчуқ Арт Текин кәлгәндә, ичимдики һәммә ойни йошурмай ейтимән. Көргинимни, аңлиғинимни, сәзгинимни, һәммисини йошурмай сораймән. Баурчуқ Арт Текингә Ангурат-нойонни өлтүргүзимән. Баурчуқ Арт Текин йәнә кәтсә, “Миң өй” ғарлириға берип, өзәмни ташлаймән. Мошу қарғуни өлтүрмисәм, Баурчуқ Арт Текиндин кейин өзәмни өлтүримән. Бир Будтин өзгә, худадин башқа, бир өзәмдин башқа гувачилирим йоқ... Қусмаин оғлумға ейтайму, йә. Қарғу әждиһаға күчи йетәрму? Яқ, йәтмәйду. Бир көзлүк өзи болмиса, башқа ялақчи ләшкәрлиригә ейтип өлтүргүзүветиши еһтимал. Һә, еһтимал. Ағзим жумуқ турсун. Баурчуқ Арт Текинни күтәй мән...”.

Бир күни Мәликә қарғуни чақиривалди вә пәрман қилди.

– Оғлум Қусмаин қәйәрдә? 

– Моңғул ләшкәрлири билән һәрбий мәшиқ өткүзүватиду. Келәчәктә уму моңғулға керәк... 

– Қачан түгәйду? 

– Йәнә бәш күн лазим! Сизгә мениң ярдимим керәкму, Мәликәм? 

– Яқ, мән һеч қачан сиздин ярдәм соримаймән.

Мәликә туз жутқандәк, ичи ечишти. “Демәк, бу қарғуниң пикри бойичә, Баурчуқ Арт Текин Моңғулға хизмәт қилған болса, униң оғли Қусмаинму Моңғулға хизмәт қилиши шәрт екәндә. Мән һәм тенимни берип, хизмәт қиливетиптимәндә! Демәк, һәммә идиқутлиқ уйғурлар Моңғулға хизмәт қилип, күн кәчүримизкәндә. Ундақ болмиған чағда, биз уйғурлар бәхитсиз болуп қалғинимизма? 

Мәликә Баурчуқ Арт Текинниң Чиңғизханниң бәшинчи оғли болушини әнди халимиди. Баурчуқниң Чиңғизхан алдиға беришиниму кейинки күнләрдә яқтурмай қалғанди. Пүткүл Уйғур-Идиқут дөлитиниң ичини вә четини моңғул ләшкәрлири күзитиватқанлиғиниму яқтурмиди. Әтә улар нәгә кетиду? Моңғулғиму? Һәй, таңәй. Идиқутқа сиңип кетәрму? Қәйсәр уйғур ләшкәрлириниң һәммисини яқа жутқа әкәткинигиму қарши болди. Чиңғизхан бу ишни әттәй қилди, дәп Қаанни тенәп-тәнтирәп жүрүп өләрсән, дәп қарғайдиған болди. Уйғур сәркардилири бекардин-бекар немишкә өлиду? Оттура Азия вә Иран егизлигини елишта уйғурлар қәһриманлиқ жасарәт көрситип һалак болди. Чиңғизхан һәммә балилириға әл болған йәрдин кәң-таша жайларни бөлүп бәргән чағда, Баурчуқ Арт Текингә бир парчә йәр берәрму? Сениң һәссәң бар дәп, мүрисигә қеқип қоюп, бармаққа миннәтдар қилип қоюп, Уйғур-Идиқути сениң һәссәң дәп доқ қиламдекин техи”, дегәнгә охшаш муһим һалқилиқ пикир-зикир қилишқа башлиған еди... 

У йәнә тәлмүрүп йолға қариди... 

Идиқутниң жирақ чегарисидики егиз тим турда, дөңләрдә от янди, йәнә биридә от янди. Уни көрүп, йәнә бири от яндурди. Идиқутниң ичидики бекәткә орнатқан турни һәм яндурди. Бу янған отлар: 

– Келиватиду!

– Келиватиду!

– Келиватиду! – дәгән хәвәр еди. 

Келиватқан Баурчуқ Арт Текин еди. Баурчуқ Арт Текинниң алдиға Ангурат-нойонниң ләшкәрлири чиқти вә уларниң күзитишидә Идиқут дөләт сарийиға әмәс, топ-тоғра бекәткә келип тохтиди. Бу йәрдә Ангурат-нойон күтүп туратти.

– Бу йәр уйғурниң йери! Бу уйғурниң чегариси! Бу бекәт уйғурниң бекити. Рухсәтнамә барму? Бар болса, қени, көрсәт! – дәп вақириди.

Баурчуқ Арт Текин қоюн янчуғидин рухсәтнамә елип, Ангурат-нойонға бәрди. Бир көзлүк қарғу Чиңғизханниң ал​тун мөри бесилған вә имзаси қоюлған рухсәтнамини көрди. Чоң һөрмәт билдүрүп, нойон Баурчуқ Арт Текингә тазим қилди.

– Шаһзадә? Кәчүрисиз, рухсәтнамини сориғиним үчүн кәчүрүм сораймән! Хизмитимиз шундақ.

– Тәртип күчлүк екән. Уйғур-Идиқутум течму? 

– Теч! Турмуш бәләнт. Көңүл хатиржәм, муһтәрәм Шаһзадә!

– Қусмаин оғлум қени? 

– Һәрбий мәшиқ өткүзүватиду.

– Тарқан Билгә Буқа қәйәрдә? 

– Идиқут сарийида. Һеч яққа чиқмайду. Һеч ким билән учрашмас, сөзләшмәс болди. 

– Бу сән орнатқан тәртипму? 

– Шундақ, жанабий Баурчуқ Арт Текин! Чәт дөләттин һәм һеч ким кәлмиди, кәлсиму, кирмиди.

– Айкүмүш Мәликичу? 

– Пеқир кәминилири сизни күтүватқини қачан! Хуш хәвәр ейтайму? 

– Яқ, мән Қарақурумдин қайтқинимда көрүшимән. Тарқан вәзиримгиму шундақ дегин.

– Хоп болиду! Иләл, улуқ Шаһзадә, иләл! 

– Күзәтчи ләшкәрләргә тосун ат бериңлар. Һарвуларни өзгәртип, йеңини бериңлар. Мақулма? Һәрикәт қил! Тез бол! – дәп буйриди нойонға.  

Баурчуқ Арт Текингә нойон аста қариди. Шаһзадиниң үзлири қаридап, калпуклири йерилған. Адәм жутқандәк, соғ вә сөрүн көрүнди вә униңдин нойон толиму қорқти вә чөчүп туратти.

– Һарвуни ташлап, у яқ-бу яққа маңған ләшкәрни байқисаң, өлтүрүвәт. Мән жававини беримән... Жүгү, өзәңму қара.

– Мақул, мана чиқтим! – бир көзлүк нойон доңғаслап талаға чиқти, ләшкәрләргә вақирап-жақирап, ат вә һарвуларни тез йөткәтти вә өзи һарвуниң түвидин кәтмиди.

– Немисини күзитимиз? – деди яш моңғул ләшкири қиличини сөрәп, һарвуларни айлинип чиқиветип. – Булар хан балилиримеди, булар хан хатунлиримеди, аварә болғичә әшәдила көзини қурутивәтсә болмамду? 

У ахирида һарвуға келип туруп қалди. Униң көзи әски кигиз астида турған гиләм тағарға чүшти. Аста қолини сунуп тутти. Кирпиклири чимилдап, көзлири чаниғидин чиқип кетәй деди. Бир көзлүк нойон әтрапиға қариди вә:

– Мана асасий жүк. Мошу муһим ғәзнә, – деди бир көзлүк нойон. – Орнуңда тик туруп қол сал. Чиққинини ал! Илғима, көрүп қалиду. Кейин бөлүшимиз, – деди Ангурат-нойон чөчүп әтрапиға ялт-юлт қариди. 

Моңғул күзәтчиси икки тал ошуқтәк алтунни аста елип, өтүгиниң хончисиға селивәтти. 

– Ат вә улаг тәйяр, жанабий Баурчуқ Арт Текин! – деди тамақ йәп чиққанда. 

– Нан вә пишқан гөш, қурутни ачиқип, һарвуға салғин.

– Иләл, иләл! Тола убдан! Болиду, Шаһзадәм! 

– Қени турамсиләр? Һәр ким өз орниға берип олтириш. 

Күзәтчиләр һарвуларниң икки четидә чәмбәрчас турди. Һарвукәшләрму буйруқни күтүп олтарған еди. Аста-аста хуш яқмастин, дидәклар олтарди. Баурчуқ Арт Текин Нойон қойған күзәтчиләрни бир чәткә сәпкә тизди. 

– Әнди ахтуримиз! – деди. – Монуларни ахтуруңлар, – дәп буйриди.

Улар атлиридин сәкришип чүштидә, Ангурат-нойонниң күзәтчилирини ахтурушқа башлиди. 

– Бир көзлүк нойондин башлаңлар! – деди жиддий түскә кирип Баурчуқ Арт Текин.

Бир нәччә ләшкәрни ахтурди, чиқмиди. Әң ахирида:

– Қойсила, Шаһзадә! Мәндин гуман қилғанлири қандақ? Чүшәнмидим? 

– Керәк болса, мени һәм ахтуриду. Һәр бекәттә ахтуруш мениң вәзипәм! Қеп-ялиңач ахтур. Һәммисини йәштүрүңлар!

Ахтуруш давам қилди. Титип ташлиди. Ахири ошуқтәк икки алтунни өтүк ичигә тиқип қойған йәрдин тепивалди.

– Тағарға селип қой. Мән билгән, бекартәләп оғрилар! Дунияни мән силәргә оғрилитип қоймаймән. Өлүк вә тирик мусулманларниң дунияси әнди бизниңки, Қаанниңки.

– Ангурат-нойон ал дегән, мән әмәс! Мән алматтиим! Мән оғри әмәс! – зарлимақта еди бурутлуқ ләшкәр.

– Бир көзлүк нойонниң үзигә түкәрсәң, сөзүңгә ишинимән! – деди Баурчуқ Арт Текин Отрардики вақиә есигә келип. – Қени, түкәрмәмсән? Чиңғизханниң шәхсий байлиғини ал дегән мошу болса.

Моңғул ләшкири бир көзлүк нойонниң үзигә шарт түкәрди.

– Сән мени ал дегән! Бөлүшүвалимиз дегән. Қаан атамниң екәнғу! 

Баурчуқ Арт Текин бир көзлүк нойонниң көзигә тиклинип оттәк қадалди.

– Қени, бу аһанәткә қандақ чидайсән? Сән Чиңғизханниң шәхсий кешеги едиңғу? Саңа Уйғур-Идиқутини сақлайсән дәп ишәш билдүрди. Сән оғрилар билән беғәм яшаветипсән! Жәңни көрмәй, сәмириветипсән. Тохта! Һә, мону ләшкәр саңа әмәс, улуқ Қаанға түкәрди. У йәнә оғри... Қиличиң өткүрму? Ал қолуңға! Оғрини чап!

Ангурат-нойон қиличини алдидә, йәнә ғилавиға селип қойди!

– Чап! Чап! Болмиса, өзәңниң бешини жуда қилимән, – дәп вақириди Баурчуқ Арт Текин дәрғәзәп билән. 

Нойон қорқуп кетип, оғри ләшкәрниң бешини тенидин жуда қилди.

– Әнди новәт сениңки. Билип қой! Үчийиңни өрүп ташлаймән, – деди вә күзәтчи һарвукәшләргә вақириди:

– Тарт, Қарақурумға! 

Чиңғизханниң жутиға һарву вә атлар қозғалди...

Бир көзлүк нойон атлиқ ләшкәрни чақиривелип, өлүкни апирип, “Миң өй” астидики сайларниң биригә апирип ташлашни буйриди.

– Сөритип апар! Ташладә, пат қайтқин! 

– Хоп болиду!

Ләшкәр оғриниң икки путидин ағамча билән мәккәм бағлап, етиға сөритип әкәтти. Ангурат-нойон болса, бекәт ичигә кирди вә қоюлған мәй-шараптин Баурчуқ Арт Текин вә униң күзәтчилири ичмигән еди. Буни көргән нойон мәйдин тойғичә ишти. Аз өтмәй, кәйпә болушқа башлиди. Ағзи маймақ чиқти, шөлгәйлири ақти, көзлири алайди. Ичидә шәйтанниң оти күчлүк янди. У турупла Баурчуқ Арт Текинни әйипләшкә башлиди.

– Уйғурлар мәнсәпдар гуйлар, ялақчи гуй! Мәнсәп тегиптекән, гедийишини көр! Идиқуттики һәммә ләшкәрләрни жиғип, қоғлап берип, алтун-күмүчини тартивалайму? Чиңғизхан униң бешини чапсун!.. Яқ! Яқ! Немә дәп билжирлаватимән! Уларға күчимиз йәтмәс. Қаанниң жиққан дунияси билән ойнашқа болмас. Баурчуқ Арт Текинни ғәзәпкә кәлтүрмәслик лазим. У Чиңғизханниң сөйүмлүк, ишәшлик оғуллириниң бири. Дегини дегән! Қара, дунияни Жушиға, йә Толиға, йә Үкетай, йә Чағатайға ишәнмәй, бу уйғурға ишәнгинини қара! Мүмкин чоң синаштур бу! Нойон бир немидин чөчигәндәк, алдидики мәйни ичмәй, нери иштиривәтти. Бу уйғур өзидин башқисиға гуман билән қарайдиғанлиғи сөзидин чиқип туриду. “Новәт сениңки! Аччиқ үчийиңни өрүп ташлаймән”, дәп мениңдинму гуман қиливатиду. Әгәр Айкүмүш  Мәликә болған вақиәни ейтмиса, мән узақ яшаймән. Ейтип қойса, өлгиним. Баурчуқ Арт Текиндин қутулушниң йоли барму? Бар! Пүткүл Уйғур-Идиқутини қоршап турған чегара ләшкәрлирини, күзәтчи ләшкәрләрни сарай әтрапиға топлаш лазим. Пәлән-пустан вақиә-һаләт йүз бәрсә, соқушуш керәк. Тохта! Мән ким билән соқушимән? Баурчуқ Арт Текин билән? У ким? Чиңғизханниң балиси. Чиңғизхан аңлиса, бәри бир мени өлтириду, бирақ Мәликини ағзиңни жум дейиш керәк. Униң йоли қандақ? Немә қилиш керәк маңа? Чоңқур ойлайчу... Һә, Мәликә ейтмиса, у һәм һөрмәт билән яшайду. Маштақ Ангурат-нойон зорлиди, дәп ейтса, дәрһал Мәликә өлиду, һәм мени өлтүрәр. Немә қилиш керәк? Бир чариси бар! Мәликидин кәчүрүм сорап, ялвурмисам болмас, әлвәттә. Бир көзлүк нойонниң кәйпи тарқап, зор бәстидин иссиқ тәр чиқип кәтти. Ич-ичигә, сүйәк гөшлиригә титирәк ямашти. “Мән немә болуватимән? Яқ, өзәңни чиң тут, нойон! Баурчуқ Арт Текин бир күнлүк әр, һә, мән у аялға күндилик әр!”, дәп у башқичә жориди вә өзини сәл бесивалди. У талаға чиқип, бир нәччә күзәтчиләр һимайисидә тоғра ордиға кәлди. Идиқут сарийиниң оң қол вәзири Тарқан Билгә Буқаға йолуқти. 

– Баурчуқ Арт Текин таң сәһәрдә Идиқутқа кәлди. Бекәттә тамақ ичти. Алдирап Қарақурумға йол алди.

– Қачан өйигә келидекән? Маңа немишкә ейтмидиң сән? 

– Алдираш екән. Сени сориди. Қарақурумдин қайтишида Идиқутқа киримән деди. 

– Айкүмүш Мәликигә бу хуш хәвәрни ейтип қояй! – дәп меңишиға у Тарқанниң алдини ториди.

– Бармайсән! Хуш хәвәрни өзәм ейтимән. Баурчуқ Арт Текин шундақ дәп буйриди. Униң кәлгинини авам хәлиқ билмисун.

– Мақул. Сән көргән адәм, қандақ, немә, дәп сориса тәпсилати билән ейтип берәләйсән. Иш қилип, Баурчуқ Арт Текин тирик екәнғу. Худаға шүкри.

Ангурат-нойон Айкүмүш Мәликиниң һөзүрханисиға кирдидә:

– Баурчуқ Арт Текин Идиқутқа кәлди! – дәп хәвәрлиди.

Мәликә аң-таң болуп, толиму хошал болмай, нойонға қарап турупла қалған еди. 

– Ишәнмәйватамдила, Мәликәм? Баурчуқ Арт Текин Идиқутқа кәлди. 

Айкүмүш Мәликиниң тоңлиған әсәбийлири бошап, худди ерип кәткәндәк, бешидин тапиниғичә иссиқ бир немә өт​кәндәк, ләвлири мидирлап, көзлиридә нур пәйда болуп, иссиқ яшлар чанақлириға толуп кәтти вә нәпәси ечилмай, буғулдап жиғлиди. 

– Кәлгини растма? Раст дәватамсиз? – йенип-йенип сориди. – Қени Шаһзадәм? Мениң Шаһзадәм! 

– Раст, өз көзүм билән көрдүм.

– Мән алдиға чиқай, немигә қарап олтиримән! – Мәликә ишиккә қарап өзини оқтәк атти. – Ахир кәпту. Худайим яр-йөләк бопту!.. 

У кәң һойлида бар авази билән күчлүк вақириди.

– Ба-ур-чуқ! Ба-у-р-чуқ! 

Айкүмүш  Мәликә кәң һойлида чәксиз хошаллиқ һиссиятқа орилип, жүгрәп жүрәтти. Қақахлап күләтти.

– Һәй, нойон, Қусмаинни чақиртиш керәк! Дадаң кәлди дәп чақиртиш керәк! Ба-ур-чуқ кәп-ту! – дәп өзини тохтиталмай, хошаллиқтинму яки дәрт-әләмгә чидимиғанлиқтинму, әйтәвир, буғулдап жиғлимақта еди. 

– Тохтисила, Айкүмүш  Мәликә, – деди Ангурат-нойон.

– Йәнә немә болди? Немишкә тохтаймән? Мениң шат-хорам күнүм, унтулмас күнүм турса, қандақ тохтаймән?

– Һә, силиниң Мәликәм, бәхитлик күниңиз... Сәл сәвир қилиңа. Гәп бар. 

– Гәп бар? Қандақ гәп? Баурчуқ кәлмидиму, йә? 

Ангурат-нойонниң гепи зади қулиғиға кирмәтти.

– Баурчуқ Арт Текин кәлди, бирақ... 

– Немә бирақ? – Мәликә чөчүп, бир хәтәр болғандиму дегән һиссият билән йәнә йенип сориди. – Кәлмидима?

– Таң йоруватқанда мән Баурчуқни күтүвалдим. Таң атқичә күзәттә турған турбаттикиләр мәшъәл яндуруп, хәвәр бәрди. Бу уқтуруш билән алдиға чиқтим. Баурчуқ Арт Текин екән. Онлиған һарвуни елип келиветипту. Һарвуларда мусулман аял-қизлири, яш әрләр, гөдәкләр бар. 

– Қени, һазир Баурчуқ? 

– Бекәткә кәлди. Һарвудикиләр чүшти. Бекәттә қосақ тойғазди, ярақ атларни бәр, деди. Бәрдим. Һарвуларни йөткә, деди. Йөткидим. Силини сориди! Қусмаинни сориди. Тарқанни сориди. Тәртип қандақ дәп сориди. Наһайити алдираш екән.

– Һә, шуниң билән? Қени, Баурчуқ Арт Текин? – чидимай сориди Мәликә.

– Қарақурумға кәтти. Қулларни елип кәтти.

– Қарақурумға? Немә дәватисиз? Кимиңизни ахмақ көрүватисиз?

– Баурчуқ Арт Текингә гәп қилмидим. У йолвастәк хәтәрлик еди. Чирай-өңидин чөчидим. Вәзипә жиддий охшайду. Қайтишида йолуқармиш.

– Қачан қайтиду? Ейтмидиму? Соримидилиму? 

– Билмәймән. Сораш хәтәрлик. Чиңғизхан тапшурған вәзипә муһим екән.

Айкүмүш Мәликиниң қапақлири түрүлүп, үзидики қан қачти.

Ангурат-нойон дақ йәргә тизлинип жиғлаватқан Мәликини орнидин турғузушқа жүръити йәтмиди. Мәликә икки муштуми билән маңлийини бесип, бешини чайқиди. Хелә вақит өтүп, бир көзлүк нойон униңға ялвурди.

– Айлинип кетәй, Мәликәм, сәвир қилсила! Баурчуқ Арт Текин жирақта әмәс... Уғу келәр. Сили билән көрүшәр... У һәммини сорайду, мени сорайду... Иккимизниң мунасивитини ейтамсиз, йә ейтмамсиз?

– Һә, қорқуватамсән? Мән қәйсәр жигит дегәнғу сән!

– Қорқуватимән. Баурчуқ Арт Текин мениң үчүн хәтәрлик.

– Ейтимән, йошурмай ейтимән. Өлтүргүзимән сени! Ялғуз көзүңни ойғузимән! Пут-қолуңни чапқузуветимән! 

– Мени тиңшап бақсила... Аччиқ һәсритигә берилмигәйсиз. Бу иккимизниң һаят вә мамати.

– Иккимизниң дәмсәна? 

– Һә, иккимизниң һаят-мамати!

Айкүмүш  Мәликәм бешини көтирип, униңға қариди.

– Әгәр ейтсиңиз, әң алди билән мени өлтирур, тилимни кесур, пут-қолумни чапар, қарға-қузғунға апирип, ташлап берур! 

– Шунда өчүм чиқиду.

– Мәйли өчиңизни алдиңиз дәйли, Баурчуқ Арт Текин аңлиғанда, сизни садиқ хатунум дәрму? 

– Дәйду! 

– Яқ, демәйду. Ахирида иккимизни қоғлап, дарға есип қоюр!

– Мәйли, мән рази, тойдум бу жандин.

– Ейтмисиңиз иккимиз тирик қалимиз. Тирик жүрүш, бәхит әмәсму?! Ериңиз бир йә икки күн қойниңизда ятиду, йәнә ташлап кетиду. Билип қоюңки, уруш һазир түгимәйду, Азиядин кейин Европа, бу яқта Танғутларни беқиндуруш жәңлири турупту. Вәзийәт наһайити кәскин. Сиз Ангурат-нойон маңа зорлуқ қилишқа һәрикәт қилди, мени рәнжитиватиду, дәп ялвуруп ейтишиңиз мүмкин. Мени өлтүрүшкә шу һәм сәвәп болур. Амма мениң ахирқи сөзүм бар. Мән сизни хатун қилип, моңғулниң Алтан уруғини униңға төкүп қойдум, дәп ейтимән... Буниңға немә дәйдила, Мәликә. Баурчуқ Арт Текин мениң аччиқ гепимдин кейин, сизни аяп қоймас дәймән. 

“Бечарә Баурчуқ Арт Текин ким үчүн, немә үчүн Чиңғизхан билән дост-бала болди. Уйғур-Идиқут дөлитиниң хану-вәйран болмай, хәлқи дәпсәндә болмай яшиши үчүн өзиниң бешини қурванлиққа тикип қойған еримдур. Мән уни икки жилдин кейин көрүп рәнжитсәм, худаму рава көрмәс. Көңлини тоқ қилип, узитип қояй. Ангурат-нойон мениң қолумдики иплас. Өзәм жажисини беримән. Баурчуқ Арт Текин қайтқичә есилип өләрмән”.

– Хатиржәм бол, ейтмаймән! – деди Айкүмүш  Мәликә вә орнидин туруп маңди. 

– Алий хисләтлик Мәликәм, сиздәк әқиллиқ хатун дунияни издисәңму тепилмас! Биллә яшаймиз, биллә бәхитлик болимиз! – дәп Мәликидин мәмнун болди вә бешидики ғәм-қайғу, һәсрәт бирдинла йоқап, хушхойлуқ һаләт униң вужудини оравалди.

“Көзүңдин нур кәтсун, кор бол”, деди ичидә Мәликә. 

Баурчуқ Арт Текин кетип, Қусмаин кәлгән еди. Дадисиниң кәлгинигә хошал болғини билән анисиниң кечәю-күндүз төкүлгән йешини көрүп: “Бу сеғиниш аламити”, дәп жориди, лекин йәнә көзлиридә муң, чирайиниң сарғайғанлиғидин, неминиду гуман қилишқа башлиди. Буни кимдин билсәм болидекин, дәп тәшвишләнди. 

Ана униңға:

– Ичим толған дәрт, – дәп жавап бәрди.

Қандақ дәрт, ечип ейтмиди.. Бирақ ана авалқи чирайлиқ, тиниқ үзлүк ана әмәс еди. Кирпиклири яшқа чилишип турғинини көргән. Тарқан Билгә Буқадин сориди. Һәм һеч немә ейталмиди. Пәқәт Тарқан Билгә Буқа:

– Һәммини Ангурат-нойон билиду, сәвәп бизни анаң билән һеч учраштурмиди. Амма анаңни жирақтин көрүп, дилиниң сунғанлиғини байқидим, – дәп жавап алған вә бу жавапқа униң көңли тиничланмиди. 

Пәдәзлигүчи қиз Қусмаинниң алдидин тартинип өтти вә егилип салам бәрди. Қусмаин униң қолидин шапла тутувалди вә өзигә тартип тохтатти.

– Апамға немә болди? Сән билисән! Ейт! Һәммини билисән!

– Вай, қолумни қоювәтсилә, бикәч1! Һеч немә ейталмаймән.

– Ейтмисаң, барғу, сени сөймәймән!

Бу гәпкә қиз бошиди.

– Вай, өләй, немә дәватидиғансизду? Мән сиздин айрилмаймән. Һеч немә билмәймән. Мениң вәзипәм, Мәликини пәдәзләп қоюш, кийим йөткәш, кийиндүрүш, тән-жисманини сийпап қоюш, – дәп үни қисилип чиқти. 

– Сеғинмидиңму? 

– Сеғинсам, қандақ қилай? 

Қусмаин у қизни сөйди. Қизниң жүриги шатлиққа чөмүлди. Буни сәзгән Қусмаин аписиниң роһсизлиниш һал-әһвалини пәқәт мошу қиздинла билидиғанлиғиға ишәнчә бар еди. 

– Аниңиз әжайип меһриван, ақ көңүл, билмәймән, көзидин яш қуримайду. 

– Йәничу? – жиддий сориди Қусмаин.

– Тәнлирини... Бир күни адәттикидәк тәнлирини сийпидим. Чөчүп кәттим... Аппақ боюнлири көк, қизил, бәәйни бирси чишлигәндәк, ғалжир ишттәк таллиған... Һә... Өлтүрсиңизму қалғинини ейтмаймән. Өз анамдәк көргәчкә, бәкму айидим... Бирақ бирәвниң ипласлиғидин екәнлиги раст.

– Кимдин гуман қилишқа болиду? 

– Мәликә маңа ейтмиди. Амма, Ангурат-нойонниң қиличини биләп, Мәликигә бир немиләрни дәватқанлиғиға көзүм чүшкән. У маңа: “Сән һеч немә көрмидиң, көрдүм десәң, қолумдин өлисән”, дегән.

ҚАРАҚУРУМ ВӘ ИДИҚУТtc "ЋАРАЋУРУМ ВЌ ИДИЋУТ"
Моңғулға баридиған йол Баурчуқ Арт Текингә тонуш еди. Қарақурум билән Идиқут арилиғида жүргән Баурчуқ Арт Текингә зор һөрмәт билдүрүп, йол хәтәрлигигә йол қоймай, уни қоршап топ-тоғра Чиңғизханниң баригаһи Қарақурумға апарған еди. 

– Мана Қарақуру          гә қарап қалған моңғул сарийида жүрүп, моңғулларни буддизм дин иға үгәткән Тататуңа, Бөрте Уджен Сечен Хатун, Чахә, Отчегин-нойон,  Алтун-Бике вә хәлиқ һапизи, Чиңғизханниң жан дости Аргасун-хуурчилар күтүп елишти. Оттура Азиядин кәлгән күзәтчи ләшкәрләр атлиридин чүшүп, чулвурини тутқан һалда, топлинип турди. Һарвудики мискин мусулманлар нәгиму кәлгәндимиз дегәндәк әтрапиға қаратти. Бу йәр чөлдәрәп кәткән. Йә дәрәқ, йә алма, өрүк көрүнмәтти. Гүл пурақлирини әзәлдин хуш көрмигән әл охшайду. Чирайлиқ өйләрму йоқ. Мусулманлар жирақта ибадәтханидин дап-думбақ авази вә раһипларниң нахшилирини аңлиди. Бу йәрдә һашамәтлик мечит-мәдрисиләр йоқ еди. Кочилири болса,  үчәйдәк тар, чөп өскән вә инчикә, худди чиғир йолдәк, икки ат у яқ-бу яққа чепип өтәләтти, чоқчариған дөңләр үстигила ақ өйләр тикилгән. Һойла, пешайван, бағ вә бағ ишикләр, тонурлар йоқ еди. У йәр-бу йәрдә узун чапанға оранған аяллар қиғ йеқип, қалап, һәр йәрдә нан пиширивататти. Амма Қарақурум ичидә вә тешида йүзлигән қой, өшкә, кала, мозай, ат йейилип жүрәтти. Малчи вә падичиларниң “һайт-һуйт, һош”, дегән қиқас-чуқанлири овж алған. Азирақ дала шамили чиқип туратти. Күтүп чиққанлар Баурчуқ Арт Текин билән алаһидә мәмнунийәт, сәмимийәт һаләттә көрүшти, қол елишти, бағриға басти, Бөрте Уджен Сечен Хатун, Чахә чоңғур ечилип саламлашти. Алтун-Бике болса, һарвуда олтарған аялларға бир немиләрни дәп, гөр азавини тартип келиватқан кир-кир кийим-кечигигә, кирдин һәм, шамал-борандин һәм, дәрт-әләмдин қаридап, өртилип кәткән ажизларниң кийимини тутти, үз-қоллирини аппақ назук бармақлири билән сийпимақта еди. Алтун-Бикениң уларға жени ечиди, аяп кәтти. Буни һәммәйлән көрүп туратти. Алтун-Бикениң бу һәрикити Бөрте Уджен Сечен Хатунға яқмиди, әтималим. 

– Алтан уруг балиси! Тутма, уларда пишт бар! – деди моңғулчә сөзләп.

Дидәкләр бу сөзгә чүшәнмиди вә унчуқмай олтиривәрди. Алтун-Бике аписиниң камситиватқинини яқтурмиди:

– Бизгә охшаш адәм! Бизгә охшаш! Сениң дәрдиң йоқ, һә, буларниң ичидә толған дәрт-әләм. Пәрқи шу, – деди уйғурчә сөзләп. 

У уйғурчә сөзләшни Тататуңадин үгәнгән еди. Шундақла Баурчуқ Арт Текин билән уйғурчә сөзләшни халиди. Түркий тиллиқ мусулманлар бу гәпни уқти.

– Улуқ Қаан әң алди билән сизгә салам ейтти, – деди Баурчуқ Арт Текин.

– Хәвәрсиз қалдуқ! Чапармәнму кәлмиди. Қандақ у тәрәп? 

– Мени әвәтти. Һәммисини ечип ейтқин деди. Отрарни, Бухарани, Сәмәрқәнтни, Хорасан, Бәлх, Мәрв, Амудәрия, Сирдәрия әтрапида яшиған шәһәрләрни әл қилдуқ. Бу шәһәр​ләр көйди, күл болди. Адәмлирини қирип ташлидуқ, өлтү​рүлди... Хорәзм пат-йеқинда вәйран болиду дәп ишинимән. Отрар Наиби Яналхан даш қазанда пиширилди. Хорәзм шаһи Муһәммәт қечип берип Амудәрия бойидики Келифе арилида йетип, өз бешини қорғап жүрүп, 1220-жили  Каспий деңизиниң бойидики қумлуқ аралға мөкүп жүрүп өлгән. Жебе-нойон вә Сүбетай багатур униң изиға чүшкән. Шаһ Мәһәммәтниң аниси Теркен Хатун қолға чүшти. Мәртиви улуқ Қаан силиниң шәхсий қулиңиз болсун дәп Теркен Хатунни әвәтти, әйнә у биринчи һарвуда олтириду. Бөрте Уджен Сечен Хатуниниң һәр күни путини жуйсун дәп ейтти. 

– Рәхмәт, вәдисидә турупту! – деди Бөрте Уджен Сечен Хатун.

– Теркен Хатун, һарвудин чүшсилә! Силини мәртивиси улуқ Бөрте Уджен Сечен Хатун көрсун! – дәп вақириди. 

Теркен Хатун һарвудин чүшти. У Қаан Хатуниға қариғанда зор вә егиз еди.

– Көрдүм. Йәничу? Қааним йәнә немә әвәтти? 

– Сәмәрқәнт мечитиниң имами Рукн әддинниң Пәри қиз исимлиқ қизини әвәтти. Дадисини өлтүрдуқ. Пәри қиз Чахә Хатунумниң путини жуйсун, тенини мижиғлисун, дәп әвәтти улуқ Қааним! 

– Пәри қиз! Чүш һарвудин!

Кепинәктәк йеник қиз һарвудин сәкрәп чүшти. 

– Көрдүм, – деди Чахә. – Рәхмәт! Қааним узақ яшисун! 

– Бу Пәри қиз Қаанниң бир кечилик хатуни еди. Қаан ейтип қоюшимни тәләп қилған.

Бөрте Уджен Сечен Хатун вә Чахә бу гәпкә анчила әһмийәт берип кәтмиди. 

– Балилар, йәргә чүшүңлар!

Он нәччә бала поңзәктәк сәкришип чүшүп, ғужмәк болуп турди.

– Аргасун-хуурчи, булар сизгә. Сиз тәрбийиләйсиз. Қааниң қәһриман багатурлиғи һәққидә нахша ижат қилип, буларға үгәтсила. Қаан бу гөдәкләрниң алтун тухумлирини алғузувәтти. 

Аргасун-хуурчи яқисини тутти.

– Бу болмиған иш! 

– Гөдәкниң авазини өмүрвайәт аңлашни халайду Қаан. Булар қериғини билән авази қеримайдекән.

– Бу болмиған иш! – тәкрарлиди Аргасун бешини чайқап.

– Сиз Қаанға қаршиму? Немишкә ундақ, мундақ дәп билжирлайсиз! Мән Қаанниң тапшуруғини орунлаватимән... Йә өлгиңиз кәлдиму? – Баурчуқ Арт Текин қиличини суғирип алди.

Буни көргән Бөрте Уджен Сечен Хатун:

– Сәвир қилсила, Шаһзадә уйғур Баурчуқ!

– Қалған әр яшлар мал бақиду.

Кигиз өйләр әтрапида даш қазанларда су қайнаватмақта еди. 

– Һәммәйлән чөмүлсун. Кийим-кечиги көйдүрүлсун. Йеңи кийим кийгүзүш лазим. Узун вә қисқа чач серип чүшириветилсун! – деди Отчегин. 

– Вай, – деди Теркен Хатун буни аңлап.

Отчегин бу қаршилиқни һар алди вә ләшкәргә әвуниң ағзини яп дәп бешини еғитип, Теркен Хатунни көрсәтти. Ләшкәр униң үстигә бир қамча урди. Хорәзм шаһниң аниси шу күндин тартип дәшнәм йейишкә башлиған еди. Отчегин ламилар ибадәт​ханисиниң сатрашини әкәлди. У қери мусулман әр вә аял-қиз​ларниң чачлирини серип чүшәрди. Уларни моңғулчә кийиндүрди. Сатраш ламиға рәхмәт ейтти. Теркен Хатун Баурчуқ Арт Текинни йеқин көрүп сориди:

– Қачан кетисиз?

– Әтә.

– Биз буларниң тилини уқмаймизғу?

– Өз тилиңизда сөзлишивәрсилә! Устаз Тататуңа уйғур балиси. Бу йәрдики хан әвлади уйғур тилини уқиду, пәхәс болуңлар! Байқап гәп қилиңлар! Сизгә тил үгиништә Тататуңа ярдәм қилиду. Сиз бу йәрдин қечип кетиң, чидалмайсиз. Өз жутиңизға қайтип кәткиниңиз әвзәл.

​– Рәхмәт қериндишим! Ғәмхорлуғиңизни унтумаймән. Намаз өтәшкә рухсәт берәрму?

– Яқ, бәрмәйду. Соримисила. Бөрте Уджен Сечен Хатун қув, сәзгүр вә мәккар аял. Сориса, жавап бәргәйла! Һеч немини соримисила. Қопал һәрикәт қилмиғайла. Әң муһими, ички ғурурдин айрилмиғайла!

– Мән силини, улуқ Шаһзадәм, дүшминим дәп һесаплаттим. Әксичә, чоң инсан екәндила! 

– Сиз билән биз бир дәрәқниң йилтизи.

Уларниң қисқа гепини Отчегин-нойон бөлүвәтти. 

– Теркен Хатун, сән Бөрте Уджен Сечен Хатунға киргин. У сени күтүватиду. Пәри қиз, сән Чахә Хатунға киргин. Балилар, силәрни ақ өйдә Аргасун-хуурчи күтүватиду. Малчи малайлар, әву қара өйгә кириңлар.

– Һазир, жанабий!

– Һазир, акижан!

Оттура Азиядин кәлгән ләшкәрләр бир һарвуни қоршап, қимир қилмай, күзитип туратти. 

– Жанабий Баурчуқ Арт Текин, күзәтчи ләшкәрлириңиз мениң билән гәпләшмиди, сөзләшмиди, һарвуниң йениға һәм нәйзилирини дәңләп йоллатмиди. Улар жуюнуп, тамақ ичиши керәк. 

– Билимән! – деди Баурчуқ Арт Текин сәвирлик билән. – Қени Тататуңа, сән һәм бол. 

– Һөрмәтлик Отчегин-нойон, чақирайму уни?

– Һә, чақирсила! Керәк.

– Бөрте Уджен Сечен Хатун керәкму?

– Яқ. Қаан униң гепини қилмиди. Сиз вә Тататуңа йетиду, – деди. 

Тататуңа пәйда болди.

– Һә, кәлдиңма, укам? – деди уйғурчә сөзлишип. – Саңа өткүзидиған муһим, қиммәт баһалиқ затлар бар. Бир таллап санап, өткүзүвал. Һалқа нәччә вә униң түрлири,үзүк нәччә вә униң түрлири, биләйүзүк нәччә вә униң уюл вә уюл әмәслиги, умум салмиғи ениқ болсун! Һазирдин башлап саңа бир күн беримән. Өгүнлүккә һөжжәт тәйяр болсун. Қаанға апирип көрситиш лазим. Өткүзүп алдим дәп имза қой, мөрүңни бас! 

– Мақул, ака, һәммиси сиз дегәндәк болиду.

– Әнди гуман болмас үчүн, мениң күзәтчи ләшкәрлиримни тәкшүрүңлар!

– Немишкә, немә үчүн? Ишинимизғу! – деди Отчегин тәкшүрәшни оңайсиз көрүп.

– Яқ, мениң дегинимни қил! Ахтуруңлар!

Отчегин вә Тататуңа тәкшүрди.

Баурчуқ Арт Текин уйғур, моңғул ләшкәрлиригә чоң миннәтдарлиқ билдүрди.

– Биз Тәңриқут Қаанимизниң муһим тапшуруғини шәрәп билән вә чоң садақәтлик билән орунлидуқ. Ләшкәрләр, силәргә чоң рәхмәт вә разимән. Бир күн шарап вә боз ичип, көңүл көтиришкә рухсәт қилимән.

Тататуңа ғәзнә байлиғини өзи бир таллап көрүп, ройхәткә елишқа башлиди. Униң ақ сарийиниң әтрапини Отчегин - нойон күзәтчиләр билән күчәйтти...

Баурчуқ Арт Текинни Отчегин-нойон өз һозуриға чақирди. Дәстихан кәң йейилип, йемәк-ичмәк билән толтирилипту. Моңғулдики әһвални азирақ вә үзә ейтип қойдидә, Оттура Азиядики кәскин вәзийәтни сорашқа башлиди. Баурчуқ Арт Текин у йәрдики вәһшиликни ейтип, батур болушни, ейтип-ейтип улуқ, мөтивәр болушни халимиди. Пәқәт Отчегин-нойон Чиңғизханниң Алтан уругидин болғачқа, уни һөрмәт қилған һалда, муһим-муһим вақиәләрни әйнән сөзләп бәрди.

– Урушта биз ғалип чиқтуқ. Амма бизму өлүватимиз. Мусулманларниң ғәзиви күчлүк. Амма иттипақ йоқ. Тәртип сус! Бизгә оң ямпаштин кәлди. Сүр тоқай қиливатимиз. Өзлиригә өзлирини һайдап селиватимиз. Адәм сүйәклири, шәһәрләр кечәю-күндүз көймәктә.

Баурчуқ Арт Текин уруш тәпсилатини ейтмиди. Алдидики мәйдин пат-пат ичип олтарди. Нәччә ай меңип, меңип ухлап, ат үстидә ухлап, бәзән ухлимай таңларни атқузуп, наһайити қаттиқ һарған еди. Мундақ өйдә теч-хатиржәм олтармиғили қачан! Есидинму көтирилип қапту.

– Һә, мән хатиржәм олтиралмай жүримән.

– Немишкә?– сориди Баурчуқ Арт Текин бу гәпкә жиддий көңүл бөлүп.– Хошна дөләтләрдин хәтәр барму?

– Хәтәр бар. Чиңғизханниң йоқлуғини көрүп, күчимизниң аз екәнлигини билип, Чин билән Танғут баш көтириватиду. Қалаймиқанчилиқ можут! Буни Чиңғизханға ейтип қойсила, жанабий Баурчуқ Арт Текин. Жиқ күч топлаватиду.

– Ейтимән! Моңғулға хәтәр туғулуветиптудә?!

– Һә, шундақ. Биз һазирчә тегишмәймиз... Бирақ улар йәнә чөчүп туриду. Биз һәм һошияр! 

– Һошияр болғиниңиз яхши, бизниң жирақта жүргинимизни һесаплаватидудә! Чин Цзинь чоң дүшмән. Танғут Си дөлитиму чоң күч, – дәп ойлинип туруп қалди.

Отчегин-нойон Баурчуқ Арт Текиндин мәмнун болди. У өзини чәткә алмай, биз дәп сөзлиши вә дөләт рәһбири сүпитидә вәзийәтни чоң миқияста тәһлил қилиши униң көңлигә бәкму яқти.

– Танғутларни шу чағда йәнчиветиш керәк еди. Бу тоғрилиқ Қаан иккимизниң аримизда чоң гәп болған. Қаан уларниң алдамчи халтисиға чүшүп қалғиниға өкүнди. Танғутлар оң қоли болимән, дәп вәдә қилған. Сартаул жүрүшигә қатнаш, дәп тәләп қилған. Тәләпни рәт қилмиған... Қаан Танғутлардин һәрбий күчини ачиқип кетип, Сартаулға жүрүш башлавәткәндә, Идиқут Де-ван шәртни орунлимиған. Билишимчә, Де-ван Бурһан чоң хаталиқларға йол қойған. Қаан Де-ванни кәчүрмәйду... Бу һәқтә Қаанға агаһландуримән...

Бир күзәтчи ишикни ечип, Отчегин-нойонниң қулиғиға пичирлиди. Нойон чүшәндим дегәндәк, бешини еғаңлатти вә Баурчуқ Арт Текингә көз қирини салди һәм мийиғида күлүп қойди. Күзәтчи бурилип чиқип кәтти. Отчегин-нойон бирдинла йеңи аңлиғинини ейтмиди. Тамақ елишқа тәклип қилиш билән олтарди. Баурчуқ Арт Текин йол азавидин һарғанлиқтин, пүтүн зор бәсти лассидә бошап кетиватқанлиқтин, гәпму анчә қулиғиға кирмиди, туруп-туруп йоған көзлирини йопуқ кәби кирпиклири йепип-йепип қоймақта еди.

– Әла алий Баурчуқ Арт Текин, силини Қаанимизниң қизи Алтун-Бике талада күтүп турупту. Буниңға немә дәйдила?

– Әң авал маңа идиқутлиқ Атай Салини чақирип бәрсиңиз,– деди. – Һә, растла, сизгә ейтип қояй. Мән Атай Салини өзәм билән Идиқутқа әкетимән.

–Қаан биләмду?– деди дәрру Отчегин-нойон.

– Билиду. Соридим. Әкетишкә рухсәт қилған.

– Мәйли, ундақ болса, чақиртип берәй,– деди вә есилған қоңғурақниң жипини үч қетим силкиди.

Буни аңлиған ишик алдидики күзәтчи дәрһал өйгә кирди вә тик турди.

– Муһтәрәм Атай Салини чақир, кирсун!– дәп буйриди.

Бир дәмдила Атай Сали Баурчуқ Арт Текинниң йениға тартинип кирди.

– Атай Сали, Идиқутни сеғиндиңму?– дәп сориди Баурчуқ Арт Текин.– Шагиртлириң барму?

Атай Сали артуқ гәп қилип қоярмәнму, дәп бир Баурчуққа, бир үзи тавақтәк Отчегингә қариди.

– Тартинма!

– Чиңғизханниң Алтан уруглирини Буд диниға етиқат қилишни үгәттим. Улар яхши өзләштүрди. Бәшбалиқ жутумни сеғинғиним раст...

– Һәммини ибадәтханиға чақирип, хошлишивалсила. Мән һәм киримән.

– Хоп, болиду, алийжанап Баурчуқ Арт Текин. Мән  тәйярмән! 

У хошал чиқип кәтти.

– Силигә әла алий Баурчуқ Арт Текин, алаһидә өй тиктүрдүм.

– Андақта мән кирип дәм алай!– дәп орнидин аста турди. Униң болупму путлири, булжуң гөшлири ағрип туратти.– Зияпәт вә һөрмитиңизгә чоң тәшәккүр!

– Хушвақ кәч! Хаһишиңиз билсун!

 Улар талаға чиқишти. Алтун-Бике көрүнмәтти.

– Хатиржәм дәм алғайла,– деди Отчегин-нойон вә Баурчуқ Арт Текинни чаққан тикилгән ақ өйгә башлап келиветип, – мана өйиңиз,– дәп ишикни кәң ечип, киргүзүп қойди.

– Алий хизмәтлири үчүн алаһидә рәхмәт!– деди Баурчуқ Арт Текин дит билән ясалған өйни көздин кәчүргән һалда.

“Қиличсиз, атларниң кишнишисиз, аяллар жиғисини аңлимай теч ухлаймәндә, бүгүн!”, дәп ойлиди у.

– Хәйирлик кәч!– Отчегин-нойон чиқти.

– Хәйирлик кәч! Силигә һәм, Отчегин-нойон, шуни тиләймән.

Қуш қанатлири, қатурған қушлар, ат яйлиси, ат туяқлири, қулун териси, йеңи кигиз вә аличилар билән безәлгән өй дитлиқ, пакизә вә сәрәмжан еди. Өй ичидә чекәткиләр чирилдатти. У аста талаға чиқип, сап һавада бир аз жүрди, өзини йениклитип, қайтип өйгә кирди. Кийимлирини йешип, әйләнгән бөрә, ейиқ вә кала териси үстигә селинған орун-йотқан үстидә дарас тартип ятти. У Алтун-Бикени нәдә у дәп издимиди вә есиғиму кирмиди... 

– Ким келиватқан? Тохта!– деди күзәтчи туюқсиз пәйда болған аялға нәйзә дәңләп,– Нәгә маңдиңиз? 

– Мән Қаанниң қизи Алтун-Бике. Баурчуқ Арт Текингә киримән.

– Вай, дат! Қандақ қилармән? Отчегин-нойон һеч кимни киргүзмә девиди.

Күзәтчи пай-петәк болди. Киргүзмәй десә, Қаан қизи Алтун-Бикениң алдини қандақ торашқа болиду? Кир, дәй десә, Отчегин-нойондин руксәт йоқ. Қорқиду.

– Яқ, болмайду! Тохтап турсила, Қаан қизи Алтун-Бике! Һазир мән Отчегин-нойонға бир күзәтчини әвәтимән. Яқ! Өзәм баримән. Сизгә рухсәтнамә бәргүзимән! – дедидә, орниға дүп-дүгләк семиз вә пака бой ләшкәрни күзәткә қойдидә, йәл тапандәк кечидә ғайип болди.

Йеңи күзәтчи техиму тәрса еди. 

– Мән сизни тонуймән, амма тәртип шундақ! Биз улуқ Қаанниң күзәтчи қошунлири... Сизни ахтурушим керәк.

Алтун-Бике терикишкә башлиди. Кәйнигә қайтип келиватқанда, алдидин һелиқи күзәтчи дучму-дуч келип қалди. 

– Сизгә рухсәт, Алтун-Бике! Темуге-Отчегин рухсәт қилди. Кәчүрүм сораймән, мән хизмәттики адәм. Мәйли дәвәтсәм болиду, амма әтә сән хаин дәп, Темуге-Отчегин бешимни чепип ташламдекин дәп қорқтим. Әпу қилсила, әпу! – бурилип Баурчуқ Арт Текин ятқан өйгә унчуқмай кетиватқан Алтун-Бикениң кәйнидин шу хил ялвуруп хижаләт болуп кәлмәктә еди.

Баурчуқ Арт Текин беғәм ағзини йоған ечип, ухлаватқан екән. Алтун-Бике көйнәк-иштанлирини йәшти. Андин Баурчуқ Арт Текинни охатти. Баурчуқ Арт Текин ялиңач турған Алтун-Бикегә қарап, аң-таң болди. 

– Ким киргүзди? Отчегинму? Бөрте Уджен Сечен Хатунниң ишиму бу? 

– Һеч ким киргүзмиди. Отчегин-нойонму әмәс. Апамму әмәс. Өзәм. Өзәм халап кирдим, – деди Алтун-Бике очуқ авазда. – Улардин қорқамсиза? Гуман гуманни туғдуриду. Һазир чиқип кәтсәм, бәри бир қойнида ятти , бу қанжуқ дәп, ғевәт қилиду... Уйғурниңму алтун уруғи, әвлади көпәй​сундә! 

Алтун-Бике Баурчуқ Арт Текинниң баш-көзини сийпап, тикәндәк сақал-бурутидин сөйүшкә башлиди вә кийимлирини аста йәштүрди. 

– Силәрниң мусулманлар жутида немә қилип жүргиниңларни соримаймән, билимән... Жуши акамниң әһвали қандақ? 

– Жуши сизни ағзидин чүшәргән әмәс. Иккимизниң яхши мунасивитини у билиду. Иккимизниң пикри бир вә охшаш. У – мениң иним. Муңдишимиз. Қаанниң умумйүзлүк өлтириш ишлириға қарши. Бирақ батур Жушини һеч ким тиңшимайду. Шәһәрләрни өртәшкә, мәдәний мирасларни йоқитишқа қарши. Уруш түгисә, нойонлуқни ташлап, илим-пән билән шуғул​ланмақчи. Бу униң чоң армини.

– Жуши акам сиздин һеч нәрсә соримидиму?

– Сориди. Турпанниң йешил кишмиш үзүмини әкәлгин, деди.

– Йәничу? 

“Қачан өлимәнкин? – дәп сора дегини раст. Амма уни қандақ сораймән. Яқ-яқ? соримаймән”, дәп өз пикридә чиң турди Баурчуқ Арт Текин. 

– Чоң аялиңиз Мәликини көрдиңизму? – дәп гәпни йөткиди Алтун-Бике. 

– Көрүшмидим... 

– Ангурат-нойон зеди пәс адәм. Қаан уни Идиқутта әттәй қалдурди. Ишәшлик адәмлириниң бирини қойидиған адити бар. Сизни бу дөрән Қаан синаватиду. Сиз өзгирип кетипсиз. Чоң әждиһаниң балиси кичик әждиһа болидудә... – Жүрәккә жиңнә санчиди Алтун-Бике. – Әзиз Жуши акам арминиға йәт​мәмдекин? – деди мискин һалда. – Мән худа, әвлия әмәс, амма мән сизни һеч қачан көрмәйдиғандәк һис қилимән. Сиз һазир тирик. Тириккә тирикчилик, шан-шөһрәт, инсап-топиқ, бәхит-саадәт, қут лазим... Мән сизни Уйғур-Идиқути сүпитидә келишиңизни халиғандим. Мән сизни аяймән. Сиздәк адәм дунияда кам. Бирақ дунияда вәһши икки адәм бар: бири – Чиңғизхан, бири сиз – Баурчуқ Арт Текин, сатқун! Сатқун уйғур! 

– Бәс-бәс!– Баурчуқ Арт Текин орнидин сәкрәп турди.– Чиңғизхан улуқ адәм! Өзиму, нуриму дост маңа, әвлаттин-әвлат дост боп өтимиз.

– Кәчүрисиз, Баурчуқ Арт Текин!– Алтун-Бике Идиқутниң көксигә бешини қойди.– Мана мени сизму өч көрүп қалдиңиз. Икки жил һеч ким билән гәпләшмидим. Кекәчму мән, яқ, кекәч әмәс, әқилсизму мән, яқ, әқлим рошән. Икки жил сизни ойлидим. Сиз бир қетимму мени есиңизға алмидиңиз, растқу дәймән?

– Раст,– Баурчуқ Арт Текин униң чақниған көзидин иссиқ яшларни көрди.

– Бу йәрдикиләр мениң үстүмдин күлиду. Аңлаймән, гәп қилмаймән. Мениң гепимни тиңшайдиғанлар су, асман, юлтуз, чөп, шамал... гүлләр... Мошулар билән сөзлишимән. Мениң ғурурум үстүн, худа мени шундақ яратти. Амма сизни жандин әзиз көрүп қалдим... Қәлбимдә, жүригимдә, мейәмдә, вужудумда, иман, номус-вижданимда сиз можут. Буниңға тәбиәтниң тилсим мөжүзилири гува. Бу дөрән Қарақурумға келишиңизни күткән едим. Худайим мана сизни әвәтти. Һазир әслимигиниңиз билән ахир бир күни әсләйсиз. Маңа келәлмәйсиз, мени көрәлмәйсиз. Гөрүмни издимәйсиз. Бирақ сиз яхши жигит. ... Әлвида, мениң бир кечилик уйғур ерим! Көрдиңизғу, мениң номусум таза. 

– Мәнму сени сеғинимән! Сени Уйғур-Идиқут дөлитимгә әкетимән! – деди чин дилидин. – Мениң чүшүмгә көпирәк чөл қумлуқлар киридиған болди. 

Лекин Баурчуқ Арт Текин йәнә бир қетим Қарақурумға кәлгичә, Алтун-Бикениң Орхон вадилириға берип, йоқап кетидиғинини нәдин билсун!..

Шу кечиси Бөрте Уджен Сечен Хатун Теркен Хатунни өзигә чақиривалди. Тиз пүктирип қоюп, қилидиған ишлирини ейтти. 

– Сән мениң шәхсий малийим. Уқтуңму, дидәк?

– Уқтум, меһриван Бөрте Уджен Сечен Хатун!

​– Һәр күни кәчтә путумни иссиқ суда жуйисән.

– Женим билән.

– Иштан-көйнигимни кәчтә жуйисән

– Хоп!

– Үч күндә даш қазанда су исситисән. Мени чөмүлдүрисән. Жиңнә, төмүнә, бегиз тутмайсән. Һәр күни маңа кириш алдида сени Отчегин-нойон тәкшүрүп киргүзиду. Агаһландуримән, өмрүмгә сүйиқәст қилсаң, шу дәқиқидә чатириңни житқузимән. Яхшилап тиңша. Мениңдин ашқан тамақни йәйсән. Мусулманчә намаз оқумайсән. Сән вә Пәри қиз биллә ятисиләр, – дәп буйруқ қилди. – Бар, угаңға кирип ят!

Теркен Хатун өзлиригә алайтән ясалған пинһан вә пакиз ханиға киргәндә, Пәри қиз йоқ еди. Уни Чахә чақиривалған екән. Теркен Хатун өзини туталмай жиғлиди. 

Найнақ Чахә, худди Бөрте Уджен Сечен Хатун ейтқандәк, тизип ейтти. Пәқәт Пәри қиздин бир немини йенип-йенип сориди. 

– Қаанниң қойнида ятқиниң растму? 

Әстин чиқмас ипласлиқ һәрикәт униң тенини шүркәндүрүвәтти, амма:

– Раст, алдап әкирди... Һошумдин кетиптимән, – дәп йошурмай, жиркиниш билән баян қилди. 

– Нәччә күн аяли болдуң сән? 

– Бир кечә!

– Әргә көңлүң тартамду? 

– Яқ. Қорқимән. Әтиси Чиңғизхан мени Алак-нойонға тапшурди. У дадам имам Рукн әддин, акам қази Сәдирдин алдидила көйнәклиримни житип ташлап, ишт-ешәкниң қилиғини қилип есилди... Дадамни, акамни көзүмчә өлтүрүвәтти...

Чахә күлүп туруп:

– Әрниң қойнида ятқан һөзүр. Мән икки жил болди, әрни көрмәй, тизимни қучақлап ятимән. Йә уйқа кәлсичу, кашки. Әй, Пәри хатун сән билән кәлгән әрләрни тонамсән, һә? 

– Тонуймән, һәммиси сәмәрқәнтлик.

– Яхши, – униң икки мүрисини тутуп, өзигә қаратти. – Маңа қара. Әшу мусулман жутдашлириңға ейт. Һәр күни бир-бирләп маңа кирсун.

– Сән немә? Ағриқму сән?

– Һә, ағриқ. Әрсиз яшалмайдиған охшаймән! Сән маңа яхшилиқ қил! Мән сени қийнимаймән. Сән һәм ойнаш қил. Тататуңа боби жигит. Мениң биләнму ойнайду. Бөрте Уджен Сечен Хатун кечилири ухлимас болди. Маңа йәр, алтун, қул керәк әмәс. Маңа әр керәк! Әр! Аңлаватамсән? 

– Аңлидим. Орунлаймән. 

Пәри қиз өз сөзидә турди. Мусулман әрләрни Чахәгә чақирип турди. Чахә Пәри қизни өз сиңлисидәк яхши вә йеқин көрүп кәтти. 

– Маңа болувериду! – дәп хошал болди Чахә...

Кейин-кейин мусулманлар ат баққан тәрәпкә өзи ат билән баридиған болди. У йәрдә йетип-қонуп жүрүвәрди... Чахә йә Бөртегә, йә Отчегинниң “Ундақ қилма! Уят! Номус” дегинигә зибиз көнмиди. Малай-малчиларниң тамиғини етип, кийимини жуюп, һаят кәчүридиған болди. Пәри қиз болса, Тататуңа билән йеқинлишип, бир-биригә ишқи-муһәббитини зич вә чиң бағлап, у һәм һаят кәчүрүшкә башлиди. 

Баурчуқ Арт Текин Тататуңа билән учрашқанда:

– Сән Пәри қизға егә бол! Қул екән демә! Бәлки, бәхтиңлар ечилип қалар, – дәп жекилиди. – Бойдақ нойон, Отчегинләр қолиға чүшүп қалмисун.

– Мақул, ака! – дәп вәдисини бәрди Тататуңа.

– Жүри, ибадәтханиға барили. Будчи Атай  Сали раһиплар билән хошлашмақчи. Мән икки жил болди худаға итаәт қилмиғинимға. Ибадәтханиға кирмигинимгиму шунчә болди. Атай Салини бүгүн өзәм билән Бәшбалиққа әкитимән. Йәнә саңа ейтип қойидиған иш, сән Теркен Хатунни аста бу йәрдин қачурувәт. Шараит ярат. У ақ көңүл, түз нийәт аял!

– Еғир иш. Чегаридики Көкдай, жирақ сәпәр пайлақчилири вә униң қомандани Агат-нойон хәтәрлик. Тутувалиду. Өлтүрүветиду. Қачмай жүрүп турсунмекин? 

– Сән мениң дегинимни қил, һәммә дуния қолуңда. Көкдай, Агат-нойонниң қолиға қиммәт заттин бәргин. Оттура Азиядики ләшкәрләр бай болуп кәтти. Булар гадай, бәрсәң алиду. Бәлки, Отчегин һәм яқ демәс. Кейин улар билән чоң дост болуп кетисән. Мақулму?

– Һәрикәт қилип көрәй! Мақул, ака, мақул!

– Шундақ қил, укам. Мән бүгүн таңни бетақәтлик билән атқуздум. Жүри, ибадәтханиға барайли. Атай Сали ибадәтханида дуа-тиләк оқуватидиғанду, бәлки. Бүгүн идабәтханида Буд диниға ибадәт қилғучи моңғул сарай әмәлдарлири, уларниң бала-жақилири, сарай күзәтчилири Чиңғизханниң Алтан уруг әвлади, йәни Көкдай, Агат-нойонлар кәлгән еди. Бу йәрдә Чиңғизханниң аяллири Бөрте Уджен Сечен Хатун, Чахәму бар. Улар Баурчуқ Арт Текин билән биллә кәлгән. Моңғул-уйғур күзәтчилириму ибадәтханиға тәклип қилинди. Бирақ Алтун-Бике кәлмәпту. Атай Сали һөрмитигә раһиплар думбақ чалмақта еди. Кәң ибадәтхана ичидә тәйярланған күчә исриқ, шам чирақлар янди. Он нәччә раһип у йәрдә һә дәп ном-тилавәт қиливататти. Ном-дәс​түрлирини оқувататти. Атай Салиға һәммиси тазим қилип, аман-есәнлик сорап, будда каламиға етиқат билдүрди. Кейин Атай Сали һәммини товва-истиқпар оқутти. Һәммә баш уруп тевинип болғандин кейин, қәғәз көйдүрүлди. Раһиплар нәзир-таамға тәклип қилинди... Ахирида Атай Сали моңғуллар билән пәнди-несиһәт ейтип хошлашти. 

Баурчуқ Арт Текин өзи билән кәлгән күзәтчиләрни бир-бирләп санап чиқти. 

– Кәттуқ! –  деди вә етиға сәкрәп минди.

– Биз сизни, жанабий Баурчуқ Арт Текин, Уйғур-Идиқут дөлитиңизгичә узитип, сәпәрдаш болимиз.! – деди Отчегин-нойон. – Сизгә Агат-нойон сәпәрдаш болиду. Моңғул чегарисидики турлар рәһбири Көкдай мәшъәл яндуруп, сизниң келиватқанлиғиңизни Вәтәнгә хәвәрләйду. 

– Рәхмәт, қериндашлирим! Көрүшкичә аман болайли! – деди Идиқут вә етиниң бешини Вәтини – Идиқут дөлитигә қарап буриди. – Әлвида, Қарақурум! 

Булар егиз дөңниң етигидә атлирини чепип келиватқанда, дөң үстидә узун ақ көйнәклик Алтун-Бике қарап туратти. Ләшкәрләр тәрәп-тәрәптин:

– Алтун-Бике! Қараңлар, Алтун-Бике әйнә! – дәп вақирашти.

Баурчуқ Арт Текин учуп дегидәк келиватқан етиниң еғиздуруғини қаттиқ тартип тохтатти, башқилар һәм тохтиди. Амма Алтун-Бике уни күтмәй, бурилип, нери кетивәрди. Баурчуқ Арт Текин униң кәйнидин бармиди.

– Кәттуқ! Кәттуқ! – деди худди қоғлап келиватқан бирсидин қечип маңғандәк болуп. 

– Мәшъәл яндурувәттуқ, жанабий Баурчуқ Арт Текин, – деди Көкдай хуш хәвәр ейтиватқандәк күлүмсирәп. – Уйғур-Идиқут дөлити бу сәпәрдин хәвәрдар. Ангурат-нойон күтүватидиғанду, бәлки. 

– Буни яхши қипсиз, – деди Баурчуқ Арт Текин униңдин мәмнун болуп. 

Баурчуқ Арт Текин қанити болмиғини билән, қанат пүткәндәк, жутиға қарап учуп кетиватқандәк һис қилди. Агат-нойон, Көкдайлар өзиниң ләшкәрлири билән Баурчуқ Арт Текинни Идиқут чегарисиғичә узитип қойди. 

– Жәңдә зәпәргә йетиңлар! – деди Агат-нойон хошлишиветип. – Йеримиз кәңәйсун! 

– Ғалибийәтни мәшъәл арқилиқ биләйли. Қаанимиз аман болсун. Көрүшкичә, – деди Көкдай.

Улар қол елишип, көзлири бир-биригә қадашти. 

– Әлвида, моңғул достлирим!

– Әлвида, уйғур достлирим!

Уйғур вә моңғул ләшкәрлири иккиси икки яққа атниң бешини буриди. Бири – Идиқутқа, иккинчиси – Қарақурумға...

***
Чиңғизхан Хорәзм шәһириниң сиртида чоң сериқ шатр баригаһида олтирип, хиял сүрмәктә еди. Тикилгән баригаһқа ақ вә қара байрақлар қадалған. Әтрапини Қааниң шәхсий күзәтчи-ләшкәрлири қоршап туратти. “Бу йәрдики жәң униң көңлини хошал қилғини билән, амма кейинки күнләрдә, йәни Қарақурумға кәткән Баурчуқ Арт Текиндин хәвәр йоқ. “Немә болди? Бардиму? Қандақ йетип барди? Һелиқи ялтирап турған қизғуч алтунлар, ишләнмигән, қиммити алтунға тәң ямбуллар, алмаслар, мәрвайитлар, яқутлар, күмүчлар, зенәт буюмлар Тататуңаниң қолиға тәккәндиму? Баурчуқ Арт Текинниң күзәтчилири ишәшлик ләшкәрләрмиду? Йолни тосиған қарақчи-булаңчилар билән күришәлидиму? Мән немишкә тәшвишлиниватимән. Ахири мән уйғур оғлум Баурчуқ Арт Текингә ишинимәнғу”, дәп ойлиди. Чиңғизхан Баурчуқ Арт Текинни бу дөрән йәнә бир синап бақмаймәнму, дәп Қарақурумға әвәткини раст. Баурчуқ Арт Текин болса, Қаанниң хуй-пәйлини шу заман чүшинип, рошән һәрикәт қилған.

Чиңғизхан кийимлирини йешип ятти. Хелидин бу ян күтүп турған хорәзмлик он алтә яшлиқ икки кенизәкни тибабәтчи чақирди. Қизлар йеши йәтмишкә тақиған Чиңғизханниң олжа хатунлири еди. Икки яш хатун үчүн “Таң атмиса, күн патмиса” болғини билән Қаан үчүн “таң тез атса” болған еди. Икки һур пәри деханниң қизлири болуп, әқил-һоши рошән еди. Һемишәм бизни қәтъләм қилиду дәп, шу хил йол билән өч елишқа һәрикәт қиливататти. Улар әттәй һәр күни таң атқичә Қаанға уйқа бәрмәтти. Чиңғизхан өзиниму, көзиниму тойғузған болуп, Қаан улардин қутулушниң амалини издиди... “Өлтүрүветәйму?”, дәпму бақти. Амма һур пәри омақ қизларниң хатун болғини болмиса, немә әйиви? Амма Қаан ундақ қиливетимән, мундақ қиливетимән дегән чоң хуласигә кәлмиди вә, әйтәвир, қериғинида туюқсиз бир инсаний хисләт пәйда болуп, жүрәк әмрини биринчи қетим тиңшап қалған еди. Гөзәл қизлар Чиңғизханниң пүткүл әзайи-бәдинини угилап, сийпап, чимдап, сөйүп, тәнлирини от-каваптәк қизитти. “Болди, йетиду”, дегинигә қаримай, иккиси қеп-ялиңач йешиндидә, Қаанни зорму-зор һәрикәт қилишқа мәжбурлиди.

– Бир нәрсә сорашқа боламдекин, бизниң ата еримиз? – деди.

– Со-со-раң! – дәп күлди Қаан.

– Алтун берип, өз бешиниң азатлиғини сетивалиду дәйду, растму? 

–Раст!

– Бизниң бәргинимиз алтундинму қиммәтқу? Бешимизни азат қиливелишқа йәтмәмду?

– Силәр азат! – дәвәтти қақахлап күлүп туруп:– Бар, йоқал, көзүмгә көрүнмә, – қошумчә қилди сөзигә.

Икки қиз бир айдин кейин әйнә шундақ Қаанниң қамиғидин қутулған еди. Улар кетип, Қаан үстидин еғир жүкни ташлавәткәндәк, йениклишип қалди. 

Қаан һәммә жәң-һәрикәтләрни, нойон қоманданларниң қәйсәрлик қәһриманлиқлирини әслиди...

Жуши нойон болса, Қарақурумға кәткән вә йенип кәлмәйватқан уйғур акиси Баурчуқ Арт Текинни сеғинип жүрәтти. У һәм Хорәзмни беқиндурушта қәйсәрлик көрсәткини билән Хорәзмдә йүз бериватқан умумйүзлүк адәм өлтүрүш вә көйдүрүшкә қаршилиқ билдүрүп, һәммә нойонларға шу хил усул билән беқиндуруш натоғра вә вәһшилик екәнлигини чүшәндүрәтти. 

Жуши нойон ахири атиси билән йәкму-йәк сөзләшти. Чиңғизханниң алдида дирилдәп, дудуқлап өлүм һөкүмини қачан ейтаркин дәп унчуқмай күтүпла туридиған бири әмәс, бәлки қәйсәр, багатур, жүръәтлик, ирадилик, ой-пикри рошән, һәммидин пәриқ қилидиған моңғул нойони – Жуши нойон туратти. 

– Немишкә тәтүр тәшвиқат жүргүзисән? – деди Қаан оғлиға жиддий һалда. – Сән кимсән? Қәйәрдә жүрисән? Мән ким?

Жуши аста вә еғир-бесиқлиқ билән жавап бәрди.

– Дада, мән моңғул нойони – Жуши нойон. Улуқ Қаанниң оғли. Миллитим – Қаан миллити – моңғул. Диним – Қаан дини – будда Бурһан. Анам – Бөрте Уджен Сечен Хатун. Туғулған йерим – Қарақурум.. Ичкән сулирим – Мисай, Селенга, Керулен, Орхон – таза вә пакизә. Йегиним – Қаан нени. Оқуған мәктивим – Қаан мәктиви. Бирақ әқлим өзәмниңки... Мону бар қәдир-қамитим өзәмниңки... Өзәмгә хас мүжәз-хулқум, хуй-пәйлим, йилтизи бар ой-хиялим бар. Очуқ ейтип, адәмниң көзигә очуқ қарайдиған адәммән. Мана үч жилға қәдәр жәң болуватиду. Биз ғалип чиқиватимиз. Бу керәк. Бирақ умумйүзлүк хәлиқни қәтъләм қиливатимиз. Өлтүрүш, өлтүрүш йәнә өлтүрүш. Қачан тохтайду? Мусулман саңа тиз пүкти. Болди әмәсму? Беқинғанни әл болди дәпму өлтүргинимиз тоғра әмәс. Моңғулчә санаймиз дәп, далаға ачиқип, һалак қилиш тоғриму? Пүткүл бир милләтни йоқитиш – чоң хиянәт, дада.

– Яқ! Вәһши болуп яшаймән вә өлимән. Мән техи мусул​манларни йәр йүзидин йоқатқиним йоқ. Йоқатмаймән һәм. Амма йоқ қилишни әнди сән көрисән. Танғутларни йәр йүзидин йоқ қиливетимән. Буниңға немә дәйсән?  Һә? – қақахлап күлди у. 

– Бу қилиғиңдин жиркинимән!

– Һә, мән жиркәнмәймән!

– Инсан қарғишида кетимиз, дада!

– Мәйли, қарғисун, қовурғам сунмайду. Биз қилған қәһриманлиқни һеч ким вә һеч қачан қилалмайду. Қени, қип көрсун! Әң қисқиси, һәр қайсиң Европа яки Азиягә Қаан болуп турсаң яманму? 

Йериң кәңийип, дунияриң янчуғуңға патмай турса яманму? Териқтәк чечилип, беши қошулмиған моңғул еди. Һеч ким көзгә илмиған моңғулдуққу биз? Бешини қоштум. Сениңчә яманму? Һә, моңғул аз өлүватамду? Уйғур аз өлүватиду дәмсән? Не-не ширғуран ләшкәрләр өлүп, сүйиги яқа жутта қеливатиду. Бу яхши әмәс. Бизму ғәм-қайғу ичидә жүримиз. Бу растқу? Уларни мусулманлар өлтүрмәй, ким өлтүрди? Буни немишкә соримайсән? 

Ата вә бала қаттиқ талишип, қапақ түрүшти... 

Сөз шу йәрдә тохтиди... 
ВӘТӘН ТОПИСИtc "ВЌТЌН ТОПИСИ"
Баурчуқ Арт Текин ақ қашлиқ етидин сәкрәп чүшти. Уйғур-Идиқут дөлитиниң тописидин бир сиқим елип, пуриди. Тиз пүкүп, йәргә сәждә қилди. Қусмаин оғлиниң бойи өсүпту, бурут қоюпту. Бир көзлүк нойон чирайида сәл-пәл татириш, қизириш кәби һаләтләр можут. Айкүмүш  Мәликә болса, Бәшбалиқ шәһиридә күтүп қалған еди. Баурчуқниң әтрапида шундақла Бәшбалиқтин, Астана, Қариғожидин кәлгәнләрму бар болуп, улар дүкирәп келип, Идиқутни сеғиниш билән бири қолини, бири чапинини  тутмақта. Бәзиләр болса, Идиқут йенидин өткичә, тиз пүкүп, баш егип, тазим қилмақта. Идиқутниң келиши мунасивити билән көпчилик нахша ейтип, шох уссул ойнимақта. Интайин чоң дағ-дуға билән күтүвелиш хәлиқниң өз Шаһзадисиға дегән һөрмәт-иззити еди. Авам хәлқигә қарап, қолини көксигә қоюп, тазим қилди Идиқут. 

– Қәдирдан, әзиз жутдашлирим! Силәргә чин қәлбимдин миннәтдармән. Жутимиздин қут йеғип турупту. Буд хударимиз пана болғай!

– Әқли дәрия Қаанимизға апирин! – дейишти хәлиқ.

Атай Салиғиму алқишлар, чәксиз һөрмәт билдүрмәктә. Будпәрәсниң чапининиң пешидин тартип сөймәктә. У бир көзлүк нойонға аста:

– Баурчуқ Арт Текин һазир топ-тоғра ибадәтханиға бариду, тәйярмусән? – дәп сориди.

Бир көзлүк нойон Баурчуқ Арт Текинниң чоң сәпәрдин келиши биләнла Турпандики буд Бурһан ибадәтханисиға баридиғинини билмисиму, у муқәддәс йәргә керәклик һәммә нәрсисини тәйярлитип қойғанди. 

– Биз тәйяр! – деди ишәшлик.

Баурчуқ Арт Текин Буд сәйлиси мәйримидин бир күн авал кәлгән еди. Қочо, Турпан бу чоң мәйрәмгә жиддий тәйярлиқ қиливатқан екән. Баурчуқ Арт Текинниң язлиқ ордиси Бәшбалиқта еди. Униң һазир Турпанда болуп, бүгүнла Бәшбалиққа кетиш ойи бар. У топ-тоғра Хәйри-еһсан будханисиға қарап маңди. Әл-жут өз падишасиниң кәйнидин дүр-дүр қилип әгәшти. Буд ибадәтханиси шәһәрниң дәл оттурисида еди. Ибадәтханида нәччә миң раһип үнлүк ном будда дининиң китап-дәстүрлирини оқумақта.

 Ибадәтханиға буларниң алдида дәрвишләр кирип, шам-чирақларни яқти. Күчә-исриқларни яндурди. Муддәрис бир нәччә раһипларни башлап, тилавәт соруниға кәлди. Баурчуқ Арт Текин билән Атай Салини чай тутуп қарши алди. 

– Бу йәрдә шейхлар барму немә? – дәп сориди Идиқут будпәрәс Атай Салидин. 

Атай Сали жавап қайтурди. 

– Ибадәтханида бири раһип дейилиду, бириниң ети шейх, йәнә бирсиниң ети раһатпәрәс иблис вә шәһвәтпәрәс шаямун. Буларни қаттиқ тәртип билән тутуш лазим. 

– Болмисичу? – сүрүштүрди Идиқут. 

Атай Сали раһип, шейхларниң әпти-бәширини тәпсилий ейтишқа башлиди.

– Раһип-шейхлар бәк яман келиватиду, – дәп башлидидә ейтидиған гепини өтмүштә яшиған улуқ биликләрниң һекмәтлиригә таянди. 

“Айдиңваш-пақа баш болмиған яман болмас, яман болмиған айдиңваш-пақа баш болмас, пақа баштин яманға өрүлүр, ямандин пақа башқа өрүлүр”, дегән екән. 

Баурчуқ Арт Текин ойлинип қалди. Бирақ бәзи раһиплар һәққидики ойлирини будханидин сирт чиққанда ейтмақчи болди. Амма шу ибадәтхана ичидә жаң-думбақлар челинди вә қираәт, мунажиәт оқулди. Буд Бурһанларниң әрвасини чиллап, уларға атап пәрһиз таамларни қойди. Мүнкир-нүнкирләрдин “Инсанларни бейиш – ужмаққа” йоллашни илтижа қилди. Дәл шу чағда Баурчуқ Арт Текин вә Атай Сали тилавәт Сатмисиға йеқин кәлди. Һәр иккиси қоңғурақ челиватқан яш муддәрис-шейх бәргән күч данни көтирип туруп, Бурһан – Кәримгә тевинди. Мошу пәйттә шейхлар муддәриси Атай Сали алдида өзини көрситиш мәхситидә, жанлинип, қолидики қоңғуриғини пулаңлитип-жараңлатқиничә айәт оқушқа башлиди. Раһип-шейхлар мәшһур будпәрәс Атай Салиниң Баурчуқ Арт Текин билән биллә Моңғулдин қайтип келип, пүткүл Уйғур-Идиқути дөлити бойичә будда диниға беваситә рәһбәрлик қилидиғанлиғини сезип, униң алдида айдиңваш-пақа башлар, раһатпәрәс иблислар, шәһвәтпәрәс шаямунлар техи чоң роһта паалийәт көрситишкә һәрикәт қиливататти. Раһиплар тилавәт Сатмисидики Атай Сали вә Баурчуқ Арт Текингә қарап башлирини йәнә егип, сүкүт сақлиди. Адәттикидәк аздин кейин нәзир таамдин йейишкә киришти. 

Таам йейилип болди. Буниңдин кейин раһиплар һә, һу дейишип, йәнә бир қетим дақа-думбақ вә жаң-жуңларни овж алдурди.

Идиқут туюқсиз сориди:

– Раһиплар зерикип кәтмидиму? 

– Зерикиш һалити йүз бериватиду, жанабий Шаһзадә! 

Идиқут Атай Салини раһиплар алдида тонуштурди.

– Атай Сали Моңғулда болди, – деди униңға қарап. – Уларға Буд Бурһанни үгәтти. Өзи бәшбалиқлиқ киши. Бу киши әнди Идиқут бойичә чоң катта будпәрәс болиду. Әнди һәммиңгә устаз. Мән бу инсанға ишинимән. Моңғул хәлқи, шәхсән Улуқ Қаан Чиңғизхан Атай Салидин мәмнун. Уларни будда диниға етиқат қилишни үгәтти. Мән һазир жәңдә өлгән идиқутлиқ жәңчиләрни әслидим. Көписи өлди. Йәнә қанчиси өлиду. Бурһан өзи билиду. Мән он миң уйғур қошунини Чиңғизған қозғиған урушқа өзәм билән биллә әкәттим. Мениң оюмчә, Идиқутқа йәнә көплигән уйғур ләшкәрлири лазим болуватиду. Байқисам, раһиплиримиз интайин көп екән. Мана мошуларниң арисидин саламәтлиги зор, күч-қувити бар жигитләрни һәрбий ләшкәр қилип елиш лазим. Бу сизниңму диққәт-етивариңизда болсун, – дәп Атай Салиға вәзипә жүклиди.

Раһипларниң ағзи ечилип, көзи чәкчәрәп кәтти.

– Шейхларда мундақ ғәм-әндишиләр болмайду. Шуңа улар әтидин кәчкичә шәһванлиқтин башқисини ойлимайду. Әл ғеми, Вәтән ғеми һәммидин бүйүк иш, шуңа силәрдинму, силәрниң сепиңлардин Идиқутниң шану-шөһритини ашуридиған ләшкәрләрни издәп көрәйли. Байқишимчә, силәр әң бекарчи болувапсиләр. Үч вақлиқ тамиғиңлар тәйяр. Сәдиқә-шахавәт отиғучилар елип кәлгән ләззәтлик нәзир  таамлирини йәп вә ялап, сәмириветипсиләр. Һашамәтлик, азадә сарайларда олтири​силәркән. Ғәм йоқ, юмшақ көрпиләрдә ухлайдекәнсиләр. Баш қатуруп ағритидиған тәшвишлик иш йоқ. Идиқутни дәп, силәрниң азатлиғиңлар үчүн яқа жутларда ташни – тәһийә, йәрни – кигиз қилип, тәшвиш-ғәм билән жәң қиливатқан уйғур ләшкәрлирини әсләмсиләр? Немишкә худадин уларниң өлмәй, тирик өз жутиға қайтип келишини Буд Бурһанимиздин соримайсиләр? Өлгәнләрни немишкә яд әтмәйсиләр?  – Баурчуқ Арт Текин өзини сәл бесивелип, сәвирлик билән: – Уйғур-Идиқут дөлитиниң бәхит-саадити кимгә бағлиқ, биләмсиләр? У Чиңғизханға бағлиқ. Чиңғизхан бизниң дөләткә һеч қачан һужум қилмайду. Һужумниң немә екәнлигини мана мән көрүватимән, амма у дәһшәтлик жәң қиливатиду. Биз идиқутлиқ пухра вә раһиплар, йәнә силәрни немә дәп атайду, шу жәңләргә ярдәм берип, дост әлниң пухралири екәнлигимизни мошундақ пәйттә көрситишимиз лазим. 

Уйғур-Идиқут дөлитиниң оң қол вәзири Тарқан Билгә Буқаға муражиәт қилди:

– Уйғур-Идиқут дөлитидики, һәммә будханилардики, ибадәтханилардики яш раһипларни, оттура яштикиләрни һәм һәрбий ишқа үгитиш лазим. Бәшбалиқта һәрбий мәктәпләрдә оқусун. Турпанда чоң һәрбий мәшиқләр башлансун. Һәрбий жәңгә чәмбәрчас болайли, – дәп жиддий вә һеч ким күтмигән пәрман чүшәрди, – Атай Сали, әтидин башлап сиз хизмәттә, һәммини тәртипкә селип, тизгинни қолға алсила.

Шу тапта бир көзлүк нойон һәм маңиму тапшуруқ болам​декин дегәндәк, һаләтин раһиплар арисидин бой көрсәтти. Идиқут уни көрди.

– Саңа, – деди Ангурат-нойонға тиклинип, – чоң вәзипә жүклиниду. Уйғур-Идиқути бүгүндин башлап Моңғул, От​тура Азия, Һиндстан дөләтлири билән сода алақилирини жан​​ландурсун. Содигәр карванларға һеч қандақ тосалғу болмисун. 

– Хоп, болиду, жанабий Баурчуқ Арт Текин! – дәп инавәткә алғанлиғи үчүн бәкму хошал болди. 

– Мән Қаанни мәшәдә күтимән! Әнди биз Танғут дөлитини елишқа қатнишимиз. Қаан Идиқуттин чоң ярдәм сораватиду, – сәл мискинлишип қалди. – Силәр яшаватқан дөлитимизгә қут тиләймән...

Идиқут сайириниң оң қол вәзири Тарқан Билгә Буқа Баурчуқ Арт Текинниң шәхсий аилисини вә ақ сарийини күзитиватқан Ангурат-нойон, шундақла узақ сәпәрдин биллә келиватқан ләшкәрләр алдирап, Бәшбалиқ шәһиригә қарап кетип баратти.

– Бирдин-бир тоғра иш қиптимиз, жанабий Баурчуқ Арт Текин! – деди Тарқан Билгә Буқа униң сөзини һәқиқәтән қоллап-қувәтлигән һалда. – Чиңғизхан билән дост болуп хаталашмаптила, улуқ Шаһзадәм! 

Ангурат-нойон болса, унчуқмай, арқида тиңшап келивататти. У Баурчуқ Арт Текинниң ой-пикрини бирдин билип кетәлмиди. 

– Немә ойлап келиватисән, Ангурат-нойон? – дәп сориди Идиқут. – Тәңриқут Қаанни соримайсәнғу? 

– Ирмаш-чирмаш өткән һаятимни ойлап кетиптимән, жанабий Баурчуқ Арт Текин, – деди һодуққан нойон. 

– Идиқутни яхши сақлиғанлиғиңға ишинимән! – деди Баурчуқ Арт Текин.

Ангурат-нойон ичидә һодуқуп турғинини тешиға чиқармаслиққа тиришти, пәқәт бир көзи ойнап туратти.  Идиқут униңға һәқиқәтән дөлитини башқурушта чоң һошияр болғинини билип ейттиму яки лоқма ташлидиму, әйтәвир, униң үчүн чоң бир сир болуп қаливәрди. Амма бәри бир Шаһзадиниң сөзигә сөз қайтурмиса болматти.

– Қолумдин келишичә... Қаан тапшурған вәзипиғу.

Баурчуқ Арт Текин тохтиди вә униңға тикләнди. 

– Йәнә қандақ вәзипә жүклиди Қаан саңа?

Ангурат-нойон ичидә: “Гепимдин илинип қалмай йәнә, униңдин көрә, Қаанниң “Улуқ Яссисини” асасқа алдим, дәп жавап бәрмәймәнму”, деди вә у моңғул дәл шундақ жавап бәрди. 

– “Улуқ Яссини” йол-йоруққа алдим дегин. Чүшинишлик. 

– Көзүң немишкә еқип кәткән? Қайси дүшмән? Һәммигә күчүң йәткәндә, көзүңни ойған лалмиға бош кәпсәнғу? 

Ангурат-нойон өзиниң Баурчуқ Арт Текин алдида ким екәнлигини ейтивелип, андин көзи һәққидә тохталди. 

– Қудрәтлик Қааним, тәшкил қилған сәксәндин ошуқ Кэбтэул ләшкиригә сәркәрдар болдум. Андин йәтмиштин ошуқ кешекларға һәрбий башлиқ хизмитини қилдим. Бу интайин муһим. Чегара дәхилсизлиги, пайлақчилар ишлири кириду. Андин Қаанни сақлаш мениң вәзипәм еди. 

У Баурчуққа “Һә, әнди маңа дәп бақ дәйдиғиниңни дегәндәк, бир көзи билән қадилип турувалди”. Жавап алмайла сәл күлүмсирәп, ямпичиға чаплишип турған қиличини сийпап қоюп, мәғрур деди:

– Мана һазир мән улуқ Уйғур дөлити Идиқутни, Бәшбалиқни, уйғур хәлқини сақлап туруптимән. Дүшмәнни көрүшкә икки көз керәк әмәс, бир көзму йетиду.

Баурчуқ Арт Текин буниң қилған хизмитигә әмәс, Идиқутини, Бәшбалиқни, уйғур хәлқини сақлап туримән дегән һисдашлиқ пикригә қошулди. Униң қан көргән көзлири нурға толуп, меһри юмшап кәтти.

– Қаан билиду кимни қоюшни. Қаан һеч қачан хаталашмайду, – дәп ечилип күлди Идиқут.

Ангурат-нойоннниң роһи көтирилип, әнди өзини әркин сәзди. Бирақ у Идиқутниң көз һәққидики соалиға жавап бериштин йә башқа жанлиқ сөз билән аста йепип қоюшни мутләқән тоғра көрмиди. Баурчуқ Арт Текин башқа бир нойонни ундақ соали үчүн каллисини тенидин аллиқачан жуда қилған болатти. 

– Йошурмаймән! – азирақ сүкүт сақлап туруп қалди, чүнки у ейтмақчи болған вақиә көз алдиға рошән келип, нәпәсини сәл тарайтқан еди. У ләвлирини пүрүштүрүп, шөлгийини ичигә жутти. – Алтун-Бикениң иши бу. 

Баурчуқ Арт Текин чөчигәндәк, Ангурат-нойонға унчуқмай тикләнди вә бу туюқсиз чиққан гәп Идиқутниң қулиғиға ғәлити аңланди. Қув нойон Идиқутниң чирайидики  өзгиришни байқиди вә жүръәтлик ейтти.

– Һә, сили, жанабий, билидиған Алтун-Бике. Қаанимниң қизи. Мән у чағда Қаанниң сериқ ипәк шатрини сақлап тураттим. Қан чақирди. Қаан ғәзәплинип турған екән. “Алтун-Бикени тирик әкәл, жигитини өлтүргин!”, дәй буйриди... Мән буйруқни орунлидим. Қәйсәр жигит қиличниң тиғи билән мениң көзүмни будушқақтәк йәргә илип ташлиди. Өлтирәлмиди. Күчи йәтмиди. Пәмиму чағлиқ екән. Мән униң әзалирини бир-бирләп парчилап-парчилап ташлидимдә, бешини ғожунға селип, мүрәмгә артип, Алтун-Бикени алдимға селип һайдап әкәлдим. “Мана баш, мана Алтун-Бике”, дәп Қааниң алдиға апирип ташлидим, – деди. 

– Сәвәви немә? – сориди бу гәпкә әһмийәт берип.

– Мән Қаанимниң буйруғини орунлидим. Сәвәви, мениң карим әмәс. Қааним улуқ! – дәп қиличини ғилавидин шартла чиқирип, асманға көтәрди. Һавани икки чаптидә, йеник қилични ғилавиға селип қойди. – Алтун-Бике сили, жанаплирини, яхши көргини билән мени өч көриду. Мән Алтун-Бике үчүн иштниң кәйни пути!... Мени тоғра чүшинишиңизни илтимас қилимән, жанабий уйғур Қаани! 

Баурчуқ Арт Текин Алтун-Бикениң Қаанни өч көрүш сәвәвини әндила ениқлиғандәк болди. Амма әқиллиқ данишмән хан Баурчуқ Арт Текин Ангурат-нойонни немишкиду өзи ейтқандәк, “иштниң кәйни пути” адәм дәп чүшәнди.

– Адәм өлтүрүш гуна әмәс, растму жанабий Баурчуқ Арт Текин? – дәп сориди әстәрлик билән. 

Чүнки у Идиқутниң Ғәрбий Қитан Шаукимниң бешини көтирип, Чиңғизхан алдиға апарғинини көргән. Мусулманларниму қанға бойиғанлиғини кәң тәсәввур қилатти. У өзини ақлимақчи болди.

– Силиму Қаанниң буйруғини бәжәрдиңиз. Растқу? 

Баурчуқ Арт Текин:

– Вәтәнниң азатлиғи үчүн болған вақиә, – дәпла қойди. 

– Өлүмдин күчлүк нәрсиләрму барғу? 

– Немә у билмидим?

– Хиянәтчу? Номусчу?

– Номусум таза Һеч кимгә хиянәт қилмидим вә қилмаймән. Мән һәм Чиңғизханниң әмир-пәрманини орунлаймән, билип қой! Амма сени бир хошал қилмақчимән!

– Қени, аңлап, хошал болай!

– Тәңриқут Қаанимиз Чиңғизхан сени өзигә чақирди. Маңа тапшурған.

Ангурат-нойон буниңға хошал болмиди. Худди һазирла бирини өлтүрүп кәлгәндәк, үзидин қан қачти. 

– Муһим һөжжәтни апирисән! – деди Баурчуқ Арт Текин униң көзигә көзини қадиған һалда. – Сән аман барсаң, Қаан биздин хуш-хәвәр алса, көңли орниға чүшәр. Мән дәйдиған гәпни сән йәткүзисән. Ейтиверимән, тиңшавал. Сениң жутуң аман екән. Сән һәм сеғинғандурсән. 

– Рәхмәт, уйғур Қааним! Рәхмәт! Ким өз йерини сеғинмисун? Әлвәттә, сеғиндим.

– Тиңша, әң авал қиммәт баһалиқ затларни Қаан дөлитигә йәткүздүм. Тапшуруп алған һөжжәт бар. Алдим дегән һөж​жәткә алтун пайиз бесилди. Бөрте Уджен Сечен Хатун Қаанниң ғалибийәт зәпәр билән қайтип келишини интизарлиқ билән күтүветипту. Чахә Қаан, Қааним дәп өйдә, талада сеғинип жиғлайдекән. Оттура Азиядин қолға чүшкән қул-дидәкләр Теркен Хатун вә башқилар Бөрте Уджен Сечен Хатунға вә сәркәрда Отчегингә, пичирип ташлиған балиларни Аргасун-хуурчиға өткүзүп бәрдим. Танғут, жоржитлар билән Отчегин-нойон техичила жәң қиливетипту. Бирақ Қаанниң йоқлуғини билип, улар Отчегингә қарши һәрикәтлиниватса керәк. Әгәр мусул​манлар тәслим болған болса, Тәңриқут Қааним, тез Қара​қурумға йетип кәлсун. Мән униңға ишинимән. Танғутлар Қаан дүшмини, мениң һәм дүшминим. Мән бу йәрдә Бәшбалиқта жәңчиләрни топлаймән. Ат-улақ, қилич-нәйзә, омутларни яситимән. Танғутқа қарши қанлиқ сәпәргә Уй​ғур-Идиқути һәрбий күчини қошимән. Алтун оғрилиғанлиғи үчүн Алак-нойонни Қордай даванида өлтүрүвәттим. Бу гәпни унтуп қалма!.. Отчегин буниңдин хәвәрдар.

Ангурат-нойон Баурчуқ Арт Текинниң алдиға етини девитип чиқтидә, немишкиду:

– Кхә-кхә-кхә! – дәп вақирап қойди вә қақахлап күлди. – Һәммигә тәйярмән, улуқ уйғур Қаани !..

Әтиси Отчегин әвәткән йеңи ләшкәр башлиғи Хутухи-нойон Баурчуқ Арт Текин билән өзини тонуштурди вә өз вәзиписигә киришти. Йеңи ләшкәр башлиғи Ангурат-нойон чағдики Бәшбалиқни сақлап турған черикләрниң һәммисини Қарақурумға, йәни Отчегинниң қаримиғиға әвәттидә, өзи әкәлгән йеңи қошунлири билән күзәттә турди. Баурчуқ Арт Текинни Бәшбалиқта авам хәлиқ күтүвелишти. 

Улар Бәшбалиқни чаң кәлтүрүп:

– Идиқ-қут! Баур-ч-у-уқ! Мәңгү яшисун! – чәт-чәттин хошамәт, һөрмәт, иззәт-еһтирам билдүрди. 

Баурчуқ Арт Текинниң қәлби шатлиққа толди. У хошаллиғини мундақ изһар қилди:

– Улуқ мениң уйғурум! Иттипақ яшаватқан жутум! Силәр маңа ишәндиңлар. Мән Чиңғизханға ишәндим. Дост болдуқ. Уйғур-Идиқут дөлити аман қалди! Силәргә мән баш егимән! 

Хәлиқ Баурчуқ Арт Текинниң тиз пүкүп турғанлиғини көрүп, дүрридә туруп кетишти. 

– Бизниң батуримиз! Бизниң Тәңримиз! Дөләт нуримиз! – дегән тәнтәнилик авазлар овж алған еди. 

– Һәй, халайиқ Баурчуқ Арт Текинни көтирәйли! Баурчуқни! – дәп хошал аваз чиқарди кимду-бири топ ичидә туруп. 

Баурчуқ Арт Текинни көтирип маңди. 

– Сән бизниң қуяш! Сән бизниң дөләт! 

– Сән бизниң Айтолди роһимиз!

– Сән бизниң Күнтолди роһимиз!

– Сән бизниң улуқ Идиқутимиз. 

– Мәңгү өчмәс батурсән!

– Мәңгү яшисун Бәшбалиқ оғли!

Баурчуқ Арт Текинниң: “Қоюңлар, болмайду”, дегинигә қаримай, жутдашлири уни қолдин-қолға йөткәп, Бәшбалиқ ичигә кирип маңған чағда, һәммини һәйран қалдуруп, буларниң алдидин Баурчуқ Арт Текинниң оғли Қусмаин, аяли Айкүмүш  Мәликә чиққан еди. Қусмаинниң үстидә һәрбий кийим, Мәликиниң қолида болса, алтун Буд худа бар еди.  Буни көргән һәммә адәмләр чоқунди. Баурчуқ Арт Текингә бу Буд тонуш болуп, Баурчуқниң өйидики Буд еди. Дадиси сабиқ Идиқут Иән Төмүрдин мирас қалған ялдама. 

Бәшбалиққа төкүлгән қуяш нури һәм Мәликиниң үзидә, чачлирида тавлинип ойниғанлиғини Идиқут көрди. Бойи-бәсти сәл бесилғанлиғини байқиди. Аяли йеқин кәлгәндә, униң Буд тутқан икки қоли, пешанисиға тақавалған тилла қашлири бәкму титирәп туратти. Моңчақ яшлири ақ үзигә ақмақта. Мәликә ичигә толған дәрт-әләмлирини йошуралмай, Будни көтирип чиққан еди. Баурчуқ Арт Текин аялиға йеқин кәлди. Мәликә Будни ериға тутқузуп қойдидә:

– Ат мингәндә, атниң бели талғидәк, чәбдәслиги учар қушни алғидәк, сияқидин йолбарсқа чаңга салғидәк батурум... Баурчуқ... Силини көридиған күн бар екәнғу. Буд хударим ярдәм қилди. Кәлтүр дәп илтижа қиливедим... Ахир сизни Бәшбалиққа кәлтүрди. Әссалам, жанабий Идиқут Баурчуқ! – дәп тоққуз қетим сәждә қилип, чаң-топа басқан өтүклирини, кийимлирини, назук бармақлири билән сийпиди. Үзлиригә яқти.

Баурчуқ Арт Текин сол қолида Будни тутуп, оң қоли билән Мәликини қолтуғидин аста көтирип турғузди вә иллиқ күлүмсирәп:

– Бәшбалиқ аманғу, ахир! Әл-жут, йәр-су дәхилсиз. Мана бу чоң бәхит әмәсму?! Һиссият бирдә ундақ, бирдә мундақ болуп қаливериду, – дәп Мәликигә чоң сәвирлик қилишни тилиди. 

– Раст ейтидила, жанаплири! Мән һиссиятимни тохтиталмиғиним раст. Әлниң тәлийиму, мениң тәлийимму худа пана болуп, тирик екәнсиз! Аман-есәнлигиңизни кечәю-күндүз тилидим. Бу гепимгә көтирип әкәлгән чоқунған Буд хударим гува. 

– Хоп, меһриваним! Әл-жут жиғилип қапту. Кәттуқ! 

Мәликә ичидә деди: “Ялғузлуғум сезилди, көзүмдә йешим тизилди. Көрмидиңиз. Ақарәтләндим, хорландим, көрмидиңиз. Жүрәк-бағрим езилди. Әттигинәй, һәссинәй!.. Сиз дүшмәндин Идиқут зиминини сақлап келиватисиз. Һә, меничу? Уйғур-Идиқутиниң Бәшбалиқ, Турпан, Куча адәмлирини дәпсәндә қилғузмидиңиз. Һә, меничу?”, дәп һәсрәт отида жүрәк бағри көйүп, жисманий вә роһий һалити өчкән аял авам хәлиқ арисиға киргәндә, бәшбалиқлиқлар хан аялиға һөрмәт билән баш егип турғанлиғини Баурчуқ Арт Текин көрүп, өз хәлқидин миннәтдар болған еди. 

Аниниң гепини жирмай, атиси билән көрүшәлмәй, чидамлиқ билән күтүп турған Қусмаин Баурчуқ Арт Текин билән сөйүшүп, жиғлишип көрүшүп кәткини йоқ. Әксичә, атисиниң бирдә сол тәрипигә, бирдә оң тәрипигә гәвдисини бесип, қучақлиди.– Сән мени алдап кәттиң, растқу? – дәп тәгиди у дадисиға қадилип.

Баурчуқ Арт Текин иллиқ күлди:

– Һә, сениң билән хошлишалмиғиним раст. 

– Һәқни һәқ дә! Мени йолдин қайтурған әву ләшкәр башлиғи, бир көзлүк Ангурат-нойон. Паскина, хүнүк адәм... Мениң қиличимни бир күни әкәл дәп алдидә, бар күчи билән егип, сундуруп ташлавәтти.

– Саңа қиличниң немә кериги барди?

– Баурчуқ дадам яситип бәргән қилич бу, немә қилғиниң, – дәп бойниға есилдим... Бир нәччә қетим һелиқи төмүрчи устиға бардим. Ясап бәрди. Амма әву моңғул нойон йәнә сундурувәтти... Сән кәлдиң, ундақ қилмас дәймән. Сунған қиличлиримниң суниғи өйдә, көрситимән саңа, дада.

– Йәнә яситип беримән! – деди Баурчуқ вә Ангурат-нойонниң бу немә қилғиниду дәп ойлинип қалди.

– Төмүрчи уста маңа шундақ пайиз ясап бәрдики, ниқавини униң тиғи тешип өтиду. Шундақ ниқап қалқан ясап бәрдики , һәр қандақ дүшмән тиғиға бәрдашлиқ берәләйду.  Амма йеқинда у улуқ зат өлүп кәтти. Һеч ким соримисиму, буйрутма қилмисиму, тағдәк өрдәвәткән нә-нә қилич нәйзиләр бар. Барсаң көрисән дада. – “Немә қилисән, бова, буни, – дәп сорисам, – Уйғур-Идиқутиға керәк. Азатлиқ давасини қилғанда, қолға алимиз, – дәтти”. Мән уни яхши көрәттим.

– Мана шу устиниң устиханисидин таллап беримән! 

– Яқ, алмаймән.

– Боваң Иән Төмүрниң қиличини берәй. Ордида мениң тажу-тәхтимниң кәйнидә есиқлиқ туриду.

– Өлгәнләрниң қиличи маңа керәк әмәс. Тирикләрниң қиличи керәк. Сән қиличиңни бәрмәмсән? Аямсәна?

– Яқ, айимаймән.

– Әкәл! Йәш! Һазир белимға есивалимән.

Баурчуқ Арт Текин белидики қилич ғилавини йәшти. Қусмаинниң белиға бағлаветип, неминиду агаһландурди вә һәқиқәтни ейтти. 

– Бу  қилич мусулманлар қени билән суғирилған. Бу полат қилич Отрар, Сәмәрқәнт, Бухара, Бәлх, Нишапур шәһәрлириниң қанлиқ пажиәсиниң гувачиси. Молла, имам, муптиларниң хәйирлик башлири поңзәктәк домилиған. Адәмләрниң көзи оюлған. Алтун үчүн, күмүч үчүн қәһәрлик вә дәһшәтлик қурал болди. 

Қусмаинниң учи учлуқ қизил, көк өтүгини ялап, қанлиқ қилич туратти. У “мана мән, Қусмаин, әнди қилич, мениң қолумда, дүшмән болсаң өлтиримән”, дегәндәк мәғрур туратти. 

Идиқут әнди өзиниң Оттура Азиядә қанлиқ жәңләргә қатнашмайдиғанлиғини, йәни у пат-йеқинда Тәңриқут Чиңғизхан  Хорәзм шаһиниң дөлитини бәрбат қиливетип, Танғут дөлитигә қарита жаза жүрүшини башлашни вә бу урушқа биз, иди​қутлиқлар, қурал-ярақ, жәң атлирини беримиз , – дәп елан қилди. 

Хәлиқ Идиқутниң өз дөлитини алтун тәхттә олтирип башқурмайдиғанлиғиға, Чиңғизханниң жәң һужумлири, булаңчилиқ һәрикәтлири бесилмиғичә, Уйғур-Идиқутида һеч бир әркин паалийәт қилиш һоқуқидин мәһрум қилинғанлиғини сәзди. 

– Оғлум! – деди бешиға қизил допа кийивалған бир бовай оттуриға чиқип. – Мениң саңа соалим бар. Сән бизниң бала. Бу амәтни тутуп қелишниң йолини тапқиниңни көрдуқ. Амма ейтқина, оғлум, сән башлап әкәткән идиқутлиқ ширғуран жигитләр тирикму?

Идиқут бу йәрдә йошуралмиди. 

– Қирилип кәтти. Қәшқәр ханлиғидин болған Арисланхан Сәмәрқәнттә өлди. Тора Қая өлди. Тирик қалған уйғурлар Үкетай, Жушихан, Чағатай қошунлириға қошулди. Сүбетай батур қошунлири ичидә уйғур жигитлириму бар. 

Бовай азирақ ойландидә, йәнә тәптишләп сорашқа башлиди:

– Моңғуллардин чиқим көпму.

– Яқ! Аз! Беқинған уйғурлар алдиңқи сәптә болди. Кәйнимиздә туғ тутқан моңғул нойонлири болди. 

– Аңлишимчә, һелиқи мөшүк көз батур Чиңғизхан Танғутлардин ярдәм сорапту. Оң қолум бол. Қошунуң билән маңа ярдәм қил десә, яқ дәптиғу. Һә, сән немишкә ундақ демидиң, балам? 

– Чиңғизхан билән ойнашқа болмайду. Өч елишқа уста. Хорәзм шаһи Муһәммәт беқинмиди. Өзи қечип өлди. Дөләт бит-чит болди. Танғутму пат-йеқинда йәр йүзидин йоқайду. Биз қаршилиқ қилмидуқ. 

– Идиқут атлириму өлгәнду? 

– Өлди. Ач-зерин адәмләргә, адәм гөшини йегән бөриләргә йәм болғанлиғини өз көзүм билән көрдүм. 

– Чиңғизхан булап-таллап алған, беқиндурған шәһәр вә вилайәтләрни балилириға бөлүпту, дегән гәпни аңлаймиз. Һә, саңичу? Сән болсаң Чиңғизханниң оң қол балиси. Саңа қайси вилайәтни бәрди?

– Маңа Уйғур-Идиқут дөлитини бәрди.

– Һә... Буниңғиму шүкри дәйли. Барғанлар интайин көп байлиқ жиғипту дәп аңлаймиз. Сән һәм Чиңғизхандин хелә ғәзнә алғансән?

Баурчуқ Арт Текин  янчуғиға қол селип, бир нәрсини чиқарди. У нәрсә латиға оралған екән. Баурчуқ  Арт Текин латини бир алиқиниға қоюп йәшти вә әлгә көрсәтти.

– Мана маңа тәккән байлиқ. Шаптул, анар уруғи. Биздиму бар, лекин Идиқут йеридә мусулман йәватқан мевиму өссун дәп әкәлдим. Әнди мениң наһайити чоң байлиғим – мана силәр... Силәр хатиржәм яшаватқан уйғур зимини  өз қолумда!

– Чиңғизхан сени алдаватмайдиғанду? 

– Яқ, бова, алдимайду.

– Балилириға ишинәмдила?

– Билмәймән, һазиркәмдә һеч немә ейталмисам керәк. 

– Һә, мәнму билмәймән. Танғут дегиниңгә яшларни әмәс, маңа охшаш қериларни апарғин. Бизни әнди немидин қорқиду дәйсән?

– Һекмәткә бай, данишмән адәмләр Идиқутқиму лазимдур, бова! – деди Баурчуқ Арт Текин. – Шундақ гәпни мәнму бүгүн мошу йәрдә силәргә ейтишни мәхсәт қиливедим. Мениң билән мошундақ очуқ сөһбәтләшкән жутдашлиримға разимән! 
МӘЛИКИНИҢ ЖИҒИСИtc "МЌЛИКИНИЃ ЖИЅИСИ"
Сарғийип қуруп қалған Айкүмүш  Мәликә Баурчуқ Арт Текин​ниң гәжгисини қоюқ япқан чечини сийпап туруп жиғлиди, кир болған боюн тәнлирини көрүп жиғлиди. Өлүкни вә тирикни һәм қанлиқ йәрни дәссигән өтүгини йәшкүзүветип жиғлиди. Муңлуқ, лекин оти өчмигән көзигә қарап, йәнә яш төкти. Ерини йешин​дүрүп, йеник кийиндүрүпму мичилдап, йәнә үн селип жиғлиди. Өзиниң тәнлирини ялиңач көрситип, ериниң бағриға киришкә петиналмай, дәрт-әләмлик аччиқ яшлири үзини жуюп өтти.

Баурчуқ Арт Текин униңға хамуш ечилди. Бирақ қәлби ләрзигә кәлди. 

– Қой, болди, бәс! Мән қешиңдиғу, – дәп қойди ери. 

Амма уни һәм бу шунчивала булақ көзидәк, түгимәй еқиватқан яшларниң беһөдә әмәс екәнлиги тәшвишкә салди. 

Мәликә, худди тилини жутувалғандәк, лам дәп ағзидин бир сөз чиқмиди. Шу, шу болди, узақ түн меһир-муһәббәтсиз өтүп кәтти. 

– Қайси дилдар өз яриға пирақ, изтирапни рава көриду.

Баурчуқ Арт Текин унчуқмиди...

Әтиси чай ичиветип, Қусмаин аниниң көз йешиниң мутлақ қу​римай турғинини көрүп, жени ечиди. Атисиниң чирайи өңүп, қапи​ғи түрүлгән еди. Қусмаин һәр иккисини айиди. Иккисидә гәп йоқ. 

– Дада! – дегәндә, Баурчуқ чөчүп кәтти. Униңға сүрлүк қариди. – Сән Чиңғизхан билән дост. Һә, мән балилири билән биллә дост болғум бар.

Идиқутниң чирайи ечилди. 

– Яхши пикир қиливатисән! Оюңни маңа ечип ейт, балам.

Ана қизарған көзлирини балисиға қадиди. Көзләр нурға толуп, йәнә ечилди. Идиқут ойлинип қеливеди, Қусмаин анисиға ялвурди.

– Апа, дадамға бир немә дегинә. Мени жәңгә әвәтсун! 

Ана оғлиниң шу хил жиддий гепини чүшәнди. Оғлиниң ахир бир неминиң тивишини билидиғанлиғини жүриги сезишкә башлиди.

Айкүмүш  Мәликә еридин аста сориди:

– Ангурат-нойон йолда бир немә болуп қалса, Қусмаин сизниң аманитиңизни Чиңғизханға йәткүзиду, дәп ишинимән, бу қәйсәр жигит! Мақул, хоп десила! 

Баурчуқ Арт Текин, немишкиду, қаршилиқ билдүрмиди.

– Мәйли барсун, – дәп Қусмаинға рухсәт қилди. – Сени қошуп әвәтсәм, Чиңғизхан мениңдин техиму хурсән болур...

Шу күни Қусмаин пәдәзлигүчи қизға иман-сирини ейтти.

– Мән әнди әву қарғудин апамниң өчини алимән. Өлтүрүветип келимән. Оғуз бовамниң усули билән өлтиримән.

– Пәхәс болуң! – дәп қорқуп дирилдәп сөзлиди қиз. – Қачан келисиз?

– Пат-йеқинда Чиңғизхан у яқтин кейин Танғутлар билән соқушқидәк. Аңлидим. Дадам билән Танғутқиму баримән. Яман моңғуллар бар. Дадамни һимайә қилишим керәк. Танғуттин кейин саңа өйлинимән... 

Баурчуқ Арт Текин бу сәпәр Чиңғизханға Идиқуттин қошумчә ләшкәр әвәтмиди. Қаан һәм Идиқуттин бу һәқтә жекип ейтмиғанди. Бирақ Қаан Идиқут билән болған бир очуқ сөһбитидә: “Маңа беқинған шәһәр көп. Уни башқуруш лазим. Маңа тутуқ, ябғу, бәгләр керәк. Моңғулдин өзәм тапимән. Уйғурдин сән тапқин. Сән ейтқандәк, ат үстидә жүрүп, һәммә зиминни баш әгдүрдүм. Амма ат үстидә жүрүп, башқуруш мүшкүл охшайду. Уларни һөкүм билән тутуш, ишлитиш, селиқ елиш ишлири бар әмәсму?”, дегән еди. 

“Чиңғизхан немишкә Ангурат-нойонни чақиртти, – дәтти Баурчуқ Арт Текин. – Тохта, бу йәрдә бир сир можут! – дәп ойини давам қилди у. – Мәйли, барди дәйли. Андинчу? Қилидиған иши немә? Чиңғизханни сақлиғучилар бар. Йәничу? Немә үчүн чақиртти? Немә үчүн әттәй чақиртти? Алтун-Бикениң жигитини мошу өлтүргән екән. Йәнә илгири кимләрниду өлтүргән болуши мүмкин. Бу қетимчу? Қаанниң чишиға тәккәнләр барму?  Бар. Пәқәт чоң оғли Жуши. Яқ, мән хаталишиватимән. Жушини өлтүрүшкә бир көзлүк нойонни чақиртқан болсичу? Хәп, билсәм еди? Хәп, билсәм еди? Билсәм, өзәм мәшәдила униң бешини чепип ташлаттим. Шундақ қилайму, йә? Алак-нойонни Жуши сөзи билән өзәм өлтүрдүм. Көз көрмиди. Қоли билән тутмиди. Йолда қарақчилар ахтурди десәм ишинәр, бәлки. Ангурат-нойонни өлтүрсәм, даваси көп боларму? Болиду, әлвәттә. Әгәр Қаан өз оғлиниң пейиға чүшкән болса, униң билән пикирдаш болған мениңму пейимға чүшүши турған гәп. Қәйәрдә? Танғут йеридиму? Яки Қарақурумдиму? Бәлки йоллардиму? Қәйәрдә маңа қилтақ селип қойғанду? Бирақ һазир әмәс. Мән мошу тапта униңға интайин керәк адәммән. Чиңғизхан маңа тегишмәс, амма әву Қаанниң жени-тени болған Үкетай теч турмас. Мениң ойлирим хата болур. Бәлки һәр һалда Қусмаин оғлумға: “Жушиға аста ейт, бир көзлүк нойондин пәхәс вә һошияр болсун”, дәп ейтип қояй, дегән хуласигә кәлди. 

У дәрһал Қусмаинни өзигә чақирди:

– Иләл! – дәп йениға келип турди.

Баурчуқ Арт Текин униң өткүр көзигә узақ тиклинип туруп, чоң ишәнчә билән деди:

– Жуши акаңға ейт, Ангурат-нойондин пәхәс болсун! Сүйиқәстлик қилиши еһтимал. Мән шундақ ойлаймән. 

Қусмаин дадисиға қарап:

– Хоп, – дәп қисқа жавап бәрди. – Билимән бу зеди пәс адәм!

– Һеч кимгә сириңни ачма! – ата оғлини агаһландуруп. – Саңа кучалиқ Коркөзни һәмра қилип, қошуп қойдум...

Икки күндин бу ян Бәшбалиқ асминини булут қаплап туратти. Бу кечә шақирап ямғур йеғип кәтти. Бирақ ямғурлуқ кечидә Қусмаинму, Баурчуқму, Мәликиму, пәдәзлигүчи қизму ухлалмиған еди. Бир көзлүк нойон болса, яталмай таңни өрә атқузди. Бир көзлүк нойон һазир сәл жирақта жүрүп турушни мақул көрди. Айкүмүш Мәликиниң вужудида сөйидиғанлиғини ойлиса, жираққа кәткүси йоқ, амма Қаанниң ейтқинини орунлимиса, беши чепилур. Униң көз алдида мөшүк көзлүк Қаани туратти: “Мәйли аман қалсам, Айкүмүш Мәликини йәнә көрәрмән. Шу чағда Баурчуқ Арт Текингә Мәликини сөйүп қалдим, у мениң аялим дәп ейтармән. Очуқ ейтишниң ақивити немә билән түгәйду. Билимән. Һәммини билип қалған тәғдирдә Уйғур-Идиқути Мәликини өлтүрүветиду. Мениңчә болса, чоң хиянәт. Һазир у аял күндә бир өлүп, бир тириливатиду. Мәли​киниң виждани  мениң вижданимдин таза. Бирақ мән виж​дансизлиқ қилдим. Баурчуқ һәм, мән һәм – һәр иккимиз қатил адәмләр. Қәлбидә нур толған аял бәри бир Баурчуқтин азат-әркинликни тапалмайду...”.

Күн чиқип, Бәшбалиқ вә униң дала, қирғақ, дөңлири, отлақлири бәкму очуқ, бәкму чирайлиқ болуп кәткән еди. Йүз атлиқ ләшкәр орда сепилниң алдида жуғижәм болуп турди. Бу йәрдә һәм Коркөз, Цюле Бе-вачи бар еди. Айкүмүш  Мәликә Қусмаинни бағриға бесип туруп, қулиғиға аста деди: 

– Өлтәр, роһим рази болсун!..  Саңа ишинимән. Ақ сүтүмни ақла, оғлум. 

Қусмаинму ана қулиғиға аста деди:

– Шу мәхсәт билән кетип баримән, апа! 

Бир көзлүк нойон атқа минмәй, атниң яйлисини қоли билән тариған болуп, көз қирида Айкүмүш Мәликигә тиклинип қаримақта. Амма Мәликә у тәрәпкә баш бурап қаримиди. Бир көзлүк нойонға Мәликиниң шу хил һәрикити яқмиди. У ғәзәпкә толған вужуди билән атқа сәкрәп миндидә:

– Урагш, урагш! – дәп һәмминиң алдиға чүшти.

Айкүмүш  Мәликә бир көзлүк нойондин айрилип, бешидин еғир таш чүшүп кәткәндәк, өзини қандақту йеник һис қилди. Идиқут Қусмаинни қошуп әвәткәнлиги әқиллиқ иш болди дәп һесаплиди. Бу Чиңғизханға дегән йәнә бир садақәтликниң чоң ипадиси еди. 

Баурчуқ Арт Текинниң йениға ат минип Тарқан Билгә Буқа кәлди. Чоң сәмимий саламдин кейин, Идиқутниң кәйнидин әгишип, аста маңди. Сепил әтрапида моңғул муһапизәтчилири жиддий түстә у яқ-бу яққа меңип күзитип жүргән еди.

Идиқут сепилдин сәл бери йәрни пути билән тепип қойдидә, уни қиличи билән колашқа башлиди. Йенидики һәмралири колимақчи болуведи, Баурчуқ Арт Текин унимиди. 

– Өзәм, өз қолум билән тикимән, – деди вә шундақ қилди. У шаптул вә яңақ уруқлирини икки йәргә көмүп қойди. – Күнләрниң күнидә Бәшбалиққа қедимий шәһәрләр яңливаштин тирилип, адәмлири туғулуп өсүп, йеңи өмүр башланғанда, Отрар, Сәмәрқәнт, Хорәзм, Мавараннәһир, Хорасан, Нишапур, шәһәрлиридин сода карванлири келиду. Мениң адәм өлтүрүп, шәһәр көйдүрүп, булаңчилиқ биләнла әмәс, мевә өстүридиғанлиғимни билсун, көрсун, дәп мевә тикиватимән, – деди Идиқут, немишкиду, өзини кимниңду алдида ақлиғандәк һиссият үстидә... 

ХАРАБИЙ ЖУТЛАРДА

Қусмаин Коркөзниң қешида келиветип, дадиси Баурчуқ Арт Текин жәң қилған қедимий шәһәрләрни ейтип махтанди.

– Мениң дадам қәһриманлиқ көрсәткән шәһәрләрни билгүң келәмду, Коркөз жанаплири? – дәп сориди у.

– Әлвәттә, билгүм келиду. Қени билсәң, ейтқин! – дәп очуқ қәлбкә егә жигиткә күлүмсирәп қариди.

– Андақ болса, тиңша мени! Дадамдин билгәнлирим.

– Қени, ейт, оғлум!

Коркөз Қариғожа шәһириниң һакими еди. Баурчуқ Арт Текинниң пәрманини тоғра әмәлгә ашурған, көзгә чүшкән аңлиқ адәм еди. У әсли хәлиқ арисида данишмән атилатти. Амма ким билән ким соқушуватиду, ким кимниң йерини тартивалди, униң билән зади кари йоқ. Униң қулиғиға қилисән, ейтисән дегән гәпләрла кирәтти. Баурчуқ Арт Текин Чиңғизхан алдиға барисән деди. Немишкә, немә үчүн, дәп соримайла, мақул дәп келиватиду.

– Сени немә үчүн чақирипту Қаан? – дәп сориди Қусмаин бепәрва Коркөздин.

– Билмәймән, – қисқа жавап бәрди.

– Чиңғизхан бу жәңдә ғалип чиқамду? – әттәй сориди Қусмаин.

– Маңа бәри бир. Ким күчлүк екән, шу йеңидудә. Саңа буни билиш муһимму? 

– Дадамму, Қаанму бекардин-бекар ат чепип жүрүптудә. Шундақму? 

Коркөз мәналиқ сөздин чөчиди. Есини жиғивелип:

– Әлвәттә, икки Қаан йеңиду, гуман қилмаймән, – у ичидә маңа бәри бир дәп қойди.  – Раст, мени немишкә чақирттекинә? – йәнә ичидә маңа бәри бир дәп, Қусмаинни йенип соал-сорақ қоймисун дедиму, иш қилип, – сән дадаң жәң қилған шәһәрләрни биләмсән. Қени, ейтип көр дәп униң диққитини бөлди.

– Чиңғизхан Бәшбалиққа кәлди. Шу жили дадам униң оң қол күчи болуп, жаза жүрүшигә атланди. Мана мән дадамниң дости Чиңғизхан ләшкәрлири билән биллә жәң қилишқа кетип баримән. Дадам икки жил жәң қилди. Сән жәң қилишни халамсән? – арилиқта сориди Коркөздин. 

– Яқ, халимаймән!

– Һә, мән халаймән! Мусулманларни тиз пүккүзгәндин кейин, Қаан Қарақурумға келип, Танғутқа жаза жүрүшини башлиғидәк. Дадам мени жәңгә өзи билән биллә әкетиду. У мәғрур сөзлиди. 

Бирақ Қусмаин бу гәпләрни әттәй деди. Чүнки Ангурат-нойонни өлтүрүш үчүнла кетип барғинини һеч ким билип қалмаслиғи униң үчүн муһим еди.

– Мән гөрүгә кетип баримән. Чиңғизхан улуқ жанабийниң дадам һәққидә вә жәңгә қатнишиватқан уйғурлар һәққидә униң нурлуқ қәлбидә һеч қандақ көләңгү болмаслиғи үчүн, дадам мени гөрүгә әвәтти. Әқиллиқ ата әқиллиқ иш қилди. Растму, жанабий Ангурат-нойон? – девиди у:

– Раст, һәқ! – дәп уйғурчә жавап бәрди. 

– Әйнә аңлидиңғу йәнә нәқ уйғурчә жавап бәрди. 

Һә, бир көзлүк нойон һәм өлимән дәп ойлиматти. Қусмаинниң ойини билмәтти һәм есиғиму кирмәтти. Қусмаин Чиңғизханниң гөрүси дәпла чүшинәтти. Коркөз болса, Қусмаинни валақтәккүр, данишмән екән дәп ичигә пүкүп қойди. 

– Биз һазир қайси шәһәргә кетип баримиз? – дәп сориди Қусмаин әтраптики адәм вә атлар өлүклиридин көз алалмай, алдида кетиватқан Ангурат-нойонға йетишип берип:

– Қаан қәйәрдә дәп билисән, жанабий Ангурат-нойон?

– Тәңриқут Қаанимиз Сәмәрқәнттә екән. Маңа мәлум хәвәр шундақ.

– Сәмәрқәнтни көрүвалидиған болдумдә. Қандақ ойлайсән, устазим, Сәмәрқәнт Бәшбалиққа охшамду? – дәп сориди қизиқип. 

– Һәр икки шәһәр муқәддәс. Тарихта муһим орни бар түркий хәлиқләр яшиған зимин, бәрикити тозимиған чағда көргән болсақ, йәнә башқичә тәсәввур қилаттуқ! – дәп уни агаһландуруп қойди. – Сәмәрқәнт әнди Тәңриқут Чиңғизханниң тапини астида, – бу гәпни у мәғрур вә ғурур билән ейтти. – Баурчуқ Арт Текинниңму һәссиси бар. 

Интайин қув вә әшәддий мәккар Ангурат-нойон Баурчуқ Арт Текинни ағзиға елиши беһөдә әмәслигини Қусмаин чүшәнди. Бир көзлүк нойонға қарита очуқ һужумға өтти. Қусмаин дадисиниң Чиңғизханға қилған ярдими вә жәңгә қәтъләм қатнишиши Чинғиму, Қитан вә Танғутқиму, Хорәзм, Иран, Авғанстанғиму йошурун әмәс болғачқа, очуқ талашқуси кәлди.

– Сән мениң дадамни немишкә камситиватисән? Тохта! Мени тиңша, – дәп бир көзлүк нойонни сөзләтмәй қойди. – Чиңғизхан билән дост болуш қәһриманлиқ әмәсму. Танғут, Цзинь бәрмигән қурал-ярақларни Бәшбалиқтин, уйғурдин алди. Бу қәһриманлиқ әмәсму? Он миң уйғур қошуни қатнишиватиду. Чоң күчму? Әлвәттә, чоң күч.

– Қизип кәттиң, шагиртим! Ярдимигә мән көз жумғиним йоқ. Амма тарихта дадаң Қаанниң көләңгүсидә туридиған адәм. 

– Һә, шундақ дә. Дадамниң Танғут, Хорәзм дөләтлири билән бирикип, кичиккинә найминиңни, кереитиңни, ойритиңни, тайчутлириңни сәждә қилқузуп, Қарақурумиңни харабилиққа айландуруветишкә күчи йәтмәйду, дәп баққина! Дәләлмәйсән. Йетәтти. У чағда тарих немә дәтти? Уйғур-Идиқут дөлитиниң Идиқути Баурчуқ Арт Текин Моңғулни сәждә қилдурди, дәп язатти.

– Сениң дадаңниң ундақ уюштуруш ирадиси йоқ. Мениң билән талашма! Һошуңни жиғ! Қаан аңлиса, көрүшүп үлгирәлмәйсән. Моңғулчә боғузлаветиду. 

– Мени қорқутма! Қаан мени өлтүрәлмәйду. Мән Идиқуттин әвәтилгән гөрү. Гөрү өлсә, ахири немә болидиғанлиғини билисәнғу?! 

– Һәр һалда бир дедиң, йенип демә. Яшлиғиңға алма. Дадаң ишәнгән адәмни муқәддәс тутқин! 

– Хоп, болиду, устазим! – деди Қусмаин тилиниң учида.

Ләшкәрләр аттин чүшүп, пақалчәқлирини, чевилирини шамалдитип, бири у яққа-бири бу яққа меңип, путлири, булжуң гөшлири қетип қалғандәк, ғәлитила алчаңлашти. Мәнзилниң техи жирақта екәнлигини билгән ләшкәрләр өзлирини шамалдитип, керилип туралмиди. Азирақ һадуқ алдидә, йәнә жүгришип келип, атлириға миништи. Дәм елиш алдида ләшкәрләр атлириниң еғиздуруғини еливетип, арпа, сулу селинған товрилирини башлириға кийгүзүп қоюведи. Атлар озуқни йәп болуп, қуруқ халтилирини пулаңлитип башлиридин чиқириветишкә һәрикәт қилип, тепирлимақта еди. Ләшкәрләр һә дәп, худди һужумға өткәндәк, ат үстидә чиң олтирип, һәләтин алдиға қарап чапмақта. Ат туяқлирида чаң-топа, тонур ислиридәк, асманға көтирилип кәткән. Бара-бара һеч бир буйруқсизла ләшкәрләр атлириниң еғиздуруқлирини тартип, йәнә авалқидәк, Ангурат-нойонни оттуриға селип, сүркүшүп дегидәк, иштик меңип кетишти. 

Сәмәрқәнт далалирини атниң туяқлири басқандин башлап, егиз дөң үстигә ипәк сериқ шатр тикип, қоманданлиқ қиливатқан Чиңғизхан алдиға йетип барғичә, һеч ким, немишкиду, жим-жит болуп, ағзини ачмиғанди.

Сәмәрқәнт Бәшбалиққа қариғанда, иссиқ вә тинжик екән. Бу йәрдә Бәшбалиқта йәлпүнгән ашлиқ, хуш пурақ чөпләрму йоқ. Ашлиқ ат туяқлирида дәссилип, йәнчилип кетипту. Йешилзарлиққа қариғанда, атларниң туяқлири чөккидәк қара-сериқ сеғиз топа ятатти. Ләшкәрләр Сәмәрқәнтниң оттурисини қақ йерип өтүп кетип баратти.

– Шәһәрни айлинип барғичә, топ-тоғра шәһәрниң шәрқий тәрипигә өтсәк, Қаанимизни оңайла тепивалимиз! – деди ат үстидә сүрлүк олтирип келиватқан Ангурат-нойон. 

Буларниң алдиға Чиңғизханниң башкесәр пайлақчилири чиқмиди. Чүнки Чиңғизхан турған шәһәргә һеч ким кирип келишкә жүръәт қилалматти. Улар атлирини тараслитип чепипму өтәлмиди. Көзлири вәйранчилиқта еди. Йолларда, там түвилириду сунған полат қиличлар, тешилгән қалқанлар, өрүлгән тамлар, петип, қолдин чиқип санчилип қалған омут вә нәйзиләр қан болуп туратти. “Бу бизниң Идиқутниң жәң қураллириғу, – дәп пичирлиди ичидә Қусмаин. – Бу қуралларни тутқан ләшкәрләр тирикму? Йә өлдимекин? Мону үзүмләрни қара, қилич билән тоғрап-тоғрап ташлапту. Буни моңғул болмиса, уйғур қилмайду. Дәрәқ шахлириға есилған адәмләр интайин көп еди. Немишкә көммиди? Көйүп өртәлгән өйләрниң қап-қара тамлири астида аяллар, әр кишиләр, балилар ятатти. Улар көйүп, пут-қоли тартишип қалған екән. Кочида икки бала өлгән жәң төгилириниң гөшлирини хам йәватса, бир четини иштлар жулуп йемәктә. Бу балилар йенидин өткәнләрдин қорқмиди. Өлүмдин қосақ ечиши артуқ екәнлигини Қусмаин сәзди. Һәр бир кочида өлгән Идиқутниң ақ тумшуқлуқ атлири ятатти. Нерирақта көйүп болмиған мечит мунарисида бир мусулман есиқлиқ туратти. Униң сәллисиниң бир учи узун чапиниға илинип, у ян-бу ян домулап туратти. Мечит алдида көйүп, көймигән йүзлигән сәллиләр йәрдә ятатти. Улар ат туяқлирида дәссәлгәнлиги көрүнүп туратти. Адәмләр болса, көрүнмәйду. Әйнә әву дога күл пураватиду. Бәлки мусулманлар жәсиди шу йәрдиду. Мусулманларни һәммә ғәм-қайғу, пажиәгә салған, әлвәттә, Чиңғизхан. Чиңғизхан төмүр адәмму, йә? Худа өлмәс адәм қилип яратқанму, йә? Бизниң Буд хударимиз униңму худасиғу... Чиңғизхан сақ адәмму яки кесәл адәмму? Ағриқ адәм өлүмни көрәлмисә, бир дәқиқә яшалмайдиған охшайду. Әгәр униң гәжгисигә яки пути, яки қовурғисиға оқ-я, нәйзә, қилич санчилип, кесилсә, товва-истиқпар қилаттимекин?”.

Қусмаин мусулманлар йеридә йүз бәргән дәһшәтлик пажиәни көрүп, Қаан һәққидә шу хил ой-хиялларға берилди. 

Сәмәрқәнтниң четигә чиққанда, Қаанниң пайлақчилири алдидин чиқти.

– Ха! – деди вақирап қиличини көтәрди үч атлиқ. 

– Мән – Ангурат-нойон, Қаанимизниң бәшинчи балиси Баурчуқ Арт Текин әвәтти. Тәңриқут Қааним өзи мени кәлсун дәп буйриған екән!

– Һә, билимиз, жүрүңлар! – дәп пайлақчиларниң бири алдида, иккиси икки чәткә өтүп, Ангурат-нойонни, һәмралирини башлап, Чиңғизханниң һозуриға елип маңди. 

Азирақ меңипла, “Ха!”, дәп йәнә тохтитивалди. Ангурат-нойонға моңғулчә бир немиләрни деди

– Һазир мәшәдә туруп туруңлар дәватиду, – дәп чүшәндүрди Ангурат-нойон. 

Буларниң көз алдида егиз дөң үстидә сериқ ипәк билән тикилгән шатр туратти. Униң әтрапи күзәтчиләр билән қоршалған екән. Шатрниң алдидики ялғуз мом яғачта чирайлиқ ақ боз ат бағлақлиқ туратти. Бу Чиңғизханниң Идиқуттин алған ети еди. Буни Қусмаин дәрру тониди. 

Чиңғизхан Қусмаинни биринчи чақирди. 

– Қусмаин, сениң билән Қаан көрүшүшни халайду! – деди пака бойлуқ күзәтчи Қусмаинниң алдиға келип.

Қусмаин, немишкиду, чөчүп кәтти вә жүриги дүп-дүп соқти. Улар шатр алдиға кәлгәндә, Қусмаинниң көзи ақ вә қара байраққа чүшти. Пака бой шәхсий күзәтчи нойон Қусмаинниң қиличини көрситип:

– Мону қилични маңа бәр. Аман чиқсаң, өзәңгә қайтуруп беримән, – деди.

Қусмаин қиличини йешип, шәхсий күзәтчиләр рәһбиригә тутқузди. У йәнә немә бар дегәндәк, үсти-бешини қоли билән силап тәкшүрдидә:

– Әнди киргин! Қаандин сәл нери туруп, баш кийимиңни алмай, тизидин төвән егилип тазим қилғайсән. Гәпни Қаан қилиду. Сориса жавап бәр, соримиса, гәп қилма,– дәп агаһландурди.

Қусмаин шатрға кирди. Шатр ичи тинжиқ еди. Қаан бәдәшқан қуруп, йәттә қәвәт көрпә үстидә ялаңғидақ олтарған екән. Қусмаин һеч бир тәшвиш вә һодуқмастин келип тиз пүкти вә бешини йәргә тәккүзүп унчуқмай турди.

– Баурчуқ Арт Текин достум әқиллик инсан. Қилған иши көңүлдикидәк. Дадаң данишмән, пәхирләнгәйсән. Тур орнуңдин. Һазир Жуши билән биллә жәңгә кирисән! – деди. – Қени ейт, мән қандақ адәм? – дәп мөшүк көзлирини Қусмаинға қадап турувалди Қаан.

Қусмаин Қаанниң уни синаватқинини бирдинла сәзди. 

– Тениңиз пакиз, дилиңиз нурға толған. Динимиз бир. Будда дини. Йәр, су егиси сиз, улуқ Қаан! Дуния хәлқи тапиниңиз астида... Мәңгү яшайдиған Қаан, дәп чүшинимән.

Қаан Қусмаинниң тапқурлуғиға мәмнун болди. 

– Кәл қешимға, – деди аста. 

Лекин һөкүмран роһта Қусмаин Қаан қешиға келип, тиз пүкүведи, у бир қоли билән уни тутуп, олтарғузмиди. Өзи тәңпуңлуқни йоқатқандәк, еғаңлап турди. 

– Баурчуқ Арт Текингә охшайсәнкән. Қорқумсиз вә адил, – у сәл ойлинип туруп, – Танғутқа йеқин вақит ичидә һужум қилимән. У һәддидин ашти. Баурчуқ Арт Текин мән билән биллә болиду. Һә, сән халамсән? Мән сени Танғутта көрәй... Жушиниң иши гижиң кетиватиду. Хорәзмни техи беқиндуралмайватиду. Шу жәңгә әвәтимән сени. Агаһландуруп қояйки, жәң мәшиқ әмәс. Жушиниң қол астидики уйғур ләшкәрлириниң көпчилиги өлүп кәтти. Бу сартауллар жутида қошун башлиғи Арисланхан, Бузарлар өлди. Улардин кейин уйғур ләшкәрлирини балилиримға, башқа багатурларға бөлүп беривәттим. Бир қисмини Чағатайға, азирағини Толи вә Үкетай қошунлириға қошувәттим. Дадаң әкәлгән ләшкәрлириниң һәммисини Жушиниң қолиға өткүзүп бәрдим. Баурчуқ Арт Текин Жушини яхши көрәтти. Берип көргин. Әнди чиқип тур.

– Хоп, Тәңриқут Қааним! – дәп кәйнигә меңип, шатрдин чиқти. У йәнә хушхой еди. Һәммә аң-таң болуп қарашти. 

Бир көзлүк нойонни Чиңғизхан көп тутмиди. Амма Қусмаинниң қәлбигә дәрру тәшвиш кирди. “Бир көзлүк нойонни Қаан нәгә әвитәркин? Мән уни қандақ тапимән? Немә қилсам боларкин? – дәп ойлиди. Уни төрт көз билән күтти. Көзи шатрда еди. Немишкиду күзәтчиләр шатрдин хелә нери туратти. – Бу немә? Гәп аңлимисун дегиниму? Бир көзлүк нойонға Қаан мәхпий тапшуруқ бериватамду, йә?! – дәп тәхмин қилди Қусмаин. – Әң болмиғанда, қайси жәңгә қатнишиду, шуни биливалсамди. Жаһан иш болаттидә”. 

Ангурат-нойон Баурчуқ Арт Текин әвәткән хәт һөжжәтни тапшурди. Танғутларниң Қаанниң йоқлуғини пайдилинип, қутираватқанлиғини Қарақурумда Чахә, Бөрте Уджен Сечен Хатун Оттура Азиядин апарған Теркен Хатунни вә башқиларни қобул қилип алғанлиғини, Отчегин-нойон танғутлар билән техичә соқушуп келиватқанлиғини, Аргасун-хуурчиниң яш балиларни нахша ейтишқа үгитиш ишиға дәрһал киришкәнлигини, қизи Алтун-Бике, уйғур Тататуңа, Бөрте Уджен Сечен Хатунниң аманлиғини тәпсилий баян қилди. 

– Мана Баурчуқ Арт Текинниң билдүрүши шундақ болди. Һеч немә қошмидим. Ичимдин тоқимидим.

– Танғут! Бурхан! – дәп чишлирини ғучурлатти. – Йәр йүзидин йоқ қилимән. Тохтап тур сән!

Чиңғизхан йәнә шүк олтарди. У Алак-нойонни сориди. 

– Алак-нойон һәққидә гәп барму? 

– Чока алтун оғрилиған екән. Баурчуқ Арт Текин униң ғәзнигә қол салғанлиғи үчүн жазалиған. Униңға бәргән жаза – өлүм екән. 

– Баурчуқ Арт Текин достумниң дөлитидә қозғилаң болдиму? 

– Болмиди.

– Булаң-талаш ишлиричу?

– Болмиди.

– Идиқут ғәзнисигә қол салғанлар можутму?

– Болмиди. Яқ.

– Уйғур қизлириға өйләнгән моңғул барму?

– Йоқ.

– “Улуқ Яссиға” беқинимиз.

– Баурчуқниң аилә тибабити течму?

– Теч, – бешини көтирип Қаанға бир қисма қариғанлиғидин Қаан қәлбидә дәрру гуман пәйда болди.

– Айкүмүш Мәликини ким күзәтти?

– Мән... Йәнә үч ләшкәр.

Ич-ичидин гәпләр бошаватқанлиғи, сөз вә авазниң чиң әмәслигини Қаан синчилап қарап туруп, һәқиқитигә йәтти. Амма Қусмаинниң бекар кәлмигәнлигини Чиңғизхан сәзди. Бир көзлүк бәри бир уйғур қолидин өлидиғанлиғини ичигә пичип қойди. Қачан вә қәйәрдә Ангурат-нойонниң беши жуда болғанда, һәммә ашкарә мәлум болур. Чиңғизхан һазирла Баурчуқ Арт Текингә чүшәргән көләңгүси үчүн бир уруп, бешини жуда қилар еди. Ангурат-нойон Қаанға керәк. Бундақ адәм моңғул қошунлири арисида йоқ.

– Идиқут қиличлири өткүр! Пәхәс бол дәп ейталмаймән, – деди Қаан терикип. – Мән сени бу яққа чақиртип елишта чоң сәвәп бар. Сән Жушини өлтирисән... 

– Хоп! – һодуқмиди нойон.

– Кейин сени мән өзәм өлтиримән. Идиқутта қилған гунариң барғу? 

– Хоп, улуқ Тәңриқут Қааним! Гунарим бар! 

Қаанға қарши сөз ейтиш өлүм билән баравәр еди. Амма бир көзлүк нойон Қаан қолида өлүшкә мәғрурланди вә уни шану-шөһрәт дәп чүшәнди. Нойон Қаанға Мәликини қәлбидә сөйгәнлигини ейтмақчи болди, ейталмиди.

– Кәлгән һәммә ләшкәрләр Жушиға барсун. Силәрни мениң пайлақчилирим униң қешиға апириду. 

Бир көзлүк нойон буйруқни елип, бешини егип чиқип кәтти.

Қаан бир көзлүк нойонниң кәйнидин гәп қилди: “Достум, балам Баурчуқ Арт Текинни рәнжитипсән. Көзүңдин сәздим, көрдүм... Қусмаин беһөдә кәлмиди. Мениң буйруғимни Жушиға ейтисән... Жушидин пана издәйсән... Оғлумни маңа садиқ киши өлтүрүш лазим. Сән һис-туйғудин мәһрум. Ундақ һис-туйғудин жуда болған нойонларниң маңа кериги йоқ...”.

У орнидин туруп кәң сериқ шатр ичидә йәнә: 

– Танғут, Бурхан, – дәп мушлирини түрүп, аччиғиға бәс келәлмәй алтун саплиқ қамчисини икки қоли  билән егип сундурувәтти вә пеқиритип өй сиртиға ташлавәтти. Күзәтчиләр алтун саплиқ қамчиға қарап қойди. – Қанчә жил болди, жәң қиливатимиз. Немишкә бит-чит қиливәтмәймиз? Танғут мәғрур! Бурхан мәғрур! Биз көп чиқимдар болдуқ, көп ләшкәр баш әгдүргән шәһәрләрдә қелиш керәк. Уйғурлар аман болсун! Улар бизни чүшәнди. Найман хани Күчлүкни бәрбат қилишта мениң һәссәм чоң болғачқа, мени пир тутуши керәк. Уйғурларға ишинимән. Баурчуқ Арт Текингә ишинимән. Чағатай, Жуши, Жебе-нойон, Сүбетайлар бу йәрдә қалсун. Өзәм, Толи, Үкетай, у яқтин Баурчуқ Арт Текин қошулиду. Танғутниң тописини асманға етивәтмәймәнму! Һә, алдираш лазим. Оттура Азия тәғдири мениң қолумда. Иран, Әзәрбәйжан, Авғанстан, Әрмәнни баш әгдүрдүм. Йәр, зәр, алтун, күмүч, миңлиған қулларға егә болдум...

 Чиңғизхан Моңғулға кетиш сәпириниң тәрәддутиға жиддий киришти... Өзи беқиндуруп алған шәһәрләрни Жуши, Чағатайларға қалдурди. Уйғур-Идиқутини Баурчуқ Арт Текинниң өзигә һәдийә қилди. Әнди бу йәрдә жүргән уйғурлардин қомандан Малик шаһқа Хорасанниң доруғуси, уйғур бай-бәглири Ха-ла-и Ха-чиға Бәлхни башқурушқа алтун пайзини бәргән. Цюле-ли Бе-вачиға, Жалалидинға қарши жәң жүрүшигә қатнашқанлиғи үчүн икки йүз чарвичилиқ йәр бөлүп бәргән вә Күнюй шәһиригә доруға қилип сайлиди. Чиңғизхан Шундақла бесивалған шәһәрләрдә һәрбий хизмәттә көплигән уйғур ләшкәрлирини қалдурған еди...

ОҚ-Я КИРИЧИДАtc "ОЋ-Я КИРИЧИДА"
Айкүмүш Мәликә аппақ тәнлиригә қарап, у өзиниң әмәстәк жиркәнди. Шуңа у теним пакиз болсун дәп, жуюнмақта. Униң қешида пәдәзлигүчи қиз қарап туратти. 

– Бәдинимгә алдиримай қара. Бүгүн Баурчуқ Арт Текингә көрситимән. Яхшилап қариғин.

Пәдәзлигүчи қиз өткүр вә чирайлиқ көзлири билән Айкүмүш Мәликиниң тенигә синчилап қарап чиқти. 

– Һеч немә көрмидим, Мәликәм. Сүттәк ақ, бежирим ақ, нурлуқ Мәликәм! Немә дегән гөзәл вә назук қамәткә егә сиз. 

Айкүмүш Мәликә назук бармақлиқ қизниң қолидин тутуп, үзигә қариди.

– Сән һәм нурлуқ, қәлбиң очуқ қиз. Худайим турмушта бәхтиң ечилғай. Һә, Қусмаин оғлум, мән билсәм, сени сөйидекән. Оғлумниң сени сөйгини бәк яхши болғай. Мән рази. Амма Баурчуқ Арт Текин жанаплири иккиңларниң сөйгү мунасивитиңларни билмәйдиғу дәймән. 

– Билип қалсичу, меһриван Мәликәм! – қизниң көзигә дәрру яш кәлди. Титиригән аваздин чоңқур тәшвиш сезилип туратти. 

– Идиқут өзи чоң инсан. Бәлки қаршилиқ көрсәтмәс дәймән. Һазир ядимда, дадам жугини тәтүр кийип, Турпан базириға отун тошатти. Апам допиға кәштә бесип, содигәрлик қилатти. Апам допиларни маңа кийгүзүп:

– Қараңлар, силәргә маштақ яришиду, – дәп мени көрситип, допа сатидиған. Бир күни базар ичидә хәлиқ опур-топур болушуп кәтти. 

– Немә вақиә бу? – дәп дадам бизниң қешимизға жүгрәп кәлди. – Немишкә адәмләр у яқ-бу яққа жүгришип қалди? 

Адәмләр бир жигиткә баш әгмәктә. Мән қизиқ көрүп, уни көрәй дәп алдиға бардим. Үч киши:

– Нери кәт, нери кәт! – дәп маңа вақириди. 

Мән гәпни тиңшимидим. 

– Егилип салам қил! – дәп йәнә вақириди байиқи киши.

Мениң чирайлиқ вал-вул кийингән жигиткә көзүм чүшти. У тохтап маңа қарап күлүп туратти. 

– Допам яришиптиму? – дәп соридим мениңдин көз алмай турған беганә жигиттин. 

Базарда тирикчилик қиливатқанлар һәйран болуп, қизни қоршавалған еди. 

Беганә жигит маңа жавап бәрди:

– Зәп яришипту допа. Нәччә допиңиз бар? 

– Билмәймән, апам билиду, – дәп һодуқуп қаптимән.

Беганә жигит йенидики үч атлиқ кишигә:

– Бу қизниң һәммә дописини сетивелиңлар, – дәп һөкүм қилди. 

Улар мениң қолумға күмүч пулни тутқузди... Мән чәксиз хошал болдум. Әтиси һелиқи үч атлиқ киши базарға келип, бәәйни мени йеқин тонуйдиғандәк, ишәшликла қолумдин тутуп, чирайлиқ һарвуға олтарғузди. Мән қарши болмидим. Апам вә дадам зарлинип, кәйнимдә жиғлап қалди. Бир аз меңип, мән олтарған һарву әтрапиға сепил соқулған, қоллириға қилич, қалқан тутқан кишиләр қоршап турған чоң һашамәтлик бена алдиға келип тохтиди. Икки қанатлиқ чоң дәрваза ечилди. Мән олтарған һарву дәрваза ичигә кирди. Еғир дәрвазилар дәрру тарақ-туруқ қилип йепилди. Мениң допилиримни сетивалған һелиқи жигит алдимға чиқип күлүп қарап туратти. Бу жигит Уйғур-Идиқут дөлитиниң Идиқути Баурчуқ Арт Текин екән...

Бәхитлик яшидим. Кейин мени худа урди...

Пәдәзлигүчи қиз бу гәпниң ақивитидин қорқти вә тәшвишлинип деди:

– Уни хатириңиздә сақлаш, унтумаслиқ нәқәдәр зөрүр. Бәзи вақитта унтуш у һәм шу дәрижидә зөрүрдур.

– Роһий азапқа чидалмайватимән, қизим. Бешимға йәнә чоң қайғу чүшти. Қусмаин кәтти. Уни сән билисән. Мениң өчүмни алимән дәп өзи һалак болса, қандақ қилимән? Бир көзлүк һайванни өлтүрүш оңай әмәс. Бекар әвәтиптимиз. Бекар! Хәп! 

– Қусмаин қайтип келиду, Мана көрисиз бир көзлүк нойонниң жаһанда тирик жүрүшкә һәққи йоқ. Иплас, мунапиқ, хәсис, пәскәшни ужуқтуруш қолдин келиду. 

– Қусмаинниң қолини чиң тут. Баурчуқ Арт Текин маңған йолда маңмаңлар, униңға мениң илтимасимни ейтқин. Қусмаинниң қолида полат қиличи бар. Дүшмән үчүн бир қилич азлиқ қилиду. Сән һәм қолуңға ал қиличиңни. Бирақ һеч кимгә баш әккүчи болмаңлар. Дүшмәнгә ишик ачма, сәждә қилма, Бәшбалиқниң азатлиғи, мустәқиллиги үчүн жаза жүрүшидин қорқмаңлар. Қусмаин оғлум қорқса, сениң тәғдириң мениң тәғдиримгә охшап қалиду. Гепимни тоғра чүшән, өлсәкму, тирик қалсақму, уйғурлар ата макани, уйғур зиминида болсун... 

Улар йәнә узақ муңдишип олтарди. Айкүмүш Мәликә Чиңғизхан өлгәндин кейинму, уйғурларниң пажиәлик азап-оқубәтлирини баштин кәчүридиғанлиғини чоң тәшвиш вә қайғуруп изһар қилған еди... 

Пәдәзлигүчи қиз бу Мәликиниң ахирқи сөзи екәнлигини билмигән еди. У Мәликиниң хасгаһида олтирип, кечилик кийимлирини кийиндүрди. Ахшам сүкүнати созулған вақитта Айкүмүш Мәликә ери Баурчуқ Арт Текиндин уйғурниң мустәқиллиги, азатлиғи, Чиңғизхан һәққидә, Алтун-Бике тоғрилиқ көп сориди. Таң йоруғанда, үз-көзини жуюп, Будқа келип, узақ чоқунди. 

– Намубуд! Намударам! Намусаң! Мән саңа етиқат қилимән, бойсунимән... 

Баурчуқ Арт Текин буни адәттики чоқунуш дәп чүшәнди. Бирақ талаға чиқип қайтип өйгә киргәндә, Айкүмүш Мәликә техила Буд алдида тиз пүкүп олтарғанлиғини көрүп, неминиду гуман қилди. 

– Худадин немини сорап ялвурисән.

– Қусмаин оғлумға пана болуң, Тәңрим! – дәп ялвуруватимән.

Баурчуқ Арт Текин бу жавапқа ишәнди. Аялиниң көзигә тиклинип азирақ қарап туруп, талаға чиқип кәтти. 

“Демәк, Баурчуқ Арт Текин һәммини билидекән. Һә, мән йошуруватимән. Униңға жүриги немә дәп пичирлидекин? Әлвәттә, қарғуниң көзини йоқат дегәнду! Һә, шундақ, чоқум шундақ деди. Мени қачан вә қайси күни өлтүриду? Һаманәм өлүмәнкәнғу. Униңдин көрә өзәмниң өлгини яхши болур...”

ЖАЗА ЖҮРҮШЛИРИtc "ЂАЗА ЖЉРЉШЛИРИ"
Баурчуқ Арт Текин ордиға кирип, өзиниң авалқи орни Идиқут тәхтигә келип олтарди. Тәхтниң оң тәрипидә Атай Сали, сол тәрипидә Тарқан Билгә Буқа олтиратти. Бу иккинчи новәтлик һәрбий кеңәшни чақириш еди. Идиқутниң һәрбий кеңишигә Уйғур-Идиқут хақанийәси шәһәрлириниң Бәшбалиқ, Турпан, Куча, Астана, Қариғожа һаким-бәглири қатнишивататти. Бу мәслиһәт – сорун моңғулниң Танғут дөлитигә қилидиған жаза жүрүшигә Уйғур-Идиқут дөлитиниң ярдими вә беваситә қатнишидиған һәрбий күчи һәққидә еди. Баурчуқ Арт Текин Чиңғизхан ләшкәрлириниң Оттура Азиядә көрсәткән қәһриманлиқлирини, зәпәркә йәткәнлигини ейтти. 

– Чиңғизхан Тәңриқут уйғурларниң қилған ярдимидин мәмнун, – дәп қошуп қойди. 

Һеч ким һеч немә демиди. Пәқәт Тарқан Билгә Буқа Баурчуқ Арт Текиндин пикир қилишқа рухсәт сориди. 

– Мәрһәммәт, – деди. 

– Уйғурлар Ғәрбий Қитанниң зулумидин қутулди. Бәшбалиққа көзи чүшкән Хорәзм шаһиниң үни өчти. Әнди биз үчүн танғутлар, чинлар хәтәрлик. Танғут дөлити Моңғул достимизғиму баш әгмәй турупту. Чиңғизханға һәрбий күч билән ярдәм қилғинимиз хоп болиду. Урушқа қатнишидиған уйғур қошунлириниң сани бу дөрән аз болсун. Моңғул урушиға ярдәм қилидиған уйғур қошунлириға қоманданлиқ қилиш вәзиписини Уйғур-Идиқути жанабий Баурчуқ Арт Текин өз үстигә алсун!

– Мақул болдум! – дәп жавап бәрди Баурчуқ Арт Текин. – Бу қетимқи уйғурларниң алдида алаһидә вәзипә можут. Тәңриқут Қаан достумниң ейтишичә, идиқутлиқлар Танғут жәңлиригә алаһидә муһапизәтчи қошун тәшкил қилиши керәк. Мени вә Чиңғизханни қоғдаш, қошунларниң тәртип-интизамни сақлиши үчүн алаһидә муһапизәтчи қошунни тәшкил қилишимиз лазим. Ундақ қошун Йортуғ яки Қоруғдаш қошунимиз мени вә Чиңғизханни ариға елип маңиду. Алаһидә муһапизәтчи қошун моңғулларниң вә уйғурларниң дөләт байриғини оттурисиға бир тәрипидә алтә, бир тәрипидә үч шехи бар алтун рәңлик арча чүширилгән көк-қизил шайә байрақни, күмүчтин қуюлған омутлар көтиришип, толуқ қураллинип, Танғутқа жаза урушиға атлиниши лазим. Чарлиғучилар биздин болиду. Урушқа қатнишидиған һәр бир ләшкәрдә Қаш тешидин ишләнгән егәр-тоқум билән он Идиқут ети инъам қилинсун. Бизгә әң авал жирақтин оқ-я атидиған, йеқинлашса нәйзә билән тутидиған батур оғланлар лазим.

– Кәминилири алий пикриңизни қувәтләймән вә бизниң Турпандин миң атлиқ қошун болиду. 

Кочо һакими Тоғрал Янақ бәг:

– Биз һәм миң атлиқ қошун тәйярлаймиз. 

Устаз Атай Сали:

– Яшлардин йүз миң раһипни беримән, – деди Баурчуққа тик қарап туруп. 

Баурчуқ Арт Текин униңдин чоң мәмнун болди. 

– Биз, уйғурлар, течлиқни халайдиған хәлиқ, – сөзини давам қилди Атай Сали. – Һеч бир дөләткә күч көрсәтмидуқ. Һеч кимгә қәст қилмидуқ. Бириниң йерини ат туяқлири билән бесип кир​мигән. Бу дөрән Чиңғизханға әгәштуқ. Бир уйғур иккигә бөлүнүп, Хорәзм шаһлиғиға беқинғинини демисәң, улар мусулман, биз будда динидики уйғурлар. Пәрқимиз шу. Шунчә күч, қуралдин айрилип қалдуқ. Уйғур ләшкәрлириниң жәсиди жирақта қалди. Һәр бир жәңчиниң қолидики қилич, нәйзә, қалқан, оқ-я, омутлар өзимизни өзимиз һимайә қилидиғанға йетәттиғу. Баштики кеңәштә биз тоғра мәслиһәт бәрмигәнлигимизни һазир сези​ватимиз. Гәп, Баурчуқ Арт Текин, сиздә әмәс. Уни һазир чүши​ниватимән. Ярдәмниң чеки барму? Уйғур-Идиқути қанчилик яшайду? Биз зораванлиқ астида қалармизму, дәп тәшвишлинимән. Һазир Чиңғизханға һәрбий күч керәк. Еливатиду, бериватимиз. Әтә улар биздин йәнә немини берисән дәп тәләп қилиду? Берисән, берисән, дәп баримизни йәп-жутуп, түгитип, йәнә бәр дәп сориғанда, немини беримән десәк, һә, шундақму дәп, өз қилич, нәйзимиз билән өлтирип, шәһәрлиримизгә от қоюп, харабилиққа айландуруп қоюши шүбһисиз. Чиңғизхан өзидин вә әвладидин һәр бала қазани күтүшкә болиду. Мени кәчүр, шагиртим. Һәр қандақ еғир жаза болса, мән тәйяр!

Һәммә олтарғанлар жим-жит сүкүт сақлиди. Идиқут Баурчуқ Арт Текин Атай Салиға сүрлүк қариди. Амма Атай Салиниң раст, һәқ гепи Баурчуқниңму қәлбидә бар еди...

* * *

Қарақурумға қиш кәлди. Анчә соғ болмиғини билән, қар наһайити қелин йеғип, йол қатнаш, ат-улақ маңмай туруп қалған күнләрму йүз бәргәнди. Болупму қар Орхон вадисиға қелин яғди. Алтун-Бике Орхонға баралмай, жени қийналғанди. Оғрилиқчә уйғурлар яшиған Орхон вадисиға бериш йоллирини издиди. Отчегин-нойон Алтун-Бикениң Орхон вадисиға учтумтут барғуси келип қалғанлиғиниң сәвәвини билмисиму, уни пайлап жүрди. 

– Мән сизни Орхонға әвитәлмәймән, – деди Отчегин қапақ түргән һалда. – У йәрдә немә бар?

– Жигитим Орхонда туғулған еди... У чүшүмдин чиқмайду. 

– Сизни Уйғур-Идиқути Баурчуқ Арт Текингә ятлиқ қилған әмәсму? 

– У шундақ. Баурчуқ Арт Текин ғәйрий-рәсмий мениң ерим. Мән униң хатуни. Амма уйғурниң қойнида қачан мәңгү ятимән, маңа намәлум. 

– Қопаллиқ сизгә ярашмас, Алтун-Бике. Бир қетим униң қойниға кирдиңизғу. У һесап әмәсму? 

– Сиз маңа қопаллиқ қиливатисиз. Мән һеч кимниң қойнида ятмидим, – дәп Алтун-Бике чирайлиқ күлүп кәтти. – Баурчуқниң кәйнидинла сиз киргән болсиңиз, яқ демәттим. Амма сиз шу күни Чахәниң көңлини алғиниңизни мән һәм билимән. Мән бу ишиңизни Бөрте Уджен Сечен Хатунға ейтип қойсамчу...

– Яқ, Алтун-Бике, ейтмисила. Қаан мениң дәрру бешимни кесивалар. Сизни өлтүрүвәтсәм, немә қилалайсиз?

– Әксинчә, мән сизгә керәк болимән. Ахмақ. 

Отчегин һәқиқәтән қилтаққа чүшти. Алтун-Бикениң кәйнидин у бир аз меңип келиветип:

– Чахәниң ағзини япаламсиз? – дәп ялвурди.

Алтун-Бике уни техиму чөчитип сөзлиди. 

– Чахә ғәзәплинип Қаан ерим кәлгән заманла Отчегинниң бешини чапқузиветимән дәвататти. Мусулман аялларниң қойниға кирип мени унтиди, унтупла қалди, қара  дәп терисигә сиғмай валақлавататти.

– Чахә өзиғу қолумдин сөрәп әкәткән.

– Мән нәдин биләй, ағзини жирмидим, өзи ейтип бәрдиғутаң. 

– Ағзида сөз турмайдиған қанжуқ охшимамду. Билгинимдә, ағзини шу йәрдә житиветәттим. 

– Житалмайсиз. У чирайлиқ ләвләр отида көйүп, йәниму башқа талай вәдиләрни берипсизғу?

– Немини халайдила, Алтун-Бике? – алдиға өтүп, уни торап тохтитивалди. – Пәқәт һеч ким билмисун, өтүнүп сораймән. 

– Һә, мана, әнди иш башқичә. Сизниң айғирлиғиңизни Тататуңа һәм билиду, – дәп вәзийәтни техиму чигичләндүрүвәтти. 

– Тататуңа нәдин билидекин? – чидимай сориди. 

– Тататуңа өзидин сорайсиздә?

– Иплас, қанжуқ! Тохта сени! 

– Ялғуз қалғанда, Чахәни немә қилисиз? Ихтияриңиз.

– Бу немә дегән гәп? Чүшәнмидим? 

– Алди билән мени йолға селиң. Ат берәмсиз? 

– Мениң етимни яритамсиз? – һодуқуп сориди у .

– Ярайду.

– Мәйли бәрдим.

– Рәхмәт. Тататуңа сизгә йолуқиду. Дегинини қилип бәрсиңиз. Мән, Тататуңа һеч немини көрмидуқ. Сиз азат яшайсиз.

– Тататуңаға немә қилишим керәк? 

– Немини илтимас қилса, шуни орунлисила купайә. Сиз байму? 

Отчегин күлди. 

– Нәдики? 

– Бай болушни халамдила? 

– Ким халимайду, дәйдила?

– Мәндә алтун бар.

– Алтун? – көзлиридә учқун әкис әтти. – Қәйәрдин? Сиздә немә қилған алтун болсун? Ишәнмәймән. Һәммә Ғәзнә Тататуңаниң қолида туриду.

Алтун-Бике сирлиқ күлди. Отчегин ағзини қоли билән бесип, ойлинип қалди. 

– Силәргә немә болди? Билишимгә боламду? – дәп сориди Отчегин. 

– Тататуңа Пәри қиз билән яқа жут Қәшқәргә кетиду. Мәнму бу йәрдин тамамән кетимән. Тойдум. Теркен Хатунни азат қилиш лазим. Уни сиз өзиңиз әмәлгә ашурисиз. Идиқут чегарисидин өткүзүп қойисиз. Алтун пайзини Тататуңа басиду. Теркен Хатунни Идиқутниң раһипи Атай Сали чегарисидин өткүзүп қойиду. Баурчуқ Арт Текин бу иштин хәвәрдар. Биз кәткәндә, пайлақчиларға ейтисиз, улар һәм қуруқ қол болмайду. Тола издәп кәтмисун. Мана Тататуңаниң өзи һәм келиватиду..

– Салам, Отчегин ака! – течлиқ аманлиқ сорашти. – Һәммидин хәвәрдарму сән? 

– Шундақ. Билимән.

– Билсәң, яхши, – у алдиримай латиға оралған бир немини йәргә қойди вә у яқ-бу йеқиға сәп селип қаридидә, ечип көрсәтти. 

Униң алдида чокидәк уюл алтун туратти.

– Маңиму бу? Сән буни маңа бериватамсәна? 

– Һә, саңа, жанабий Отчегин. Бизгә қилидиған хизмитиң үчүн. 

– Япирим. Маңиму бу? – һәммини унтуп қелип, шартла алтунни қолиға елип, дәрру қойниға тиқивәтти. – Ейт, хизмитиңдә болимән. 

– Хош, хош! Алдирима. Һә, мону пайлақчиларға, – Тататуңа янчуғидин азирақ уюл ямбуни чиқирип, Отчегинниң қолиға бәрди. – Биз бир үзүлмәс зәнжиргә бағландуқ, – деди ишәшлик Тататуңа.

– Һә, шундақ, – дәп иқрар қилди сәвирлик билән. – Қачан тәйяр болисиләр?

– Әтә кечиси. 

– Мән тәйяр.

– Биз сиздин рази, Отчегин ака, – деди хошал болған Алтун-Бике. – Сизни әнди биз йенип көрмәймиз. 

– Бәлки йенип көрүшәрмиз, бәлки көрүшмәсмиз. Бир буд Бурһан билиду. 

– Сизниң алийжанап адәмгәрчилик қилғиниңизни һәммимиз һәргиз әстин чиқармаймиз.

– Һәй, Алтун-Бике, сиңлим, сиз әқиллиқ қиз. Мән силәрни астиртин пичирлишип жүрәнлигиңларни билип жүрәттим, сезипму жүрәттим. Мана бүгүн маңа аян болди. Мәйли немә болсам, болай. Башқа кәлгәнни көрәрмән. Һәммигә мән тәйяр. Әтиниң ғемини қилай. 

– Һә, мәйлиңиз. Биз һәм Теркен Хатун, Пәри қизға ейтайлуқ.

– Келиштуқ! Келиштуқ! 

Сир ечип, сир бағлиған үч киши алдираш тарқашти. 

Отчегин ишини әң авал пайлақчи Хасардин башлиди. Хасар Отчегинни Чиңғизханниң әң ишәшлик қомандани, дәп чоңқур һөрмәтләйдиған. Чиңғизхан кетип, униң тәкливи билән Отчегин Қаанниң аилә-табадитини сақлап вә Чиңғизхан кәлгичә, танғутларға қошун тартип, жәң урушлирини жүргүзүватқан даңлиқ батур еди. Хасар болса, Отчегинниң салқин қан, таш жүрәк пайлақчиси еди. Хасарға төмүрдәк ирадилик, шундақла ички күчкә егә интайин сәзгүр һис-туйғуси бар қатаңғур, жумуқ көз жигит. У техи өйләнмигән. Ялғуз аниниң арзулуқ балиси. Жәң​гивар кереит қәбилисидин еди. Отчегин бир нәччә қетим уни Танғутқа әвәтип, у йәрдики әһвалдин вақип болғандин кейинла ишәшлик қошун тартип, жәң жүрүш  вә урушлирини қилатти. Отчегинниң сөзини, буйруғини дайим орунлатти. “Қандақ бәрсәмкин? Алмисичу? Һә, мени синаватиду, дәп алмай турувалсичу. Қаан талай қетим алтун-күмүч беримән, дәп синиған. Дунияни жәң қилғанда тап, дәп алғанларни сатқун болисән дәп өлтүргән. Бу һейлини пайлақчи Хасар билиду. Уни алдаш қийин. Хасар Чиңғизхан билән Танғут жәңлиригә қатнишип байлиқ жиғимән, алтун-күмүч билән анамни хошал қилимән, апамға Кереит жутидин бир кала сетивалимән. Өзәм өйлинимән, дегән гәплири шундақ ойға патқан Очегинниң есиға кәлди. Хасарниң жисманий ажизлиғи барму, дедидә, бар болмайчу, у әнди һеч қачан жәңгә қатнишалмайду. Һәтта бара-бара пайлақчиму болалмиши мүмкин. У Танғут пайлақчилири билән тутушуп қалғинида, оң путиниң булжуң гөшидин айрилип, сәл току​чаңлайдиғиниму бар. Отчегин шу камчилиғини асасқа алди вә уни аста өзигә чақирди. 

Хасар сәл токучаңлап, Отчегинниң қешиға кирди. Отчегин униңға унчуқмай, толиму узақ қарап олтарди. Хасар чидимай сориди:

– Бир хата иш қилип қойдумму? Билишкә боламду? 

– Моңғул хақанлиғида хизмәт қилалмамсәнкин, – Отчегин еғир һәсрәт билән уһ тартти.

– Немишкә? Немә үчүн? – Хасар тиз пүкүп, Отчегинниң көзигә киривалди. 

– Сән әқиллиқ пайлақчи. Мән сени өзи билип жүриду дәптимән. 

Хасар гәп нәгә берип, тиғдәк санчилғанлиғини билди. Бирақ өз ағзидин чиқарғуси кәлмиди. Униң деми ичигә чүшүп, бешини саңгилитип олтарди. Көзигә яш елип, илтижа қилди.

– Қаан сизни тиңшайду. Мени қоғлатмаң, жанабий Отчегин.

Отчегингә бу ялвуруш оң ямпаштин кәлди. У гепини йопуртуп, жирақтин ой-сирлиқ қилип олтармиди. Топ-тоғра ейтти. 

– Мән сени һимайә қилимән. Хатиржәм бол! 

Хасар орнидин туруп, бир чамдидидә, йәнә тиз пүккән һалда, Отчегинниң қолини сөйди.

– Сизгә ишинәттим. Рәхмәт! 

– Мени тиңша. Иккимиз бир муһим ишни қилимиз. Мән билимән, сән билисән. Ағзиңға мәккәм бол. Мону ямбуни ал! Йәнә алтун беримән!

– Яқ, мени синаватисизғу дәймән. Алмаймән. 

– Алғин, мәнму алдим. Иккимиз атқа мингинимизгә хуш, янчуқта бир мисқал алтун, бир мисқал күмүч йоқ. Жирақта жүргән ләшкәрләр бай болуп кәтти. Мени көп сөзләтмә, өлсәк биллә өлимиз. Бәри бир қачаттекән!

– Ким у? 

– Теркен Хатун, Алтун-Бике, Тататуңа, Пәри қиз билән!

– Мүмкин әмәс.

– Иккимиз мүмкин қилимиз, мәйлима?

– Мәйли.

– Әнди тиңша. Иккимиз Теркен Хатунни вә Пәри қизни Идиқутниң чегарисиғичә апиримиз. У йәрдин қандақ кетиду, бизниң ишимиз әмәс. Алтун-Бикениң ейтишичә, Теркен Хатунни Атай Сали өз зиммисигә алидекән. Қаан Моңғулға қайтқичә, бу ишни қилайли. У Йәттисуда йошурунидиған охшайду. Тататуңани турпанлиқ раһип уйғурлар Қәшқәргә апиридекән. Бу иштин Идиқут Баурчуқ Арт Текин вақип екән. Алтун-Бике биздин кейин Орхонға қарап йолға чиқиду. 

– Қандақ қачуруветимиз? – дәп сориди ағзи очуқ қалған Хасар пайлақчи.

– Алтун-Бике билиду. Уларни қачуруветип, бизгә қачти, тепиңлар дәп вақирайду. Биз издәп маңимиз. Қачқунларни өлтүрүп қайтимиз. 

Хасар күлди. 

– Чүшәндим.

–Бөрте Уджен Сечен Хатун, Чахә, Аргасун-хуурчи биздин шу гәпни аңлайду. Қаанға һәм шундақ дәймиз. Йәнә бир иш һәл болса, униңға дөңгәп қойимиз.

– Ким у?

– Алтун-Бике! Орхонға берип, өлидиған охшайду. Уюштурған шу қиз дәймиз. 

– Алтун-Бике өлмисичу? 

– У һаяттин үмүт үзгини нәвақ. Қарақурум Алтун-Бике үчүн гөрхана. Қаан Алтун-Бике үчүн ата әмәс. Қениға толған әшәддий әждиһадур. 

Отчегин билән Хасар бир пикиргә келип, Хасар чиқип кәтти. Отчегин һеч немә көрмигән болуп, өйдә олтиратти. Ясинип таранған Чахә кирип кәлди, лекин худди бирси билән урушқандәк, көйнигиниң түгмилири үзүлүпту, чачлири пахпийип кәткән. Немә болди, дәп сориғичә, у ғалварап ейтти:

– Бөрте Уджен Сечен Хатун билән селиштим. Раса тиллидим. Жиқитип, көтигә тәптим. Жалаплиқ қиливатисән дәп тиллайду техи. Өзәңни бил, дедим. Аргасун-хуурчини немишкә һәр күни өйүңгә чақирисән десәм, Аргасунниң хуурини тиңшаймән дәйду. Қаан һәм яхши көрәтти дәйду. Аргасун хуурни чалса, мән немишкә аңлимаймән. Сән Аргасун билән ойнаш қилисән десәм, қери аял мениң яқамға есилди. Мән һәм есилдим. Чечидин тутуп, пеқиритип ташлидим. Чиқип кәттим. Кәйнимгә бурулсам, Аргасун хуурини көтирип, қери аялниң йениға кирип кәтти. Мән саңа кирдим. Сән мениң хумаримни қандурисән. Һеч кимдин рази әмәсмән. Һәммиси әр әмәс... Кәл, женим, Отчегин. Сән қувәтлик, сән батур, сән әплик, сениңдин чиқсам, яхши ухлаймән. Маңа Қаанниң кериги йоқ. Маңа сән керәк.

Отчегин Чахәниң бу өз мәйли әмәслигини хелидин бу ян сезип жүрәтти. 

– Саңа кирмисәм, ағрип қалимән! – дәп Чахә Отчегинниң иштинини қоли билән сийпимақта еди.

Отчегин бу дөрән көңүлсиз тәшвиш-ойлардин қутулмай, униңға йеқинлашти... Кейин Чахәдә йә номус, йә һая йоқлуғини билди. Чахә ишиктин чиқип кетип берип:

– Сән мениң Қааним,  – дәп кечини чаң кәлтүрүп, хошал қақахлап күлди. – Һәммиси аңлисун!.. Сән мениң батур Қааним, сән мениң алтунум, сән мениң айғирим! Әтә ахшам йәнә киримән! 

Отчегин кәйнидин чиқип, у яқ-бу яққа чөчүп қаравалдидә, Чахәниң үзигә бир шапилақ урди. 

– Һошуң билән бол. Өлтүрүветимән!.. Қанжуқ! – дәп мүрисидин силкиштүрди. Чахә болса, һеч немә болмиғандәк, қучақлап, Отчегинниң бойнидин қаттиқ чишләвалди. 

– Мениң Қааним, саңа бир сиримни ейтайму? – дәп жиғлавәтти.

Отчегин тиңшиди.

– Мән тоймаймән. Шундақ кесәлгә муптила болдум. Сениң ләшкәрлириң биләнму яттим. Чүшүмдә ялиңач әрни көримән. У көрситип мени чақириду. Мән уни туталмаймән. Қийнилимән. Ялвуруп, жиғлаймән. Алдимдин қаңсиқ бир немиләр еқип кәткәндила охинимән, – у нери кәтти. –Қорқма, һеч кимгә ейтмаймән, – деди аста аваз билән. – Мән йоқап кәтсәм, кәй​нимдин издимә. Мән кесәл. Жуқумлуқ кесәлгә муптила болсам керәк. 

Отчегин көйнәклири сөрүлүп кетип барған Чахәгә қарап, аң-таң болуп қалди. 

Әтиси күндүзи Чахә Пәри қизни чақиривалди. Немишкиду, униңдин кәчүрүм сориди:

– Мән сени қул қилмидим. Қаан қилди. Мән сени маңа қара демидим. Қаан деди. Иккимизниң тәғдири охшаш. Иккимизни Қаан әкәлди. Сән бәхтиңни Қарақурумда таптиң, билимән. Мән тапалмидим. Мениң жутум интайин жирақта қалди. Издисәмму тапалмаймән. Сениң жутуңму жирақта. Бирақ апиридиған Тататуңа бар. Мениң һеч кимим йоқ. Сән мени кәчүргин. Бүгүндин башлап сени, Пәри қиз, азат қилдим. Маңа кирмә. Тататуңаниң қолини мәккәм тут вә у йетәклигән яқа ишәшлик маңғин. Һә, мән Керулен дәриясини яқилап меңип көрәй. Көңлүм шу яққа тартиватидиғу, – дәп чүштин кейин Чахә Керулен дәриясиниң бойида муңлинип, көп олтарди.

Кечиси шақириған су мени чақириватиду, дәп илгириләп маңивәрди, маңивәрди. Үч күн маңди. Һалсизлинип, путида дәрман қалмиғанда, чоң шақиратмида өзини жуйди. Бир кәмдә явайи бөкән, қуланлар дәрия яқисидин жүгрәп өтүшти. Ташлар домулап, дәрия ичини көмүвәтти. Бир таш келип оңдисида айға қарап ятқан найманлиқ қиз Чахәниң ақ маңлийиға келип тәгди. Қиз сүзүк суни бир жутум ичип, жан бәрди. 

Мана келәр, әтә келәр дәп уни һеч ким издимиди. Ач бөриләр Чахәниң узун чечини, боюн, қулақ, қоллириға тақиған зебу-зенәт, алтун күмүчни қалдуруп, ағриқ тәнни йәвәткән еди. 

Алтун-Бике Теркен Хатунни издиди. Теркен Хатун Бөрте Уджен Сечен Хатунниң кийим-кечәклирини йоған даш қазанға селип жуюп, узун тартилған ағамчиға есиватқан йәрдә учратти.

– Һәй, малай мусулман, Теркен Хатун, сән бүгүн кечидә қачисән. Әву дөңни көрүватамсән. Шу дөңниң астида атлар болиду. Кечикмә! 

Теркен Хатун хуш хәвәрни аңлап, көзигә жиқ яш алди. 

– Худа сениң өмрүңни узақ қилсун, қизим! – деди алдираш һөл қоллирини көксигә бесип туруп. – Баримән. Кечикмәймән. Тататуңачу? Пәри қизимчу? 

– Биллә қачисиләр! 

– Тутувалсичу? – тәшвиш қилди Теркен Хатун.

– Қорқма, дегән йәргә Отчегинниң өзи апириду. 

– Худаға шүкри. Жүригим орниға чүшти. 

– Тәйяр болғин! 

Алтун-Бике әнди Тататуңани издимиди. Чүнки у Алтун-Бикедин һәммә әһвални ениқ уққан еди. 

“Баурчуқ Арт Текин, айлинип кетәй уйғурум, өмрүң узақ болғай, өз вәдисидә туруптудә!”, деди ичидә Теркен Хатун вә у бу яққа – Қарақурумға қәлгәндин бу ян қол көтирип, дуа қилмиған еди. Мана әнди Бөрте Уджен Сечен Хатунниң пайлақчилиридин қорқмайла дуа қилди...

Отчегин Бөрте Уджен Сечен Хатундин қорқти. У билип қалса, ойлиған ишларниң һеч қайсиси әмәлгә ашмайдиған​лиғини биләтти. Шуңа у Алтун-Бикегә бу тәрипини алаһидә жекигән еди. 

Пәри қиз Чахәниң пут-қолини жуюп қоюш үчүн су көтирип, униң өйигә кирдидә, чөчигәндәк тез кәйнигә янди. “Техи кәлмәпту. Немә болғанду? Тақ биз маңғиливатқанда, Чахә кеп қалса, балани терийду. Тамиғини берип, чинә-қа​чисини жуюп чиқип кәтсәм, таң атқичә нәдә сән дәп издимәттидә”, дәп Пәри қиз Чахәниң өйини айлинип, нери кетәлмәй, сунтахта болуп жүрәтти. Теркен Хатун болса Бөрте Уджен Сечен Хатунниң кирпиклиридики тәтүр кирпикни жулди, қашни бояп, қашни өчәрди, қашни қақти. Тонурдәк сәмирип кәткән Бөрте Хатунниң путлирини жуюп, тимақлири арисини тазилап болуп, кийим​лирини йөткиди вә қол, бармақ, қулақ боюнлирини алтун, ямбу, үнчә-маржан, үзүк, би​ләйүзүкләр билән безигән еди. Теркен Хатунниң қоллири ти​тирәп, жүриги дүп-дүп соқувататти. Үзидә қан, көзидә чоғ пәйда болғанлиғини мәккар Хатун бирдин сәзди. 

– Ким билән учраштиң сән? Ким билән сөзләштиң сән? Ечип ейтқин? Немишкә қоллириң титирәйду? Әпти-бәшириңдә бир өзгириш барғу?

– Һой, Тәңриқут Қаанимниң әқилдар, һөснидар Хатуни, һеч ким билән учрашмидим, һеч ким билән сөзләшмидим, һә, силәрзә?

– Икки путуңни икки қолуң билән керип тур, чатириңни учуқдап қоймисам, алчаңлап кетипсән! – дәп мусулман мөмүн Хатунниң чатириға урушқа башлиди. 

Қамча зәрбидин чидалмиған ана:

– Товва! Товва қилдим, Алла! Муһәммәт баламниң тилиға кирсәм, бу күнләрму болмас еди. Товва! Товва! Жалалидин, мениң батур нәврәм, қәйәрдә сән? Мән хорландим... – дәп түркий тилда зар-зар қахшиди.

Бөрте Уджен Сечен Хатун бу товва-истиқпарни чүшәнмиди. Бирақ у иштан-көйнигини қамчисиниң учиға иливелип:

– Саңа әр керәк! Тапимән! Көңүл көтирилмисә, Хатун дегән жиғлаңғу болуп кетиду, – деди вә кийимлирини алдиға ташлап бәрди. – Тохта, – дәп қоюп, қамча сепи билән Теркен Хатунниң яш қиз балиниңкидәк қаттиқ турған әмчигини көтирип, көтирип, һәвәс билән қариди. – Қаан еримға лайиқ Хатун охшайсән.

– Маңа Аргасун-хуурчини чақиривәт. Уни Баруун-Хуреде болмиса, Эрдэни-дзудин издә. Хуур авазини сеғинип қалдим, – дәп буйриди. 

Теркен Хатун талаға чиққанда күн патқили нәвақ. Алтун-Бике болса, Теркен Хатунға немә болғанду, дәп әнсирәп издәп келивататти. 

У Теркен Хатунға:

– Немә болди? – дәп сориди Алтун-Бике у ян- бу ян қарап қоюп. – Сени күтүватимиз! 

– Күтүп туруңлар.

– Немишкә? Кәтмәмсәна? 

– Худа сақлисун. Ундақ демә. Кетимән.

– Андақ оюң болса, алдиримамсән?

– Баруун-Хуре ибадәтханисиға баридиған боп қалдим.

– Немишкә? – терикип сориди Алтун-Бике. – Йә апам бир немә ейттиму?

– Һә, тоғра ейтисән, қизим. Маңа Аргасун-хуурчини чақирип бәр дәп буйриди. У киши қәйәрдә, нәни дәп издишим керәк? Маңа апаң Баруун-Хуредин издә, болмиса, Эрдэни-дзу ибадәтханисидин таписән деди. 

– Мән уни бүгүн көрдүм. У Қаан әвәткән яш балиларға нахша үгитиватиду. Аргасун-хуурчи Эрдэни-дзу ибадәтханисида. У анчә жирақ әмәс. Мәйли, берип кәл. Мән сени мәшәдә күтимән. 

Теркен Хатун ибадәтханиниң ишик алдиға келишигила, исриқданни көтәргән раһип чиқти. У раһип Теркен Хатунни дәрру тониди. 

– Сизма? Бөрте Уджен Сечен Хатунниң қулиғу. Һә, немә? Теч-аманму? 

– Һә, мән малийи, Теркен Хатун, тонимидилиму? Бөрте Уджен Сечен Хатун теч-аман. 

– Һә, шүкри! Ким керәк? 

– Жанабий Аргасун-хуурчиға ейтидиған гепим бар!

– Андақ болса, мән униңға сизни кәпту дәп ейтай! – исриқ тутқан раһип ибадәтханиға кирип кәтти. 

Аздин кейин исриғини көтирип чиқти. Теркен Хатунни айлинип исриқдиди. Будда номлирини ейтип чиқип:

– Әнди кирсила, Аргасун-хуурчи сизни күтүп олтириду, – деди вә дүмчәригән пети Теркен Хатунниң үзигә йеқин келип, бир қаривалди.

Теркен Хатун өзигә тонуш болған ибадәтхана ичигә кирди. Аргасун-хуурчи уни хуш кәйпә күтүвалди. Мусулман балилири нахшини ейтип болуп, жүгрәп келип, Теркен Хатунни, худди өз анисини көргәндәк қучақлиди.

– Бөрте Уджен Сечен Хатун әвәтти. Аргасун-хуурчини маңа чақирип бәр дәп буйриди.

Аргасун-хуурчи ойлинип турмиди:

– Һазир, кәйниңдин йетип баримән. Келиду, дәп ейт. 

Теркен Хатун жүгригән пети Бөрте Уджен Сечен Хатунға ейтти.

– Аргасун-хуурчи келимән деди, – дәп ишик түвидә турди.

– Бүгүн кечидә сени чақирмаймән, йетип, уйқаңни ухлавәргин! – деди сәл күлүмсиригән һалда. 

Теркен Хатун гәп қилмай, кәйничә дажип чиқип кәтти. У ятидиған өйигә кетип берип, немә қилимән өйдә. Маңа әнди немә кериги бар? Қарғиш тәгсун, от кәтсун, илаһим! Худа, қайтип көрсәтмигин бу гөрханини, дәп қарғиған пети у өйгә кирмиди, һеч немиму алмиди. Алтун-Бике қаяқта девиди, һуй, һә, маяқта, дөң астида девидиғу, дәп беши төрәп, башқа яққа меңишиға, уни күтүп жүргән Алтун-Бике алдидин чиқти.

– Жүри маяққа, – дәп Теркен Хатунни башлап маңди.

Егиз дөң етигидә Отчегин, Тататуңа, Пәри қиз, Хасар уларни күтүп, тәшвишлинип турған еди. Теркен Хатун уларға салам бәрди.

– Кәлдиңизму, мана ат! Тез мингәйсиз! – деди Отчегин алдирап бирлириниң көрүп қелишидин әндишә қилатти.

Теркен Хатун атқа мингәндә, Отчегин:

– Қени кәттуқ! Мениң кәйнимдин қалмайсиләр. Мән қәйәрдә тохтаймән, силәр һәм тохтайсиләр, – деди.

Бирақ Теркен Хатун егәр үстидә олтиралмай, туруп қалди. Таяқ йегәнлигини һеч ким билмәтти. Теркен Хатун Алтун-Бике билән сәмимий хошлашти. 

– Һәммә қилған адәмгәрчилигиңизгә чоң рәхмәт. Йолуң чүшсә, мениң жутум Хорәзмни көрүп қой! – деди. 

– Қәшқәргә кәл, анар, үзүм, қоғун йәйсән, – дәп әркин күлди Тататуңа. – Бизни унтума!

– Сизгә һәдә, чәксиз миннәтдармән. Чин қәлбимдин мәмнунмән. Сиз һәм бәхит-саадәткә йәткәйсиз, – деди Пәри қиз назук, инчикә авазини чиқирип. 

– Мән һәм силәрни хатирәмдә сақлаймән. Силәр Қаанниң қули әмәс, өз Вәтиниңларниң қули вә булбули. Отчегин, Та​татуңа, силәр Баурчуқ Арт Текингә мениңдин чоң салам дәңлар. Мени Қарақурумда әмәс, мени гөрхана жуттин тапалмайду. Орхондин издисун. Қарақурум мән үчүн гөрхана. Мән Баурчуқ Арт Текинни чәксиз һөрмәтләп, қәдир тутимән. У һәқиқий чоң инсан. Бирақ мән уни сөймәймән. Сөймәй туруп, аяли болалмаймән. Орхон зиминиға Баурчуқ Арт Текин әвладиниң жәсиди көмүлгән. Мән һәм әшу улуқ уйғур әвладиниң қәбирстанлиғидин өзәмгә қилхана тепивалимән. Баурчуқ Арт Текингә  дегән өзәмниң һөрмитим. У Бәшбалиқтин мени дәп әмәс, Қаанни дәп кәлгән еди. Мени қедимий уйғур жути Орхондин издисун.

Алтун-Бике өзини туталмай жиғлиди вә аста кәйнигә қайтти. Отчегин атлирини тараслитип Идиқутқа қарап йолға чиқти. Һәш-пәш дегичә бу әтрапта атниңму, адәмләрниңму қариси көрүнмиди. Моңғул чегарисиға йеқинлашқанда, Отчегин етиниң бешини тартип тохтатти. 

– Тататуңа, һелиқи қәғәз барму? – дәп сориди. – Болса, әкәл бери.

– Бар. Мана, – у янчуғидин чиқирип, алтун мөр бесилған буйруқни униңға узатти. 

Отчегин қәғәзгә көз жүгәртти вә қәғәзни Хасарға тапшурди.

– Чегариға йеқин қалди. Мошу қәғәз билән сән бизниң алдимиздин барғин.

– Хоп, болиду.

Хасар буйруқни елип, чегариға қарап, етини чепип кәтти...

– Ха! – деди доғлаң чегаричи. – Ха! – дейишип чегаричилар Хасарни тохтитип сориди. – Нәгә? Кимгә барисән? 

– Мән – Хасар.

– Билимиз. Рухсәт қени?

– Қаанға керәк адәмләрни елип маңдуқ. Һеч ким билмисун, көрмисун. Улар өтүп кәткичә бу йәрдә өзәм туримән. Мана Қаанниң алтун мөри. Мана Қаанниң мубарәк қоли, көрдүңму? – дәп чегаричиларға вақириди. – Кәт! Нери кәт! Қаанниң алтун мөрини көрмәйватамсән? – дәп йәнә қаттиқ вә чөчитип тәһдит қилип вақириди Хасар. – Йоқилиш, мәхпий иш! Қаанға керәк адәмләрла өтиду! – дәп чегаричиларни нери қоғлавәтти. 

Һәш-пәш дегичә, Отчегин чандурмай өтүп кәтти. 

– Өтти, кәтти. Әнди чегариға егә бол! – дәп уларни чақирди вә өзи Отчегинниң кәйнидин қоғлап маңди. 

Турпанға кәлгәндә, Тататуңа:

– Биз мәшәдә қалайли. Қәшқәргә мәшәдин кетишкә болиду!– дәп Отчегингә илтимас қилди. – Мону алтун мөрни, Отчегин ака, саңа бәрдим. Убдан сақла, йоқитип қойма йәнә. Бир илтимасим, Қаанниң сүритини сизған едим. Ғәзнә бар өйгә ташлап кәттим. Бөртегә тапшурғин. Яхши сақлиғайсән. Дуния көп... 

– Мақул, әкәл, алтун мөриңни, – дәп алтун мөрни янчуғиға селип қойди. – Мәйли бу йәрдә қалсаң, қал. Бол! Алдира! 

Пәри қиз иллиқ күлүмсирәш билән хошлашти. Пәри қиз етини девитип, Теркен Хатунниң йениға кәлди вә қолидин сөйди.

– Әлвида, ана! 

– Әлвида, қизим! Бәхитлик бол! 

Мана булар Бәшбалиқ шәһиригиму йеқинлишип қалди. Уларни Уйғур-Идиқут дөлитиниң будпәрәсләр устази Атай Сали күтүвалди. Отчегин Теркен Хатунни Атай Салиға тапшурди. 

– Баурчуқ Арт Текин жанаплири буйруғини орунлидим. 

– Бизму күтүп жүрәттуқ, хәвәрдармән. Жанабий Идиқут маңа ейтқан, – деди мәмнун болуп Атай Сали. – Бу чоң иш жүрүңлар, меһман болуп кетиңлар!

– Рәхмәт! Йолда йәйдиған тамақ бар. Вәзийәт жиддий вә кәскин, алдираймиз. Алтун-Бикедин чоң салам. Алтун-Бике Орхонға кәтмәкчи. Жанабий Идиқут Алтун-Бикени әнди Орхондин издисә болур. Шу саламни йәткүзүп қоярсиз. Тәпсилатини Теркен Хатун ейтип берәр. 

Әнди Теркен Хатунға қариди.

– Хәйир, әлвида, Теркен Хатун! Сизниң азаптин азатқа чиққиниңизни тәбрикләймән.

Отчегин етиниң бешини буриғанда, Теркен Хатун қолини көтәрди. 

– Тохта, укам! Сениңдин мән бәкму рази болдум. Өзәңму пәхәс бол. Һәй, шәпқәтлик вә меһриван, Алла таала, егәм, Отчегин бәндәңни төһмәттин, ялихорлуқтин өзәң сақлиғайсән. Яман адәмләргә учраштурма. Жүригигә қувәт бәр! – дәп худаға икки қолини көтирип, илтижа қилди. – Әлвида, сехи қәлб Отчегин. Хасар саңиму көп рәхмәт.

Булар шундақ сәмимий хошлашти. Отчегин, Хасар өз жутиға қайтти... Теркен Хатунни Бәшбалиқта һеч кимгә көрсәтмәй, Баурчуқ Арт Текин дәм алидиған, булақ бойиға селинған чирайлиқ өйигә апарди. Үч күн ятти. Теркен Хатун қувитигә кәлгәндә, Атай Сали униң қешиға кирип деди:

– Бүгүн меңип кетишиңиз керәк! – деди сипайә меһриванлиқ билән. 

– Мәйли, жанабий, мәйли! Өзәм ялғуз... – үнлири титирәп чиқти. – Қайси вадида, далада тенәп жүрәрмән. Қайси улуқ суда еқип өләрмән... Өз жутумниң етигидә өлүшкә худа несип қилса болаттиғу! – Теркен Хатун көзлиригә толған йешини кәң етигигә сүртти. – Һәй, худа рәһим қил.

Униң дәрди наһайити чоң, пушаймини ичигә толған.

– Хата қилдим, өзәмдин болди! – дәп аста сир сандуғини ачти Теркен Хатун Атай Салиниң һәммини сезидиған, ойлайдиған киши екәнлигини тоғра байқап. – Шу хатаға йол қойғанлиғимдин мени мошу азапларға салди. Мениң гунайим көп. Өлгичә товва-истиқпар қилимән, бирақ орниға қайтип кәлмәйду. Оғлум Муһәммәт шаһниң, нәврәм Жалалидинниң, пүткүл мусулман мөмүнләрниң өлүмигә мән сәвәпкар болдум. Тәхт дегән тирик адәмләр, тирик йәр, тирик су, тирик шәһәр екәнлигини әнди билдим. Бирләшкән болсақ, мусулманлар тирик қалармеди. Мән билидиған шунчилик көп мусулман қошунлири – һәммиси қирилип кәтти. Бизниң қурал-ярақ өзимизниң бешимизни чапти. Қандақ наданлиқ! Биринчи дүшминимиз Чиңғизхан болса, иккинчи дүшминимиз наданлиқ болди. 

Сөзини бөлмәй, тиңшап турған Атай Сали деди:

– Шөһрәт мәнивий мукапаттур. Бу мукапатқа һемишәм лайиқ болуш лазим.

– Раст. Һәқ гәп. Һәммидин айрилдуқ. Лайиқ болалмидуқ. Һе-ей шаһлар шәһири әзиз Хорәзм қени? Улуқ Сәмәрқәнт, Бухара қени? Мечит, мәдрисә Қуръан Кәрим билән  биллә көйдиғу! Муққәдәс жутларни көйдүрүветип, мән тирик жүримән. Йәнә йенип жутумни беганә адәмдәк яқилап баралмай жүргинимни қара. Мусулманлар жутини жутум дейишкә һәққим барму? Һәққим йоқ. Тирик қалғанлар кәл, улуқ ана Теркен Хатун дәп қучақ йейип қарши алмас. Улар мени аяп қоймас. Мәйли, үзүмгә түкәрсун, мәйли тиллап ақарәтлисун. Чидишим керәк. Өлтү​рүвәтсун. Мән рази. Пәқәт өз жутум топриғида қалсам купайә! 

– Жутиңизға аман-есән барғайсиз. Әң муһим һөкүм – хәлиқ һөкүми. Қандақ һөкүм чиқириду барғанда көрисиз,– деди Атай Сали гәпни кесип.– Кәттуқ!

– Мәйли, болмиса!– еғир турди Теркен Хатун. Өлгәнләр тирилмәс, тирикләр үчүн ахир мән жутниң бир мисқал тописиғу... Мәйли кәттим. Баурчуқ Арт Текинни көрсәм болатти! 

– Танғут урушиға тәйярлиқ қиливатиду, һәрбий күч жиғиватиду. 

Атай Сали Идиқутниң Теркен Хатун билән үзму-үз учри​шалмайдиғанлиғиниң башқа муһим сәвәплирини ейтмиди. 

– Мәйли, болмиса! Аллаға аманәт. Улуқ жигит өзиниң уйғур дөлитидә шану-шөһрәткә йәтсун! Дөлитиниң хәлқи аман болсун! Уйғур-Идиқут дөлити һеч кимгә хар-зар болмисун. Уйғур тописи, уйғур даласи, уйғур байлиғи – әбәдий-әбәт өз мираси болуп қалсун! Амин!

Атай Сали үч уйғур жигитигә Теркен Хатунни Шәрқий Қара​ханиларниң шәһири Йәттисуғичә узитип қоюшни тапшурған еди...

– Биз мәшәдин кәйнимизгә қайтимиз, – деди жигитләр Или дәриясидин өтүп, йәнә бир аз маңғандин кейин. – Жутиңиз жирақ әмәс, бу йәр хәтәрсиз. Өңкәй мусулманлар.  

– Мәйли, болмиса! Сүйигим топиға айлинип кәтсиму рази болған роһим Идиқутни ташлимайду. Топа болуп учсам, топам уйғур зиминиға берип қошулиду. Бир көзүм оюлса, жүрәк қәлбим билән силәрниң мустәқиллигиңларни тиләймән. Жүригим тохтиса, роһим силәрни азатлиққа апиридиған йол көрситиду. Хәйир! Әлвида, уйғур қериндашлирим! 

Дини башқа, тили, дили бир қериндашлар муқәддәс Или дәрияси бойида бир-биридин әйнә шундақ айрилған еди. Бу мәңгү айрилиш еди...
ОҒУЗХАН ОҚ-ЯСИtc "ОЅУЗХАН ОЋ-ЯСИ"
Қусмаин Жуши билән тез арида ака-ука болуп, муңдишип кәтти. Жуши дәсләп Қусмаинниң мусулманлар дөлитигә қандақ қилип вә немә сәвәптин кәлгәнлигини билишкә һәрикәтләнди. Қаан оғли көрүнүштә сүрлүк болғини билән, ич-сир елишқанда мунайим, ақ көңүл, чоң инсан екәнлиги Қусмаинни қайил қилғанди. Жуши бу чағда Хорәзм тәхтидә чиң олтарған екән. Һазир кәмгә Оттура Азиядин униңға Хорәзм ханлиғи тәккән еди. Уларниң дунияға тонулған мәдәний мираси әсәр-етиқати бар. Бу тәвәдә мәшһур өлүма, алимлар өткән вә бар. 

– Баурчуқ дадаң немә қиливатиду? – дәп сориди Жуши, – сөзни мәхсәтлик һалда башқа яққа йөткиди. 

Қусмаин һеч немини йошурмай, очуқ жавап бәрди.

– Танғутлар билән болидиған урушқа тәйярлиқ қиливатиду. Униңдин авал сениң жутуң Қарақурумға берип қайтти. Мәшәдин Хатун-қизларни, жиққан-тапқан дунияни хәтәрлик чоң йолларда меңип, аман апирип тапшурупту.

– Сиңлим Алтун-Бике қандақ екән? Дадаңниң ағзидин аңлидиңму? – Жушини байлиқ әмәс, униң пүтмәс байлиғи Алтун-Бике вә акиси Баурчуқ Арт Текин еди. 

– Яхши охшайду. Дадам Ангурат-нойонға ейтивататти. Саңа Ангурат-нойон гәп қилмидиму? 

– Яқ, у маңа һеч немә демиди.

– Дадам Жушиға ейт, Алтун-Бике теч-аман, толиму сеғинипту дегән еди. 

– Ангурат-нойон уни маңа ейтмайду. Сәвәви, сиңлим Алтун-Бикениң яхши көргән кереитлиқ жигитини қарғу өлтүргән әмәсму? У Қаан билән йәккә-йеганә, йошурун сөзләштиму? 

– Һә, сөзләшти. Мән уни талада толиму узақ күттүм. Һә, немә Қаан билән болған йеганә учришиши муһим учришишмеди, ака? 

– Сән бир көзлүк нойондин нери жүргин. Байқа, пәхәс бол, уқтуңму?! 

– Уқтум. Ангурат-нойон мениң устазим. У яман адәм әмәс. Гепиңгә ишәнмәймән, – дәп һеч немә билмигән болуп, бир көзлүк нойонни ялғандин махтиди. – Уни Қаан чәксиз һөрмәтләйдекәнғу, ишиниду, сән һәжәп униңға ишәнмәйсән? У яхши адәм...

– Ангурат-нойонни маңа әвәтиш сәвәви бар. Мени өлтүрмәкчи. 

– Яқ, яқ! Хаталишиватисән, ака. У интайин пак, вижданлиқ, номусчан, таза адәм.

– Һә, мәйли , шундақ дәйли, амма пәхәс болайли. Сән һәм байқап жүргин. 

– Мақул, байқисам, байқап жүрәй!

“Бу иплас адәмни Қаан шуниңға чақириптудә. Йәккә-йеганә Қаан билән болған узақ сөһбәт Жуши акамни көздин йоқитиш екәндә. Бу интайин чоң қатил екән. Япирим, қатил адәмләр шундақ мулайим, сәвирлик, сипайә боламдекинә?”, дәп тәшвишләнди ичидә. 

– Атиму өз балисини өлтүргүзәмду? – қийнилип сориди Қусмаин Жушидин. – Ейтқина, ака, бу дәһшәт әмәсму. 

– Қаан әқлидин адашқанлиғини өзигә, укилирим Чағатай, Үкетай, Толиғиму ейтқанмән. Укилирим бу гепим, бу оюм үчүн мени әйиплишиду. Мәйли, өз пикримдә қалимән. Қаанниң тутқан йолиға Алтун-Бике иккимиз қарши. Әгәр Алтун-Бике сиңлим жанабий Баурчуқ Арт Текингә ятлиқ қилинмиған болса, уни аллиқачан көздин йоқитиветәтти. Алтун-Бике интайин зерәк қиз.

Қусмаин бу гәпни аңлап, аң-таң болуп, йәнә сориди.

– Дадамниң хатуни бармеди? Мән немишкә билмәймән? Апам немишкә билмәйду? 

​ – Апаң билиду, – дәп жимип қалди Жуши. 

Қусмаин сүкүт ичидә, беши төвән чүшти. 

– Танғут урушиға қатнишамдила, Жуши ака?

– Қатнашмаймән. Қаан дадам жәң қилиштин авал кеңәш чақирип қалса, мән у кеңәшкә әттәй қатнашмаймән? Буни Қаан сезип туриду. Шуңлашқа Қаан мени һалак қилиш йолида меңиватиду, дәп ойлаймән. Маңа Хорәзмни башқуруш купайә. Мән бу жутни қәдирләймән. Хәлқини өз әркигә қоюп беримән. Мечит-мәдрисиләрни әксигә кәлтүримән. Қутупханида көйгән ғәзнә-китапларни Иран, Ирақ, Идиқут, Қәшқәр, Чин, Шам, Мисир шәһәрлиридин издитимән, тапқузимән. Йәр һайдап, ашлиқ тәргүзимән, көйгән дәрәқләрниң орниға яш көчәтләрни тикимиз, олтарғузимиз. Мошундақ ишларни қилсамму, биз моңғулларниң гунаси жуюлмайду. 

– Бу йәрдә жәң түгисә керәк. Қатнишалмидимдә? – дәп Жушиниң диққитини өз мәхситигә қаратти у. – Мән устазим билән мәшиқ өткүзүшүм керәк.

– Мениң биләнчу, өткүзмәмсән? Немишкә? Мениңдин қорқамсән? 

– Алди билән мәшиқни бир көзлүк нойон билән өткүзүп көрәй, униң билән күчүмни бир синап бақай. Устазим әмәсму, рәнжип қалмисун. Устазимдин адәм өлтүрүштә қоғдиниш мәшиқлирини, ат билән жәңгә кириш, аттәк күч жиғиш, оқ-я етиш, униң киричида боғуп өлтүрүш усуллирини убдан биливелиш мениң үчүн муһим. 

– Қени, көрәй. Көрсәт һүнириңни! – Жуши қизиқип қалди вә Ангурат-нойонни чақиртти. 

Һәш-пәш дегичә Ангурат-нойон кирип кәлди. Бу йәрдә икки адәм бар еди. Жуши вә Қусмаин. Қусмаин күлүмсирәп туратти. Бир көзлүк нойон келип, Қусмаин билән көрүшти. Көрүшүп туруп, униң сирлиқ көзигә узақ тиклинип, шагиртниң бу йәрдә немишкә олтарғанлиғини вә Жушиниң чақириш сәвәп-мәхситини ениқ биләлмиди. Қусмаин күлүп турувәрди. 

– Шагиртиң сениң билән мәшиқ өткүзүшни халайдекән, – деди Жуши. – Шуниң үчүн сән бу йәрдә. Саңа ғәлити туюлуватамду, йә? Оюн чиңға чиқип, бир-бириңларни рәнжитип қоймаңлар.

Ангурат-нойон һә, дәп азирақ тәшвишләнди. “Бу Жушиниң йол-йоруғиму? Мениң оюмни у немидин сезип қалди? Мән жим жүримән. Сөзүмдин иливалдиму десәм, униң билән очуқ сөһбәттә болмидим. Жуши сәзгүр жигит. Уни билимән. Чиңғизхан билән йәккә сөзләшкинимни Қусмаин ейттимекин? Ейтқан болуш керәк! Қусмаинда башқа сир йоқ. Көргинини ейтип бәрди, халас. Жуши мени Қаан билән болған учри​шиштин униң Идиқуттин мени әттәй чақиривалғинидин, әл​вәттә, гуманланди. Қусмаин өзи халиғандиму? Өзи халиса, мәйли гәп-сөз йоқ. Жуши Қусмаинни немишкә дәй-дәйгә салди? У мени аста олтирип синайду, тайлиқ. Мән һәқиқий һүниримни сениң билән йәкму-йәккә чиққанда көрситимән. Мени алдалмайсән”.

– Хорәзмни сиз башқуруватисиз, жанабий Жуши! Қусмаин мәшиғи үчүн бәш-алтә мусулман тепилмидиму? – деди ялған күлүп.

– Дегиниңизчә болсун! Бирақ алди билән Қусмаин иккиңлар күч синишип көрүңлар! Ахирида мусулманларни әкиримән.

– Һә, бу гепиңизгә һашкалла! – дәп қолини көксигә қойди. – Қусмаин уйғур балиси. Атиси өлтүрәлмигән мусулманларни оғли өлтүрсун.

Ангурат-нойон зәнжир чапан, бешиға қулақлирини йепип туридиған добулға кийди. Сол қолиға қалқан, оң қолиға нәйзә алди. 

– Қени, маңа һужум қил! – дәп униң алдида турди. – Қорқма, мән сениң бешиңни қилич билән чапмаймән. Нәйзә тиғини жүригиңгә санчиймән. Бирақ қолуңдики қурални мәккәм тут. Зәрбидин сунсиму, сунуғини йәргә ташлиғучи болма. Қени, тәйярму сән? 

– Тәйяр, устазим! – Қусмаин салқин жавап қайтурди.

– Қени башлидуқ. Сениң алдиңда устаз йоқ. Дүшмән! Әшәддий дүшминим дәп һужум қил.

– Раст, сән дүшмән, – дәп күлди Қусмаин. Һәр иккиси полат қиличлирини ялт-юлт қилип, көтиришип қойдидә, зәрбә билән қарас-қурус қилип, қиличлишип кәтти.

– Қалқан билән өзәңни һимайә қил. Мән саңа немә дәп үгәттим? – вақириди Ангурат-нойон терикип. 

Қусмаин йеник һәрикәтлинивататти. Униңға бир көзлүк нойонниң зоқи кәлди.

– Һә, мана, дурус! Ур! Дүшмәнни қорқут, дүшмән күчлүк.

Ангурат-нойон өз бешидики  хәтәрни ойлимай, Қусмаинни туруп-туруп илһамландуруп қойди вә ғәзивини ойғатти. Қусмаин бар күчини жиғип, қаттиқ бир урғанда, бир көзлүк нойонниң қолидики қилич қарс сунуп, сунған парчиси нери берип, күндә қахланған иландәк, пақирап ятатти. Бир көзлүк нойон шу хил күчниң Қусмаин вужудида жисим-қамитидә барлиғини мошу кәмгичә сәзмигән еди.

– Сени қара, ярайсән! – дәп күлүшигә, Қусмаин униң жәйнигигә бир тәпти вә қолидики қилич суниғи йәргә чүшүп кәтти.

– Ал қолуңға нәйзини! – һүрпәйди Қусмаин.

Бир көзлүк нойон аң-таң болуп, сәл қорқуш, һодуқуш билән сунған нәйзисини иңишип, қолиға алди. 

– Тартинма, мени айимиғин. Мән һәм саңа чоң дүшмән. Қени, қени! Һужум қил! Сән мениңдин қорқисән. Мән сениң чоң дүшминиң болимән! – дәп Қусмаин униң аччиғини кәлтүрди. 

Бир уруп нәйзә тиғи билән қалқинини тешивәтти. Ангурат-нойон сәл кәйнигә дажип қалди.

У хәтәрни сезип:

– Сәвир қил, һошуңни жиғ! – дәп вақириди.

– Сәвир түгиди. Әнди қолумға чүштүң, иплас!

– Мениң қенимни қайнатма, Қусмаин!

– Сәвир түгиди! Әшәддий явуз дүшмәнсән!

– Мениңму түгиди, – бир көзлүк нойон бар күчини жиғип, униң ниқап үстидин қаттиқ қадап турған нәйзиси билән шагиртини нери иштиривәтти. – Болди, тохтитайли. Чинға чиқип кәтмәйли йәнә.

Қусмаин униң қолидики нәйзисини жулувалди. Қалқанни болса, жәйнәккә тепип чүширивәтти. Жуши жигит һәрикитидин чоң давани қозғаватқанлиғини дәрру байқиди. Қусмаин һужумини суслаштурмиди. 

– Қатил, сән қатил, дүшмән. Ахир сениң тәғдириң мениң қолумда. 

Қусмаин күтмигән пәйттә устазиниң қосиғиға нәйзини бир санчип қалди. 

Мана мошу дәқиқидин башлап, Қусмаинниң байиқи дәватқанлири оюн әмәс, раст екәнлигини очуқ билди. 

– Мәшиқни тез тохтатсила, жанабий Жуши! – дәп Жушиға қариди Ангурат-нойон. – Балилиқ қиливатиду. Тохтатсиңизчу? – қосақтин ақан қанни қоли билән мәккәм тутуп туратти. 

Ангурат-нойонға Қусмаин әмәс, өзиниң өлүми керәклигини Жуши сәзди. Шуңлашқа Қусмаинниң бир дәрди бар, алидиған өчи бар екәнлигини очуқ билгәчкә, уни:

– Мәшиққу, жанабий Ангурат-нойон. Оқ-я етиш қалдиғу! Қусмаинниң көңли қалмисун. Қаан билип қалса, сиз әйиплик болуп қалисиз.

– Немишкә? 

– Қусмаин гөрүгә кәлгән жигит. Дадамниң бәшинчи балиси Баурчуқ Арт Текинниң әзиз балиси. Һә, йәнә байқимастин, нәйзә, қилич тенигә тегип кәтмисун. Баурчуқ Арт Текин бизгә садиқ. Қусмаин бир немә болса, уйғур-моңғул қарс-қурс тутушуп қелиш хәтәри бар екәнлигини билисәнғу? Мәшиқ давам қилинсун. Мән һөзүрлиниватимән. Қалтис шагиртиң бар екән. Яхши тәрбийиләпсән. Қәйсәр жигит! 

Жушиниң гепи уни тәшвишләндүрди вә шуниң билән биллә әттәй қиливатқан ишмекин дегән гуман туғдурди. 

– Тиришчан жигит! Идиқут қомандани болалайду, – деди.

Қусмаин теч туралмиди. 

– Қатил сән, зомигәрсән! Виждансиз адәм. Сән устазим әмәс, у оқ-яни егиз көтирип көрсәтти. – Мана көрдүңму, қарғу? Көрмидиң! Монуни оқ-я дәйду, – у оқ-яни дәңләп көзигә тиқти. – Оғузхан бовамдин қалған мирас. Биләмсән, мән сени Оғуз бовамчә өлтүримән!

У оқ-яниң киричи билән шап қилип бойнини боғувалди. 

– Қоювәт! 

– Яқ! Һеч қачан! Дүшмәнни биләмсән, Оғуз бовам қандақ өлтүргән? Оқ-яниң киричи билән боғуп өлтүргән. Сени шундақ боғуп өлтүримән. 

Киричта боғулуп, нәпәси сиқиливатқанлиғиға чидимиған Ангурат-нойон:

– Қоювәт, саңа өлтиридиған мусулманлар тепилиду! Қоювәт! Шагиртим, ундақ қилма! Балилиқ қилма, – дәп ялвурушқа башлиди. 

Қусмаин Ангурат-нойонниң канийидин қаттиқ сиқип, бешини бир пеқиритивәтти. Бир көзлүк нойонниң нәпәс елиши дәрру тохтап, икки пүклинип, йоған бәсти билән Қусмаинниң путиға гүпла қилип жиқилип чүшти. Жуши шу ғәзәпни билмәкчи болуп сориди:

– Немә қилған бу? – орнидин турмай сориди Жуши.

– Айкүмүш Мәликә апамни хорлиған... ақарәтлигән, камситқан, зорлуқ қилған вәһши һайван. Өчүмни алдим, ака, ахир! Қаан дадаңға берип ейт, гөрүгә кәлгән идиқутлиқ жигит өлтүрүвәтти, дәп ейт. Анам үчүн женим пида. Өчүмни алдим...

Қусмаин оқ-яни пеқиритип, нери ташлавәтти. Униң пүтүн тени таштәк қетип қалған еди. 

– Ярайсән, қәйсәр жигит! У мени өлтүргили кәлгәнди. Мени йәнә бир қатилдин сақлап қалдиң, иним. Қаанға бу ялғуз көзлүк қарғуму яқмиған. У бурундин паскина адәмди. Дадам маңа йәнә қандақ қатил әвитәркин?.. Сән ярайсән, оғул бала!

– Амма бу қетим Чиңғизхан хаталашмайду.

Қусмаин Жушиниң қешиға келип, жүкинип олтарди...

ОРХОН ҚӘБИРСТАНЛИҒИДАtc "ОРХОН ЋЌБИРСТАНЛИЅИДА"
Отчегин Хасар, Теркен Хатун, Пәри қиз вә Тататуңалар қачқан кечиси Алтун-Бике үчүн дәһшәтлик, қорқунучлуқ түн болди. Керулен дәриясиниң қирғиғидики чирайлиқ ақ өйләрни айлинип чиқти. Чахә өйдә йоқ еди. “Көрүнгәнниң қойнида йетиптудә у қанжуқ”, дәп ичидә өчлүк билән тиллиди. Отчегин кәлмигән охшайду, униң йоқлуғини пайдилиниптудә! Алтун-Бике Бөрте Уджен Сечен Хатунниң ишигигә келип тиңшиди. Аргасун-хуурчиниң чалған хуур авазима аңланмайду. “Қара, қери Хатун, әқиллиқ, чечән Хатунниң қиливатқан қилиғини, техи бизгә ундақ қилма, мундақ қилма, дәп әқил үгитида, қери жалап. Қаанниң көзигә сәнму топа чечиватисән, һә. Жуши акамни дадамниң өч көрүп қелишиға пәқәт сән әйиплик. Қаанға балаңғу Жуши, ундақ ят көрмә, дәп немишкә ейталмайсән?”. Алтун-Бике чидимиди. У ақ өйниң ишигини ачти. Аргасун-хуурчи Бөрте Уджен Сечен Хатунниң қешида ятқан еди. Бөрте учтумтут йүз бәргән вақиәдин чөчүп кәтти. Аргасун-хуурчиниң үзигә йотқанни йепип қойдидә, ич көйгән билән дәс туруп, Алтун-Бикениң канийиға есилди. Өйдин күч билән иштирип чиқиривәтти. 

– Уятсиз! – дәп Алтун-Бикениң үзигә бир шапилақ урувәтти. – Қандақ һарсиз сән? Номус-иман дегән йоқ екәнғу сәндә! Йоқал көзүмдин.

Алтун-Бике өйгә қайтип кирди.

– Мән Қаан дадамға ейтимән. Сән мениң анам әмәс. Һәммини дадамға ейтимән. Аргасун-хуурчи иккиңларни қошуп ейтимән. Дадамни билисән! – немишкиду, жиғлавәтти қиз.

– Путумни сөй.

Бөрте Алтун-Бикениң тоғра мүжәзини билип, униңға ялвурди:

– Сөйәй, балам, сөйәй, мени айиғин!

– Қоллиримни сөй!

– Сөйәй, балам, сөйәй, мени айиғин!

– Йәш көйнигиңни!

– Йешәй, балам. Мана йәштим. Вай, шәрмәндә,ейтмиғин, балам, ейтмиғин! 

– Көйдәр иштан-көйнәкни!

Бөрте очақта көйдүрди.

– Көйди. Көрүватисән. Вай, шәрмәндә болдум, шәрмәндә! Дадаңға ейтмиғин.

– Аргасун-хуурчини қоғла өйдин.

– Һәй, бала-қаза, чиқ өйдин! Тур! Бол, тур! 

Аргасун-хуурчи өйдин чиқмиди. Бөртегә бир қарап, көзи чаниғидин чиқип кәтти вә Алтун-Бикегә вақириди:

– Һәй, қанжуқ, бу апаңғу, ахири. Бу немә дегән уятсиз сән! Аһанәт қилма! 

– Мәнму уятсиз, сәнму? Дадамға ейтимән.

– Ейтсаң, ейт! Дадаңдин қорқмаймән. Қанчә жил болди апаң әр көрмиди... Ейтсаң, ейт!

– Яқ, ундақ демисила! Балам, ейтма! Йоқал, һуй, өйүңгә кәт!– дәп униңға вақириди.

– Мәйли, кәтсәм кетәй. Чақиртқан чеғиңда, дәрру кечикмәй келимән, Бөрте Уджен Сечен Хатун.

У қараңғуда ялаңғидақ өйгә қарап маңди. Униң өйи ибадәтханиниң ичидә бир еғиз бөлмидә еди. Хатун, бала-жақиси йоқ. Пәқәт хуур челиш билән, нахша ейтиш билән даңқи чиққан киши еди. “Өзи чақирип, өзи қоғлайду. Кәлмәй қойимәнчу, аччиғимни кәлтүридиған болсаң”, дәп ойман-чоңқурда путлишип, жиқилип туруп, хапичилиқта шу гәпни қилди ичидә. 

Алтун-Бике Бөртегә иман сирини ейтти. 

– Мени издимә, апа! Мән жигитим өлгән Орхонға һазир кетимән.

– Немишкә издимә дәйсән, қизим? – дәп байиқи дәрт-әләмгә, бу дәрт-әләмгә чидимай көйүп жиғлиди. – Қаан болса, бу күнму йоқ еди. Өз йеримизму йетәттиғу! Бизниң қут-бәрикитимиз бизни ташлап кетиватиду. Кәтмә, қизим? Сениң жигитиң, ериң уйғурғу, Баурчуқ Арт Текин!

– Яқ, апа.  Мениң ерим – моңғул, кереитлиқ жигит. Роһини һәр күни көримән. Мени чақириду. Кечә вә күндүзи шу роһ билән биллә. Мән дадамни көрүшни халимаймән. У адәм сияқидин чиқип кәтти, һәтта бегуна уйғурниму гунаға, қанға патурди. Мени издимәймән дәп вәдәңни бәр. Яқ десәң, дадамни күтимән.

– Мәйли, әйтәвир, Моңғул зиминида тирик жүрсәң болғиниғу, қизим.

– Мениң жәсидим Орхон зиминида болиду. Жигитимниңму қәбри әшу Орхон зиминида. Издәп аварә болмаңлар! Бир чағларда инақ яшаттуқ. Дадам бизни ойлимай, гөрхана издәп, яқа жутларға кәтти. Дадамни қарғиған адәмләр сени, мени қошуп қарғиди, әлвәттә. Көз яш яман, апа. Полат қилич тутқан дадамға қой, бизни ташлима, бәрикәт-қуттин айрилип қалимиз дәп ейтишқа ағзиң бармиди. Һәрбий худа Сельдегә: “Я худа, еримни өлүмдин сақлиғайсән!”, дәп Қаанниң тирик жүрүшини тилигәнсән, тиләп жүрүвәргин. Һә, мән ундақ Сельде дегән уруш худасини тонумаймән. Мениң буд Бурһан хударим бар. Йетиду. 

Алтун-Бике Бөртедин туюқсиз кәчүрүм сориғуси кәлди. Балилиқ һиссияти, меһри ойғанди, әтималим. Анини қучақлап, һәсрәт отида көйүп жиғлиди. 

– Кәчүр мени, ана! Мениңдин рази боп қал! Кәчүр! Мән сени хорлидим.

Бөрте Уджен Сечен Хатунму өзини тохтиталмай, үн селип жиғлавәтти. Узақ жиғлап, балисини қиялмай, амалсиздин:

– Мени немишкә айимайсән! Сән мениң қанитимғу! Сән мениң баламғу!.. Кәчүримән! Кәчүрдүм! Бирақ кәтмә! Мени ташлима! Мени зарлитип қоймиғин!...

– Әлвида, ана, әлвида!

Алтун-Бикениң путиға бирси чоқмақ билән урғандәк, аста тәсликтә қәдәм ташлап чиқип кәтти...

– Алтун-Бике, қизим! Мени ташлима! – дегән ана авазини қизи хелә вақит аңлап турди.

Қиз тәйярлап қойған атқа миндидә, атни қамчилап, көздин ғайип болди...

– Ор-хон! – дәп кечини чаң кәлтүрүп, бар авази билән вақириди Алтун-Бике. – Ор-хон! 

Бу Алтун-Бикениң пани дуния билән мәңгүлүккә жуда болған ахирқи авази еди...

Отчегин, Хасар Идиқуттин келишигила, Бөрте Уджен Сечен Хатун ғалварап, униңға вақириди. 

– Нәдә жүрисән? Немә қилип жүргән адәмсән? Қени тәртип? Сени Қаан бу йәрдә тәртипни сақла, мениң аиләмни сақла, дәп жекип ейтқан әмәсмеди? Унтуп қалдиңму, йә? Теркен Хатун қени? Пәри қиз қени? Нәдә улар? 

Отчегин Бөрте Уджен Сечен Хатунниң мошундақ терисигә сиғмай, ичи-тешидин йерилип, көкәп, көкирип, ғәзәп сүйини ичидиғанлиғини биләтти. Отчегин сәвирлик билән жавап бәрди:

– Һеч немини унтумидим. Улар қечип кетипту. Издәп кәлдуқ. Тапалмидуқ. 

– Вай, өләй. Қечип кәтти дәмсәна? 

– Һә, шундақ. Биз кәйнидин қоғлап изиға чүшүп, издидуқ. Уйғур-Идиқут чегарисиғичә бардуқ. Чегаричиларму көрмидуқ дәйду. Тататуңа чегаричиларға алтун соға қилиши мүмкин? Соридуқ, ейтмайду. Яқ, көрмидуқ дәп, мүрисини чиқирип туриду. Пайлақчиларни қачқунларниң кәйнигә селип қойдум.

– Йә, сән һәм алтун алдиңму? – дәп көзигә көзини қадап турувалди Бөрте Уджен Сечен Хатун. – Бәлки сән өзәң уюштурғансән? Бәлки өзәң Идиқутқичә апирип қойғансән? Әмсә кимниң иши бу? 

Отчегин чандуруп қоймай дәп, ойлинип жүръәтлик билән жавап бәрди.

– Мән апирип қоймидим. Мән уюштурмидим. Алтун алмидим. Мән буни өзәмниң шәнигә болған ақарәт дәп чүшинимән вә сизгә жанабий Бөрте Уджен Сечен Хатун рәнжишимни билдүримән. Уюштурған адәмни билимән.

Бөрте Уджен Сечен Хатунниң қапиғи техиму чүшүп кәтти. 

– Ким? Ким? – қелин ләвлири көкирип, чишини чишиға бесип, аранла туриду. – Ейтмамсән, жинайәтчини немишкә йошуруп турисән? 

– Сиз бәри бир маңа ишәнмәйсиз.

– Немишкә ишәнмәттим. Исмини ейт. Қаттиқ жазалаймән. 

– Алтун-Бикениң қоли бар. Қизиңизниң иши бу.

Бөрте Уджен Сечен Хатунниң бешиға чақмақ чүшкәндәк, ағзи ечилип, көзлири чаниғидин чиқип, турупла қалди. Узақ сүкүнаттин кейин, Отчегин әттәй деди:

– Қизиңизни чақирайли, сорап көрсила.

Бөрте Уджен Сечен Хатунниң чекә томурлири йерилип кетидиғандәк, лоқулдап кәтти. Жүрәклири қепидин чиқип кетип, иккигә бөлүнүп, һаяти тохтап қалидиғандәк, бир хил уруштин үзүлүп соқуп, үзүлүп соқуп, үзүлүп тохтап, туруп-турупла тез со​қуп, санчип, беарам қилди. Алтун-Бикениң мени издимә дегинидә бир гәп бар екәндә, дегән тәшвишлик ойлар бешидин өтти. 

– Алтун-Бике шу ишни қилған болса, издимә. Издәткүзмә. Қизимниң өзини әмәс, өлүгиниму тапалмайсән. Һәммиси өлсун. Қирилип кәтсун! Бөригә йәм болсун!

Отчегинниң тәшвиши бесилип, өзини йеник вә әркин тутти.

– Алтун-Бике нәдә өзи? Сиз билән учраштиму? 

– Издимә дедимғу, издимә Алтун-Бикени, – өзидин нери иштәрди.

– Хоп, жанабий Бөрте Уджен Сечен Хатун!

– Чахәни издә. У һәм йоқ. Бирақ у Найманға қачмиди. Мошу әтрапта. Нәгә кетәтти? 

– Хоп, болиду.

– Алтун мөр қәйәрдә, – сориди Бөрте Уджен Сечен Хатун. – Тататуңа алтун мөрни өзи билән әкәтмигәнду? Қәйәргә йошурғанду у? 

– Хасар иккимиз Тататуңаниң өйини ахтурайли.

– Мәйли, амма алтун мөрни издәп тап! Тапмисаң, Қаан алдида жавап берисән.

– Хоп! – деди Отчегин вә у Тататуңа ятқан ақ өйниң ичигә кирди. 

Отчегин янчуғидики ғәзниниң алтун мөрини қолиға елип, Бөрте Уджен Сечен Хатунниң алдиға көтирип ачиқти.

– Мана алтун пайиз бар екән. Ташлап кетипту.

– Әкә маңа. Алтун пайизға мән егә. Қаанниң ғәзнисини өзәм сақлаймән.

Отчегин алтун пайизни Бөрте Уджен Сечен Хатунға  беривәткинигә хошал болди. 

– Чахәни издәймән.

– Мәйли.

Отчегин билән Чахә Керулен дәриясиға берип, дайим суға чөмүләтти. Униң сирлиқ долқунлирини тиңшап, бир-бирсини қучақлишип, сөйүшүп, еғинап йетип, талай қетим таңни атқузғанди. Отчегин у яқ-бу яққа бекардин бекар ат чаптурмай, тоғра Керулен дәриясиниң бойини яқилап меңип издиди. Отчегин Чахәни тирик бүк-барақсан тал түвидә путини суға чилап олтириду. Уни күтүватиду, дәп алдириған пети өзи билидиған жайғиму йәткән еди. Аттин чүшүп, тал арисини ечип кирди вә йеник вақириди.

– Ча-хә-ә! – дәп авази билән Керулен вадисини чаң кәлтүрүп вақириди. У йәнә етини йетәкләп, издәшкә башлиди. Лекин кәчкичә Чахәни издәп тапалмиди. Пәқәт һерип тәрлигән, үз-көз, маңлийини соғ суда жуюватқанда, қап-қара узун чач еқип келип, Отчегинниң қолиға оралди. Бу Чахәниң чечи еди. Отчегин-нойон тонуди. Чачни судин сүзүп елип, узақ қарап турди. Бу чач Чахәниң чечи екәнлигигә техиму ишәнди. 

“Чахә өлүп кетиптудә!”, дәп бир тәрәптин еғир тинди. Иккинчи тәрәптин хошал болди. Чүнки өлгән адәм Отчегин мениң ерим еди, дәп әнди һеч кимгә ейталмайдиғанлиғи уни бәкму чоң тәшвиштин қутулдурған еди. Отчегин Чахәниң чечини көтирип, сәл жуқурилап берип, униң дәрия қирғиға ташлавәткән алтун һалқа, биләйүзүк, үзүк вә мончақлирини тепивалди. 

“Бөрә йәп кетиптудә!”, дәп пичирлиди Отчегин. 

Отчегин Бөрте Уджен Сечен Хатунниң алдиға келип, Чахәниң чечини вә қалған алтун мончақлирини қолиға бәрди.

– Мана тепилди, өзи йоқ! 

– Мону халтиға зебу-зенитини селип қой. Қаан сориса, мана дәп көрситимән, болмиса ишәнмәйду, – дәп Бөрте Уджен Сечен Хатун чирайлиқ, кәштилик кичиккинә халтини Отчегинниң қолиға тутқузди. – Сал! 

Отчегин-нойон һәммини халтиға селип, халтиниң ағзини бағлап, яңливаштин Бөрте Уджен Сечен Хатунниң қолиға тутқузди.

– Мана, Чахә! 

– Бар, оқитиңни түз қил! – Бөрте Уджен Сечен Хатун Отчегингә соғ қариди. – Қаанниң әркә Хатуни еди, – дәп халтини аста сийпап қойди.

Отчегин чиқип кәткәндә, Бөрте Уджен Сечен Хатун  байиқи халтини елип, ақ өй ичидә турған марал мүңгүзигә илип қоюп, ечинған һалда узақ қарап олтарди. 

– Қәлбиң нурлуқ, очуқ, йоруқ, вижданиң пак Хатундиңғу! Өлүвалғиниң немиси? Ағриймән дәп ейтсаң болматтиму? 

Бөрте Уджен Сечен Хатун уни инсан сүпитидә бәкму аяп, көзигә яш алди. 

ӘЖДИҺА ОЙЛИРИtc "ЌЂДИЊА ОЙЛИРИ"
Чиңғизхан Қусмаинни чапармән әвәтип, Сәмәрқәнттики Қараргаһиға чақиртивалди. Жуши Қаанниң бекардин чақирмайватқанлиғини билди вә бу чақириштин интайин тәшвишләнди. “Қусмаинни немә қилиду, немини сорап билиши мүмкин? Ишәшлик адимини ужуқтурған уйғур балисини аяп қоярму? Баурчуқ Арт Текинниң достлуғидин гуманланған йери барму? Уйғур-Идиқутидики әһвални билгүси кәлдиму? Танғутқа болидиған жәңгә идиқутлиқларниң һәссиси болмай қаларму, дәп әндишә қиларму, йә? Һәр һалда Қаанниң ичидә ениқлашқа тегишлик бир чоң сир бар”, дәп ойлиған Жуши алдирап келип, атқа мингиливатқан Қусмаинға деди:

– Танғут урушиға бармиғин. Баурчуқ Арт Текин қатнашса, купайә. Жәңгә кирсәң, нойонлар сениң бешиңни чепип ташлайду. Бир көзлүк нойон үчүн өчини алмай қоймас, дәп ойлаймән. 

– Немишкә ундақ ойлайсән, Жуши ака? – дәп бу гәпниң түвигә йәтмәйла сориди Қусмаин күлүп туруп. 

– Сән бир көзлүк нойонни өлтүргиниң растқу? Раст. Бу вақиәни аңлиди. Бирси болмиса, бирси қиличини тик көтирип туриду. Бирақ Қаан бу өлүмни Жушиниң қоли дәп ойлиди. Мәйли, шундақ ойлиғини яхши. Илтимас, иним, сән Идиқутта қал! Апаңниң қешида бол! Сән Баурчуқ Арт Текинни тиңша, мақулму? Вәдә берәмсән? Әкәл қолуңни! 

– Бармаймән! – дәп у Жушиниң еғир қолини тутти. – Сәнчу? Танғутқа бармамсән? 

– Бармаймән. Өлүм йәр илғимайду. Танғут зиминида өлгичә, мөмүн мусулманлар зиминида өлгиним әвзәл. Әлвида, иним! Бу көрүшүш ахирқи көрүшүшимиз болар! 

Қусмаин аттин чүшти вә Жушини худди өз акисидин айриливатқандәк, өзини басалмай, бағриға мәккәм бесип туруп, титирәп жиғлиған еди. 

– Қой, болди! – тәсәлла бәрди Жуши көзидики яшқа егә болалмай. – Тәғдир дегән мошундақ. Дадаң улуқ зат. Пәхәс болсун! Әлвида, иним! 

Қусмаин Жушидин айрилалмай, жүрәк-бағри өртилип, ичидә чоңқур аяп, пут-қоли бошап кетип, аранла етиға мингән еди. ..

Чапармән уни хелә нерисида күтүп туратти. 

– Бол, кечикиватимиз! – дәп қапиғини түрди чапармән вә Қусмаин етиниң кәйнигә өтүп, униң етиға икки қамча урди. – Бол! 

Қусмаин күтмигән йәрдин чапармәнниң бешиға икки қамча урди. 

– Бешиңни чепип ташлаймән. Қени, һүрпийип бақ маңа! – деди қаттиқ ғәзәпләнгән Қусмаин. 

Чапармәнниң тилиға сөз кәлмиди. Немишкиду, жим болуп, сәл кәйнидә келивататти.

– Гәплишип маңмамсән? 

– Болмайду, мүмкин әмәс, – деди бешини чайқап чапармән.

– Қаандин қорқимән дегин.

– Һә, қорқимән. Мениң акам чапармәнди, – сөз башлап қойди чапармән ичидики сирниң түгүчини йәшкән һалда. – Акамниң етиниң пути сунуп, кечиккән екән. Кәлгән заман акамни моңғулчә союветипту. Көрдүм. Мән у чағда Үкетай қошунида жәңчи едим. Мана һазир мән акамниң орнида чапармән. 

– Чапармәндә немә әйип бар? 

– Бир Тәңриқут Қаан билиду. Жәң худаси Сельде Қаан билән сөзлишидекән. Йеңилмайду, өлмәйду. Қорқмиғиниңни мән көрәй, сән немә қилип жүрисән? Баурчуқ Арт Текин немә қилип жүриду? Қорққиниңлардин жүгрәп, қил, әт дегәнлирини орунлаватисиләр. Ялған дәп көргинә? Дәләлмәйсән. Тилиң көйиду. 

Қусмаин ағзиға су алғандәк, гәп қилалмиди. 

– Һә, демиң ичиңгә чүшүп кәттиғу? Қорқма, мән гәп тошумаймән. Пәқәт сән толиму яш. Техи талай қисмәтни баштин кәчүрисән. Һазир сениң дадаң чоң дәрт-әләм ичидә жүриду, бәлки. Уни, байқишимчә, сән билип кәтмигән охшайсән. Қаан немини сориса, жүръәтлик жавап бәр. Ейтқан сөзүңдә ясалма махтанчақлиқ болмисун.

Наһайити жүдәң, көзлири йоған чапармәнниң ичидә чоң бир сирниң ятқанлиғини вә уни аяп ейтқанлирини очуқ сәзди.

– Жушиниң дегинини қил. У тоғра ейтиду, – дәп қалди йәнә. – Жуши улуқ қомандан. Үкетай униң қолиға су қуюп берәлмәйду. Бирақ у тәрса адәм. Қаан иккисиниң арисида дайим мажра болуп, турғини турған. Или дәриясидин өтүп, уни мом яғачқа бешини төвән қаритип есип қойғанда, сениң дадаң ариға кирип, пут-қолини йәшкәнди. Дадаң Қаандин қорқмиғанди. 

– Сән мениң дадамни көрүпсәндә?

– Һә, көргән! Үкетай мәс келип, Баурчуқ Арт Текинни мүрисидин тартип, “Уйғур қизлирини қачан қойнумға салисән?”, дәп чишиға тегиведи, дадаң униң қолини тутуп, бир бурап ташлиди вә пути билән иңәк астиға бир тәпти. Үкетай қумға учуп жиқилди. Бирақ у қиличини көтирип Баурчуқ Арт Текингә әждиһадәк келиватқанда, Қаан көрүп, униңға ғәзәплик вақириди. – Үкетай, тохта, немә қиливатисән? Кимгә қол көтириватисән? Баурчуқ Арт Текин әнди сениң акаң болиду. Алтун-Бикениң ери, дегән еди. Кейин униң: “Баурчуқ Арт Текин, сән укилириңни ләшкәрләр алдида хорлима”, дәп ейтқан сөзи техи ядимдин чиқмиди.

Гәп-сөздә йоқ чапармән ечилип, йейилип, сөзләп кәткәнлигини өзиму сәзмәй қалған еди. Бирақ чапармәнниң Үкетайда өчи барлиғини сәзгән Қусмаин:

– Қачан акаңниң әнтини алисән? – деди униң көңлидикини тепип. – Өч ал! 

– Күчүм йәтмәйду! – раст гәпни қилди у. – Уни бир дәқиқә ялғуз қалдурмайду. Шәхсий қаравуллири көп. Қаан униңға чоң үмүт билән қарайдекән. 

– Дадамниң укилири! – дәп ичидә пичирлиди Қусмаин. 

Улар бир-бирсини чүшинишип, астидики атлирини қамчилап, Қаанниң Қараргаһиға йетип кәлди. Буларни көргән өй алдида турған, мүрисидә ай палтиси бар қаравул Чиңғизхан алдиға кирип чапармәнниң кәлгәнлигини дәрру хәвәрлиди.

– Кәлди, улуқ Қааним! 

– Кирсун! – дәп буйруқ қилди у.

Һодуқуп киргән Қусмаин қол қоштуруп:

– Улуқ Тәңриқут Қаанимни көрүшкә муйәссәр болғанлиғим үчүн бәхитликмән! – дәп саламлашти. 

Қаан униңға наһайити сүрлүк көрүнди. У һазирла Қусмаинға етилидиған йолвастәк, көзлири оттәк йенип, қәдди-қамити тартишип қалғандәк, дүп-дүгләк болувалған екән. 

– Әкәл, қиличиңни көрәй! – деди, лекин қолини созмиди. 

Қусмаин һодуқмиди. Полат қиличини көтирип, аста Қаанниң қолиға тутқузди. Қаан полат қиличқа қарап, күлүмсириди. Чүнки қилич униңға пақирап, аппақ зат әмәс, әксинчә, қип-қизил қанға боялған заттәк көрүнүп кәтти.

– Бурун адәм өлтүргәнму сән? – қиличини пеқиритип қоюп сориди. 

– Яқ, улуқ Қааним! 

– Бу биринчи қетим өлтүрүшүңму? 

– Һә, улуқ Қааним, биринчи қетим өлтүрүшүм. 

– Сәвәп? 

– Айкүмүш Мәликигә зорлуқ қилғанлиғи үчүн өчүмни алдим. 

Қаан һәйран болған һалда, бешини шарт көтирип, Қусмаинниң көзигә қариди вә ишәнмигәндәк:

– Растма? – дәп сориди.

– Өчүмни алдим! – йәнә сөзини тәкрарлиди.

– Қаанниң Хатунлири муқәддәс болур. Баурчуқ Арт Текин муқәддәс балам. Дадаң биләмду?  – бу вақиәгә көңүл бөлди Қаан.

– Уқмаймән, улуқ Қааним! 

Қаан қиличини Қусмаинға бериветип:

– Бир көзлүк нойонни өлтүрүп яхши қипсән. Мән Баурчуқ Арт Текиндин кәчүрүм сораймән. Сән оттуз ләшкәр билән Бәшбалиққа қайтисән! Мән Ангурат-нонниң айғирлиғини сезиведим. Баурчуқ Арт Текингә ейт. Мән йәнә азирақ дәм алимән. Кейин Керулен дәрияси бойидики ордамға йенип келимән. Баурчуқ Арт Текин ат, адәм, қурал-ярақни жүкләп, Моңғулдики ордамға кәлсун. Баурчуқниң, Арисланханниң, Алий Бахшиниң тирик қалған ләшкәрлири маңа беқинған Оттура Азия мусул​манлири ичидә вә чегарисида хизмәттә қалиду... Баурчуқ Арт Текинниң маңа адәм күчи лазим әмәс, Отчегинниң қолидики бар күчни Танғутқа сәпәрвәр қилимән. Сени оттуз атлиқ ләшкәр апириду... 

Қусмаин Йәттисуға йетип кәлгәндә: “Қаан немишкә Жуши тоғрилиқ бир еғиз соримиди? Жуши акамниң: “Бу дөрән Қаан хаталашмайду”, дегини немиси? Маңа әвәтидиған адәм әркилитидиған, аяйдиған устаз әмәс дәйду. Қаандин кимниду бирини күтүп жүридиған көрүниду. Кимни? Яман қатил адәм болсичу? Уйғурларни өз жутлириға қайтурмиған сәвәви немә? Мусулманлар елидә уйғурларни доруға қилип, тутушта немә мәхсәт йошурунған? Өз моңғулиға ишәнмәмду? Йә, моңғул ләшкәрлири арисида хәт тонуйдиған, язидиған киши йоқтиму? Йәнә ат, йәнә қурал, дәп Идиқут атлириму азийип кәтти. Қачанду бир чағда Идиқутқа ат вә қурал керәкқу, ахир. Демәк, Ангурат-нойон Идиқутта һәрбий хизмәттә жүргән нойонла әмәс, бәлки чоң пайлақчи екәндә. Уйғурлар Қаан һәққидә немә ойлайду, Уйғур-Идиқут дөлитиниң хәлқидә қандақ өзгиришләр бар. Хәлиқ урушқа, моңғул билән болған алақиға қандақ қарайду? Мошуларни билмәкчи болуп, чақиртқан екәндә? Ангурат-нойонниң Турпан, Бәшбалиққа сода-карванлирини киргүзмигинидә бир гәп бар екәндә. Уйғурларни Чиңғизхан билән болған достлуғини бузиветиду, дәп гуман қилған екәндә?..”, дегән ой-хиялға чөкти.... 

Уйғур-Идиқут ордисиму көрүнди... 

Қусмаинни һимайә қилип кәлгән ләшкәрниң қосиғини тойғузуп, астидики һарған атлирини Идиқут жәң атлири билән алмаштурди. Ләшкәрләр әтиси әтигәндә Сәмәрқәнткә қайтти.  Қусмаин билән Баурчуқ Арт Текин ордида һеч кимни арилаштурмай, йәкму-йәк сөһбәтләшти. 

– Хош, оғлум! Қени, тәпсилати билән ейтқина, у йәрдики әһвал қандақ?

– Жуши акам Хорәзмдә екән. Сени көптин көп сеғинидекән. Чоң бәхит-саадәтлик салам йоллиди.

– Барикалла! 

– Уйғур ләшкәрлириниң һәммиси у йәрдә қалғидәк. Қаан сени жәң атлирини, йәнә қурал-ярақ тәйярлисун дәп буйриди. Сени Қаан чәксиз һөрмәт-иззәт қилидекән.

Баурчуқ Арт Текин сәл сүкүт сақлап, унчуқмай турдидә, йәнә сориди:

– Сени Қаан қайси қоманданға әвәтти? Жушиғиму? Үкетайғиму? Чағатайғиму? Толиғиму? 

– Жуши акамға. Қалғанларни билмәймән. Уйғур Коркөз нәгә кәтти, билмидим. Ангурат-нойон иккимизни Жушиға әвәтти. Жәңгә кирмидим. Жәң түгигән охшайду. Башқа соалиң болмиса, мән апамни берип көрәй. Сеғинип кәттим апамни.

– Тохта, балам, саңа қояр соалим бар, түгимиди. Бир көзлүк нойон тирикму? 

– Яқ, мән өлтүрдүм.

– Қәтил қилғанлиғиңни Қаан биләмду? 

– Билиду. Немишкә оқ-яниң киричида боғуп өлтүргән сәвәвини униңдин йошурмидим. Апам течму? 

– Апаң өйдә йоқ. Бир күн болди издәштүрүватимиз. Бир сир болмиса, ордини ташлап кетәттиму? 

– Сән рәнжиттиңму? Қоғлидиңму? Қорқуттиңму? 

– Яқ, рәнжитмидим. Һеч немә ейтмай, алтун Будни көтирип чиқип кетипту... Издәп тепип, ордиға әкилиңлар дедим. 

– Тапалмидиңма? Әнди апам кәлмәйду, – дәп жиғлап, жүгрәп чиқип кәтти. 

Қусмаин айиғини қолиға елип, нәпәси боғузиға тиқилған һалда, анисини издәшкә чиқти. “Бечарә анам! Идиқутни уйғур ләшкәрлири сақлиған болса, бу күнму йоқ еди...”.

КӨМҮЛГӘН БУДtc "К€МЉЛГЌН БУД"
Қусмаин мусулман дөлитигә кетиши билән Айкүмүш Мәликиниң бешиға чоң қайғу чүшти вә әләм отида көйди. “Әждиһа Ангурат-нойон билип қалса, балам бу дунияда йоқ. Я Алла, оғлумға өзәң пана болғайсән, дәп Будни көксигә мәккәм бесип кетип берип илтижа қилмақта еди. Сени күтәлмидим, оғлум. Бирақ сениң ғәйритиңгә ишинимән. Зерәк дадаң мениң көңүлсиз һалитимни, әлвәттә, билди. Амма бир нәччә күн давамида у мениңдин немә болди дәп һеч немә соримиди. Әтималим, мени айиған болуши мүмкин. У мениң көзүмгә, мән униң сирлиқ көзигә қарапла, күнлиримиз өтүвәрди. Адәм чидиғусиз көңүлсиз дәқиқиләр өткәнсири, өз гөшүмни өзәм йәттим. Баурчуқ Арт Текин бир күни маңа: “Чиңғизхан падиша екән, һә, мән ким? Мән һәм падишағу, ахир. Шу чағда уйғур дөлитини моңғул чериклири сақлайду, аилиңизни Ангурат-нойон сақлайду, қарайдиған болди, десә, мақул дегичә, яқ болмайду. Идиқут жәңчилири өз дөлити үчүн женини қурван қилишқа тәйяр. Ат, қурал-ярақ бәрсәм йетиду, дәп немишкә кәскин ейтмиғандимән? – дәп пушайман отида көйди. – Танғутқа йәнә ярдәм сораватиду. Қаан дәп олтирип, бешини тутуп, у яқ-бу яққа чайқалди. Дуния чечилди. Уйғурниң алтуни түгиди. Мениң азатлиғим, һоқуқимни дәпсәндә қилдурған Баурчуқ Арт Текин еримдин өзәмни өзәм өлтириш арқилиқ өчүмни алған болимән. Һә, жиғлап олтиралмаймән. Қусмаин оғлум, сән мени әйиплимә.

Карван йоллирини бириктүргән чәксиз далалирим, кепинәк ойниған чөп-гиялар, силәрдин мән кечәлмәймән. Чүнки силәр мениң Вәтиним. Бәшбалиқ балиқларниң балиғи. Мениң яшлиғим өткән баһар шәһирим. Сениңдин кечәлмәймән. Чүнки сән мениң азат Вәтиним! Күмүч сүйини уйғур ичмәй, моңғул ичти. Су булғанди. У мениң азат Вәтиним әмәс. Байлиғимға моңғул егә. У мениң азат Вәтиним әмәс. Тиз пүкүп, баш егип, Идиқут болған Баурчуқ Арт Текин мениң ерим әмәс. Баш егип қолға кәлтүргән азат Идиқутниң пажиәлик һаятини йәттә қат асманға чиққан роһим көрәр. Қисас хәнжиримни қолумдин һеч кимгә бәрмигин”...

Айкүмүш Мәликә Будни көтәргиничә, Бәшбалиқ далалирини кезип, Ярғолға қарап йол алди... Һарған-талған, дәрмани үзүлгән Айкүмүш Мәликә Ярғол ғарлири үстигә чиқип, Будни яр бойиға қойдидә: “Маңа қара, тәңрим! Мана мән әнди һәммидин азат”, дәп өзини ярдин ташлавәтти вә у берип Ярғол сүйигә чөкүп кәтти. Назук бәдәнлири чоң ташларға тегип сунди. Мейиси чугулуп, суда қан ақти... 

Қусмаин бир ай ичидә издәп, ахир Ярғол бойидики йоқалған Будни көрүп қалди. “Апам қени? – дәп сориди Будни қолға елип, егиз көтәрди. –Апам қени? Сән һәммисини билисән, ейтсаңчу? Ейтмамсәна?! Ейтмисаң, қой. Өзәңгә қилисән. Апам саңа һемишәм ялвуратти. Жиғлатти. Һәммини билип туруп, анамни езиқтурған сән... Сени өлтүримән!”, дәп Будни Ярғол ғарлиридин пеқиритип төвән ташлавәтти. Буд парчә-парчә болуп сунди... 

Қусмаин улуқ еқиватқан суға кирип, анисини издәшкә киришти. У жиқилип туруп: “Апа, апа!”, дәп вақирап, дәрия бойлирида өскән қелин чатқаллиқ ичилиригә кирип издиди. Мана чоң тораңғу дәриғиниң йилтизиға узун қара чечидин илинип, судин тени сәл чиқип турған анини көрүп, жүгрәп кәлди. Көпүп кәткән жәсәтни аяп көтирип елип, аста дәрия қирғиғиға елип чиқти. 

“Сән гунаға патқидәк, өлүвалидиғидәк хиянәт қилмиғанғу?! Алдирап кетипсән! Мән нойонни өлтүрдүм... Қисас хәнжиримни ташлиғиним йоқ. Аңлаватамсән? Униң жәсиди яқа жутта қалди. Униң тенини мусулманларниң ач қалған лалма иштлири йәватиду. Һәй, әзиз, көйүмчан, меһриван анам! Алдирап кетипсән! Сән сиғинған Будтин рәнжидим вә уни парчилавәттим... Сени сақлалмиған ундақ Будниң маңа һеч бир кериги йоқ”...

Қусмаин анисини көтирип, Турпан қәбирстанлиғиға қарап маңди. Қусмаинниң алдидин Атай Сали, Тарқан Билгә Буқа вә Баурчуқ Арт Текин чиқти. Баурчуқ Арт Текин Қусмаин қучиғидики Айкүмүш Мәликиниң жәсидини көрүп, чөчүп кәтти. Аттин сәкрәп чүштидә, жәсәтни қучиғиға алди. Йәргә тиз пүкүп олтарди. 

– Мән сени сөйәттим. Нечүк сән? – дәп пичирлиди Идиқут. – Қой, оханғин. Ухлима. Мана мән, қешиңда туримән.

– Бәхти талан-тараж қилинди, дада. Оханмайду анам, – деди Қусмаин.

Бу гәп Идиқутниң қулиғиғиму кирмиди. 

Айкүмүш Мәликиниң авази чиққандәк, Идиқут униң билән сөһбәтлишип кәтти.

– Сиздин бир қудрәт, мәдәт тилигән. Чүшүмдә көрүп, сеғинғандим сизни. Сепил үстигә чиқип вақиридим. Аңлимидиңиз! Сизниң қолуңизда мисран қилич бар еди. Мусулманлар жиғиси мениң үнүмни бесивәтти. Дост билән дүшмәнни айралмиған сәргүзәшт, Идиқут, қанлиқ пажиә борини ичидә қалған едиңиз. Уйғур дөлитиниң нури едиңиз. Күндүз вә кечә Бәшбалиқ даласидин хиялән издидим. Тапалмидим. Айлап, жиллап күттүм. Издидим. Тапалмидим. Уйғур бағлиридин, сехи йәрлиридин, тағлиридин жай тәгмәй, яқа жуттин немә үчүн макан тутқанлиғиңизға һәйранмән. Тәнтирәп жүргиниңизгә ечинимән. Идиқутниң полат қиличи немишкә адәм өлтүрди? Мусулман инсанлар сизниң қениңиз, сизниң бағриңиз, жигәриңиз әмәсму? Билисизғу? 

– Хәлқим маңа ишәндиғу, ахир! – деди Баурчуқ Арт Текин боғуқ аваз чиқирип.

– Раст, әзәлдин уйғур һеч кимни алдашни рава көрмигән. 

– Демәк, мән Чиңғизханға алданғинимма?

– Һә, шундақ. Алдинип қалдиңиз сиз, мениң қәлбим юлтузи!

– Яқ, яқ! – жәсәтни йәргә қоюп, икки қолини асманға көтирип вақириди. – Мән Қаанға алдандим. У Тәңри-қу-ут! – у орнидин турдидә, мушлирини мәккәм сиқип туруп: – уйғур хәлқи Қитанғиму, Танғутқиму, Чинғиму, Моңғулғиму баш әгмәйду. Уйғур хәлқи иттипақ болсақ, мустәқилликкә егә болалаймиз. Өзгиләр бизниң бәхтимизгә зоқлинип қарайдиған болиду, – дәп товлиди.

– Қусмаин, сундурған Будни жиққин. Апаң билән биллә көмимиз...

Айкүмүш Мәликә Бәшбалиққа дәпин қилинди. Пәқәт кечиси Қусмаин берип, қәбир үстигә таш қойди. У ташқа: “Моңғулниң қурвини болған ана!”, дәп йезип қойған еди. Атай Сали раһипларға ейтип, будларни көтәргүзүп, Мәликә ятқан қәбир йенидин өткүзди. Бәшбалиқтики Хәйри-иһсан ибадәтханисида ибадәт қиливатқан һәммә раһипларни жиғип, чирақ яндуруп, икки күн мабайнида будларға чоқунуп, тиз пүкүп, Айкүмүш Мәликиниң мөмүн өй һайванлири болуп, йәни пани дунияға тирилип келип, инсанлар билән биллә яшишини Буд худалардин чин дилидин тилиди вә ялвурған еди.

Будни аял билән көмүветиш әһвали қәлбини толиму можуп, жүригини санчип, нәпәсини боғуп, чоң тәшвиш ичидә қалдурған еди. Атай Салиниң бу немә қилғиниң, шагиртим, дәй десә, шу хил чүшкүнлүк һаләттә жүргән Идиқутниң учтумтут ғәзивигә учрап қалармәнму дәп қорқатти вә чөчүпму туратти. Мақул, Идиқутниң һөкүми шундақ десә, миңлиған раһиплар худани немишкә көмиду? Хәйри-иһсан ибадәтханисидики Буд худаларни әйнә шундақ һәр ким һәр яққа елип кетишкә боламду? Худа өзи яратқан бәндиси билән биллә көмүлгини немиси, дәп раһиплар аста-аста наразилиқ билдүрүшкә башлиғачқа, Идиқутқа муражиәт қилишқа мәжбур болди. 

– Шагиртим улуқ Идиқут... Сениңдин... чоң илтимас, – Атай Сали дудуқлап, һодуқуп сөз башлиди. – Сорай девидим.

– Сориғин, устазим! – сүрлүк вә көңүлсиз чирай билән Атай Салиға қариди. 

– Гәп Буд һәққидә! 

Идиқут дәрру чүшәнди. 

– Көмүлгән Будни дәмсән? 

– Шундақ, шагиртим. Хәлиқ аңлиса... 

– Өзәңниң пикри қандақ?

– Будни көмүшкә болмайду.

– Достум дүшмәнлик қилғанда, Буд қой демигән. У һәм маңа дүшмән. Шуңа, устазим, Буд хударимиз өлди. Ятсун гөр-зинданда. 

– Ордиға йеңи алтун Буд  ясайлиму? – көңүлсиз сориди Атай Сали. 

– Яқ, бундин кейин Идиқут ордисиға алтун Буд лазим әмәс. Мениң Будлирим – хәлқим. Мән хәлқимгә чоқинимән. Хәлқимгә ибадәт қилимән. Сән, устазим, өз ишиңни қил! – униңға чәкчәриди.

– Аләмпанаһ шагиртим, хоп!

Тарқан Билгә Буқа Будқа етиқат қилидиған, Будни қәдир​ләйдиған Баурчуқ Арт Текин ағзидин шундақ дәһшәтлик һөкүм чиқиду, дәп һеч бир ойлимиғачқа, немә дәрини билмәй, азирақ сүкүт сақлап турдидә:

– Буд һемишәм биз билән биллә яшайду әмәсму, аләмпанаһ хақаним?! – деди һеч әймәнмәй. – Сиз худа алдида азап чекип қаламсизкин? 

Баурчуқ Арт Текин бу оқтәк ейтилған гәпни көтирәлмиди. Қиличини ғилавидин суғиривелип:

– Ал, қиличиңни, қолуңға ал, – дәп полат қиличини пеқиртип, униңға бир чамдам девәйләп маңди. Тохтиди. – Ал, қиличиңни қолуңға! 

Тарқан Билгә Буқа Идиқутниң ейтқинини йәргә қоймаслиғини убдан биләтти. Қилични елип, униң билән шапур-шупур қан қизиқта тутушуп кәтсә, әл-жут немә дәйду. Тарқан Билгә Буқа йәкму-йәктин чөчимигини билән ақивитидин чөчүп туратти. 

– Қилич көтәрмәймән! – деди баш егип. – Чоң гепиңиз тохтитиватиду. 

– Немишкә?

– Сәвәвини билгүңиз келәмду? 

– Қени, ейт!

– Әл әргә қарайду әмәсму. Вәтәнчу? 

– Немә демәкчисән? 

– Ядиңизда болур! Дилим очуқ, очуқ пикиргә мәрһәмәт! Тиңшаймән девидиңизғу. Очуқ пикир ейтишқа адил һоқуқум болғачқа, сили аңлиған пикирни ейттим. Хуласә гәп сиздин. У чағда биз жим болимиз. Сәвир қилсиңиз, Вәтән тәғдирини йәнә бир ойлинип көрсиңиз демәкчимән. Өлгән вә көмүлгән Будқа авалқи уйғур ханлиғиниң Идиқутлири ибадәт қилған алтун Буд әмәсмеди? – дәп йәнә өз пикрини йенип есиға салди. Жаһангир Чиңғизхан Қуръан Кәримни көйдүргән болса, сиз, жанабий Баурчуқ Арт Текин, Буд худани көмүвәттиңиз. 

– Гепиң аччиқ болғини билән һәқиқәт! – дәп Идиқут өзини бесип, қиличини ғилавиға селип қойдидә, Тарқан Билгә Буқини Атай Салиниң қешиға олтарғузуп, йәнә деди: 

– Мәйли рухсәт. Қәбрини ечип, Будни елиңлардә, өз орниға әкип қоюңлар.

– Ва, барикалла, – дейишти Тарқан Билгә Буқа билән Атай Сали. – Мәртивиңиз өссун! Худа әбәд, худа өлмәс! Алтун Будқа пәқәт сиз ибадәт қилидиған болисиз! 

Әтиси Атай Сали раһипларни елип, көмүлгән Буд худани колап елиш үчүн Бәшбалиқ қәбирстанлиғиға барған еди. Амма көмүлгән алтун Буд худа қәбирдә болмай чиқти. Будни кимду-бири оғрилап кетипту...

– Ким болдекин? Кимниң қоли бу? – дәп бешини татлиди һодуққан Атай Сали. – Әлвәттә, раһипларниң иши, башқа һеч ким әмәс.

Атай Сали топ-тоғра Хәйри-еһсан ибадәтханисиға кәлдидә, һәммини жиғивелип сориди:

– Көмүлгән Будни ким алди? 

Һәммә жим турди. 

– Ким алди? Қайсиң? 

Алдим дегән раһип чиқмиди. Чоң Хәйри-ихсан ибадәтханисидики һәммә раһипларниң турған жайлирини жиңнә издигәндәк, издәткүзди. Бирақ Буд тепилмиди. Ибадәтханиниң булуң-пушқақлирини қалдурмай издиди. Буд тепилмиди. Атай Сали әнди топ-тоғра Тарқан Билгә Буқаниң алдиға барди. 

– Кәлсилә! – деди Тарқан хуш күлүп. – Алтун Буд тәйярму? 

– Яқ, жанабий Тарқан! 

– Немә?

– Будни оғрилап кетипту. 

– Ким? Таптиңму? 

– Яқ, тапалмидим.

– Мениң раһиплиримдин гуман қилмаймән.

– Кимдин гуман қилисән? Бәлки өзәң алғансән? Буд – алтундә! Дөләтниң йерим байлиғидә! 

– Әқилгә сиғмайду. Мән жанабий Баурчуқ Арт Текингә баян қилимән, – деди Атай Сали.

– Өзәң бил, амма шәпқәт күтмә!

– Иккимиз қәбиргә көмүлгән Будни ордиға әкилип қойимиз дәп соравалғанғу! Сили һәм Идиқуттин шәпқәт күтмигәйла!

– Будни тапмисақ, һәр иккимизгә күн йоқ. 

– Раст тепиш лазим. Ким алди? Мундақ болиду дәп ким ойлиған дәйсиз, жанабий Тарқан Билгә Буқа? Идиқуттин йошурушқа болмайду! – йәнә тәкитлиди Атай Сали дир-дир титиригән һалда. – Немә қилсамкин? Пикир бәрсила, жанабий Тарқан! 

– Өзлири һәммини баян қилсила, жанабий Атай Сали. Идиқут сизни устаз тутидиғу, ахир. Силигә берәр пикрим шу, – дәп чорт кесип ейтти Тарқан. – Бирақ мән қәбирстанға барғиним йоқ. Растқу? Раст! 

– Раст, бармидиңиз. Буни ейтимән. Болған вақиәни айдиң очуқ ейтимән!..

Баурчуқ Арт Текинниң қешиға Тарқан Билгә Буқа кирди. Аздин кейин, ишикни ечип, дәрваза беги кирип кәлди:

– Немә гәп? – аста бешини көтирип сориди Идиқут.

– Атай Сали кирсәм дәйду!

– Кирсун! 

Дәрваза беги чиқип кәтти. Униң кәйнидинла Атай Сали кирди. Идиқут униңға баш көтәрмиди. Атай Сали бешини йәргә тәккүзүп, мәхситини баян қилди.

– Алтун Буд қени? – сориди Идиқут қопал авазда. 

– Будни оғрилап кетипту!

– Оғрилиғини немиси? Сениң бекартәләп раһиплириң алғанду? 

– Сиз билмәмсиз? Бу вақиәдин вақипму сиз, жанабий Идиқут? 

– Вақип. Маңа баян қилди. Мону Тарқанниң ағзидин аңлидим.

Идиқут тәхттин туруп кәтти вә қол шилтип Тарқанға деди:

– Бу шәрмәндә! Будни тез арида тепиш лазим. 

– Хоп, хоп, хоп, шаһадәтлик жанаплири! – деди Тарқан орнидин сәкрәп туруп, қол қоштуруп вәдә бәрди. 

“Йә сән бу ишни уюштурдуңму?”, деди ичидә вә Идиқут Тарқанниң көзигә тиклиниведи, у немишкиду, Баурчуқ Арт Текиндин көзини чәткә алди.

Һәммә жим олтиратти. Баурчуқ Арт Текинниң техи ғәзиви бесилмиғанлиғини вә у йәнә жиддий һөкүм қилидиғанлиғини биләтти. “Маңа немишкә тик қаралмайватисән?”, дәп у Тарқандин сәл гуманланди. 

– Мән дунияни сақлап қалалмисамму, динимни сақлап қелишим лазим! – деди у хелә узақтин кейин. – Динимизни содиға салған адәм аримизда бар охшайду, – деди Идиқут.

Атай Сали инчикә вә узун сүйәклик бармақлирини егиз көтирип:

– Бизниң раһиплардин көрәлмәймән, жанабий Баурчуқ Арт Текин! – деди ишәшлик. 

– Ким у чағда? Дөлитимдә дүшмән барму, йә? Ким болуши мүмкин? – тәкрар сориди у вә тәшвишләнди. 

– Моңғуллармекин? – тил қатти Тарқан Билгә Буқа. 

– Моңғуллар, дәмсән? – Немә үчүн? Яқ, буниңда башқа һәрикәт можут.

– Һә, моңғулларниң иши. Алтун Буд Бәшбалиқ зиминидин чиқип кәтти тайлиқ, – пикрини әттәй чиңитти Тарқан.

Идиқут у Тарқанниң ишәшлик вә учтумтут ейтқан гепигә қандақ қарайдиғанлиғини билмәкчи болуп сориди. Тарқан үчүн бу жавап муһим еди. 

– Сиз қандақ ойлайсиз, жанабий Тәңриқутум?

– Гуманлиқ гәпкә ишәнмәймән! Моңғул достимиз турса. Қаан бу төһмәтни аңлап қалса, бизгә рәнжимәмду?

“Йенип-йенип немишкә сориди бу Тарқан? Шүк вә сақ жүргиниң билән астиртин һәрикәт қиливатқиниңни жүригим туюватиду. Қандақ ениқлаш керәк? Оғлум Қусмаин нәдә һазир?”, дәп қил ағамчини ой билән Тарқанниң бойниға бағлап қойди. Униң жүригини можутуп гәп қилди.

– Асманға чиқса, айиғидин тартимән, йәргә кирсә, қулиғидин. Мәндин қечип қутулалмайду. Қәйәргә қачсаң, һәм бәри бир тутувалимән... – дәп терикти Идиқут. – Яхши издәңлар! Гәп түгиди. Уйғур пайлақчилирини, моңғул пай​лақчилирини издитиңлар. Турпанға, Моңғулға, Қарақурумға, Қәшқәр, Хотән, Отрар, Сәмәрқәнт, Бухариға маңсун! Чиңғизханға алайтән чапармән әвәтиңлар! Оғриниң Буд билән каллиси кәлсун! Болмиса, мән силәрдин рәнжиймән вә қәһ​римгә учрайсиләр! У дүшмән Чиңғизхан билән болған бизниң достлуқ йолумиздин вә һәқиқитимиздин вә һаятимиздин айримақчи...

Ордидин қол қоштуруп, көңүлсиз чиқип кетип барған Тарқанни чақирип деди:

– Моңғул күзәтчилири билән алақә қандақ? Қусмаинни көрдүңму?

– Қусмаинни көрмидим! – һодуқти у. – Моңғулларға ишәнмәймән

– Кимгә ишәнмәйсән?

– Бир көзлүк нойонға. Гепимгә кирмиди, көзгә илмиди...

Тарқан чоң гәпниң ағзини ечип қойдидә, чиқип кәтти. У орнидин чиқиши билән моңғулниң бәш ләшкирини чақирип елип, хақан оғли Қусмаинни Бәшбалиқ шәһиридин вә дала, тағлиридин издәштүрүшни, бар, йоқ хәвирини беришни, тепилип қалса, өлтүрүветишни буйриди.

– Кхә! – дәп бәш атлиқ бәш яққан чапти. 

Тарқанниң ичидә бир гуман пәйда болди. “Қусмаин мениң һелиқи моңғулумниң изиға чүшүп, издәп кәткән болсичу? Алтун Будни Чиңғизхан қолиға алған болса, яхши болатти”, дәп ойлиди Тарқан. Қусмаин мән әвәткән моңғулни тутувалса, өлгиним шу. Моңғул ейтмиса, мән аман қалимән”. 

Тарқан қәбирни көрүшни халиди. У Бәшбалиқ қәбирстанлиғиға пиядә барди вә Айкүмүш Мәликә қәбри алдиға келип турди. Тупрақниң топилири һәқиқәтән яңливаштин көмүлгәнлиги көрүнүп туратти. Бу Атай Салиниң раһиплириниң иши. Ечип, көмүлгини раст екән. Атай Сали Айкүмүш Мәликиниң дәпин мәрасимида болған. У қәбирни айлинип меңиведи, бир чети топиға көмүлүп қалған ташни көрүп қалди. Таш топидин хелә чиқип қалғанди. Тарқан Билгә Буқаниң көзи таш үстигә оюлған йезиқни көрди. У иңишип, ташниң үстини алиқини билән аста сийпиведи, у йәрдики йезиқ ап-ашкарә көрүнди. “Моңғул қурвини болған ана!”, дегән ташқа чекилгән йезиқни оқуди. Бу ташни ким қойди? Қайси оймикарниң иши? – дәп у сирлиқ һәйкәлни көргәндин кейин, оғри оймикар дәп яла япмақчи болди Тарқан. 

– Қәбир үстидә таш бармеди? – дәп сориди у Атай Салидин қәбирстандин қайтип кәлгәндин кейин.

– Һә, таш бар еди. Амма таш топа астида қалғачқа, байқимиған охшаймән, жанабий Тарқан. Оғрини ким дәп жоридила? 

– Оғри оймикар һәйкәлтараш. У ташқа: “Моңғул қурвини болған ана!”, дәп йезип бәргән. 

– Тез Бәшбалиқтики һүнәрвән, оймикар Һөсни Мубарәкни чақиртип, сорайли. Һәммә гуман-сирниң бешини ечивалимиз. 

– Һә, шундақ қилайли. Болмиса Қаан сиздин вә мениңдин гуман қиливатиду. 

– Ләшкәрни әвәтип, Һөсни Мубарәкни чақиртиш лазим...

Дәрһал Бәшбалиқта истиқамәт қиливатқан Һөсни Мубарәкни чақиртти.  

Һөсни Мубарәк жүдәң вә егиз, учлуқ сақаллиқ, шап бурутлуқ, чишлири бежирим, бадам қапақ, қелин қашлиқ жигит екән. Бу чақириштин һеч тәшвиш қилмиғанлиғи чирайидин байқилип туратти. 

Улар қәбирстанлиқта учрашти. Тарқан Билгә Буқа, Атай Сали қәбирдин нери кәтмигән еди. Һөсни Мубарәкни ләшкәр атниң алдиға селип һайдап кәлгәнди. У қәбир тописидин бир сиқим топини елип, пуриди вә көзигә сүртүп, топини йенип алған йеригә чечивәтти. Шуниңдин кейинла әву иккисигә салам бәрди. 

– Чақирған қайсиң? – деди өзини мәғрур салқин тутуп.

Улардин жавап күтмәйла, у бир немини көзи билән издәшкә башлиди. Икки әмәлдар бу һаләтни байқиди. Бир-биригә қаришип қоюп, бирдинла қопал һәрикәткә өтти. 

– Бағла қолини! – дәп буйриди Тарқан ләшкәргә. 

Һөсни Мубарәк ләшкәргә қолини бағлатқузмиди. Оймикарниң пут-қоли ләшкәрниң баш-көзини һәш-пәш дегичә көк-ала қиливәтти. Моңғул ләшкири йенип интилишиға:

– Нери кәт, кәлгинди, тежимәл! – дәп узун хончилиқ көн өтүги учи билән иңәк астиға келиштүрүп, бирни тәпти. 

Моңғул дүпла чүшти вә һошини йоқатмай, йолвастәк топини тирнап чаңгилиға алди вә оймикар Һөсни Мубарәкниң көзигә чечиветип, Һөсни Мубарәккә есилди. Ләшкәрниң күчи Һөсни Мубарәккә йәтмәйдиғанлиғини сәзгән Тарқан:

– Болди, тохтат! – қиличини суғирип алди. – Чепип ташлаймән, қимирлима! 

– Немә үчүн? – терикип, жулқинип тохтиди Һөсни Мубарәк. – Тьфу! – дәп бешини бурап, кәйнидә қолини бағлаватқан моңғул ләшкириниң үзигә түкәрди. – Сән гуйдин яхшилиқ кәлмәс. Сән паскина, тежимәлләрниң дәпсәндисидин уйғур аниси  өлди. Ташқа оюп язған мән. Шуниң үчүн чақирттиңлар, сезиватимән. Яман боптиму? Йә, мону кәлгинди гуй бир ялини йепиватамду? Һә, немә, бизниң әждатлар Орхонда яшиғанда, қәбир ташлириға қоюп йезип кәткән. Хата қиптимәнму? Орхондики мәңгү таш йезиқлири улуқ Баянчур бовам қалдурған мираслар, таш мираслар, язма мираслиримиз! Һелиқи бизгә дост жаһангир Чиңғиз сериқ сақалму шуниң һөрмитигә Бәшбалиқта оймикар һәйкәлтарашлар ясиған бала-имарәткә кирипму қоймиди. Шунчилик чоң нәққашларни көрүп, һәвәсләнмигән адәмни биринчи қетим көргиним бар. Чиңғизхан жаһангир азғун, бузуқчиға улуқ сәнъәт әмәс, ат вә униң туйиғи, сериқ шатр, соғ қилич, нәйзә, чоқмақ... адәм сүйәклири, харабилиқлар... керәк охшайду. Ейтқина, жанабий Тарқан, иккимиз уйғур, иккимиз Бәшбалиқта туғулған. Сән оң қол вәзир. Мән нәққаш-оймикар.

– Болди, йетиду, капшима! Сөзни тохтат! – силкиди Тарқан. – Қусмаин қәйәрдә? 

– Қусмаин? Таң билмәймән! – бош сөзлиди у. – Өлтүрүветиптиму? 

– Таш қойғанда, Қусмаин билән биллә болдуңму? – Атай Сали униң қешиға келип, көзигә тиклинип қарап турди. – Тәңригә ишинәмсән, оймикар? Йә ишәнмәмсән? 

– Диним Будқа ибадәт қилимән. Талай Будларни сизниң раһиплириңизға ясап бәргән. Билмәмсиз? 

Атай Сали Һөсни Мубарәкниң Хәйри-еһсан ибадәтханисиниң ичи-тешини Буд роһида безигәнлигини, Будларни ясиғанлиғини яхши биләтти. Амма мәхпий әһвал уни әсләп турушқа яр бәрмигән еди.

– Биллә болдум. 

– Буд йоқ! Башқа йочун адәм болмидиму араңларда? – оймикар бешини тутуп, мокла тиз пүкти. 

– Алған адәмниң қоли сунсун! Техи тепилмидиму? 

– Һә, шундақ тепилмиди. Изиға техи чүшмидуқ. 

Оймикар өзиниң қәдди-қамитини түзәп өрә турди. 

– Биз таш оюп болуп, Қусмаин иккимиз азирақ маңғанда, бир атлиқ адәм қәбир алдиға келип, аттин чүшти. Қусмаин иккимиз хелә нери берип, тупраққа қаридуқ. Қараңғуда адәм анчә көрүнмиди. Мингән ети қоюқлуқ туратти. Үгәнгән ләшкәр ети екәнлиги бәлгүлүк. Қусмаин мениң қолумни тартти.

– Гуманлиқ адәм Будқа кәлгән адәм әмәсту? – деди аста. – беганә адәм бу йәргә бекар кәлмиди. Бу топини колап, апамниң жәсиди билән көмүлгән алтун Будни алмақчиму, йә? 

– Һазир берип тутмаймизму? – дедим чидимай. 

– Яқ, Буд қолда болмиса, һейлә-нәйрәңни ишлитип, қутулуп кетиши мүмкин.

– Раһипмиду бу? – дәп соридим мән.

– Яқ, раһип болса, Атай Сали өзи келип, гөрни колап алмамду? Вақитни өткүзмәй, мән етимни минип келәй.

– Мән сениң билән биллә болай.

– Яқ, өзәм. Қәйәргә апираркин? Изиға чүшимән. Сән кетивәр, – деди Қусмаин.

– Униң гепини тиңшидимдә, чапсан өйгә қайтип кәлдим. Әтиси әтигәндә Қусмаинни сүрүштүрдүм. У Бәшбалиқ шәһиридә йоқ болуп чиқти.

– Қусмаин изиға чүшсә, тапиду. У қәйсәр жигит, – деди Атай Сали. – Сиздин көп мәмнун болдуқ, – деди Атай Сали униң қолидики ағамчини өзи йешиветип. – Сиздәк мәңгү яшайдиған оймикар, сәнъәткарлар Бәшбалиқта көпәйсун!

“У моңғул қистап қорқатқанға чидимай, ейтип қойса, өлгиним”, дәп бир түрлүк қорқуп кәтти Тарқан.

Ләшкәрни жирақта қалдуруп, бәшбалиқлиқ Тарқан, Атай Сали вә оймикар Қусмаин һәққидә һәр хил ой-һаләтләрни оттуриға салди.

“Уйғурлар Буд динидин кәчти. Будни көмүп, чеқип, вәйран қиливатиду. Идиқутлуқ уйғурлар мусулман диниға өтмәкчи, буниң алдини алмиса, Уйғур-Идиқут ханлиғи Танғутқа күч бериштин ваз кәчмәкчи, дегән ривайәтни чаплап, топ-тоғра Чиңғизханға чеқилған алтун Будни әкәтти тайлиқ”. Бу Атай Салиниң ойи еди. Бирақ Тарқанниң һәрикти нәқ шундақ еди. 

– Қусмаин Буд оғрисиниң изиға чүшти тайлиқ, – деди оймикар-нәққаш Һөсни Мубарәк. – Қәйсәр жигит. Басқан йолидин қайтмас. Йолвас жигит, – деди у. – Буд Уйғур-Идиқут тәғдири үчүн чоң амил болидиғанлиғини чоңқур чүшиниду... Хатиржәм болғайла!

– Қусмаин билән башқиларму издисун! – деди Атай Сали. 

– Мән кәттим! – деди Һөсни Мубарәк вә Бәшбалиқ шәһирини яқилап өтидиған дәрия бойи билән төвәнләп маңди.

– Көрүшкичә! – дейишти Атай Сали униңдин разимән болған һалда. 

Идиқут Баурчуқ Арт Текин дегәндәк, Уйғур-Идиқут чегарилирида турған моңғул ләшкәрлирини бәш-ондин қилип, Турпан, Хотән, Қәшқәр, Танғут, Жоржит, Хорәзм, Бухара, Сәмәрқәнт, Отрар, Бәлх шәһәрлиригиму пайлақчи ләшкәрләрни әвәтти...

Идиқут кечә вә күндүз оғли Қусмаинни күтти. “Тирик кәлсекән!”, дәп чин дилидин тилиди.

Өткүр вә сәзгүр Баурчуқ Арт Текин һәм алтун Буд әтрапида чоң ғоға вә чүшәнмәсликләрниң болидиғанлиғиниму көз алдиға кәлтүрәлиди вә униң әкси тәсиратидин ғәм қилди. “Уйғурлар өз динидин кечип, мусулман диниға өтмәкчи, дәп Буд оғриси, парчиланған Будни көрсәтсә, һәммә шүбһисиз ишинип қалиду. Әгәр Тәңриқут Қаан аңлиса, көрсә немә дәркин? Қаан уйғурға өчмәнлик қилмиған вә қилмайду. Уйғур дост болди вә мәңгүлүк дост болиду”. Идиқут шу хил ойни хиялидин өткүзүп, ишәшлик жүрди. Амма оғрини тутмиғичә, көңлидә арам болмайдиғанлиғи шүбһисиз еди. Арида бир ай өтүпму кәтти. Идиқутқа хуш хәвәр ейтип бирму пайлақчи кәлмиди. Бу һал Баурчуқ Арт Текинни хелә ғәмгә чөктүрди. Жанни қолға елип, Тарқан Билгә Буқа, Атай Сали Баурчуқ Арт Текинниң алдиға кирип, йүз бәргән жим-житлиқни есиға селип қоймақчи еди. Һәммини чүшинип турған Баурчуқ Арт Текин уларға:

– Сәвир! Сәвир қилиңлар! – деди салмақлиқ билән. – Биз иғваға берилмәймиз. Биз уйғурлар – батур. Бу биз – ғалип, бу биз һәр чағ аләмгир, жаһангир билән дост. Һәммини издигүчиләр кәлгәндә билимиз. Шундақ. 

– Раст, – деди Атай Сали Идиқутқа сәмимий қарап. – Қусмаин беганә адәмниң кәйнигә чүшүпту. Бизгә нәққаш-оймикар Һөсни Мубарәктин аян болди. У гөрни колиған адәмни көргән екән. 

– Қусмаин тутиду. Ишинимән! – деди Идиқут хошал болған һалда. – Демәк, ой-пикримиз һәқиқәтән үстидин чүшти. Ким болди? Уйғурму яки моңғулму? Һәммини Қусмаин билип келур.

...Бир айдин ашқанда техи дерәк йоқ дәп турушиға, ишигини ечип, Қусмаин кирип кәлди. Униң үзлири өртилип, худди күйә йеқивалғандәк. Уни көргәндә Тарқан вә Атай Сали орнидин туруп кәтти. Идиқут оғлини тәхттин чүшүп, сеғиниш билән берип қучақлиди вә хошаллиқтин өзини басалмай, көзигә яш кәлгәнди. 

– Аман екәнсән, оғлум! – дәп сеғиниш оти билән қучақлиди. – Нәдә, қәйәрдә жүргәнсәнду, балам? 

– Сәвир қил, дада. Сениң үзүңни йәргә қаратмаймән. Дүшмән аримизда екән. Һәммини билип қойған яхши охшайду. Акам нәққаш-оймикар Һөсни Мубарәккә йолуқтум. Мән келип топ-тоғра униңға кирдим. Мени у дәрваза алдида күтүп туриду. Биз бүгүн униң билән тағ өшкисини атимиз. 

– Мәйлиң, оғлум, дәм ал, амма тәпсилатини бизгә ейтип бәр. Андин мәрһәмәт! – деди Идиқут уни олтарғуздидә, өзи меңип туруп, оғлиниң Буд издәш сәргүзәштисини тиңшиди.

Бирақ Қусмаин һәммини тизип ейтмиди. Әң муһим болған гәпниң өзини ейтти. 

– Буд оғриси моңғул ләшкири екән. Идиқут чегарисида хизмәт қилидекән. У сунған Будни топ-тоғра Чиңғизханға апирипту. Мән униң кәйнидин Чиңғизхан һозуриға кирдим. 

Оғри:

– Уйғур-Идиқути Будларни парчилап ташлиди. Уларни гөргә көммәктә. Улар мусулман диниға өтүшкә һәрикәт қиливатиду. Баурчуқ Арт Текин бу ишниң бешида туруп, хәлиқни ғул-ғулиға се​ливатиду. Танғутқа қарши жәң жүрүшигә қатнашмаймиз дәва​тиду. Биз Қаанға беқинмаймиз дәп хәлиқни аздурмақта, – деди. 

– Буд қени? – сориди Чиңғизхан.

Оғри ғожундин Буд парчилирини елип Қаан алдиға қойди. Қув Қаан униңдин йәнә сориди. 

– Өзәңниң шәхсий муһтажиң барму? 

– Мән Ангурат-нойонниң иниси болимән. Акамни бир көрсәм, – деди. 

Чиңғизхан угисида ятқан ейиқтәк, ятатти. У аста өрүлүп олтарди. 

– Ангурат-нойонниң сүйигини иштлар йеди. У хаин, сән һәм хаин. Хаин боп алдимға кәпсән. Ким әвәтти сени? Кимниң пәрмани билән Будни оғрилидиң сән? 

– Тарқан Билгә Буқаниң буйруғи билән оғрилидим. 

– Мән уйғурдин айрилмаймән. Моңғулниң һаят-мамати, тарихи уйғур билән зич бағлиқ. Баурчуқ Арт Текин өз сөзидә, вәдисидә туридиған жигит. Будқа рәнжисә рәнжигәнду, баламниң аяли өлүпту. Аңлидим. Һәммини сәндин бурун аңлидим. 

Чиңғизхан оттуранчи қолини асманға көтәрди. Икки ләшкәр оғрини талаға сөрәп ачиқтидә, аздин кейин үнини өчәрди. 

– Демәк, Тарқан екән. Дадаңға ейт. Мән бәшинчи баламни һеч кимгә сатмаймән, – деди Қаан маңа. – Уйғур-Идиқутиниң чегарилирида турған һәммә моңғулларни дадаң сүр тоқай қилип, Қарақурумға һайдисун. Бүгүндин башлап уйғур чегарисини уйғур қоғдисун, уйғур сақлисун. Танғутқа тәйярлиқ қилсун! Буйруғум шундақ. Дадаңға ейт, – деди.

– Мән “Хоп!”, дәп йолға чиқтим. Моңғул ләшкәрлири мени хелә йәргичә узитип әкәлди. Мана Буд, – дәп Қусмаин ғожундин оғриланған Будни Идиқут алдиға қойди. Алтун Буд гөрдә әмәс, Уйғур-Идиқут ханлиғи ордисида турсун, дәп әвәтти Чиңғизхан. Танғутқа маңғанда, Баурчуқ Арт Текин мошу Будқа чоқунуп чиқсун, деди. Маңа рухсәт қил, дада! Биз Һөсни Мубарәк иккимиз апамниң қәбригә баримиз. Ташқа қараш керәк. 

– Мәйли, барсаңлар бериңлар. 

Әң муһими, ана қәбригә қоюлған таш өз орнида еди... 

– Сиз Атай Сали жанаплири чегаридики һәммә моңғул ләшкәрлирини Турпанға жиғип, уларни дәрһал кечиктүрмәй, Қарақурумға әвитиветиңдә, орниға уйғурлардин ләшкәрләр қоюлсун! Андин Танғут жаза жүрүшигә қурал-ярақни жиғип, тәйяр турайли. Бәлки Қаан билән биллә баримиз.

– Хоп, жанабий хақан! Пәрманлирини орунлаймән.

Шу кечиси Тарқан Билгә Буқа атниң қуйруғиға путидин бағланди...

ЙОЛВАС ЙОЛҒА ЧИҚТИtc "ЙОЛВАС ЙОЛЅА ЧИЋТИ"
Чиңғизхан Танғут билән Цзинь иккиси  бирикип, битим шәртигә қол қоюп, униң йоқлуғини пайдилинип, Моңғул дөлитигә һужум қилишқа тәйярлиқ қиливатқанлиғини аңлиғандин кейин, чоң тәшвишкә чүшүп, Оттура Азиядин тез қайтишқа тоғра кәлди. Қаан Баурчуқ Арт Текингә чапармән әвәтти. Толы дәрияси бойидики ордисиға келидиғанлиғини вақип қилип, Танғутларға һужум қилидиғанлиғини, қурал-яриғини Танғутқа өзлири йәткүзүши керәклигини ейтти. Чапармән Баурчуқ Арт Текин билән учрашти вә һәммини баян қилди.

Баурчуқ Арт Текин үчүн бу хуш хәвәр әмәс, бәлки чоң тәшвиш еди. Бозәк болуп, Қаанниң кәйнидин йәнә әгишип жүрүп қан төкүш керәк. 

“Немә дегән тәтүр, немә дегән тоймас, интиқамчи адәм бу, – дәп ичидә өч көрди Идиқут Қаанни. – Уйғур-Идиқут дөлитимни умумйүзлүк харабилиқтин қутулдуруп қалимән дәп қанчилик көп чиқимға учридим. Азатлиқ күн боларму? Йә униң әвладиғиму ялақчилиқ қилип өтәрмизму?”.

Баурчуқ Арт Текин баш-учиға чиқалмиған һәр хил ойларға ғәриқ болуп қалған еди. 

... Чиңғизхан йолда келиветип, ағрип қалди. Лекин у ағриққа бой бәрмиди вә һеч кимгә сәздүрмиди. У ләшкәрлири билән Бәшбалиқтин өтти. Униң алдиға чиқип Баурчуқ Арт Текин, Атай Сали күтүп алди. Чиңғизхан кәң вә чоң сериқ өйдә бир күн қонди.

– Сән, оғлум, көкләм ейида Танғутқа Бәшбалиқтин чиқисән. Хәйшуй шәһиригә һужум қилимиз. Қурал-яриғиң билән мени чегарида күткин. Мениң һаятимда наһайити чоң жәң болур. Һәммини өзәм башқуримән, – деди Қаан чай ичип олтирип. – Жебе-нойон, Сүбетай нойонниңму сәпири жирақлап кәтти. Чағатай Мавараннәһиргә Идиқут болди. 

– Жушичу? – чидимай сориди Баурчуқ Арт Текин.

– Хорәзмдә Идиқут.  Уруштин зериксә керәк! – дәп һеч немә болмиғандәк, өзи әттәй қалдуруп кәткәндәк чирай көрсәтти. – Жушидәк қәһриман Хорәзмгиму лазим, – дәп сөз тоқиди. 

Буни Баурчуқ Арт Текин тәшвиш билән тиңшиди. 

– Иккимизниң күчи Танғутқа йетиду. Растму? Үкетай, Толи батурларму биз билән, – у бир аз унчуқмай турдидә, Идиқутқа қариди. – Сәл чирайиң сунуқ көрүниду. Чүшинимән, Хатуниңдин айрилип қапсән... Өлимән дәпму өләмдиған... Буд дини – иккимизниң динимиз. У диндин кәчмәйдиғанлиғиңни билимән. Иғвагәрниң бешини көргәнсән. Аңлишимчә, Хатуниң маңа рази әмәс охшайду... Аңлидим. Әнди сениң жутуңға тиң-тиңлиғучиларни қоймаймән. Уйғур-Идиқут дөлитиңдә бирму моңғул болмайду. Мән сени синидим. Ирадәң күчлүк, маңа садиқ екәнсән. 

– Тирик қалған уйғур ләшкәрлири барму? – дәп сориди Идиқут. – Өз жутида қалсун. 

– Тириклири һәммиси мән баш әгдүргән шәһәрләрдә қалди... 

Баурчуқ Арт Текин гәп қилмай, сүкүт сақлап турди. Чиңғизхан ойини Баурчуқтин йошурмиди. 

– Ғәм қилма, Алтун-Бике қизим билән бәхитлик болисән. Хатун ғеми – Вәтән ғеми әмәс. Мошуни хатирәңдә чиң тут!..

Баурчуқ Арт Текин Чиңғизханни уйғур чегарисиғичә узитип барди... 

Чиңғизхан Керулен дәрияси бойидики ордисиға йетип барди. Уни ләшкәрлири билән Отчегин, Бөрте Уджен Сечен Хатун иккиси ордидин хелә бери келип күтүвалди. Керулен вадисида қар анчә қелин әмәс еди. Бирақ Гоби чөлидин чиққан қара соғ бу вадиниму хелә музлатқандәк. Мана Чиңғизхан вә униң ғалип ләшкәрлири чоң дөңгә чиқип, қарап қап-қара борандәк көркәм кумдәк дәһшәтлик келивататти. Отчегин билән Бөрте Уджен Сечен Хатун бир-биригә тәшвишлик қариди.

– Қорқуватимән! – деди Бөрте етиниң чулвурини тартип тохтиғанда. – Немә дәп ейтармән? 

– Иккимиз һеч немә билмәймиз. Һәммини йошуруш лазим! – деди Отчегин. – Сизму яшаң, мән һәм яшай. Тататуңа, Пәри қиз, Теркен Хатун, Алтун-Бике, Чахәләр һәрикәтлирини иккимиз билмәймиз. Өлүмдин қутулушниң башқа йоли йоқ. 

– Мән һәм шундақ ойлап жүрәттим, – деди Чиңғизханниң чоң Хатуни.

– Аргасун-хуурчи ағзиға мәккәмму? Қисилмай ейтқин. Иккимиз худди бир-бирини йетәкләп маңған қарғулардәк һалда биз. Бәри бир ярға домулаймиз. 

– Аргасун-хуурчиға ишинимән... Бирақ ким билиду. Мән униң нахшисинила – Чиңғизханниң яхши көридиған нахшисинила тиңшаттим... Кейинла... әштақ болди... 

– Аргасун-хуурчи һәққидә гәп чиқармисила, чандуруп қойисиз.

– Мақул. Келиштуқ... Әйнә Аргасун-хуурчиму бу яққа келиватиду. 

Чиңғизхан аттин чүшти. Шәхсий күзәтчилири чип тохтиди. Отчегин, Аргасун-хуурчи, Бөрте Уджен Сечен Хатун уларму аттин чүшүп, Қаанға қарап маңди. Течлиқ-аманлиқтин авал Қаан махтинип:

– Биз йәңдуқ! Биз тирик! Биз йеңимиз! – дәп үнлүк вақириведи, ләшкәрләр:

– Қаан! Қаан! Улуқ! Улуқ! – дәп вақириған авазлири кәң далани титиритивәтти .

– Тәбрикләймиз, улуқ Қааним! – дәп уни бағриға басти. 

– Ғалибийитиң билән, улуқ Қааним! Моңғулниң шан-шөһрити, – дәп Аргасун-хуурчи бағриға басти. 

– Ғалибийәт сизгә, улуқ Тәңриқут Қааним, дайим қолиңизда болғай! – деди Отчегин тиз пүкүп туруп. 

– Моңғул! Қаан! – дегән авазлар йәнә яңриди. 

– Йәр-гә чүшүңлар! – дәп буйруқ қилди Қаан. 

– Йәр-гә чүшүңлар! – дегән авазлар яңриди.

Моңғул ләшкәрлири өз зимининиң аппақ қариға хошаллиқ кәйпиятта еғинишип, домилишип, раһәтләнди.

Чиңғизхан әтисигә бөрә терисини йепинғанди. Бөрте Уджен Сечен Хатунни қистаққа алди. 

“Һәй, тәңрим, мени кәчүр, ялған ейтишқа тоғра кәлди”, дәп Бөрте товва-истиқпар қилдидә, Қаанғиму һодуқмай жавап бәрди. 

– Чахә қени? 

Бөрте Чахәниң өлүмини Қаанниң бәш жил өйгә кәлмәй, яқа жутларда жүрүп қелишиға орап әкәлди. 

– Сиз Улуқ Қааним, уни ташлап кәттиңиз! У һәр күни мениңдин “Қаан ерим қачан келиду?”, дәп сорайду. Мән униңға “Қаан өзи билиду”, дәймән. У икки жил теч жүрди. Қалған жилларда көрүнгән әрни қойниға алди. Тиллидим. Тиңшимиди. Ахир берип, сүйигини бөриләр йәп, чечила қаптекән. Елип келип, дәпин қилдуқ. 

– Ань Цюаньниң қанжуғи, Танғутниң қанжуғи, өлгини яхши бопту. 

– Дили пакиз аял болидиған. Кейинла... Сили йоқ, сеғиниш оти... Яш едидә!

– Пәнди-несиһәтни тохтат! Қанжуқниң гепини қилма, мән соримай.

– Хоп, Қааним! 

– Алтун-Бикечу? Немә болди? Нәгә кәтти? 

– Орхонға. Орханға немишкә барисән десәм, дадам өлтүргүзгән жигитим шу йәрдә. Мән уни сөйәттим дәйду. Баурчуқ Арт Текингә сени дадаң ятлиқ қилдиғу десәм, мени көзгә илмай: “ Баурчуқ Арт Текин дегән уйғурни сөймәймән! Мәндә қәлб-номус, иман бар, дәпсәндә қилғузмаймән”, деди. Әтиси алдиға жиқилдим, путини сөйдүм, униң көзигә һеч немә көрүнмиди, әтималим. “Алдимни торима, нери кәт!”, дәп пути билән мени иштиривәттидә, атқа минип йоқиди. Отчегинниң пайлақчилири Орхондин униң парчә-парчә әзалирини тапқан...

Чиңғизхан өзини туталмай:

– Ялған ишәнмәймән. У тирик. Отчегин пайлақчилири издимидиму? Чиқ өйдин, қери жодигәр! – дәп аялини қоғлап чиқарди. Бу Бөртениң еридин дәсләпки қетим аһанәт аңлиши еди. – Ким буларни йолдин аздурған? Бири бар. Бу йәрдә чоң вә чигич вақиә болған. Хатун ейтмай туриду. Отчегин немә дәйдекин? 

Отчегинни чақирип әкилип, очуқ сөзләшти. 

– Танғут, Цзиньлар билән соқушуп, дәккисини берип турғиниңға разимән! – дәп Отчегинни учтумтут махтиди. – Тататуңани ким қачурувәтти?

– Пәри қизни елип кетимән деди маңа. Мән униң пейиға чүштүм. Мән барда қачалмиди. Бир жил туруп, маймун жилида мән Деванхан билән соқуштум. Шачжоу вә Иньчжоу шәһәрлирини тар-мар қилип кәлгичә кетипту. Пайлақчиларни изиға сеп қойдум: “Тепиңлар, бешини чепип әкилиңлар”, дедим. Амма йәр жутқандәк хәвәр йоқ. 

– Теркен Хатунчу? Мениң қулум азатта жүриду! Биз қул үчүн баш қатуруватимиз.

– Теркен Хатунму қачқан. Пайлақчилар изида. Хәвири йоқ.

– Қандақ ойлайсән? Буни уюштурған бири барму? Таптиңму? Немишкә тапмайсән? Бәлки өзәң қачурувәткәнсән? Сән Тататуңадин алтун алдиңму? 

– Яқ, алмидим? Қаанниң ғәзнисигә қолумни селишқа һәққим йоқ. 

– Бәлки Алтун-Бике иккиңларду? Йә, Бөртему? Уларни қачурувәткән ким? 

– Мән Танғутта чағда болған вақиә. Издәштүрүватимиз. Тапимиз ахир. 

– Бар, йоқал Маңа Аргасун-хуурчини чақирип әкәл? Өзәң берип алдимға әкәлгин. Маң, чиқ?

Қаан етилидиған ширдәк дүп-дүгләк болуп, ич-ичидин бир немә көйүватқандәк, һәс-һәс болуп олтиратти. 

“Ким, ким? ​– дәтти у мушлирини қаттиқ түгүп қечишни, кетишни есиға салған ким? Бир болса, Алтун-Бике қилди. Бир болса Уйғурниң иши Баурчуқ Арт Текинму? Теркен Хатун вә башқа өзи һайдап кәлгән қолға чүшкән қул-мусулманлар Баурчуқ Арт Текинниң әвладидә... Уйғур-Орхон хақанлиғидин барған уйғурлардә... Қараханилар дөлити уйғурлири Баурчуқ Арт Текин  билән йилтизи бир. Уқуп билишкә боларму? Яқ, Баурчуқ ундақ хақан әмәс. У маңа чәксиз садиқ. Жуши оғлумдинму садиқ оғлум. Ахириға йетимән бәри бир. Аргасун-хуурчи мошу вақиәни биләмдекин? Қени, сорап көрәйчу”.

Аргасун-хуурчи йолда келиветип “Мән һеч немини билмәймән, – деди ичидә. – Мән пәқәт Қаан әвәткән мусулман балилириға нахша үгәттим. Ибадәтханиға ибадәт қилишқа кәлгән Алтан-Бике, Чахә, Бөрте Хатун, Отчегинлар сениң яхши көридиған сазиңни тиңшап, хуур авазини аңлап қайтидиған”, дәймән. 

– Һә, шундақ дегин! – дәп кәйнидә атлиқ келиватқан Отчегин сәл авазини чиқирип аңлатти. – Бөртениң ақ өйигә сиз кәлмидиңиз, мақулму? Биз ибадәтханиңизда хуур авазини тиңшаттуқ. Чүшәндиңизму? 

– Һә, чүшәндим! – деди Аргасун-хуурчи. – Башқа немә дәттим? 

Қаан Аргасун-хуурчиға чирайини ачмиди. 

– Олтар алдимда, соалимға тоғра жавап бәр. Хош, Отчегин һәққидә немә билисән? – Қаан сүрлүк еди.

– Танғутлар билән жәң қиливатқанлиғини, ордини сақлаватқанлиғини билимән.

– Теркен Хатун сүпүргә айимни ким қачурувәтти? 

– Билмәймән.

– Та-та-ту-ңа-ни ким қачурувәтти? Бир нәччә жил ордида хизмәт қиливататтиғу? 

– Билмәймән.

– Алтун-Бикеничу?

– Билмәймән.

– Чахәни бири өлтүрүвәттиму?

– Билмәймән. Өлгинини аңлидим, раст.

Чиңғизхан терикти. Муштуми билән тизини бир урди.

– Немини билисән? 

– Өз вәзипәмни. Мусулман балилириға сизни улуқлиған нахшиларни ейтишқа үгәттим. “Қаан Тәңриқут” дегән нахша ижат қилдим. Улуқ ғалибийәткә йәткән қәһриманлиғиңизни мәдһийиләп, нахша ейтимиз. Балилар үчүн шунчилик зил, мәйин, аңлисиңиз, хуш кәйпиятқа бөлинисиз. 

– Сән һәм билмәйсәнкән! Саңа ишиниведим. Көңлүм хатиржәм әмәс. Мундақ болиду дәп ойлимаптимән.

У еғир дәрткә чидимай, биринчи қетим уһ тарти.

– Жаһангирмән. Һеч ким мениңдин қутулған әмәс. Булар қутулуп кетипту, қара. Кичиккинә вақиә дилимни өртәвәтти. Маңа әләм қилди. – У Аргасун-хуурчиға һал-муң ейтишқа башлиди. – Мәндин ашқан қув адәмләр аримизда бар екәндә... Тирик жүрсәм, билимән, уқимән, тапимән, өгилирини ажритип, көйдүрүп, күлини көк халтиға селип есип қойимән. 

– Нахшини, хуур авазини сеғинғансиз, улуқ Қааним? – деди Аргасун-хуурчи униң ички һалитини сәзгән һалда. – Мусулман балилириму яхши үгәнди.

– Мусулман балилири әмәс, мениң қуллирим! Мениң ким екәнлигимни билсун. Үгәт! Үгәт! Өлүкләр һәққидә ейтсун! Өлгән йәр һәққидә ейтсун! Көйгән жут һәққидә ейтсун! Һәммисиниң бешида мән – Қаан дунияни титирәткәнмән! Ғалибийәт қолумда нахша қилип ейтсун...  Мақул, тиңшап бақай! 

Аргасун-хуурчи чиқип кәтти. Талада турған Отчегин уни көрүп, алдиға аста келип, йошурун аваз билән:

– Йолвас қәһәрликму? – дәп сориди. 

– Мән һеч немини билмидим, – дәп әтрапиға бир қарап қоюп, – өзи хатиржәм болмиғичә, өзгини тәшвиштә тутидиған қайтмас нийити бар охшайду. Бирақ мән һеч немини билмәймән билән қутулдум... 

Қаан қечип кәткәнләр кәйнидин йәнә қошумчә пайлақчиларни әвәтти. 

Пайлақчилар вәзипә елип, йолға чиқти. Отчегинни болса, мом яғач- түврүк орнитилған өйдә тутти. Уни һәр күни бир қетим мом яғачқа бешини төвән қилип, путидин бағлап қоюшни Қаанниң шәхсий қаравул ләшкәрлириниң биригә тапшурди. У мом яғачқа мәккәм бағланған Отчегинниң ялаң тәнлиригә қамчилиди. Башлирини йерип, ағиз-бурнидин қан аққузди. Чиңғизхан кирип, униңға агаһландурди. 

– Қорқма, өлмәйсән. Саңа қилған яхшилиғим шу. Өзәң қачурғанлардин хәвәр кәлмигичә, бу дәрт саңа бар. Йошуруп турғин. Һаманәм ейтқузимән. Хизмитиң үчүн алған алтунни тиқип йошурдуң. Униму ейтип бәргичә, қамча йәйсән. Ойлан, қийнилип қалисән. Һәммини очуқ ейтидиған болсаң барғу, сени қомандан сүптидә Танғутқа қарши жәңгә елип бараттим...

Чиңғизхан пайлақчилардин хәвәр күтти...

Орхон зиминидин Алтун-Бике тепилди. У уйғурлар ханлиғида орнитилған таш ядикарлиқлар арисида жүрәтти. Униң кийимлири житилған. Қолидики пичақ билән хам гөшни йәп, таш-һәйкәлләр кәйнигә йошурунуп, бой көрсәтмәтти. Униң чачлири чугулуп, бирдә күлүп, бирдә жиғлап, бирдә уссул ойнап, бир нахша ейтип, әқил-һошидин жуда болған еди. Пайлақчилар уни тутти. Алтун-Бике күйдәк қарийип кетипту. Һеч кимни тонумиди. Пәқәт пичақни өзигә селип, сунайлинип йетип қалди. Һеч ким уни көммиди. Кийимлирини йәшкүзүп, қолида қетип қалған пичиғини алдидә, пайлақчилар Керулен дәрияси бойида яшаватқан Қаанға хуш хәвәр ейтиш үчүн, атлирини тараслитип чепип кәткән еди.

Қаан Алтун-Бикениң пичиғини көтирип, Отчегингә кирди. У йәнә есиқлиқ туратти. Ләшкәргә пичақни ташлап бәрди. 

– Буниң икки қолини бәгүчидин кесип ташла! – деди.

Ләшкәр Отчегинниң қолини кесип ташлиди. Қанға боялған Отчегин вай демиди. У буниңдин кейинму чоң қийнашларниң барлиғини билип, очуқ гәпкә өтти.

– Алтун-Бике сени өч көрәтти! Сән униң угалиға қалған, хорлиған қахшатқан ата сән! – деди. – Сениң өлүмиң һәм жирақ әмәс. Тирик қалсам, гөрүңдин жәсидиңни суғирип чиқирип, қарға-қузғунға ташлап берәттим. Адәм қенини ичкән сениң гөшиңни вәһшиләрму йемәс, бәлки. 

– Икки қулиғини кесивәт! – деди ләшкәргә вә аста талаға чиқти. 

Ләшкәр Отчегинниң қулақлирини кесивәтти. 

Алтун-Бикениң әқли-һошидин айрилип, сараң болуп, Орхон вадисида өлүп қелиши Қаанниң жүригини қаттиқ можуған еди. Көзи билән көрмисиму, жүригидә жиғлиғанди. 

Қаан алтун егәр-тоқумлуқ ақ етиға миндидә, ибадәтханиға қарап етиниң бешини буриди. Ибадәтханида адәм аз олтиратти. Аргасун-хуурчи Қаанни көрүп, ибадәтханида олтарған раһипларни чиқиривәтти. Чоң ибадәтханида ялғуз Қаанла қалған еди. Аргасун-хуурчи униң келиш сәвәвини чүшәнди. У хуурни қолиға елип, Қаанниң алдиға келип олтардидә, челишқа башлиди. Муңлуқ, зарлиқ аһаңлар кәйни-кәйнидин яңриди. Қаанниң әң авал көз алдиға ақ көйнәк кийгән қизи Алтун-Бикениң тупрақ арисида жүрүши вә у йәрдә өлүши кәлдидә, өзини туталмай жиғлавәтти. Аргасун хуурини тохтатқини йоқ. Қаан көз йешини сүртүп, ғәм чәкти.

– Балилар нахшилирини тиңшап көрәй, – деди Қаан. 

Сәмәрқәнттә пичирип ташлиған он бәш – он алтигә келип қалған мусулман балилири Қаанниң қәһриманлиғини махтап, мәдһийиләп, нахша ейтишқа башлиди. Уларниң зил авази шунчилик йеқимлиқ, шунчилик муңлуқ еди. Чиңғизханға чоң тәсир қилди. Униң ичидики дәрт йеникләшти. 

– Саңа рәхмәт, – деди Аргасун-хуурчиниң қолини қисип. – Мән Танғутни йәр йүзидин йоқитиветип кәлгәндә, моңғул хәлқигә мошу балилар нахша ейтип беридиған болсун.

– Сиз дегәндәк болиду, Улуқ Қааним! – деди Аргасун-хуурчи. – Сизгә яққан болса әмгигим, сәнъитим зайә кәтмәпту. Мән һәм чоң хошал болдум... 

“Баурчуқ Арт Текиндин немишкә хәвәр кәлмиди, – дәп ойлиди ибадәтханидин қайтип келиватқан Қаан. Ичидә уйғурдин гуман қилди. – Униңдин хәвәр алмаймән. Сәвәвини Танғуттин кейин уқармән. Баурчуқ Арт Текин һәққидиму азирақ гуман сезимлири дилимни қозғавәтти. Болупму Теркен Хатунниң, Пәри қиз, Тататуңаниң қечип кетиши беваситә чоң күч чиқарған аддий адәм әмәс дәп, көңлигә пүкти. Йолда Баурчуқ Арт Текин Теркен Хатун билән сөзләшкән болуши мүмкин. Улар тилини, дилини чапсанла чүшинивалидиған хәлиқ... Буни һәм аста уқуп билидиған вақит келиду. Теркен Хатунға уйғур чегариси тосалғу болмиған. Ким уни өткүзүп қойди? Һәммиси келишип қилинған сүйиқәстлик”, дәп дәл тапти Чиңғизхан. 

Көп өтмәй Хорәзмдин чапармән хуш хәвәр әкәлди. 

– Ким сени әвәтти? – дәп сориди Қаан.

– Хутухедин.

– Һә, немә гәп? – сериқ сақилини очумлап тутуп турди. 

– Теркен Хатун Хорәзмгә теч-аман кәпту. Уни Жуши һеч кимгә көрсәтмәй, ордисида беқип, давалатқанмиш.

– Башқа немә деди? Унтуп қалмиғансән? 

– Яқ, унтумидим. Жуши әттәй қиливатиду. Отчегинниң хәвиригә чоқум “ишинимән”, деди ичидә. 

У ләшкәрләрни чақирди.

– Мону чапармәнниң қосиғини тойғузғин, – дедидә, оттуранчи бармиғини жуқури көтирип, һавани кәсти. 

Ләшкәр бу имани тоғра чүшәнди. Чапармәнниң қосиғини гөш билән тойғузди. Боздин ичкүзди. Андин ләшкәр униң қолтуғидин йетәкләп, талаға ачиқти. 

– Йегән тамиғиң тениңгә сиңсун, жүри бир аз айлинип келәйли. Кейин яхши ухлайсән. Қаан саңа ятидиған алаһидә орун тәйярлитип қойди. Хуш хәвәр әкәлгиниң үчүн Қаан бәкму сениңдин мәмнун. Бүгүн қойнуңға қолға чүшкән аялларниң бири кириду. Раһатбәхш қиливерисән. 

– Қаан улуқ! Қаанға шану-шәрәп! – дәп һеч немидин гуман қилмай сәл кәйпә-сапа болған чапармән ләшкәр билән келивәрди. 

Туюқсиз ләшкәр униң путиға чирмақ селиветиведи, чапармән оңдисиға жиқилип чүшти.

– Кәйпә болуп қалған болушум керәк. Бозни ичмигинимгә талай вақитлар бопту. Әкәл, қолуңни. Мени турғузуп қой, – дәп чапармән Қаанниң шәхсий ләшкиригә күлүп қолини созғинини көрди. Лекин қосиғиниң қақ йерилғанлиғини, йәргә аққан қип-қизил қандинла билди. У үчәй-қеринини жиғип, орнидин турушқа һәрикәт қилип:

– Иплас, немә қилғиниң бу? – дәп һалсириди. – Қаан әждиһа! Жушини Хутухеға өлтүргүзиду. Билип қой! С-ә-ә-н һәммигә е-йт! Жуши Хутухедин һош-ши-яр бо-ол-су-ун! Қа-а-ан се-ни ән-ди өл-ти-ри-ду! – чапармән ағзиға толған қанни жуталмиди. 

Беши мәйдисигә чүшүп, көзи очуқ қалди. Ләшкәр чапар​мәнниң янчуғини ахтурди. Униң йенида ақ таштәк икки уюл алтун бар екән. Ләшкәр у яқ-бу яққа қарап қоюп, янчуғиға салди. У өлгән чапармәнни йәнә ахтурди. Лекин һеч немә тапалмиди. Уни путидин сөрәп апирип, бир азгалға ташлавәтти. Ләшкәр өлүкни олтирип йәнә ахтурди. Һеч немә чиқмиди. Бирақ орнидин турушқа үлгирәлмиди. Ләшкәрниң кәйнигә қанатлиқ оқ-я санчилған еди. 

Оқ-я атқан жигит ләшкәрниң йенидики алтунни елип, янчуғиға селивалди. У йенип кәлгәндә, Қаан уни күтүп турған екән.

– Маңа ейтидиған гепиң барму? – көзигә қадалди Қаан.

– Вәзипини орунлидим, Улуқ Қааним! 

– Немә деди? Немишкә ейтмайсән? 

Оқ-ячи жигит қорқуп кәткинидин ағзидин чиқти:

– Хутухе Жушиханни өлтүрәрмиш. Жушиға чапармән әвәтсилә, улуқ Қааним! У ирадилик қоманданғу. Даңқи аләмгә мәшһур. 

Қаан унчуқмиди. Һеч немини сәздүрмиди. 

– Отчегинниң қешиға кир! – дәп буйриди.

Оқ-ячи жигит бағлақлиқ турған Отчегинни көрди. Униң кәйнидин Чиңғизхан кирип кәлдидә, оқ-ячи жигитни йәнә бир мом яғачқа матап бағлап ташлиди вә талаға чиқип Отчегинни сақлаватқан күзәтчиләрни нери қоғлавәтти. 

– Йоқал нери! – деди вә йенип икки тутқунниң қешиға кирди. – Вақира, вақира! Гепиңни ейтивал. Таладикиләр аңлисун! – деди.

Отчегин Қаанниң қолидики пичақни көрүп:

– Тилимни кесиветәрсизму? Немә үчүн? Һәй, жигитләр! Хутухе Жушини өлтүргидәк, – вақириди Отчегин.

– Ярайсән батур! 

Чиңғизхан оқ-ячиниң вә Отчегинниң тиллирини кесип ташлидидә, чиқип кәтти. Шу күни Чиңғизхан аридин дүшмән чиқип, чегаридин өтүп берип, Жушиниң өлидиғини һәққидә ейтип қоймисун дегән әндишә билән пүткүл Моңғул чегарисини чиңитти. Бирақ оқ-ячи жигитниң вақириған үнини һеч ким аңлимиған еди. Шуңлашқа Қаан билән Хутухе арисидики сүйиқәстлик ишни пәқәт иккисила биләтти... Қаан қәлбидики гуман һиссияти күчлүк еди... Әң ахирида Баурчуқ Арт Текин Қаанға әлчи әвәтип, пайлақчиларниң Тататуңа вә Пәри қизни тапалмиғанлиғини ейтиш билән биллә уйғурлар һәрбий мәшиқни жиддий өткәзгәнлигини, шундақ қилип, Танғут дөлитигә Идиқут чәмбәрчас тәйяр екәнлигини хәвәрлиди. 

– Вақит зиқ. Танғутқа қилидиған һужумни Баурчуқ Арт Текин ейтқан вақитта башлаймән. Һәммә мәхпий сир Танғуттин кейин мәлум болиду, – дәп әлчини қайтурди.

УРУШ ХУДАСИ СЕЛЬДЕ

Қаан Танғут дөлитиниң хақани Деванниң мейисини чайқап, ирадисини синимақ болуп, әлчи әвәтип, униңдин өзиниң оғлини гөрү сүптидә Қаан ордисиға әвәтип беришни қәтъий тәләп қилған еди. Амма Деван Қаанниң тәливини дәрру рәт қилди. “Мән! – деди Деван әлчигә. – Йеқиндила Цзинь билән течлиқ битимигә кәлдим. Шималий дүшмәнгә қарши тақабил турушқа күч-қувитимиз йетиду. Жэн мениң ялғуз оғлум. Һазир сизгә гөрүгә әвәтип қоюп, кейин пушайман йәп жүрмәй. Алдириған – шәйтанниң иши”, дәп әлчини қайтурди.

 Аз вақиттин кейинла Деван Чиңғизханниң қәст дүшмини Найман ханниң оғли Чилахэянь-Куняни өз өйигә әкиривалди. Бу, әлвәттә, очуқтин-очуқ қолуңдин кәлгинини қил дегәнлик еди. 

Баурчуқ Арт Текинниң Қарақурумға әвәткән әлчиси Бәшбалиққа қайтип кәлди. Қаанниң: “Һәммә сир Танғуттин кейин мәлум болиду”, дегән гепи Баурчуқни ойландурди. Отчегинни мом яғачқа бағлап қоюп, бәдән-тән әзалирини кесип, қийнаватқан болса, һазиркәмдә һәммә әйипни нойондин көрүватқини. Амма гуман оқини маңиму қаритип бәтләп қойди. Танғуттин кейин дегини шу. Бу дөрән тирик қалсам, тирик адәмдәк ейтар гепим бар. Өлүп қалсам, Теркен Хатун алдида иманим таза. Ейтқан вәдәмдә турдум. Теркен Хатун һазир барму, йоқму? Жушиға бар девидим, бардиму, бармидиму? Аңлишимчә, Жушиниң йенида Хутухе жүргәнмиш. У бекар бармиди. Қаан әвәтти. Әгәр Теркен Хатун Жушиниң алдиға барған болса, Хутухе издигән адимиң Хорәзмдә дәп чапармәндин хәвәрлигән болуши тәбиий. Хутухедин кәлгән чапармән немишкә өлтүрүлди? Һәммә сирни башқилар ча​пармәндин билип қалмисун дегинидә! Жуши батурға агаһ​ландуруп қоюшум керәк, дәп Идиқут әң ишәшлик уйғур ләшкирини Хорәзмгә әвәткән еди. Чапармән йәткәндиму? Йолда Қаанниң пайлақчилириниң қолиға чүшүпла қалмиса, достум Жуши мәндин рази болаттидә...

Идиқут Хорәзмгә кәткән чапармәнни көп күткән еди. Амма у Идиқут Танғутқа маңғичә Бәшбалиққа хәвәр билән йетип келәлмиди вә шу әһвалдин униң чапармини қолға чүшүп, өлти​рилгәнлигини жүриги сәзди. Бириниң кәйнигә бирини селип қоюш Қаанниң очуқ һәрикити екәнлигини Идиқут яхши биләтти. Баурчуқ Арт Текинниң пайлақчилири Тататуңани Қәшқәр шәһи​ридин титип издигән һалда тапти вә көрүшкән. Улар Баур​чуқ Арт Текинниң салимини йәткүзгән. Тататуңа сәвирлик, әқил-һоши рошән, туғулған жутиниң өз балиси болуп кәткәчкә, у Қәшқәр хәлқи арисида ишәшлик һаят кәчүрмәктә еди. Шуңа у :

– Мән һеч яққа қачмаймән. Акам Баурчуқ хатиржәм болсун, – дәп жавап бәргән еди. 

Баурчуқ Арт Текингә сәздүрмәй, Қаан Қәшқәргә тиң тиңлиғучиларни әвәткән еди. Қәшқәр хәлқи Тататуңани сатмиди. Тутуп бәрмиди... 

Баурчуқ Арт Текин қурал-ярақни жәң төгилиригә артип, өз жәңчилири  билән Танғут дөлитигә қарап йолға чиқти. У топ-тоғра Хәйшуй шәһирини көзләп маңди... Бу дөрән у пәқәт Қусмаин, Атай Сали билән қучақлишип хошлашти. 

– Танғут күчлүк дөләт, биз униңдинму күчлүк дәп кетип баримиз... Уруш қанчә жил давам қилиду билмәймән, Уйғур-Идиқутиниң чәт әл ханлиқлири билән болған кәң алақиси үзүлүп кәтмисун. Сән, Қусмаин, һәрбий күчимизгә рәһбәрлик қил! Жәңчиләрни тәйярла! Қурал-ярақни көпләп топлиғин. Мениң орнумда, һазирға Қусмаин Идиқут болуп турисән! – деди. 

– Яқ, дада, сән тирик, мән Идиқут болалмаймән, – дәп қарши турди оғли.

– Қусмаин жанаплири, тоғра ейтиду. Сиз тирик, жутимиз тирик, һеч ким уйғур хақанлиғиға Идиқут балалмайду, – деди Атай Сали.

– Келиштуқ! – деди Баурчуқ Арт Текин.

Баурчуқ Арт Текин хелә узап кәткичә, улар кәйнидин муңлинип, қарап қалмақта еди. Тоху жили он биринчи айда Танғутқа, йәни Си-Сягә уруш башлаштин авал, Қаан Деванға уруш башлайдиғанлиғи һәққидә хәвәрләп, хәт әвәткән еди. “Сән накәс Бурһан, сән өзәңниң Танғутлириң билән мениң оң қолум болушқа вәдә бериведиң. Вәдигә бола, мән сени Сартаулға жәң жүрүшигә чақириведим, течлиқ битимни уятсизларчә бузу​вәттиң сән. Сән Бурһан, өз сөзүңдә, вәдәңдә туруш у яқта тур​сун, һәтта ләшкәрлириңниму әвәтмәстин, йәнә келип, маңа қопаллиқ билән жавап қайтурғиниңни ядиңға селип қояй. Мән башқа мәхсәт-ойлар билән болғачқа, сениң жажаңни кейин беримән, дегән едим. Йеқинда асмандики худа гува Сартаулға жәң вә жаза жүрүшини жүргүзүп, сартауллар үстидин ғәлибә қазандим. Мән қайтип кәлдим вә өчүмни алай дәп саңа, Бурһан, уруш ачмақчимән”.

Қаанниң беваситә рәһбәрлиги билән моңғул ләшкәрлири Си-Ся дөлитигә жүрүшни башлавәтти. Баурчуқ Арт Текин бир күн бурун Хәйшуй шәһири әтрапиға берип тохтиди вә Қаанни күтүп турған еди. Икки дост бир-бири билән сәмимий көрүшти. Қаан Уйғур-Идиқути һәққидә һеч немә соримиди. Хәйшуй чирайлиқ шәһәр еди. Униң әтрапини чирайлиқ егиз дәрәқләр қоршиған еди. Даңлиқ Эдзин-гол дәрияси уни кесип өтәтти.

– Танғутларни өзәңлар қандақ өлтирисиләр, қандақ қолға чүширисиләр, ихтияриңлар! Һеч ким тирик қалмисун. Танғутларниң иттипақдашлири Сали, Тэлэ, Чиминьларни пақидәк йәнчиветиңлар. Уларни дидәккә алмаймиз, уқтуңларму?

– Уқтуқ Қаан! Қаан улуқ! – дәп вақирашти моңғуллар. 

Баурчуқ Арт Текинни Қаан бу дөрән беваситә жәңгә киргүзди. Уни өзини айиғандәк, немишкиду, айимиди... Он миңлиған Танғутлар дәсләп Хәйшуй шәһиридә тәслим болди. Қаан  вә Баурчуқ Наньшан тағ бағриға чиқиш үчүн Си-Сяни иккигә бөлди. Эдзин-гол дәриясиниң еқими билән әтрапта учрашқанларни қирип ташлап, тағ бағриға чиқти. 

– Сизгә, жанабий Тәңриқут, интайин қолайлиқ йәр Хейчуйшань теғи мошу йәр – язлиқ Қараргаһиңизға ярайдекән, – деди Баурчуқ Арт Текин. – Мәшәдин жәңчилиримиз Танғут вилайәтлиригә жәң қилип, қайтип келишкиму болиду. Танғут көринидекән. 

Қаан бу пикрини рәт қилмиди.

– Тоғра мошу йәр болиду! – дәп Қаан һәммә жәңчиләрни топлинишни буйриди. 

Бу дөрән Сучжоу шәһирини һә дәп алалмиди. Танғутлар тәрипидин моңғуллар қаттиқ дәккә вә зәрбигә учриди. Һужум бир ай давам қилди.

– Шәһәр немишкә берилмәйватиду? – дәп сориди Баурчуқтин Қаан. 

– Қаршилиғи күчлүк. Биздә чиқим көп.

– Шәһәр тәслим болғанда адәмлирини тутуп, союп, бешини елиңлар! – дәп буйруқ бәрди Қаан.

Баурчуқ Арт Текин буйруқни орунлиди. Пәқәт йүздин ошуқ аилә мәхсәтлик қулдурулди. Қалғини сүр тоқай  қилинди. Умумйүзлүк көйдәрди вә боғузлиди. Наһайити чоң вә гүлләнгән шәһәр тез арида харабилиққа айланди. Баурчуқ Арт Текин бу һә дәпла сүръәтлик башланған қанлиқ пажиәгә ечинған һалда әмәс, бепәрвалиқ билән қариди. Бәәйни өзи уруш елан қилип, бу хәлиқниң бешиға апәт вә күлпәт селиватқанлиғини вә униң ақивитиниң пажиәлик аяқлишидиғанлиғини Танғут хани Деванниң билмәйватқанлиғиға һәйран болди. “Мән униң орнида болсам, бу пажиәниңму алдини алаттимдә. Жаһангирға беқинаттим, – дәп ойлиди Идиқут. – Деван ахмақму? Яқ, у Танғутниң азат болуши үчүн һәрикәтлиниватса керәк. Униң қолида қиличи, нәйзиси, оқ-яси бар һәр бир Танғут өлмәй, берилмәйватқанлиғидин очуқ көрүнүп туратти. Оттура Азиядә мусулманлар дүшминигә дүшмәнчә дәккә берәлмиди. Һәр ян қачти. Чоң қаршилиқ болмиди. Һә, Танғут хәлқи болса, башқичә екән. Улар қорқумсиз, һәтта улар йеңилип қалидиғинини билсә һәм бир ғерич йерим үчүн, бир очум сүйүм үчүн, әждатлиримизниң роһи үчүн, туғулған балилар үчүн дәп моңғулға тақабил туруватқанлиғи Баурчуқ Арт Текинниң қәлбини сәмимийәткә ориған еди. Һәр һалда гәп хәлиқтә әмәс. Гәп Деванда екәнлигини Танғут ханиниң пәм-параситиниң техи йәтмәйватқанлиғиға ечинди. Деван Қаанға қарши чоң күч жиғиши лазим еди. Бу Қаанниң өч алмай, тегигә йетип, йилтиз қийидиғанлиғини билиши керәк еди. Идиқут жәңгә киргини билән “Вай, мениң немә чатиғим, өлсә, Танғут өлүватиду”, дәп бешини чапмиди. Ат туйиғиға бастурмиди. Танғут үчүн тирик туруп, бирәвниң тапини астида турғичә, дүшмәнниң бешини өз қиличи билән чепип, өзиниңму беши елинғинини әвзәл көридиған охшайду. 

Моңғуллар иккинчи кетим Танғутниң мәркизи болған Хуанхэ вадисида һужумға өтти. Алашан вадисиниң Урахэй сепилида қаттиқ қанлиқ жәң болди. Танғутлар бош кәлмиди. Амма кәйни-кәйнидин болған моңғул һужуми Танғуттин күчлүк чиқти. Танғутни ғәриптин қоршавға алди. Бу пәйттин пайдилинип, Танғутни тамамән йоқитишни көзлигән Қаан дәрру һужум қилди. Қаттиқ жәңдә Танғут баш қомандани Гао-лин-гун  қолға чүшти. Валахай шәһириниң ләшкәр башлиғи Сиби қолға чүшти. Моңғуллар Танғут мәркизигә қарап маңди. Алашан тағ өткилидә, йәни Имын чегарисида Вәймин Лин-гун рәһбири Танғутларниң әллик миң һәрбий күчи моңғулларни тар-мар қилди. Моңғуллар чекинди. Күч жиғди. Икки ай Танғут-моңғул соқушти. Моңғуллар қувлуқ билән Танғут һәрбий күчини қоршавға елип, бит-читини чиқарди. Қоманданлири қолға чүшти. 

“Танғут әқиллиқму? Йә әқилсиз хәлиқму? – дәтти Идиқут Баурчуқ. – Танғутларниң ирадисигә апирин! Өз Вәтинини сөйидиған улуқ хәлиқ! Мундақ хәлиқни йоқитиш хиянәт әмәсму?! Чоң жүрәкни, чоң қәһриманлиқни Танғутлардин үгәнсәк әрзийду...”. Уйғур қомандани миң өлүп, миң тирилгән Танғут елигә пана болғуси кәлди. Амма уларниң жутида көйгән отни дәл һазир өчириш мүмкин әмәс екәнлигини биләтти. Уруш болса икки жилға созулуп кәтсиму, бәри бир Қаан Танғутни йоқ қилишқа жан талишиватқанлиғи мәлум еди. Әпсуски, Танғут өзиниң мустәқиллиги үчүн күрәшни тохтатмиди. Танғутниң Ғәрбий наһийәлириниң бири Ганьчжоу шәһириниң тәғдирини Қаан Баурчуқ Арт Текингә тапшурди. Бу Идиқутни йәнә синаватқанлиғи еди. Идиқут уни дәрру чүшәнди. 

– Ганьчжоу турғунлирини умумйүзлүк өлтүргин. Шәһәрни йәр билән йәксән қил! – деди Қаан.

Қаан Идиқутниң Танғут хәлқи һәққидә сәмимий ойлирини сәзгән еди. Әгәр Қаанниң гуманлири тоғра чиқса, Идиқутниң тәғдири немә болатти? Уни пәқәт Қаанниң өзила биләтти. Әнди Ганьчжоу Уйғур-Идиқутиниң тәғдиригә бағлиқ вә хәтәрлик вәзипә екәнлигини Баурчуқ Арт Текин билди. “Әгәр хәлқини чепип, йәнчип өлтүрсәм, Қаанниң гуманидин қутулимән. Һә, Ганьчжоуни аман елип қалсамчу? Униң йоли барму? Бешимға ховуп-хәтәр болмамду? Динимиз – Буд. Бир хәлиқниң қарғишида қалмаймәнму? Мусулманларниң қарғишида, көз йешида қалғинимни, вәһшилигимни миң қетим товва-истиқпар қилсамму, кәчүрмәс. Бир бешимға миң гуна, миң әйип йетиду. 

Моңғул ләшкәрлири қоршап турған Ганьчжоу шәһирини арилап жүрди. Кочилири кәң, икки четидә чирайлиқ дәрәқләр өсүпту. Шәһәр ичидә һәр хил мевилик бағлар можут еди. Гүл вә гүлзарлиқлар көзниң йеғини йәтти. Төрт кочиға Будлар орнитилған. Адәмлири қечип, өйлиригә тиқилған, йошурунған. Балилирини қучиғиға елип, нәврилирини мүрилиригә һапаш қилип, қаяққиду қечип кетиватқан, ялаңғидақ момайлар көрүнүпму қалатти. “Шәһәргә от қойимиз! Чиқиңлар!”, дегән буйруқ Баурчуқ Арт Текинниң техи ағзидин чиқмиди. Униң дилини, ғәйрий-тәбиий бир һис-туйғу, ишәнч тутуп туратти. Худа маңа әқил бәр, мәдәт бәр, мән бу жутини сақлап қалай, дәп көп-көк егиз асманға тиклинип туруп ялвуратти. Шу ан төрт кочиниң биридин атлиқ қомандан Чахань чиқип кәлди. Астидики мингән ети тәрләп кәткән. Өзи һәм тәшвиш отида көйүватқандәк, үзлири қип-қизил.

– Чахань, саңа немә болди? Кимни издәп жүрисән? Сән бу йәрдә немә қилип жүрисән? – йенип-йенип сориди бир неминиң шәписини сәзгән Идиқут.

– Баурчуқ Арт Текин жанаплири! – дәп у аттин чүшүп, Идиқутниң етиниң алдиға келип, тиз пүкүп ялвурди. – Мениң бу яққа кәлгинимни, сизни издигинимни Қаан билмәйду. 

– Мени немишкә издәп қалдиң? – сәвирлик билән сориди Идиқут.

– Мениң сөзүмни азирақ тиңишишиңизни сораймән.

– Мәйли. Мақул, тиңшап бақай! Қени?

– Рәхмәт сизгә, жанабий Идиқут. Мениң миллитим – Танғут. Диним – Будда. Дадам Ганьчжоуниң Идиқути болған. Мән Қаан һәрбий қошунида хизмәт қиливатимән. Мусулманларға қарши жәңгә қатнаштим. 

– Қәйәрдә болдуң?

– Сәмәрқәнттә. Сизни сиртиңиздин яхши билимән. Қаанниң әң ишәшлик дости.

– Немә демәкчисән? – Чаханьниң бир немә ейтқуси барлиғини дәрру байқиди Баурчуқ Арт Текин.

– Бу йәрдә апам, момам бар, сөйгән қизим бар. Улар көйүп кетәрму? Сизгила бағлиқ мәсилә. Жутдашлиримни, Ганьчжоуни аман елип қалсиңиз, пәқәт сизниңла қолуңиздин келиду, – у көзигә яш алди. – Сизгә бағлиқ! 

Баурчуқ Арт Текин ойлинип қалди.

– Мән қарши әмәс, бирақ Қаан немә дәйду? Берип ейтип көрәй.

– Көндиришкә һәрикәт қилсиңиз! Сизнила тиңшайду.

Баурчуқ Арт Текин һәм Қаанниң достлуғиниң униңға нисбәтән қанчилик сәмимий екәнлигини билмәкчи болди... Қаан алдиға келип Чахань һәққидә чоң гәп қозғиди. Һәммини ейтти вә бу шәһәрни аман сақлап қелишқиму болидиғанлиғини ечип ейтти.

– Сақлап қалайли, Улуқ Қааним! Чахань көп ялвурди. 

– Чахань десә мәйли, Ганьчжоу аман қалсун! 

Баурчуқ Арт Текин тез йешилгән мәсилигә чәксиз мәмнун болди. Чахань кейин Қаан пәрманини аңлап, наһайити хурсән болди. Амма Қаан умумән Танғутниң башқа шәһәрлирини өлтүрүп, көйдәргәндә, Ганьчжоуму биллә көйгән еди. Чахань буниңға чидимай, астидики ети билән от ичигә кирип, көйүп, күл болди. Бу вәһшиликни көргән Баурчуқ Арт Текин Қаан йениға кәлди вә у:

– Дүшминиңниң балиси отта көйди! – деди үзигә тиклинип қарап.

– Сән көңүлчәклик қилма, Танғут иккимизниң чоң дүшмини. Мана қанчиму жил уруштуқ. У маңа техи толуқ тәслим болмиди. Бу қетим көрисән. 

– Чахань чоң қомандан еди! – деди Идиқут. – Қаан тәрбийилигән әмәсму? 

– Чахань хаталашти. У Танғутларни қирип ташлимиди. Ундақ қоманданниң маңа кериги йоқ.

Танғут зиминида Идиқут Қаанниң хәтәрлик ойини очуқ чүшәнгән болса, Қаан Баурчуқ Арт Текинни Танғут сәпиридин кейин қаттиқ соал-сораққа елишни көңлигә пүкүп қойди. 

– Мениң ағриғим сақийидиған кесәл. Хатиржәм бол! – деди учтумтут у.

– Сақийисиз Қааним! Немишкә ундақ гәпни қиливатисиз? 

Қаан пүтүн гәвдиси билән бир қозғилип қойди. 

– Барикалла, оғлум! Демәттим, дегүзүватисән! Мәндики кесәл мусулманлар жутида пәйда болған. Күрәш қиливатимән. Худадин һәм сораватимән, – дәп Баурчуқ Арт Текингә сирини ачти. – Танғутлар мениң ағрип жүргәнлигимни билмисун.

– Худа өмриңизни узартқай!

– Ағзиңға яғ! – дәп униңға рази болди. – Тез Танғутни йәр билән йәксән қилишимиз керәк, достум уйғур! 

– Танғут гирдапта туриду. Тәслим болушиға аз қалди. 

Моңғул ләшкәрлири Тибәт вә Танғут чегарисиниң бойиға жайлашқан Цзиши шәһирини қолға алди. Баурчуқ Арт Текин болса, шималға жайлашқан Шачжоу шәһирини тәслим қилди. Бирақ Идиқутниң қошунлири бу йәрдә наһайити чоң чиқимға учриди вә Танғут қошунлириниң мәккәм қоршавиға қелип, уни бузуп қутулған еди. 

– Һәқиқий қәһриман қомандан екәнсән! – деди Идиқутниң қәһриманлиғидин хәвәр алған Қаан. – Өзәңгиму чоң хәтәр туғулған еди. 

Шачжоудин кейин Танғут зиминидики һәммә шәһәрләр моңғулға беқинған болуп, пәқәт Танғутниң мәркизила қалған еди. Қанлиқ жәң давам қилди. Танғут далалирида Танғут сүйәклиридин дөңләр һасил болди. Дөләт мәркизигә тәнтәнилик бесип кириш сәл кейингә қалдурулди. Язда наһайити иссиған тәбиәт апити мәркәзниң вәйран болушини кәйнигә созувәтти. Шундақла күнниң адәм тәнлирини кавап қилип көйдүргидәк иссиғиға чидимидиму яки ағриғи күчәйдиму, Қаан орун тутуп йетип қалған еди. Танғут Идиқути: “Әгәр маңа Қаан тәгмисә, мени өзиниң оғли дәп һесаплиса, мән униң алдиға тәслим болуп чиқаттим. Маңа азирақ вақит керәк”, деди. 

Қаан Танғут Идиқутиға вәдә бәрди вә вәдисидә турди... Чиңғизхан һалсиз һәр хил ипәк вә шайә көрпиләр, Сибирь ейиқлири, йолваслири вә Идиқут буғлириниң терилири үстидә худди олтарғандәк, көзини жумуп ятатти. Шәхсий күзәтчилири икки четидә туруп, йәлпүп туратти. Ишик күзәтчиси аста путиниң учида кирип кәлди. 

– Улуқ Қааним! – дәп аста пичирлиди. – Чақириптила! 

– Уйғур-Идиқутини чақир!

– Иләл, улуқ Тәңриқутум! – дәп аста чиқип кәтти күзәтчи вә атқа минип анчила жирақ болмиған Люпаньшань теғиға тиқилип, Танғут Идиқутини вә Танғут хәлқини күтүп олтарған Баурчуқ Арт Текинни Қаанға башлап әкәлди.

Баурчуқ Арт Текин Чиңғизханниң чақиришидин әндишә қилди. 

– Мән өйдә әмәс, жәңдә өлүшни халаймән! – деди Қаан вә у теп-теч болуп кәтти. 

– Жәңдә өлгән батур, – дәп сөзини қувәтлиди Қаанниң һалитини сәзгән Идиқут. 

– Сени көрүп, ағриғим бесилип қалди. Иккимиз муңдишип чай ичәйли. Чайни өзәң дәмлә, уйғур оғлум!

– Хоп! Мән һәм сиз билән биллә чай ичишни халаймән! – деди Баурчуқ Арт Текин.

Чиңғизханға аччиқ чай, иссиқ чай, яхна чай, қара чай әмәс, сүтлүк чай яқатти. 

– Сүтлүк чайға туз сал! Ич! Үгән! Бу иссиқ жутта услуғуңни қандуриду, – Чиңғизхан Баурчуқ Арт Текингә тиклинип қариди. 

– Бизму әзәлдин ичип келиватқан чай! Маңа ят ичимлик әмәс. Орхондин кәлгән уйғур қериндашлирим бизгә, ғәриптики уйғурларға, үгәткән. 

– Достлуқ чай дегин! – Қаан қаттиқ йөтилип кәтти.

Баурчуқ Арт Текин әткән чайни аста совутуп ичти. Қаанниң һалитини көрүп һәммини ейтти. 

– Өмүргә зораванлиқ қилалмаймиз. Үмүтлүк туйғулар йоқилиду. 

– Сениңдин үмүтүм шуму? Нәччә күндин бу ян сениңдин күткән үмүтүм бошқа кәтти.

– Өмүр қолдин ясалмайду, пәқәт һаятни тохтитиш һеч кимниң қолидин кәлмәс.

– Немә демәкчисән? 

– Қолдин ясалған қәтъләм, қутлуқ Қаан. Өлүмму қәрәр ахир. Мусулманларму, будда динидикиләрму өлиду, халас. Һазир өлүм мусулман түркләрниңки болди. Новәт моңғулғиму келур... Сиз техи тетиксиз. Қилич тутқидәк қувәт бар. Қилич тиғидәк тилиңиз бар.

Чиңғизхан Идиқуттин қисас елишни ичигә пүкүп қойғини Теркен Хатун, Тататуңаниң қечип кетишидин башланған еди. Бешини өз қоли билән жуда қилишни Танғутни тәслим қилғандин кейин әмәлгә ашурмақчи болғанлиғини Баурчуқ Арт Текин  билип жүрәтти. Бүгүнки орунсиз тиғ болуп санчилған, айимай кесип ейтқан гәпләр Идиқутниң өлүмини тезлитәтти. Бирақ Қаан ағриғи билән аварә еди. 

– Йәничу, мениң уйғур пәлсәпәм?

– Бу уруш бизгә ахир мирас болуп қалмиған, – деди Идиқут тартинмай.

– Мениң мирасим. Сән билидиған ханлар әмәсмән. Мән Чиңғизханмән. Улар қилалмиған жаза қолумдин кәлди... – у чиңқилип йөтәлди. – Сән мениң ата уруғум, ана уруғум әмәс. Әвлат, қериндаш әмәс... 

– Билимән, Тәңрим! 

Терикип кәткән Чиңғизхан:

– Яқ, билмәйсән! Уйғур зиминигә атлиримниң туяқлири басқини раст, мән көп мирасни көйдүрдүм, өртидим, өлтүрдим, йәнчидим, булап-таллидим, қул қилдим, бирақ уйғурниң мираси – мениң мирасим дәп қаридим. Дини, мәдәнийити мениң тарихимға чәмбәрчас бағланған дәп қаридим. Аз уйғур жәңчиси өлди. Лекин қирғинчилиқтин уйғур хәлқи аман қалди. Беғиңни қилич чапмиди. Шәһәрлириңдә гүл ечилип турупту. Саз-нәғмә яңрап турупту... Растму? Сән бил, чүшән! Сән уйғур тағниң көрки таш билән, адәмниң көрки баш билән, чүшән уйғур! Мән моңғул. Мән моңғул хәлқимни һеч кимгә хар қилмидим, һеч кимгә қарам әмәс. Һә, сән баш егип, тиз пүкүп келиватқан хәлиқ болған. Сән билип қой, мениң балилиримму мән тутқан йол билән маңиду. Амма келиду бир чағ сән әзизлигән. Сән вә мән қирип ташлиған Қарахани-мусулман түрклири сениң улуқ зиминиңгә келип, әсирләр гувачиси болуп келиватқан будлириңни чеқип, сундириду. Қия ташлардики сизилған сүрәтләрни он-изидин сизип өчириду. Шу чағда мениң улуқлиғимни сениң әвладиң чин дилидин хатириләйду. Сениң сүп-сүзүк сулириңда мусулман диниға кирмигән буддистларниң бегуна қанлири еқишиға гуманим йоқ. Гөдәк-ғунчилар һәм йеңи динниң қурвини болур. Сән мошуни һәм билмәйсән. Бирақ тирик болсам, сени өлтиримән. Өзәм өлтиримән. Сән атаң Иән Төмүрни тәхт талишип өлтүргән жигит, зат! Иән Төмүрниң өчини алимән. Маң чиқ... Өлүп қалсам... қиличтин бешиң азат!.. Бирақ Танғуттин қачма! Мән ишинимән, сән жәңдин қачқан жигит әмәс... Дунияни бесивалимән, бойсундуримән, амма һәммимиз бу дунияға меһманмиз. Амма мәндин авалқилар һеч ким дунияға үстүн болған әмәс. Мән дунияға үстүн болимән. Әбәдий яшаймән. Мени моңғул әмәс, башқа хәлиқләрму әзизләйду. Хатирә-һәйкәл орнитар.

– Қутқардиң елимни зулуму-күлпәттин, хорлуқтин, зорлуқтин һәм азап-оқубәттин. Буни билимән, – деди Баурчуқ Қаанниң соғ қолини қисип, нурсиз көзлиригә қарап. 

“Қуяш қарийип кәтмәс, уйғурғиму пана чиқар”, дәп ойлиди Баурчуқ. 

– Мән һәр қачан моңғул билән биллә чинар, арча сиз, чиримас, қуримас, – деди Идиқут униң көңлини ясап. 

– Көңлүмни ясима! – деди Қаан қапиғини қаттиқ түрүвелип. 

Шу арилиқта шатр ишигини көтирип, күзәтчи аста Қаанға муражиәт қилди.

– Улуқ Қааним, рухсәтмекин? 

– Һә, рухсәт!

– Тәслим болған мусулманлар елидин силиниң вәкили Маһмут Ялавача кәпту. Кирсәм, дәп ишик алдида жавап күтмәктә. Немә десәм болур? 

– Маһмут Ялавача? – хошал болуп кәтти Чиңғизхан. – Кирсун! 

Маһмут Ялавача узун чапан кийип, бешиға ақ сәллә оравалған екән. У қол қоштуруп, йәргичә иңишип туруп, тазим қилди.

– Чағатай қандақ башқуруватиду? – дәп бар күчини жиғип сориди. – Уйғур даруғилири немә қиливатиду?

– Чағатай сизниң йолиңизда меңиватиду. Ха-ла-и-ха-чи, Цюэ-ли бе-ва-чи, Коркөзләр улуқ Қаанимиз көп яшисун дәп салам йоллиди. 

– Жуши шималий хәлиқләрни қандақ башқуруватиду? 

Маһмут Ялавача бирдин ейтишқа петиналмай, жим болуп қалди.

– Теч турисәнғу? Бир пажиә йүз бәрдиму? 

– Шундақ, улуқ Қааним! Оға чиққанда... О олаветип... батур Жуши өлди, Қааним! Сизгә чоңқур тәзийә билдүримән.

– Немә дәйсән? Өз көзүң билән көрдүңму? – дәп Баурчуқ Арт Текин һәр иккисиниң жим-жит турувалғанлиғини бузди. – Хаин тутулдиму? Ким деди өлди дәп? – тәптишләп сориди Баурчуқ Арт Текин.

Маһмут Ялавача Қаан гәп қилмиғичә, ағзини ачмиди. 

Бу көңүлсиз қайғулуқ хәвәр Қаанниң жүригини тәшвишкә салмиди. “Хутухе алдирап кетипту, –дәп ичидә ойлиди. – Униң орнини һеч ким басалмас”.

– Ундақ улуқ қомандан, батур моңғулдин тепилмас, – деди Баурчуқ ахир чидимай вә көзигә яш алди. – Қаанниң немә дәйдиғинини күтмәй, Идиқут қәлбидики һәсрәтни ейтти. – Әқиллиқ, данишмән жигит едидә. Қатилни тутуш лазим, улуқ Қааним. Хаинниң тез каллисини тенидин жуда қилиш лазим. Хорәзмгә мени әвәтсила, мән дүшмәнни йәргә кирип кәтсиму тапаттим. 

Қаан Идиқутниң гепигә етивар бәрмиди.

– Хорәзмдә Идиқут ким? – дәп сориди хан салқинлиқ билән.

– Сизниң нәвриңиз Бату.

– Бату? – шатланди Қаан.

Баурчуқ Арт Текин Қаанниң тәврәнмәй турғанлиғидин Жушиниң өлүмигә униң беваситә мунасивитиниң барлиғини очуқ сәзди... 

– Европини тәслим қилимән, бовамниң арминини қиличим билән әмәлгә ашуримән, дәп хәлиқни жиғип сөзлиди Бату, – деди Маһмут Ялавача. 

Қаан көңүлсиз турған Баурчуққа аста:

– Жушиниң маңа жәсиди керәк әмәс! – деди қапақ түрүп. 

Идиқут өз пикиридә қалди. Амма Қаанниң өлүми йеқинлишип келиватқандәк һаләт сезиләтти. У дәрһал оғуллири Үкетай, Толини чақирди. Қаан Баурчуқни қалдуруп, Маһмут Ялавачани чиқиривәтти. Өй әтрапиға күчлүк күзәтчиләрни қойғузди. 

– Танғут тәслим болмидиму? Наньпинь Вансянь хәлқиниң һәммисини жиғип, далаға ачиқмидиңму? – дәп сориди Үкетайдин.

– Сиз бәлгүлигән қәрәл-муддәткә бир күн бар, – дәп жавап бәрди у. – Күтүватимиз.

– Чағатай вә Жуши кәлмиди, – деди Қаан Жушиниң өлүмини ағзиғиму алмай. – Бу йәрдә мениң достум уйғур Баурчуқ Арт Текин олтириду. Өзәм чақирттим. Мениң өлгинимни һеч ким билмисун, аңлимисун! Өзәңлар жиға-зерә вә қайғу-матәм қил​маңлар. Өлгинимни дүшмән сезип қалмисун. Танғутниң хақани вә Танғутниң һәммә хәлқи шәһәрни ташлап, бәлгүләнгән вә келишилгән вақтида чиққанда, силәр дәрһал уларниң көзини қурутуңлар. Танғут башлири моңғул атлириниң туяқлири астида йәнчәлсун, – дәп буйруқ қилди. Сөзиниң ахирида, – Жушини өлтүрүветипту, – дәп көз яш қилмай, әсләп қойди. – Мән өлсәм, орнумға мениң көп жиллиқ алтун тәхтимгә оғлум Үкетай олтириду, – деди Қаан.

Һәммиси үчүн бу интайин чоң йеңилиқ еди. 

– Бирақ мән һазиркәмдә тирик.

– Қандақчә? – Толи һәйран болди вә жиғлиди.

– Сени өч көрәттиғу, дада, – деди Үкетай. – Сениң дегиниңни орунлиматти. Саңа қарши сөзлигән адәм әшундақ өлүши лазим. 

Бу Қаандин ялақчилиқ қилип, ханлиқ тәхтни сораватқанлиғи еди. 

– Қандақ бәхитсизлик! – деди чидимай Баурчуқ. – У һәммиңларға охшаш, маңа ят әмәс еди. Уруқ-туққинимдинму йеқин. Өзгә мениң йеқиним йоқ. Мән бәхитсиз. Бу дунияда әзиз Жуши йоқ, – униң дилидин шундақ гәп чиқти. 

– Һәр һалда ошуғуң алчу чүшүпту, – деди Үкетай униң гепини яқтурмиған һалда. – Дост болғиниңни билимән.

Баурчуқ:

– Моңғул тарихида ундақ әқиллиқ киши һеч қачан туғулмас дәймән. Биз қандақ адәмләрдин жуда болдуқ? Қандақ жудалиқ, айрилиш бу? Дәһшәт бу! Немишкә уни өзиниң туғулған жутиға әкилип, дәпин қилмаймиз? – деди.

Толи кичик пеиллиғи билән пәриқлинәтти.

– Оғул балисән, Баурчуқ қериндишим. Көңлүңдин чиққан гәп үчүн рәхмәт! 

– Сениң қайғуңға ортақмән, иним.

– Сиздин наһайити мәмнунмән, ака! 

Қаанниң чирайи тутуқ вә нурсизланғанди. Нәпәси қисилип, мөшүк көзлири бир жумулуп, бир ечилатти. 

Қаан Жушини Хорәзмдин әкилиш һәққидә бир еғиз гәп қилмиди. Чүнки бүгүн йә әтә өзиниң жәсидини Моңғул дияриға апиридиғанлиғини у биләтти. 

– Мениң жәсидим харап болған, маңа беқинған Танғутта қалмисун! – дәп жекиди. – Үкетай талаға чиққина, Танғутлар келиватамду? 

Үкетай талаға чиқиведи, өй тәрәпкә икки атлиқ чепип келиватқан екән. Улар йетипму кәлди. 

– Жанабий Үкетай, улуқ Қаанға хәвәрлишиңизгә болиду, Танғут хақани вә хәлқи  шәһәрни ташлап йолға чиқипту. 

Үкетай бу хәвәрни Қаанға дәрру баян қилди. Әпсуски, өй ичи жим еди. 

– Йоқ қилиңлар, – деди һошиға кәлгән Чиңғизхан толғинип, қийнилип турған һалда. – Тирик жан қалмисун! – деди күчлинип. – Азап-оқубәттә мәжруһ, ярақсиз болуп қалғиним йоқ. Баурчуқ, Толи балилирим, мени талаға ачиқиңлар. Жәңни көрәй. Танғутларниң өлгинини көрәй.

Улуқ Қаанни көтирип, талаға ачиқти. Бу йәр Люпаньшань теғиниң егиз чоққиси еди. Бу йәрдин Қаанға уруш вә қанлиқ мәйдан яхши көрүнәтти... Гаһ худ, гаһ, беһуд болуп қалған Қаан жәңни көрәлмиди. Униң жүриги мәңгүгә тохтап қалди... 

1227-тоңғуз жили еди.Танғут дөлити йәр билән йәксән қилинди. Шу жили Танғут билән биллә Чиңғизханму вапат болған еди. Харабилашқан, өрүлгән өй, дәрәқ көйгән Танғутниң зимидин Чиңғизхан Жаһангирниң жәсидини төгә қетилған һарвуға селип, туғулған жути – Моңғул зиминиға елип маңди. Қаанниң жәсидини ордисиға йәткүзгичә, йолда учрашқан көрүнгән адәмни өлтүрүп маңди... 

Бөрте Уджен Сечен Хатун, Аргасун-хуурчи, нахшичи мусулман балилири, орда әмәлдарлири топланғанди. Баурчуқ Арт Текин Бөрте Уджен Сечен Хатунға тәзийә билдүрди. 

Үкетай анисиниң йениға келип:

– Апа, Қаан дадамни қандақ дәпин қилимиз? – дәп сориди. 

– Қаан өз жути, өз йеригә кәлди. Хатунларни яхши көрәтти. Қириқ хатун Қаан үчүн женини қурван қилишқа тәйяр туриду. Мән дадаңни хатунлар билән көмгүзмәймән. Мени дадаң билән биллә дәпин қил. Мән рази.

– Яқ, апа, болмайду.

– Бир қетим сөзүмгә киргин, балам. Сөзүмни пәқәт дадаңла бөләләтти. Һә, сән ким? Сән мениң балилиримниң бири. Уқтуңму, сән? 

– Мән әнди –  Қаан! Дадам тәхтидә олтиримән.

– Қандақ буйруқ қилисән?

– Сән әнди мениң панарим, яр-йөлигим сән! Сени дадам билән биллә дәпин қил дегән илтимасиңни орунлимаймән.

Ана муңға чөкүп, шүк болди...

– Мән муқәддәс дадамни, – деди Үкетай һөкүм билән. – Бухара, Хорәзм, Отрар, Сәмәрқәнт, Хорасан, Нишапур, Бәлх, Цзинь-Чин, Уйғур-Идиқути, Танғут, Қитанлардин булап-талап, зорлап алған, топлиған алтунлири билән дәпин қилимән. Муқәддәс атамниң туприғини әвлаттин әвлатқа сақлаймиз...

Дәпин мәрасимида һеч ким сөзлимиди. Пәқәт бир ай давамида Бөрте Уджен Сечен Хатун қәбирни қучақлап, жиғлап, қайғуруп ятти. Һәр күни Аргасун-хуурчи Чиңғизхан яхши көридиған хуурда муңлуқ вә қайғулуқ қедимий моңғул аһаңлирини қәбир йенида олтирип чалди. Мусулман балилири болса, бир ай давамида Қаан улуқ, Қаан мәңгү, Қаан йәргә қайтип келиду, тирилиду дәп зарлиқ, мискин нахшилирини яңритатти. Балилар нахшилирида өзлириниңму жутидин айрилғанлиғи, фурқәттә яшаватқанлиғи, жудалиқ пуғани әкис етиләтти. Улар Қаан дәп жиғлимай, әксинчә, жирақта қалған, өлгән ата-анилирини сеғинип, кинәп яш төкүвататти. Балиларға тонуш болған Баурчуқ Арт Текинниң бойниға есилип, жиғлиған еди. 

– Ака! Сән бизни әкәлгән! Сән қачан әкитисән? Қачан жутимизға кетимиз? – дәп соримақта еди улар.

– Қаан маңа тапшурған. Мән тапшуруқни орунлиған адәм. Қаан өлди. Орниға Үкетай Қаан болди. Балиларни өз жутиға қайтуруп, апиривәт десә, мән тәйяр. Апираттим, жан дилим билән, – дәп уларниң башлиридин сийпиди. – Ирадилик болуңлар! Буни тәғдир дәйду. Силәр тирик, жутуңлар тирик... Үнүңлар чирайлиқ, өзәңлар чирайлиқ, моңғулға һеч охшимайсиләр. 

Баурчуқ Арт Текин Үкетайниң Қаан болғанлиғи билән тәбриклиди. 

– Мән дадамниң ейтқинини орунлаймән, достум, – деди у тәхткә олтирип. – Сиңлим Алтун-Бике өлүп кетипту. Мәйли, вәдә бойичә саңа хатунлуққа Аладжи-Бике кәнжә сиңлимни беримән. 

Баурчуқ Арт Текин Үкетайға һеч немә демиди. Униңдин чоң зулум көридиғинини сәзди. “Униң ичи һәм теши совуп кәткән еди. Бу һарақкәш, шәрм-һәйяси йоқ. Махтанчақ Үкетайниң Уйғур-Идиқутиға мунасивити қандақ болидекин? Баш егип көрдүм. Баш әгмигәнләрниму көрдүм”, дәп ойлиди ичидә. 

– Сән Уйғур-Идиқути болуп қалисән! – деди Үкетай өзидин миннәтдар қилип. – Мән Қаан болуп узақ туримән. Сән Уйғур дөлитигә падиша болуп туруверисән. Уйғур-Идиқути Моңғулниң бәшинчи улуси, вилайити екәнлигини унтумиғин.

– Һеч немини унтумаймән. Унтуш мүмкин әмәс, улуқ Қааним! – деди Баурчуқ Арт Текин униңға тиклинип қарап туруп. 

– Уйғурдин кечәлмәймән. Улар Моңғулға яхши хизмәт қиливатиду. Мән йәнә зимин давасини қилимән. Моңғул зиминини кәңәйтимән... Сән мениң оң қолум болисән! – деди ишәшлик вә һөкүм қилған һалда.

– Худа хәйриңизни бәрсун. Мурат-мәхситиңиз һасил болсун! – деди Баурчуқ. 

– Илтимасиң барму, жанабий Баурчуқ? 

– Бар. Мәһрум Қаан билән биллә жаза жүрүшлиригә қатнашқан уйғурларниң тирик қалғанлири болса, Бәшбалиққа әкитәй девидим. 

Баурчуқ Арт Текинниң қапиғи селиқ еди. Үкетай ойлинип қалди. Баурчуқ Арт Текинниң бу илтимасини у бөлүнүш һәрикити дәп қияс қилди вә бу бөлгүнчиликкә қәтъий қарши турди.

– Капиғиңизға қарап иш тутмаймән. Уйғур ләшкәрлири бар. Лекин  у Моңғулниң улуқ жәңчилири қатарида хизмәт қилиду. Сени Бәшбалиққичә мениң ләшкәрлирим узитип бариду.

– Муқәддәс жәңдә уйғур чәттә қалмидиғу? – дәп кәскин сөз қайтурди Идиқут. 

– Йәнә илтимас барму? 

– Орхонға берип қайтишим керәк!

– Мәйли, рухсәт. Бәри бир Алтун-Бикени тапалмайсән, – дедидә шәхсий күзәтчилириниң нойонини чақирип:

– Баурчуқ Арт Текин жанаплирини Орхонға узитип апиридиған батурлардин һәм ләшкәрләрдин болуп йүз ләшкәр тәйярла, – деди. 

Баурчуқ Арт Текин Орхон зиминида Алтун-Бикени көп издиди. Тапалмиди. Селенга дәрияси бойидә азирақ һадуқ чиқирип олтарди. Баурчуқ Арт Текин Қусмаин бәргән халтини қолиға алди вә ағзини ачти. Халтиниң ичидә Уйғур-Идиқут зимининиң юмшақ тописи бар еди. Баурчуқ Арт Текин Орхон тописидин бир сиқим елип, Идиқут тописиға алдиримай арилаштурдидә, орнидин туруп чечивәтти. Йәнә у Орхон тописидин һелиқи халтисиға бир сиқим топа қуювалдидә, халта ағзини мәккәм чигди. Хиялида – Алтун-Бике. 

– Әлвида, атәш қәлбилик моңғул қизи. Мениң сәрви-қамәт дилбирим! Худа хәйриңни бәрсун, ахирәттә фирдавсигә сазавәр болғайсән! 

Униң авазини ләшкәрләр аңлап туратти.

– Әрк қуши әмәс, сөйгиним, пәриштәм. Мән сени сөйгән едим... Сени рәнжитмидим, – деди ичидә. – Сениң ейтқанлириңни һәммиси тоғра кәлди. Учур екәнсән. Уйғурлар әнди азатлиқ, мустәқиллиқ үчүн күришиду. Әлвида, Толы, Онон, Селенга дәриялириниң сүйидәк қәлби таза, уйғур сөйгән моңғул қизи! 

Баурчуқ Арт Текин етиға минди. Идиқут қамчисини һаваға көтирип, чулвурни бошатти. Ети алдиға интилип, тарақ-туруқ билән йорғитип кәтти. Бәшбалиққа қарап маңған Идиқутни ләшкәрләр оң вә сол, алди вә кәйнидин қоршавелип кәлмәктә еди... 

Бәшбалиққа киргәндә Идиқут моңғул ләшкәрлирини меһман қилип, узитип қойди. Идиқутниң аман-есән қайтип келишини күткән бәшбалиқлиқлар алди Турпанда, кәйни Бәшбалиқта, атлиқ, пиядә күтүп жүргән еди. Улар Баурчуқ Арт Текинни хошал-хорам күтүвалди. Хәлиқни күтүвелишқа уюштурған Атай Сали вә Қусмаин еди. Бәшбалиқ кочилири адәмләргә толуп, худди өзлиригә қут, бәхит келип қалғандәк, шаду-хорам еди. Нахша, саз, нәғмә-нава өй-өйләрдә, коча-кочиларда яңрап кәтти. Бирақ Баурчуқ Арт Текин топ-тоғра Айкүмүш Мәликиниң қәбригә қарап маңди. У қәбиргә келип аттин чүшти вә нурдәк сехи, күндәк иссиқ, асмандәк кәң қучиғи билән Айкүмүш Мәликиниң қәбрини қучақлиди. Униң кәйнидин әгишип келиватқан адәмләрму келип, қәбирни қоршап олтарди. Баурчуқ Арт Текин йенидики халтини қолиға елип, ағзини аста йәштидә, оң алиқиниға халта ичидики тописини аста төкти вә хәлиққә көрсәтти. 

– Уйғур-Орхон дөлитиниң зимин тописи! – деди у хәлиққә көрситип. – Бу қолумдики бир сиқим топини Айкүмүш Мәликиниң қәбригә тозитип, чечип қояй, – деди вә топини тозитип, қәбир үстигә чачти. 

Әтиси хәлиқни орда мәйданиға жиғип, Баурчуқ Арт Текин һәрбий кийимлирини пеқиритип ташлаветип, падиша – ханниң кийим-кечәклирини кийип чиққан еди.

– Танғут дөлити вәйран болди. Қаан өлди. Орниға Үкетай тәхткә олтарди. У үзигә Бува қапақ тартивалған адәм, – деди вә башқа сәргүзәштилирини ейтмайла, дөләтниң мустәқиллигигә тохталди. – Бизгә күч топлаш лазим. Қурал-ярақни көпәйтиш керәк. Идиқут атлириниң жәңгә ярайдиғанлиғини илғап, беқиш лазим. Уйғур-Идиқут хақанийәсиниң чегарилирини мус​тәһкәмләп, уйғур ләшкәрлириниң һошиярлиғини ашуруш муһим. Чегара атлап өлгичә, өз дөлитиңниң чегарисида өлгиниң әвзәл. Уйғур-Идиқут дөлитиниң чегарисини сақлаш – һәр бир уйғур үчүн муқәддәс вәзипә! Яқа жутларда һалак болған уйғур ләшкәрлири роһиға баш егәйли!..

Уйғур-Идиқут зимининиң далалирида кәң күзниң аччиқ шамили һөкүм сүргән еди. Қусмаин қилични ялиңачлап, алдиға тоғрисиға қойдидә, “Бу вәдә бузулса, қилич қанға боялсун, төмүр өч алсун!”, деди.

Йеник шамал өтти. Ғазаң төкүлди. Күз шамили сарғайған бәргләрни шилдирлитар. Ериқларда ғазаң догилири еқип келәр еди. Баурчуқ Арт Текин ордида алтун Будқа чоқунувататти. Бу йәргә Қусмаин кирип кәлди. Идиқутниң оң тәрипидә туруп, у һәм чоқунди. Баурчуқ Арт Текин чоқунуп болуп, Қусмаинға қарап деди:

– Ат басмиған йәрни, тай басиду. Мән йәтмигән арзуға сән йетәрсән, оғлум! Сениң тәлийиң таң атқандәк, келәчигиң йоруқ болғай! Амитиң жуқури болғай! 

Шу күни Бәшбалиқ асминини дәйди булутлар қапплиған еди.

1995 – 2003 ж.ж.
� Йәттисуниң әң қедимий нами.


�  Карван беши. Хуш хәвәр йәткүзгүчиләр.


�  Ординиң тамғисини тутидиған әмәлдар.


� Дөләт ишлири мунавири


� Пипә


� Куңху дәпму атилиду.


� 


� Туғ тутидиѕан мәхсус атлиқ қисим.


� Баш кепиги.


� Қерип қалғанлиғи үчүн ишләтмәй қоюп бәргән ат йилға.


� Йоған қосақ адәм.


� Батурларға берилидиған унванларниң бири.


� Көз чапиғи. Көзлүкму дейилиду.


� Қоңур чач.


� Егәрниң алди вә арқа қашлири.


� Қуяш.


� Ял бөрә.


� Арислан шир балиси.


� Терә ашлап.


� Өзгә әл.


� Улуқ мәртивә егиси.


� Артсун.


� Әбәдий бир өмүр.


� Әндишә, мулаһизә.


� Мәсхирә.


� Идиқут демәкликтур.


�  Үсти.


� Оруқ.


� Хошал.


� Йопуқ.


� Яратқучи алла қоллисун.


� Ћедимий вќ иптидаий кона хќлић.


� Ћул болуш.


� Қәбилә.


� Улақ.


� Озуқ-түлүк.


� Чечән.


� Будда динидики уйғурларниң тилида “мусулман” дегән сөз.


� Њәр қандақ будда нумлири: “Намубуд, Намударам, Намусам дәп башлиниду. Бу будқа етиқат қилайли. Бойсунайли. Раһипларға ихлас қилайли” дегән мәнани бериду. 


� Әлчи.


� Жанабий мәнасида.


� Алтә оғри – будда аталғуси болуп, адәмниң алтә сәзгљ әзаси: көз, қулақ, бурун, тил, бәдән, каллини көрситиду. 


� Озуқ-түлүк.


� Махташ.

